
ང་ཚོ་གཞན་ཕན་གྱི་ཐུགས་རྗེ་དང་བྱམས་སེམས་ཀྱི་ཞི་བདེས་ཐུགས་རྒྱུད་ཡོངས་སུ་གཏམས་པའི་སྟོན་པ་སངས་རྒྱས་ཀྱི་རྗེས་འཇུག་དཀྱུས་མ་ཞིག་གི་ངོས་ནས།  ཇི་སྐད་དུ།  “མ་དར་བ་རྣམས་སུ་དར་བར་བྱེད་ཅིང་།  དར་བ་རྣམས་དག་ཅིང་འཕེལ་བ་དང་།  ཉམས་པ་རྣམས་གསོ་ནུས་པར་གྱུར་ཅིག”  ཅེས་གསུངས་པ་ལྟར།  སྟོན་པ་མཆོག་དེའི་བསྟན་པའི་སྙིང་པོའི་སྙིང་པོ།   ཐེག་པ་ཐམས་ཅད་ཀྱི་མཐར་ཐུག   ངེས་དོན་དབུ་མ་ཆེན་པོའི་རིང་ལུགས་ལས་བརྩམས་པའི་ཆེས་ངོ་མཚར་རྨད་དུ་བྱུང་བའི་ལེགས་བཤད།  ངེས་མདོ་བཅུ།   སྙིང་པོའི་མདོ་ལྔ་སོགས་དང་།  བྱང་ཆུབ་སེམས་དཔའི་འགྲེལ་བ་སྐོར་གསུམ།  ད་དུང་བསིལ་ལྗོངས་ཀུན་མཁྱེན་རྟོན་པ་བཞི་ལྡན།  རྗེ་བཙུན་ཐམས་ཅད་མཁྱེན་པ་ཏཱ་ར་ནཱ་ཐ།  ཀརྨ་པ་རང་བྱུང་རྡོ་རྗེ།  ཀུན་མཁྱེན་ཀློང་ཆེན་རབ་འབྱམས།  འཇམ་མགོན་བླ་མ་ཙོང་ཁ་པ་ཆེན་པོ་སོགས་འཛམ་གླིང་ཧྲིལ་བོའི་ཁྱོན་དུ་ཉི་ཟླ་ལྟར་ཡོངས་སུ་གྲགས་པའི་འཕགས་བོད་མཁས་གྲུབ་རྣམས་ཀྱིས་མཛད་པའི་གསུང་རབས་ཁག   <<ངེས་དོན་སྙིང་པོའི་དཔེ་ཚོགས་>>ཞེས་པའི་ཚན་རྩལ་དཔེ་མཛོད་ཀྱི་སྟེགས་བུར་བཀོད་དེ།  འདོད་དང་ཐར་བ་དོན་དུ་གཉེར་བའི་རྒྱལ་སྤྱིའི་ཤེས་ལྡན་མི་སྣའི་གཙོས།  བོད་དང་བོད་ཡིག་ལ་དགའ་བའི་སྐྱེ་བོ་རྣམས་ལ་ལྷག་བསམ་མཚོན་པའི་ལེགས་སྐྱེས་སུ་ཕུལ་བ་ཡིན།  
དཔེ་ཚོགས་འདིའི་མ་ཡིག་ཁག་ཅིག་དཔེ་རྙིང་དཀོན་རིགས་ཡིན་སྟབས།  མ་དཔེ་ལ་ལ་རྙིང་རུལ་དུ་སོང་བས་ཡི་གེ་མི་མཐོང་བ་དང་།  མ་དག་པ་ཡང་གང་འཚམ་འདུག་པས།  ཡི་གེ་མ་དག་པ་རྣམས་སོར་བཞག་བྱས་ཏེ། བརྡ་སྤྲོད་དང་མཐུན་པར་ནོར་བཅོས་བྱས་རིགས་དང་། གཞུང་གི་མཆན་བུ་རྣམས་ཀྱང་ཁ་གསལ་ཐོག་ཞབས་མཆན་དུ་བཀོད་ཡོད།  
འདིར་དམིགས་ཀྱིས་ཞུ་དགོས་པ་ཞིག་ནི།  ང་ཚོའི་ནུས་བསྟུན་གྱིས་ཞུས་དག་ཐེངས་འགར་བྱས་ཤིང་།  ཀློག་བདེའི་ཆེད་ས་བཅད་རྒྱས་པ་གསར་བསྒྲིགས་ཞུས་ཡོད་མོད།  ང་ཚོར་འདིའི་ཐད་ཉམས་མྱོང་ཞན་པ་དང་།  དུས་ཚོད་ཤིན་ཏུ་དཀོན་པའི་དབང་གིས།  ད་དུང་སྐྱོན་དང་ནོར་འཁྲུལ་མི་ཉུང་བ་ཞིག་ཡོད་པ་གདོན་མི་ཟ་བས།  ཤེས་ལྡན་རྣམས་ཀྱིས་དེ་ལུགས་ཀྱིས་དགོངས་ཚུལ་ཐད་ཀར་གསུང་ན།  ང་ཚོས་འཕྲལ་དུ་བསྐྱར་ཞིབ་དང་དག་བཅོས་ཞུ་རྒྱུའི་ཁས་ལེན་ཡོད།  
གང་ལྟར་ཕྱི་ནང་གི་མཐུན་རྐྱེན་ཅུང་འཛོམས་པའི་གོ་སྐབས་ཐུང་ཐུང་ཞིག་བྱུང་བ་དེ་དམ་འཛིན་བྱས་ནས།  དཀའ་བ་དང་བླངས་ཀྱིས་སྟབས་བདེའི་འཕྲུལ་དེབ་སྣ་མང་དེབ་གཟུགས་སུ་བཟོ་བསྐྲུན་བྱས་ཏེ།  རིག་མཛོད་དྲ་བའི་ངོ་མཚར་འཕྲུལ་དེབ་ཏུ་བཀོད་ནས།   ཁྱེད་ཚོར་རིན་མེད་དུ་ཕུལ་བ་ལགས་ན།  དུས་རབས་འདིར་ཕན་རླབས་ཤིན་ཏུ་ཆེ་བའི་བསླབ་བྱ་དང་ལེགས་བཤད་འདི་དག་ལ་ཞིབ་དཔྱོད་དང་།  ཐུགས་དམ་ཉམས་བཞེས་ལྷོད་མེད་ཡོང་བའི་རེ་འདུན་བཅས། 
ངེས་དོན་སྙིང་པོའི་དཔེ་ཚོགས་ཀྱི་གཙོ་སྒྲིག་པ་བེ་རི་རིག་པའི་རྡོ་རྗེས།   བོད་རྒྱལ་ལོ།   ༢༡༣༨ བོད་ཟླ་ ༡༠  ཚེས་ ༡༡  ཕྱི་ལོ་ ༢༠༡༡ ཟླ་ ༡༢ ཚེས་ ༦ ཉིན། 
 

རང་རྣམ་མདོར་བསྡུས། 
 
 
	དེ་ཡང་གངས་ཅན་བོད་ཀྱི་ཡུལ།   མདོ་སྨད་ལྕགས་མོ་མགོ་ལོག་གི་མགར་སྐོར་སྡེ་བའི་འདབས་སུ་གནས་པའི་མི་ཁྱིམ་དབུལ་བོ་ཞིག  ཕ་དོན་འགྲུབ་དང་མ་བསོད་ནམས་མཚོ་གཉིས་ཀྱི་བུ་རུ་རབ་རྒྱལ་མེ་བྱི་སྟེ།  སྤྱི་ལོ་ ༡༩༣༦ ལོར་སྐྱེས།   མི་རིང་བར་གྲུབ་པའི་དབང་ཕྱུག་ཤེས་རབ་དཔལ་གྱིས་སྐྱེ་སྒང་རྟ་མགྲིན་གསང་སྒྲུབ་ཀྱི་སྒོ་ནས་བསྲུང་བ་གནད་སྨིན་གནང༌།  ཚེ་ཆོས་ལ་བར་ཆད་མེད་ཅེས་བཀའ་ལུང་གསལ་བོ་གནང༌།  རང་ལོ་བརྒྱད་ཀྱི་སྟེང་རང་གི་ཕ་རྒན་གྱིས་ཀློག་བསླབ་པ་ན་ལོ་གཅིག་ཙམ་ལས་མ་འགྱངས་བར་འབྲི་ཀློག་རོབ་ཙམ་ཐུབ་པ་བྱུང༌།   ལོ་བཅུའི་སྟེང་ལ་མཚམས་པ་སྨོན་ལམ་བཟང་པོའི་དྲུང་ནས་དུས་འཁོར་དབང་ཆེན་ཞུས།   དེ་ནི་ཚེ་འདིར་དམ་ཆོས་ཐོས་པའི་ཐོག་མ་ཡིན།  
རང་ལོ་བཅོ་ལྔའི་སྟེང་ནས་ལུང་སྐྱ་དགོན་མི་འགྱུར་བདེ་ཆེན་གླིང་དུ་ཚོགས་ཞུགས་བྱས་ཏེ།   ཁྱབ་བདག་སྨོན་ལམ་བཟང་པོ་དང༌།  མཁན་ཆེན་གསང་སྔགས་བསྟན་འཛིན་གཉིས་ཀྱི་དྲུང་ནས་རབ་ཏུ་བྱུང༌།   མིང་ལ་བདེ་ལེགས་རབ་རྒྱས་སུ་བཏགས།   ལོ་གསུམ་ཕྱོགས་གསུམ་གྱི་རིང་ལ་དུས་འཁོར་རིམ་གཉིས་ཀྱི་ཁྲིད་ཕྱག་བཞེས་ལྟར།   ཇོ་ནང་ཏཱ་ར་ནཱ་ཐའི་ཁྲིད་ཡིག་མཐོང་བ་དོན་ལྡན་དང༌།   འབའ་མདའ་བའི་ཁྲིད་ཡིག་གྲུབ་པའི་ལམ་བཟང་སྦྲགས་ཏེ་གསུངས།   གེགས་སེལ་བོགས་འདོན་རྩ་རླུང་འཁྲུལ་འཁོར་བཅས་ཀུན་མཁྱེན་ཇོ་ནང་པའི་ཕྱག་བཞེས་ལྟར་གནང༌།   ཚེ་བློས་བཏང་གི་རྣལ་འབྱོར་བ་རིན་ཆེན་བཟང་པོའི་དྲུང་ནས་ཡང་དུས་འཁོར་དབང་ཆེན་ནོད་པའི་སྐལ་བ་བྱུང༌།   ཕྱིས་སུ་ལམ་ཁོའི་མཁན་རིན་པོ་ཆེའི་དྲུང་ནས་བསྡུས་གྲྭ་དང་ཕར་ཕྱིན་སྒོ་མང་དང་མཐུན་པར་འབའ་མདའ་བའི་ཡིག་ཆའི་སྟེང་ནས་སྦྱངས།   
	དེ་ནས་བླ་བྲང་བཀྲ་ཤིས་འཁྱིལ་གྱི་དགེ་བཤེས་ཨ་ཁུ་འཇིགས་མེད་རིན་པོ་ཆེའི་དྲུང་ནས།   འཇིགས་བྱེད་ཀྱི་དབང༌།   ཝ་མང་སྔགས་སྤྱི།   གསང་འདུས་འགྲེལ་བ་བཞི་སྦྲགས་སོགས་ཀྱིས་རྗེས་སུ་འཛིན་པར་མཛད།   བླ་བྲང་ཁྲི་རིན་པོ་ཆེ་དགེ་འདུན་རྒྱ་མཚོ་ཚང་གི་དྲུང་ནས་ཕར་ཕྱིན་དང་འཇམ་དཔལ་ཞལ་ལུང་དང་བདེ་ལམ་གྱི་ཁྲིད།   ཀུན་མཁྱེན་འཇམ་དབྱངས་བཞད་པའི་འཇིགས་བྱེད་ཆོས་འབྱུང༌།   གྲུབ་མཐའ་ཆེན་མོ་རྩ་འགྲེལ།   བསམ་གཟུགས་སོགས་ཀྱི་ལུང༌།   གཞན་ཡང་སྒྲུབ་ཐབས་རྒྱ་མཚོ༌།   ཇོ་ནང་རྗེ་བཙུན་གྱིས་མཛད་པའི་སྒྲུབ་ཐབས་རིན་འབྱུང་ལུང་དང་བཅས་བཀའ་ཆོས་མང་པོ་ཐོབ།   དགེ་བཤེས་རྔ་བ་སྦྱིན་པ་རྒྱ་མཚོའི་དྲུང་ནས།   བསྟན་པའི་སྒྲོན་མེའི་འདུལ་སྡོམ་གྱི་སྟེང་ནས་དཔེ་ཁྲིད།   དབུ་མ་རྒྱས་པའི་དགག་བྱ་ངོས་འཛིན་ཐད་ཀྱི་བཤད་ལུང་སོགས་མང་དུ་ཐོབ།   ཁོང་གི་མདུན་ནས་བསྙེན་རྫོགས་སྒྲུབ་པའི་སྐལ་བའང་ཐོབ།   བྱ་མེ་དགེ་བཤེས་ཚུལ་ཁྲིམས་ཉི་མའི་དྲུང་ནས་རྟེན་འབྲེལ་ལུང་རིག་སྒྲོན་མེ་ལན་གཉིས་མཉན།   བདེན་བཞིའི་འཇུགས་ལྡོག་ལ་གོ་བ་འོལ་ཙམ་ཆགས།   དགེ་བཤེས་འཇམ་དབྱངས་རྒྱ་མཚོ་ཚང་གི་དྲུང་ནས་དུས་འཁོར་དབང་ཆེན་དང་མདོ་གདུགས་སྒྲོལ་གསུམ་སོགས་ཀྱི་ལུང་ཐོབ།  དགེ་བཤེས་རྔ་བ་གྲགས་པ་ཚང་གི་དྲུང་ནས་དུས་འཁོར་ཊིཀ་ཆེན་དེ་ཉིད་སྣང་བ་དང་དྲང་ངེས་ལེགས་བཤད་སྙིང་པོའི་བཤད་ལུང་ཐོབ།  ཚད་མ་རིགས་རྒྱན་གྱི་དཔེ་ཁྲིད་ཐོབ།   དགེ་བཤེས་འཇིགས་མེད་དཔལ་ལྡན་རྒྱ་མཚོ་ཚང་གི་དྲུང་ནས་དུས་འཁོར་དབང་ཆེན་ཐོབ།  དགེ་བཤེས་བློ་བཟང་རྒྱ་མཚོའི་དྲུང་ནས་སྒྲོལ་མ་རྣལ་འབྱོར་མའི་རྩ་རྒྱུད་ཀྱི་ལུང་ཐོབ། 
	ཀྱེ་རྡོར་གྲྭ་ཚང་གི་མཁས་དབང་རྩིས་རམས་པ་བསམ་འགྲུབ་རྒྱ་མཚོའི་དྲུང་ནས་སྐར་རྩིས་ལྔ་བསྡུས།   ཉི་ཟླར་སྒྲ་གཅན་འཇུག་ཚུལ།   གཟའ་ལྔ་བཅས་ཀྱི་མཛུབ་ཁྲིད་མནོས།   དམུ་དགེ་བསམ་གཏན་ཚང་དང༌།   སྨད་སོག་བཛྲ་ཚང་གི་དྲུང་ནས་པྲ་ཏིའི་སུམ་རྟགས།   སྔོ་ཤུལ་དགོན་ཨ་ཁུ་དམ་ཆོས་ཚང་གི་དྲུང་ནས།   དབྱངས་ཅན་སྒྲ་མདོའི་ཊིཀྐ་འདར་བ་ལོ་ཙཱ་བའི་འགྲེལ་བའི་སྟེང་ནས་ཞིབ་ཁྲིད་མནོས།   མགོ་ལོག་དགེ་བཤེས་ཚུལ་ཁྲིམས་རྒྱ་མཚོའི་དྲུང་ནས་དབུ་མ་རྒྱས་པ་དང༌།   ཝ་མང་བའི་སེམས་སེམས་བྱུང༌།   བསེ་བསྡུས་སོགས་མང་དུ་ཐོབ།   
	བཀྲ་ཤིས་འཁྱིལ་གྱི་གླིང་སྤྲུལ་བའི་སྐུ་སྐལ་བཟང་ལེགས་བཤད་རྒྱ་མཚོ་ཚང་གི་དྲུང་ནས་རྗེ་ཐུ་བཀྭན་པའི་རྟ་མགྲིན་གསང་སྒྲུབ་ལྟ་གོན་བཅས་དང༌།   འཇིགས་བྱེད་དཔའ་ཅིག  གྲུབ་རྒྱལ་ལུགས་ཀྱི་ཚེ་དབང་སོགས་མང་དུ་ཐོབ།   སྟག་གེ་ཚང་སྐལ་བཟང་ཆོས་གྲགས་རྒྱ་མཚོའི་དྲུང་ནས་རྗེའི་ལམ་རིམ་ཆུང་ངུ༌།   ལམ་རིམ་བསྡུས་དོན་དང་རྟེན་འབྲེལ་བསྟོད་པ་གཉིས་ཀྱི་བཤད་ལུང༌།   རྒྱུད་གྲྭའི་འདོན་ཆ་བདེ་གསང་འཇིགས་གསུམ་གྱི་ལུང་བཅས་བཀའ་ཆོས་མང་པོ་ཐོབ།   ཨ་ཁུ་དགེ་འདུན་རྒྱ་མཚོ་ཆེ་བ་ཚང་གི་དྲུང་ནས་རྗེའི་ལམ་རིམ་ཆུང་ངུ་དང་བློ་སྦྱོང་སོགས་མང་དུ་ཐོབ།   རྗེ་གུང་ཐང་བ་སྐུ་ཕྲེང་དྲུག་པ་འཇིགས་མེད་བསྟན་པའི་དབང་ཕྱུག་གི་དྲུང་ནས།   མི་ཏྲ་རྡོར་ཕྲེང་བདེ་མཆོག་རབ་འབྱམས་རྣམས་ཀྱི་དབང་དང༌།   གྲུབ་ཆེན་བརྒྱད་ཅུའི་རྗེས་གནང༌།   དབེན་ས་བའི་གཅོད།   དུས་འཁོར་དབང་ཆེན་གསུམ།   མི་འཁྲུགས་པ་ལྷ་དགུའི་དབང་སོགས་ཆོས་བཀའ་གྲངས་ལས་འདས་པ་ཐོབ།   ཡོངས་ཀྱི་བཤེས་གཉེན་ཆེན་པོ་ལྭ་མོ་ཡོངས་འཛིན་བློ་བཟང་མཁས་གྲུབ་རྒྱ་མཚོའི་དྲུང་ནས།   བདེ་གསང་འཇིགས་གསུམ།   དུས་འཁོར་དབང་ཆེན་ལན་བདུན།   སྦྱོང་རྒྱུད་དཀྱིལ་འཁོར་བཅུ་གཉིས་ཀྱི་ཟུར་བཀའ།   ས་སྐྱ་བའི་མགོན་པོ་གུར་གྱི་སྐོར་ཆ་ཚང༌།   ས་སྐྱའི་གསེར་ཆོས་ཆ་ཚང༌།   བཀའ་བརྒྱུད་པའི་རྔོག་གི་དཀྱིལ་འཁོར་བདུན།   ཇོ་ནང་ཁྲིད་བརྒྱ།   པཎ་ཆེན་ཨ་བྷྱ་ཀ་རའི་ལུགས་ཀྱི་དུས་འཁོར་སྤྱི་བཀའ་སོགས་མང་དུ་ཐོབ།   གཞན་ཡང་གོང་དུ་སྨྲོས་པའི་དགེ་ལྡན་པའི་བླ་མ་རྣམས་ཀྱི་དྲུང་ནས།   གྲུབ་རྒྱལ་ལུགས་ཀྱི་ཚེ་དབང་བཅུ་ཕྲག་ལྷག་ཐོབ།  ཁྱད་པར་སྔ་ཕྱིར་དུས་འཁོར་དབང་ཆེན་ལན་བཅུ་གཉིས་ཙམ་ཐོབ།   སྔ་འགྱུར་གྱི་སྐོར་ལ།   གཏེར་ཆེན་བདུད་འཇོམས་གླིང་བའི་རིགས་སྲས་རྡོ་རྗེ་དགྲ་འདུལ་གྱི་དྲུང་ནས།   གནམ་ཆོས་ཀྱི་བདེ་ཆེན་ཞིང་དབང་སྟེ་འོད་དཔག་མེད་ཀྱི་དབང་ཐོབ།   དེའི་སྐུ་སྲིང་ཕྱིས་སུ་སྔགས་སའི་ཨ་མ་ཚང་ངམ་མཚན་དངོས་མཁའ་ལུ་ཞུ་བའི་དྲུང་ནས།   གཏེར་གསར་བའི་རྫོགས་ཆེན་སྣང་སྦྱང་སོགས་ཐོབ།   ཀློ་སྤྲུལ་སྐུ་ཀ་དག་ཚང་གི་དྲུང་ནས་ཨ་མདོ་དགེ་བཤེས་འཇམ་དཔལ་རོལ་བའི་བློ་གྲོས་ཀྱི་དག་སྣང་དགོངས་གཏེར་རྩ་གསུམ་དྲིལ་སྒྲུབ་ཀྱི་དབང་དང་ལུང་བཅས་ཐོབ།   ཁྲ་གླིང་མཁན་པདྨའི་མཚན་ཅན་གྱི་དྲུང་ནས་རྫོགས་ཆེན་རྒྱུད་བཅུ་བདུན་གྱི་ལུང་སོགས་ཐོབ།   
	ཌཱཀྐི་ཏཱ་རེ་ལྷ་མོ་དང་ནམ་སྤྲུལ་ཟུང་གི་དྲུང་ནས་མཁའ་འགྲོ་མཐིང་འོད་འབར་མ་སོགས་ཐོབ།   རྡོ་གྲུབ་ཆེན་ཐུབ་བསྟན་འཕྲིན་ལས་དཔལ་འབར་གྱི་དྲུང་ནས་སྙིང་ཐིག་ཡ་བཞི་ལན་གཉིས།   རྩ་གསུམ་གྱི་དབང༌།   འཇིགས་མེད་གླིང་བའི་རྒྱུད་ཕུར་གྱི་དབང༌།   སྙིང་ཐིག་ཞལ་འདོན་རྣམས་ཀྱི་ལུང་བཅས་ཐོབ།   དཔལ་ཡུལ་མཁན་རྣམ་གྲོལ་གྱི་དྲུང་ནས།   ཀུན་བཟང་བླ་མའི་ཞལ་ལུང༌།   སྙིང་ཐིག་གི་འདོན་ཆ་ཁ་ཤས།   འཇམ་དཔལ་རྫོགས་པ་ཆེན་པོའི་སྨོན་ལམ་གྱི་ལུང་སོགས་ཐོབ།   མཁན་ཆེན་མུན་སེལ་གྱི་དྲུང་ནས།   དཔལ་སྤྲུལ་བའི་ཐོག་མཐའ་བར་གསུམ་དུ་དགེ་བའི་གཏམ་དང༌།   ཚིག་གསུམ་གནད་བརྡེག་སོགས་ཐོབ།   མཁན་ཆེན་འཇིགས་མེད་ཕུན་ཚོགས་ཀྱི་དྲུང་ནས།   ཕུར་བ་ཡང་གསང་སྤུ་གྲིའི་དབང༌།   རྟེན་འབྲེལ་ཉེས་སེལ།   དག་སྣང་གི་ཟབ་ཆོས་འཇམ་དཔལ་ཞི་སྒྲུབ་སོགས་ཐོབ།   ༧གོང་ས་ཐམས་ཅད་མཁྱེན་པ་མཆོག་གི་དྲུང་ནས།   ཀུན་བཟང་བླ་མའི་ཞལ་ལུང༌།   རྗེ་མི་ལའི་རྣམ་མགུར།   རྫོགས་པ་ཆེན་པོ་སེམས་ཉིད་ངལ་གསོ།   ཇོ་ནང་དང་སྙིང་མའི་བསྟན་འབར་མ།   གྲུབ་མཐའ་རིས་མེད་ཀྱི་བསྟན་འབར་མ།   གུ་རུ་ཆོས་དབང་ནས་བརྒྱུད་པའི་གུ་རུའི་བླ་སྒྲུབ་དང༌།   བྱང་གཏེར་རིག་འཛིན་གདུང་སྒྲུབ་རྒྱས་འབྲིང་བསྡུས་གསུམ་གྱི་དབང༌།   གཞན་ཡང་བདེ་མཆོག་དྲིལ་བུ་ལྷ་ལྔའི་དབང༌།   དྲིལ་བུ་ལུས་དཀྱིལ།   སྒྲོལ་དཀར་གྱི་ཚེ་དབང་བཅས་བཀའ་དྲིན་བསྩལ་ཏོ།།  དཔལ་ཡུལ་བླ་མ་བཟང་རིས་ཀྱི་དྲུང་ནས་མི་ཕམ་དུས་འཁོར་འགྲེལ་ཆེན་ཐོབ།  གསང་ལུང་མཁན་ཆོས་ཀྱི་ཉི་མའི་དྲུང་ནས་དཔལ་སྤྲུལ་གསུང་འབུམ་དང་།  རྡོ་གྲུབ་བསྟན་པའི་ཉི་མའི་གསུང་འབུམ་གྱི་ལུང་ཐོབ།  ཆགས་མེད་རི་ཆོས་ཐོབ།  ཇོ་ནང་བསྟན་བདག་གཙང་པ་མཆོག་སྤྲུལ་འཇིགས་མེད་རྡོ་རྗེའི་དྲུང་ནས་དུས་འཁོར་དབང་ཆེན་ཐོབ།  གོང་སྨྲོས་བླ་མ་རྣམས་ཀྱི་དྲུང་ནས་བཀའ་རྒྱ་ཅན་གྱི་སྐོར་མང་དུ་ཐོབ་ཀྱང་འདིར་མ་སྨྲོས།   ད་ལྟ་རང་ལོ་བདུན་ཅུར་ལོན་ནའང༌།   མཆོག་གསུམ་དང་ལས་འབྲས་ལ་ཡིད་ཆེས་ཅུང་ཟད་ཡོད་པ་ཙམ་ལས།   ལུང་དང་རྟོགས་པའི་ཡོན་ཏན་གྱི་དྲི་ཙམ་ཡང་མི་བྲོ་ནའང༌།  དེབ་ཆུང་འདི་སྒྲིག་པའི་ངལ་བ་བྱས་པ་ནི།   རང་འདྲ་རེ་ལ་ཕན་སྲིད་དམ་སྙམ་ནས་སུག་ལས་བགྱིས་པའོ།།  
སྨྲས་པ། 
		རྣ་བའི་བུ་གར་སོན་པའི་ཆོས་ཀྱི་མཛོད།། 
		སེམས་ཀྱི་བུ་ཆུང་ལག་ནས་གང་དུ་སོང༌།། 
		སྐྱེས་བུ་ཆུང་ངུའི་ལམ་གྱིས་དབུལ་བཞིན་དུ།། 
		ཟབ་གསང་སྔགས་ཀྱི་གླེང་མོལ་ཡ་མ་བརླ།། 
 
		ཕྱི་རུ་བཀྲ་ཤིས་སྣོད་ཀྱི་འཇིག་རྟེན་བདེ།། 
		ནང་དུ་བཀྲ་ཤིས་བཅུད་ཀྱི་སེམས་ཅན་སྐྱིད།། 
		གཞན་དུ་བཀྲ་ཤིས་བསྟན་འཛིན་ཐུགས་བཞེད་འགྲུབ།། 
		རྟག་ཏུ་བཀྲ་ཤིས་དཔལ་ཀྱིས་འཚོ་བར་ཤོག། 
 

མཁས་འཇུག་སྐབས་ཀྱི་ཟིན་ཐོ།
 
 
མཁས་འཇུག་གི་སྐབས་ཀྱི་ཟིན་ཐོ་རྨོངས་མུན་སེལ་བའི་འོད་སྣང་། 

 
བཅོམ་ལྡན་འདས་འཇམ་དཔལ་གཞོན་ནུར་གྱུར་པ་ལ་ཕྱག་འཚལ་ལོ།། རྒྱུད་བྱིན་གྱིས་བརླབས་ཏེ་ཆོས་རབ་ཏུ་རྣམ་པར་འབྱེད་པའི་བློ་གྲོས་ཀྱི་སྣང་བ་སྩལ་ཏུ་གསོལ།
ཨང་གྲངས་དང་པོ་ལྡེབ་གྲངས་དང་། གཉིས་པ་ཐིག་ཕྲེང་ཡིན་པ་ཤེས་དགོས། སྡོམ་བྱང་ལས་ ༤༤-༡ གི་བཞི་བཅོམ་དྲུག་ལྡན་ཞེས་པ། ༦༦-༡༠ ན་གསལ་མོད། གཞུང་གཞན་ལས། དབང་ཕྱུག་དང་ནི་གཟུགས་བཟང་དང་།། དཔལ་དང་གྲགས་དང་ཡེ་ཤེས་དང་།། བརྩོན་འགྲས་ཕུན་སུམ་ཚོགས་པ་ལ།། ལེགས་པའམ་སྐལ་པ་དྲུག་ཅེས་བྱ།། ཞེས་གསུངས། མཁས་འཇུག་གཞུང་གི ༩༧-༣ དབུས་མཐའ་ལས། གཅིག་དང་རྒྱུ་དང་ཟ་བ་དང་།། བྱེད་པ་དང་ནི་དབང་བསྒྱུར་དང་།། བདག་པོའི་དོན་དང་རྟག་པ་དང་།། ཉོན་མོངས་པ་དང་དག་པའི་གནས།། རྣལ་འབྱོར་ཅན་དང་མ་གྲོལ་གྲོལ།། འདི་དག་ལ་ནི་བདག་ཏུ་ལྟ།། ཞེས་གསུངས། འདི་དག་ནི། བདག་ལ་གཅིག་པུར་ལྟ་བ་དང་། རྒྱུར་ལྟ་བ་དང་། ཟ་བ་པོའམ་ལོངས་སྤྱོད་པ་པོར་ལྟ་བ་དང་། བྱེད་པ་པོར་ལྟ་བ་དང་། དབང་བསྒྱུར་པ་པོར་ལྟ་བ་དང་། བདག་བདག་པོར་ལྟ་བ་དང་། བདག་རྟག་པར་ལྟ་བ་དང་། བདག་ཉོན་མོངས་པ་དང་དག་པའམ་བྱང་ཆུབ་པའི་གནས་སུ་ལྟ་བ་དང་། བདག་རྣལ་འབྱོར་ཅན་དུ་ལྟ་བ་དང་། བདག་མ་གྲོལ་བ་དང་གྲོལ་བའི་གནས་སུ་ལྟ་བ་སྟེ་བཅུའོ།། 
༡༠༢-༡༡ བྱེ་སྨྲའི་རྡུལ་ཆ་མེད་དུ་བཞེད། རྡུལ་ཕྲ་རབ་བདུན་རྡུལ་ཕྲན་ཡིན་མོད། རྡུལ་ཕྲ་རབ་ནི་གཟུགས་ཅན་གྱི་ཆུང་བའི་མཐར་ཐུག་པ་ཡིན་ལ། དེ་ལ་ཕྱོགས་ཆ་མེད་ཀྱང་རྡུལ་རྫས་བརྒྱད་འདུས་ཀྱི་གོང་བུ་ཡིན་ནོ།། རྡུལ་ལ་ནི། རིགས་མི་མཐུན་པ་ས་ཆུ་མེ་རླུང་གཟུགས་དྲི་རོ་རེག་གི་རྡུལ་རྫས་བརྒྱད་རྡུལ་ཕྲ་རབ་ལ་ཡོད་ཀྱང་། དེས་རགས་པར་མི་འགྱུར་ཏེ། རིགས་མི་མཐུན་གྱི་རྡུལ་ཚོགས་པས་གཅིག་གི་གོ་ས་གཅིག་གིས་མི་འགོག་པའི་ཕྱིར། རིགས་མཐུན་པ་རྡུལ་བདུན་ཙམ་འདུས་པ་ནི་རགས་པ་རྩོམ་པའི་རྡུལ་ཡིན་ཏེ། ཕྱོགས་ཆ་དང་བཅས་པའི་བསགས་རྡུལ་ཡིན་པའི་ཕྱིར་རོ་ཟེར།། དབང་པོའི་རྡུལ་བསགས་རྡུལ་ཡིན་མིན་དཔྱད། 
༡༡༢-༡༦ གཙོ་འཁོར་གྱི་ཤེས་པ་རྣམས་མཚུངས་ལྡན་རྣམ་པ་ལྔ་མཚུངས་ཀྱི་སྐྱེ་ཚུལ་ནི། རྟེན་དམིགས་རྣམ་རྫས་དུས་ལྔ་མཚུངས་པའོ།། དཔེར་ན། ཡུལ་ཨུལྤལ་སྔོན་པོ་འཛིན་པའི་སྔོན་འཛིན་མིག་གི་ཤེས་པ་སྐྱེས་ཚེ་སྔོན་འཛིན་མིག་ཤེས་ཏེ་མིག་དབང་ལ་བརྟེན་ནས་སྐྱེ་བ་བཞིན། དེའི་འཁོར་སེམས་བྱུང་རྣམས་ཀྱང་མིག་དབང་ལ་བརྟེན་ནས་སྐྱེ་བས་རྟེན་མཚུངས། མིག་ཤེས་དེས་ཡུལ་ཨུལྤལ་གྱི་སྔོན་པོ་ལ་དམིགས་ནས་སྐྱེ་བས་ཚེ། དེའི་འཁོར་གྱི་སེམས་བྱུང་རྣམས་ཀྱང་སྔོན་པོ་ལ་དམིགས་པས་དམིགས་པ་མཚུངས། སྔོ་འཛིན་མིག་ཤེས་ཨུལྤལ་གྱི་སྔོན་པོའི་རྣམ་པར་སྐྱེས་ཚེ། དེའི་འཁོར་གྱི་སེམས་བྱུང་རྣམས་ཀྱང་སྔོན་པོའི་རྣམ་པར་སྐྱེ་བས་རྣམ་པ་མཚུངས། སྔོ་འཛིན་མིག་ཤེས་རྫས་རེ་རེ་བ་སྟེ་གཅིག་ཡིན་པ་བཞིན། དེའི་འཁོར་གྱི་ཚོར་བ་སོགས་སེམས་བྱུང་རྣམས་རེ་རེ་བ་ཡིན་པས་རྫས་མཚུངས། སྔོ་འཛིན་མིག་ཤེས་དང་དེའི་འཁོར་གྱི་སེམས་བྱུང་རྣམས་སྐྱེ་གནས་འགག་གསུམ་ཅིག་ཆར་དུ་བྱེད་པས་དུས་མཚུངས་ཞེས་བཤད་དོ།། དེ་བཞིན་རྣ་བའི་རྣམ་ཤེས་དང་དེའི་འཁོར་གྱི་སེམས་བྱུང་རྣམས་ལ་རིགས་འགྲེས་བྱས་ན་སླའོ།། 
འདི་ནི་མཛོད་ ༡༡༥-༡༩ སེམས་དང་སེམས་བྱུང་གི་ཁྱད་པར་ནི། དབུས་མཐའ་ལས། དེ་ལ་དོན་མཐོང་རྣམ་པར་ཤེས།། དེ་ཡི་ཁྱད་པར་སེམས་ལས་བྱུང་།། གསུངས་པ་ལྟར་ཡུལ་གྱི་ངོ་བོ་རིག་པ་གཙོ་སེམས་དང་། ཡུལ་གྱི་ཁྱད་པར་རིག་པ་སེམས་བྱུང་ངོ་།། ངོ་བོ་དང་ཁྱད་པར་ནི། ཡུལ་ཡིད་ལ་ཤར་ཚེ་བུམ་པ་ཁྱད་གཞི་དང་། བུམ་པའི་མཛེས་པ་སོགས་ཁྱད་པར་དུ་སྣང་བ་ལྟར་འཇོག་པ་ལས། གཞི་གྲུབ་ན་རང་གི་ངོ་བོ་འཛིན་པའི་ཁྱབ་པོ།། 
༡༡༦-༨ ཐོགས་མེད་སྐུ་མཆེད་ཀྱིས་རྣམ་ཤེས་ཚོགས་བརྒྱད་བཞེད་དེ། ཚོགས་དྲུག་གི་སྟེང་དུ་ཉོན་ཡིད་དང་། ཀུན་གཞིའི་རྣམ་ཤེས་གཉིས་བཅས་བརྒྱད་དོ།། ཉོན་ཡིད་ནི་ཡིད་ཤེས་ཀྱི་བྱེ་བྲག་བདག་ཏུ་རློམ་སེམས་པ། ནང་དུ་ཀུན་གཞིའི་རྣམ་ཤེས་ལ་དམིགས་པ། འཁོར་བདག་ལྟ་དང་། ངའོ་སྙམ་པའི་ང་རྒྱལ། བདག་ཏུ་ཆགས་པ། མ་རིག་པ་སྟེ་ཉོན་མོངས་བཞི་དང་མཚུངས་བར་ལྡན་པ་ཞིག་གོ། ཀུན་གཞིའི་རྣམ་ཤེས་ནི། དམིགས་པ་ནང་བག་ཆགས་དང་སྣོད་བཅུད་ཀྱི་འཇིག་རྟེན་སོགས་ལ་དམིགས་ནས། རྣམ་པ་རིས་སུ་མ་ཆད་པ། ངོ་བོ་མ་སྒྲིབ་ལུང་མ་བསྟན། བྱེད་ལས་ས་བོན་ནམ་བག་ཆགས་ཐམས་ཅད་འཛིན་པ། སེམས་ཀྱི་གཞི་གསལ་རིག་ཙམ་སྤྱི་དོན་གྱི་སྣང་བ་འབྱུང་རུང་ཞིག་ཏུ་བཞེད་པ་འདྲ། རྗེ་ཡབ་སྲས་ཀྱིས་ཉོན་ཡིད་སྤང་བྱ་དང་། ཀུན་གཞི་ཡེ་ཤེས་སུ་འགྱུར་བར་བཞེད་ཀྱང་། སྔ་འགྱུར་བས་གཉིས་ཀ་གནས་འགྱུར་བར་གསུངས་སོ།། ཕུང་པོ་ལ་མཁས་ན་བདག་ལ་གཅིག་ཏུ་ལྟ་བ་ལྡོག་པར་འགྱུར་རོ།། ཕུང་པོ་ལྔའི་སྐབས་སོ།། 
གཉིས་པ་ཁམས་ཀྱི་སྐབས་སུ། ༡༡༧-༡༧མཛོད་ལུགས་ལ་མིག་སོགས་ཀྱི་ས་བོན་མིག་སོགས་ཀྱི་ཁམས་ཀྱི་དོན་དུ་བཞེད་ཀྱང་། ཁམས་བཅོ་བརྒྱད་སྐབས་ཀྱི་ཁམས་ཀྱི་དོན་མིག་སོགས་ཀྱི་ས་བོན་ལ་འཇོག་པ་མི་འཐད་དེ། དེ་ནི་རང་གི་མཚན་ཉིད་འཛིན་པའི་སྒོ་ནས་འཇོག་པ་དང་། ཡུལ་དབང་རྣམ་ཤེས་ཀྱི་ཁམས་བཅོ་ལྔ་ནི་མིག་སོགས་དེ་དང་དེའི་རིགས་སམ་འབྱུང་གནས་ཡིན་པའི་སྒོ་ནས་འཇོག་པའི་ཕྱིར། དང་པོ་གྲུབ་སྟེ། རང་འགྲེལ་ལས། བཞི་བོ་དེ་དག་ནི་རང་གི་མཚན་ཉིད་དང་། རྒྱུར་བྱས་པའི་གཟུགས་འཛིན་པའི་ཕྱིར་ཁམས་དག་གོ། ཞེས་གསུངས་པའི་ཕྱིར། གཉིས་པ་གྲུབ་སྟེ། དགྲ་བཅོམ་ཐ་མའི་མིག་སོགས་དེ་དག་གིས་ཀྱང་རང་ལ་དམིགས་པའི་སེམས་སེམས་བྱུང་གི་བྱེད་རྒྱུ་སོགས་རྒྱུ་དྲུག་གང་རུང་བྱེད་པས་དེ་དག་གི་འབྱུང་གནས་སུ་བཞག་པའི་ཕྱིར་ཏེ། དེས་ན་འདུས་མ་བྱས་ཀྱང་རིགས་སམ་འབྱུང་གནས་ཀྱི་སྒོ་ནས་ཁམས་སུ་འཇོག་པ་དེ་རུང་བའི་ཕྱིར་ཏེ། གང་སྤེལ་ལས། སེམས་དང་སེམས་ལས་བྱུང་བ་རྣམས་དམིགས་པ་དང་བདག་པོའི་རྐྱེན་དུ་གྱུར་པའི་འདུས་མ་བྱས་རྣམས་འབྱུང་གནས་ཉིད་དུ་གྲུབ་པོ།། ཞེས་གསུངས་པའི་ཕྱིར་རོ།། འོན་ཀྱང་སྐབས་འདིའི་ཡུལ་དབང་རྣམ་ཤེས་ཀྱི་ཁམས་བཅོ་ལྔ་ས་བོན་གྱི་སྒོ་ནས་འཇོག་པ་མ་ཡིན་ཏེ། དགྲ་བཅོམ་ཐ་མའི་མིག་དེ་མིག་གི་ས་བོན་མ་ཡིན་པའི་ཕྱིར་ཏེ། རིགས་རྒྱུན་མེད་པའི་ཕྱིར། ཐ་མའི་མིག་དེ་མིག་གི་རིགས་སམ་འབྱུང་གནས་ཡིན་ཏེ། རང་གི་བྱེད་འབྲས་ཀྱི་མིག་གི་བྱེད་རྒྱུ་ཡིན་པའི་ཕྱིར་རོ།།
ནམ་མཁའ་སོགས་རང་ལ་དམིགས་པའི་སེམས་སེམས་བྱུང་གི་རྐྱེན་ཡིན་པའི་སྒོ་ནས་ཁམས་སུ་འཇོག་རུང་བ་ཙམ་ལས་ཡུལ་དབང་རྣམ་ཤེས་ཀྱི་ཁམས་བཅོ་ལྔ་གང་རུང་དུ་འཇོག་རུང་བར་གསུངས་པ་མ་ཡིན་ནོ།། ནམ་མཁའ་དམིགས་རྐྱེན་ཙམ་དུ་འཇོག་པ་ནམ་མཁའ་རྫས་གྲུབ་ཏུ་ཁས་ལེན་པས་ཡིན་ནམ་དཔྱད། ༡༡༨-༦ཆོས་ཁམས་ནི་ཡིད་དབང་དང་ཡིད་ཤེས་ཁོ་ནས་ཡུལ་ཡིན་དགོས། སྤྱིར་ཆོས་ཐམས་ཅད་ཡིད་ཤེས་ཀྱི་ཡུལ་ཡིན་ནའང་དབང་ཤེས་གཞན་གྱི་ཡུལ་ཡང་ཡིན་ལ། ཆོས་ཁམས་ནི་ཕལ་བའི་དབང་ཤེས་ཀྱི་ཡུལ་མིན་ནོ།། ཁམས་ཀྱི་སྐབས་སོ།། ༡༢༣-༡༦སྐྱེ་མཆེད་སྐབས་ནི། ཕུང་ཁམས་སྐྱེ་མཆེད་གསུམ་བསྟན་པའི་དགོས་པ་ནི། མཛོད་ལས། རྨོངས་དབང་འདོད་རྣམས་གསུམ་གྱི་ཕྱིར། ཅེས་པ་ལྟར་རྨོངས་པ་གསུམ་ལྡོག་པ་དང་། དབང་པོ་རྣམས་རྣོ་འབྲིང་རྟུལ་གསུམ་རྗེས་སུ་འཛིན་པ་འདོད་པ་རྣམས་རྗེས་སུ་འཛིན་པའི་ཆེད་དུ་ཡིན་ནོ།། ཕྱི་མ་གཉིས་གོ་སླ་ལ། རྨོངས་པ་ལྡོག་ཚུལ་ནི་སེམས་བྱུང་ལ་རིལ་བོར་འཛིན་པ་ལྡོག་ཆེད་དུ་ཕུང་པོ་ལྔ་དང་། གཟུགས་ལ་རིལ་བོར་འཛིན་པའི་རྨོངས་པ་ལྡོག་ཆེད་དུ་སྐྱེ་མཆེད་བཅུ་གཉིས་དང་། གཟུགས་སེམས་གཉིས་ཀ་ལ་རིལ་བོར་འཛིན་པའི་རྨོངས་པ་ལྡོག་ཆེད་དུ་ཁམས་བཅོ་བརྒྱད་བསྟན་པའོ།། 
ཕུང་ཁམས་སྐྱེ་མཆེད་ཀྱི་སྒྲ་བཤད་ནི། མཛོད་ལས། སྤོང་དང་སྐྱེ་སྒོ་རིགས་ཀྱི་དོན་ཞེས་པ་ལྟར་རོ།། ལུགས་འདིའི་ཤེས་བྱ་ཐམས་ཅད་གཞི་ལྔར་འདུ་བར་འདོད་ཅིང་། དེ་ལྔ་གའང་དོན་བྱེད་པའི་དངོས་པོ་དང་རྫས་སུ་འདོད། འདུས་མ་བྱས་རྣམས་ཀྱང་དོན་བྱེད་ནུས་པའི་རྫས་སུ་འདོད་དོ།། སེམས་ཀྱི་ས་མང་བཅུ་ནི་མཛོད་ལས། ཚོར་དང་འདུ་ཤེས་སེམས་པ་དང་།། འདུན་དང་རེག་དང་བློ་གྲོས་དྲན།། ཡིད་ལ་བྱེད་དང་མོས་པ་དང་།། ཏིང་ངེ་འཛིན་སེམས་ཐམས་ཅད་ལ།། ཞེས་དང་། དགེ་བའི་ས་མང་བཅུ་ནི། དགེ་བ་བཅུ་གཅིག་ལས་གཏི་མུག་མེད་པ་དོར་བའི་བཅུའོ།། 
ཉོན་མོངས་ཆེན་པོའི་ས་བ་དྲུག་ནི། མཛོད་ལས། རྨོངས་དང་བག་མེད་ལེ་ལོ་དང་།། མ་དད་པ་དང་རྨུགས་དང་རྒོད།། ཉོན་མོངས་ཅན་ལ་རྟག་ཏུ་འབྱུང་།། མི་དགེ་བའི་ས་བ་གཉིས་ནི། ངོ་ཚ་མེད་པ་དང་ཁྲེལ་མེད་པའོ།། ད་དུང་ཉོན་མོངས་ཆུང་ངུའི་ས་བ་བཅུ། མ་ངེས་པ་བརྒྱད་སོགས་ཡོད་དོ།། འདི་དག་ཆོས་ཁམས་ཀྱི་ཕྱོགས་ཡིན་པས་ཆོས་ཀྱི་སྐྱེ་མཆེད་ཀྱིས་བསྡུས་སོ།། སྐྱེ་མཆེད་ཀྱི་སྐབས་སོ།། 
རྟེན་འབྲེལ་གྱི་སྐབས། ༡༣༢-མདོ་ལས། རྟེན་ཅིང་འབྲེལ་བར་འབྱུང་བ་ཞེས་བྱ་བ་ནི་འདི་ལྟ་སྟེ། འདི་ཡོད་པས་ན་འདི་འབྱུང་ལ། འདི་སྐྱེས་པའི་ཕྱིར་འདི་སྐྱེ་བ་སྟེ། གང་འདི་མ་རིག་པའི་རྐྱེན་གྱིས་འདུ་བྱེད་རྣམས། འདུ་བྱེད་ཀྱི་རྐྱེན་གྱིས་རྣམ་པར་ཤེས་པ་ཞེས་པ་ནས་སྐྱེ་བ་ནས་རྒ་ཤིའི་བར་དུ་སྦྱར་ཞིང་འདི་དག་གི་དོན་ཀུན་བཏུས་ལས། མཚན་ཉིད་ཇི་ལྟ་བུ་ཞེ་ན། གཡོ་བ་མེད་པའི་རྐྱེན་ལས་བྱུང་བ་དང་། མི་རྟག་པའི་རྐྱེན་ལས་བྱུང་བ་དང་། ནུས་པའི་རྐྱེན་ལས་བྱུང་བའི་ཕྱིར་རོ།། ཕྱི་རོལ་བ་འགའ་ཞིག་ལྟར། ཚངས་པ་དང་། དབང་ཕྱུག་དང་། ཁྱབ་འཇུག་སོགས་ཀྱི་བློའི་གཡོ་བ་ལས་བྱུང་བ་མིན་པ་ཚིག་དང་པོས་བསྟན། ཚངས་པ་སོགས་རྟག་པ་དང་གྲངས་ཅན་པའི་སྤྱི་གཙོ་བོའི་རྣམ་འགྱུར་ཡིན་པ་དགག་པའི་ཕྱིར་ཚིག་གཉིས་པས་བསྟན། རྒྱང་འཕེན་པའི་རྒྱུ་མེད་དང་། བྲམ་ཟེ་མང་པོས་རྒྱུ་འབྲས་འཆོལ་བར་དགག་པའི་དོན་དུ་རྒྱུ་གང་ཡིན་ལས་འབྲས་བུ་མི་སྐྱེ་བར་འདུ་བྱེད་མ་རིག་པ་ལས་འབྱུང་བ་ལྟ་བུ་རང་སྐྱེད་པའི་ནུས་པ་དང་ལྡན་པའི་རྗེས་སུ་མཐུན་པའི་རྒྱུ་ཞིག་གིས་སྐྱེད་དགོས་ཞེས་ཚིག་གསུམ་པས་བསྟན་ཏོ།། རང་གི་འདོགས་བྱེད་ལ་ལྟོས་ནས་གྲུབ་པ་རྟེན་འབྱུང་གི་མཚན་ཉིད་ཡིན་པར་དབུ་མ་པས་བཞེད་ལ། རྐྱེན་གསུམ་ལ་བརྟེན་ནས་བྱུང་བ་འདུས་བྱས་རྟེན་འབྲེལ་གྱི་མཚན་ཉིད་དུ་བྱས་ཏེ་དཔྱད་དགོས། རྐྱེན་གསུམ་ནི་རྣམ་པར་འབྱེད་པའི་མདོ་ལས། འདི་ཡོད་པས་འདི་འབྱུང་། འདི་སྐྱེས་པའི་ཕྱིར་འདི་སྐྱེ་སྟེ། འདི་ལྟར་མ་རིག་པའི་རྐྱེན་གྱིས་འདུ་བྱེད་སོགས་གསུངས། དེའི་དོན་ཀུན་བཏུས་ལས་གསུངས་པ་ལྟར་གོང་དུ་བཤད་པ་དེ་ལྟར་རོ།། 
༡༣༧-༡༥ ཚེ་འཕོ་བ་ཇི་ལྟར་ཞུས་པའི་མདོ་ལས། ཀྱེ་རྒྱལ་པོ་ཆེན་པོ། འདི་ལ་དཔེ་བརྒྱད་ཡོད་དེ་སོགས་གསུང་པའི་དོན་མགོན་པོ་ཀླུ་སྒྲུབ་ཀྱིས་ཚིགས་བཅད་དུ་བསྡུས་པ་ནི། ཁ་ཏོན་མར་མེ་སོགས་སོ།། དེས་སྔ་ཕྱིའི་བསལ་བྱ་སོགས་གཞུང་གཞན་ལས་ཤེས་པར་བྱའོ།། 
༡༤༡-༡༡ དེ་ལྟར་རྟེན་ཅིང་འབྲེལ་བ་ནས། སངས་རྒྱས་ཆོས་ཀྱི་སྐུ་མཐོང་བ་ཡིན་ནོ།། ཞེས་པའི་དོན། གསེར་ཐུབ་ཀྱི་ཚིགས་སུ་བཅད་པ། གཟུགས་སྐུ་མ་མཐོང་སངས་རྒྱས་མཐོང་།། བདེན་མཐོང་སངས་རྒྱས་གཞན་དུ་མེད།། འཕགས་པའི་སྡིག་དངོས་མེད་མཐོང་ན།། སྐྱེ་འཆི་འཇིགས་མེད་སངས་རྒྱས་ཐོབ།། ཅེས་དང་། བཤེས་སྤྲིངས་ལས། རྟེན་ཅིང་འབྲེལ་བར་འབྱུང་འདི་རྒྱལ་རྣམས་ཀྱི།། གསུང་གི་མཛོད་ཀྱི་གཅེས་པ་ཟབ་མོ་སྟེ།། གང་གིས་འདི་ནི་ཡང་དག་མཐོང་བ་དེས།། ཆོས་མཐོང་དེ་ཡི་དེ་བཞིན་གཤེགས་པ་མཐོང་།། ཞེས་པ་ལྟར་རོ། རྟེན་འབྲེལ་གྱི་སྐབས་སོ།། 
༡༤༧-༣ གནས་དང་གནས་མིན་གྱི་སྐབས་སུ། རྒྱ་གར་ན་གྲུབ་མཐའ་སྨྲ་བ་བཞི་ཡོད་པ་ལས། བྱེ་བྲག་སྨྲ་བ་དང་མདོ་སྡེ་བ་གཉིས་གྲུབ་མཐའ་འོག་མ་ཡིན། ལུགས་འདིར་ཐེག་པའང་དམན་པའི་གྲུབ་མཐའ་ཡིན། འདི་གཉིས་ཀྱི་དང་པོ་བྱེ་སྨྲས་ནི། མཛོད་ལས། གང་ལ་བཅོམ་དང་བློ་ཡིས་གཞལ།། བསལ་ན་དེ་བློ་མི་འཇུག་པ།། བུམ་ཆུ་བཞིན་དུ་ཀུན་རྫོབ་ཏུ།། ཡོད་དེ་དོན་དམ་ཡོད་གཞན་ནོ།། ཞེས་པ་ལྟར། བཅོམ་གཞིག་བྱས་ན་རང་འཛིན་གྱི་བློ་འདོར་དུ་རུང་བའི་ཆོས་ཀུན་རྫོབ་བདེན་པ། མཚན་གཞི་ནི་བུམ་པ་དང་། ཕྲེང་བ་ལྟ་བུའོ། བཅོམ་གསལ་བྱས་ན་རང་འཛིན་བློ་འདོར་དུ་མི་རུང་བ་དོན་དམ་བདེན་པ། མཚན་གཞི་ནི་རྡུལ་ཕྲན་དང་། དུས་མཐའི་སྐད་ཅིག་མ་ལྟ་བུའོ། མདོ་སྡེ་བའི་ལུགས་ལ། རྣམ་འགྲེལ་ལས། དོན་དམ་དོན་བྱེད་ནུས་པ་གང་།། དེ་ནི་དོན་དམ་བདེན་པ་སྟེ།། གཞན་ནི་ཀུན་རྫོབ་ཡིན་པར་འདོད།། ཅེས་པ་ལྟར། རང་མཚན་རྣམས་དོན་དམ་བདེན་པ་དང་། སྤྱི་མཚན་རྣམས་ཀུན་རྫོབ་བདེན་པར་འདོད་པས། མཚན་གཞི་ནི་རིམ་བཞིན། བུམ་པ་དང་ནམ་མཁའ་ལྟ་བུའོ།། འདི་གཉིས་ཕྱི་དོན་བདེན་གྲུབ་ཏུ་སྨྲ་བས་དོན་སྨྲ་སྡེ་གཉིས་ཞེས་གྲགས་སོ། དབུ་སེམས་ཀྱི་བདེན་གཉིས་ནི་གོང་འོག་ཀུན་ནས་རྒྱས་པར་གསུངས་ཡོད་པས་མ་བྲིས་སོ།། 
༡༤༧-༡༤ བྱེ་སྨྲས་འདུས་བྱས་རྣམས་ཀྱི་མཚན་ཉིད་སྐྱེ་གནས་འཇིག་པ་གསུམ་འཇོག། རྩ་བའི་སྐྱེ་གནས་འཇིག་གསུམ་གྱིས། རྗེས་སུ་མཐུན་པའི་མཚན་ཉིད་དྲུག་སྐྱེད་པར་བྱེད་དེ། འདུས་བྱས་ཀྱི་མཚན་གཞི་བུམ་པ་ལྟ་བུར་མཚོན་ན། བུམ་པ་གནས་པ་འདུས་བྱས་ཡིན་པས་སྐྱེ་དགོས། དེ་རྩ་བའི་སྐྱེ་བས་སྐྱེད་པར་བྱེད། བུམ་པ་གནས་པ་གནས་པ་ཡང་སྐྱེ་དགོས། དེ་རྩ་བའི་སྐྱེ་བས་སྐྱེད་པར་བྱེད། བུམ་པ་གནས་པ་འཇིག་དགོས། དེ་ཡང་སྐྱེ་དགོས། དེ་ཡང་རྩ་བའི་སྐྱེ་བས་སྐྱེད་པར་བྱེད་དོ། དེ་བཞིན་བུམ་པ་འཇིག་པ་དང་།། བུམ་པ་འཇིག་པ་གནས་པ་དང་།། བུམ་པ་འཇིག་པ་འཇིག་པ་རྣམས་རྩ་བའི་སྐྱེ་བས་སྐྱེད་པར་བྱེད་པ་བཞིན་ཤེས་པར་བྱའོ།། བྱེ་སྨྲའི་འདོད་པ་གཙོ་ཆེ་བར། ཤེས་བྱ་གཞི་ལྔ། འཇིག་པ་དོན་གཞན། དུས་གསུམ་རྫས་གྲུབ། བརྗོད་མེད་ཀྱི་བདག། ཤེས་པས་རང་དང་ཡུལ་མི་རིག་པ། མཚན་མཚོན་ཐ་དད། རྩོམ་བྱེད་དོན་དམ་པ། ཀུན་གཞི་མི་འདོད་པ་སོགས་སོ།། མདོ་སྡེ་བའི་ཁྱད་པར་གྱི་འདོད་ཚུལ། སྐྱེད་བྱེད་རྐྱེན་བཞི། སྣང་བ་བློ། ཡུལ་ལྐོག་གྱུར། རྡུལ་བར་མེད། དབང་པོ་ནུས་པ། མི་ལྡན་པ་ཀུན་བཏགས། མྱང་འདས་དངོས་མེད་སོགས་སོ།། དབུ་སེམས་ཀྱི་གྲུབ་མཐའ་ནི་གོང་འོག་ནས་མང་དུ་འབྱུང་བས་ཤེས་ནུས་སོ།། གནས་དང་གནས་མིན་གྱི་སྐབས་སོ།། 
༡༥༧-༢ དབང་པོའི་སྐབས། དབང་པོ་གང་གི་རྒྱུན་ཞུགས་སོགས། ཞེས་པའི་འབྲས་བུ་བཞི་ནི། འཇིག་ལྟ་ཀུན་བཏགས། ཚུལ་ཁྲིམས་བརྟུལ་ཞུགས་མཆོག་འཛིན། ཐེ་ཚོམ་ཉོན་མོངས་ཅན་ཏེ། མཐོང་སྤང་ཀུན་སྦྱོར་གསུམ་སྤངས་པའི་ཆ་ནས་རྒྱུན་ཞུགས་ཀྱི་འབྲས་བུ་དང་། སྒོམ་སྤང་འདོད་ཉོན་སྐོར་དགུའི་དྲུག་པ་མན་ཆད་སྤངས་པས་ཕྱིར་འོང་། འདོད་ཉོན་མ་ལུས་པ་སྤངས་པས་ཕྱིར་མི་འོང་། ཁམས་གོང་མའི་སྒོམ་སྤང་མ་ལུས་པ་སྤངས་པས་ཆ་ནས་དགྲ་བཅོམ་པའི་འབྲས་བུར་བཞག་པ་སྟེ། འབྲས་བུ་དེ་དང་དེ་རྒྱུད་ལྡན་ལ་འབྲས་གནས་དང་། འབྲས་བུ་དེ་དག་ཐོབ་ཕྱིར་དངོས་སུ་བརྩོན་བཞིན་པ་ཞུགས་པ་ཟེར་རོ།། དབང་པོའི་སྐབས་སོ།། དུས་ཀྱི་སྐབས། བསྐལ་བ་རྫོགས་ལྡན་། གསུམ་ལྡན། གཉིས་ལྡན། རྩོད་ལྡན་ཏེ་བཞི་ནི། བསྐལ་བ་རྫོགས་ལྡན་ལ་འཁྲིག་སྐུ་གསོད་རྫུན་བཞི་ག་མི་རྣམས་ཀྱིས་མི་སྤྱོད། གསུམ་ལྡན་ལ། སྐུ་དང་གསོད་རྫུན་དང་གསུམ་མེད། གཉིས་ལྡན་ལ། གསོད་རྫུན་གཉིས་མེད། བཞི་བར་བཞི་ཀ་བྱུང་བ་ན་རྩོད་ལྡན་ཅེས་གསུངས་སོ།། བསྟན་པ་གནས་ཚད་ལའང་རྫོགས་ལྡན་སོགས་རིགས་འགྲེས་ན་ཤེས་ཏེ། སྟོན་པའི་འཁོར་བསྡུས་ནས་ལོ་བཅུ་གཉིས་ཙམ་ལ་ཕམ་བཞིའི་བཅས་པ་མེད། དེ་ནས་རིམ་བཞིན་བྱུང་ངོ་།། དུས་ཀྱི་སྐབས་སོ།། 
༢༡༠-༨ བདེན་པ་བཞིའི་སྐབས་སུ། མངོན་པ་གོང་འོག་གི་མཐོང་སྒོམ་གྱི་ལམ་གྱིས་སྤང་བྱར་གྱུར་པ་དུ་ཡོད་ཅེ་ན། དང་པོ་མངོན་པ་མཛོད་ཀྱི་ལུགས་ལ་ཁམས་གསུམ་ན་ཡོད་པའི་ཉོན་མོངས་པ་མཐོང་སྒོམ་ལམ་གྱི་སྤང་བྱ་ནི། མཐོང་ལམ་དུ་སྡུག་བསྔལ་ཀུན་འབྱུང་འགོག་པ་ལམ་བདེན་བཞི་མཐོང་བའི་སྤང་བྱ་བཞི་དང་། དེ་སྟེང་སྒོམ་ལམ་གྱི་སྤང་བྱ་དང་བཅས་ཏེ་རིས་ལྔར་དབྱེ་བ་ལས། འདོད་པའི་ཁམས་འདིར་སྡུག་བདེན་མཐོང་བའི་སྤང་བྱ། འཇིག་ལྟ། མཐར་ལྟ། ལོག་ལྟ། ཚུལ་ཁྲིམས་བརྟུལ་ཞུགས་མཆོག་འཛིན། ལྟ་བ་མཆོག་འཛིན་ཏེ་ལྟ་བ་ལྔ་དང་། འདོད་ཆགས། ཁོང་ཁྲོ། ང་རྒྱལ། མ་རིག་པ། ཐེ་ཚོམ་སྟེ་ལྟ་མིན་ལྔ་དང་བཅུ་ཡོད་དོ།། ཀུན་འབྱུང་བདེན་པ་མཐོང་བའི་སྤང་བྱ་ལ་ལྟ་བ་ལྔ་ལས་འཇིག་ལྟ་མཐར་ལྟ་ཚུལ་ཁྲིམས་བརྟུལ་ཞུགས་མཆོག་འཛིན་གསུམ་དོར་བས་ལྷག་མ་ལོག་ལྟ། ལྟ་བ་མཆོག་འཛིན་ཏེ་ལྟ་བ་གཉིས་དང་། ལྟ་མིན་ལྔ་སྟེ་བདུན་ཡོད་དོ།། འགོག་པ་ལ་ཡང་དེ་དང་འདྲ་སྟེ་བདུན་ཡོད་དོ།། ལམ་བདེན་མཐོང་བའི་སྤང་བྱ་ལ་བདུན་པོའི་སྟེང་དུ་ཚུལ་ཁྲིམས་བརྟུལ་ཞུགས་མཆོག་འཛིན་ཀྱང་སྤང་བྱར་འདོད་པས་བརྒྱད་དུ་བརྗོད་དོ། དེ་ལྟར་ན་འདོད་པར་མཐོང་སྤང་རིམ་བཞིན་བཅུ་དང་བདུན་དང་བདུན་དང་བརྒྱད་དེ་སོ་གཉིས་ཡོད་དོ།། 
ཁམས་གོང་མ་གཟུགས་ཁམས་དང་གཟུགས་མེད་གཉིས་ན་ཁོང་ཁྲོ་མེད་པས་བདེན་བཞི་མཐོང་བའི་སྤང་བྱ་ཁོང་ཁྲོ་བཞི་རེ་བཞི་རེ་གོང་གི་སོ་གཉིས་ལས་དོར་བས་ཉེར་བརྒྱད་ཉེར་བརྒྱད་རེ་སྟེ་ཁམས་གསུམ་ན་མཐོང་བའི་སྤང་བྱ་གྱ་བརྒྱད་ཡོད་དེ། འདོད་པའི་མཐོང་སྤང་སོ་གཉིས་དང་ཁམས་གོང་མ་གཉིས་ཀྱི་ང་དྲུག་ཡོད་པའི་ཕྱིར་རོ།། 
འདོད་པ་ན་སྒོམ་ལམ་གྱི་སྤང་བྱ་འདོད་ཆགས། ཁོང་ཁྲོ། ང་རྒྱལ། མ་རིག་པ་དང་བཞི་དང་། ཁམས་གོང་མ་གཟུགས་གཟུགས་མེད་གཉིས་ན་ཁོང་ཁྲོ་མ་གཏོགས་པ་གསུམ་རེ་གསུམ་རེ་དྲུག་ཡོད་པས། ཁྱོན་བསྡོམས་ན་སྒོམ་སྤང་བཅུ་ཡོད་དོ། དེ་ལྟར་ན་འདོད་པར་མཐོང་སྒོམ་གཉིས་ཀྱི་སྤང་བྱ་རིས་ལྔ་ཆར་བསྡོམས་པས་སོ་དྲུག གཟུགས་ཁམས་ན་སོ་གཅིག། གཟུགས་མེད་ན་ཡང་སོ་གཅིག་སྟེ་ཁམས་གསུམ་ཀྱི་སྤང་བྱ་བསྡོམ་ན་དགུ་བཅུ་གོ་བརྒྱད་དུ་ཡོད་པ་མངོན་པ་འོག་མ་སྟེ་མཛོད་ཀྱི་ལུགས་སོ།། 
མངོན་པ་ཀུན་བཏུས་སམ་མངོན་པ་གོང་མ་ལྟར་ན། ལྟ་བ་ལྔ་དང་ལྟ་མིན་ལྔ་སྟེ་བཅུ་པོ་དེ་ཐམས་ཅད་བདེན་བཞི་ལ་ཁྱད་མེད་པར་འཇུག་པས། དེའི་དབང་དུ་བྱས་ན་འདོད་པར་མཐོང་སྤང་བཞི་བཅུ། ཁམས་གོང་མ་གཉིས་ན་ཁོང་ཁྲོ་མེད་པས་ཁོང་ཁྲོ་བཞི་རེ་བཞི་རེ་འདོད་པའི་མཐོང་སྤང་བཞི་བཅུ་ལས་དོར་བས་སོ་དྲུག་སོ་དྲུག་སྟེ། ཁམས་གསུམ་ན་མཐོང་བའི་སྤང་བྱའི་ཉོན་མོངས་པ་བརྒྱ་དང་བཅུ་གཉིས་ཡོད་དོ།། སྒོམ་སྤང་ལ་འཇིག་ལྟ་མཐར་ལྟ་ལྷན་སྐྱེས་གཉིས་ཀྱང་ཡོད་པས། འདོད་ཆགས། ཁོང་ཁྲོ། ང་རྒྱལ། མ་རིག་པ་བཅས་འདོད་པ་ན་སྒོམ་སྤང་དྲུག་གོང་མ་གཉིས་ན་ཁོང་ཁྲོ་མེད་པས་ལྔ་རེ་ལྔ་རེ་སྟེ་ཁྱོན་སྒོམ་སྤང་བཅུ་དྲུག་ཏུ་བཞེད་དོ།། སྤང་བྱ་རིས་ལྔ་ཆར་བསྡོམས་པས་བརྒྱ་དང་ཉེར་བརྒྱད་ཡིན་ནོ།། ཡང་སྒོམ་སྤང་ལ་ཁམས་དང་ས་དང་རྣམ་པའི་སྒོ་ནས་རྒྱས་པར་དབྱེ་ན། འདོད་པར་སྒོམ་སྤང་ཆུང་འབྲིང་ཆེན་པོ་གསུམ་ལ་ནང་གསེས་གསུམ་དུ་དབྱེ་བའི་སྐོར་དགུས། འཇིག་ལྟ་མཐར་ལྟ་འདོད་ཆགས་ཁོང་ཁྲོང་ང་རྒྱལ་མ་རིག་པ་དྲུག་ཕྱེ་བའམ་བསྒྱུར་པས་ལྔ་བཅུ་ང་བཞི་ཡོད་དོ། 
དེ་བཞིན་བསམ་གཏན་བཞི་གཟུགས་མེད་བཞི་སྟེ་བསམ་གཟུགས་ཀྱི་ས་བརྒྱད་པོ་རེ་རེར་ཡང་སྐོར་དགུར་ཕྱེས་ནས་བདུན་ཅུ་དོན་གཉིས་པོ་འཇིག་ལྟ་མཐར་ལྟ་འདོད་ཆགས་ང་རྒྱལ་མ་རིག་པ་ལྔས་ཕྱེ་བས་སུམ་བརྒྱ་དྲུག་ཅུ། འདོད་པའི་སྒོམ་སྤང་ལྔ་བཅུ་ང་བཞི་དང་བསྡོམས་པས་ཁམས་གསུམ་ན་སྒོམ་སྤང་བཞི་བརྒྱ་བཅུ་བཞི་ཡོད་དོ།། 
༢ ཡང་ཁམས་གསུམ་ས་དགུ་སྟེ། འདོད་ཁམས། བསམ་གཏན་བཞི། གཟུགས་མེད་བཞི་ལ་ནང་གསེས་དགུ་རེར་ཕྱེ་བས་གྱ་གཅིག་ལ་སྒོམ་སྤང་། འཇིག་ལྟ་མཐར་ལྟ་འདོད་ཆགས་ང་རྒྱལ་མ་རིག་པ་ལྔ་རེ་ནི་དེ་ཐམས་ཅད་དུ་ཡོད་པས་གྱ་གཅིག་པ་ཚན་ལྔ་བཞི་བརྒྱ་དང་ལྔ། དེ་སྟེང་འདོད་པའི་ས་དགུའི་ཁོང་ཁྲོ་དགུ་བསྣན་པས་བཞི་བརྒྱ་བཅུ་བཞི་སྟེ་རྩི་ལུགས་ཙམ་མ་གཏོགས་སྔར་དང་དོན་གཅིག་གོ། དེ་ལས་མཛོད་ཀྱི་ལུགས་ལྟར་བྱས་པའི་ཁམས་གསུམ་གྱི་སྤང་བྱ་རིས་ལྔ་ཆར་བསྡོམས་པ་གོ་བརྒྱད་པོའི་སྟེང་དུ་འདོད་པའི་སྤང་བྱ་ལ་གོང་བཤད་ཀུན་དཀྲིས་བཅུ་སྡོམ་བྱང་ལས། རྨུག་གཉིད་རྒོད་འགྱོད་ཕྲག་དོག་སེར་སྣ་དང་།། ངོ་ཚ་མེད་དང་ཁྲེལ་མེད་ཀུན་དཀྲིས་བརྒྱད།། ཅེས་དང་། ཁྲོ་དང་འཆབ་པའོ།། 
ཆ ༽བསྣན་ནས་སྤང་བྱ་དེ་དག་ཐམས་ཅད་བསྡོམས་པས་བརྒྱ་དང་བརྒྱད་པོ་དེ་ལ་དགོས་པའི་དབང་གིས་ཟག་པ་གསུམ། ཆུ་བོ་བཞི། སྦྱོར་བ་བཞི། ཉེར་ལེན་བཞིར་དབྱེ་ཚུལ་ནི། དང་པོ་ཟག་པ་གསུམ་ཡོད་དེ། མ་རིག་པའི་ཟག་པ་བཅོ་ལྔ། འདོད་པའི་ཟག་པ་ཞེ་གཅིག སྲིད་པའི་ཟག་པ་ང་གཉིས་ཡོད་པའི་ཕྱིར། དང་པོ། མ་རིག་པའི་ཟག་པ་བཅོ་ལྔ་འཇོག་ཏུ་ཡོད་དེ། ཁམས་གསུམ་ན་མཐོང་སྤང་མ་རིག་པ་བཅུ་གཉིས་དང་། སྒོམ་སྤང་མ་རིག་པ་ཁམས་གསུམ་ན་རེ་རེ་སྟེ་གསུམ་ཡོད་པའི་ཕྱིར་རོ།། འདོད་པའི་ཟག་པ་ཞེ་གཅིག་ཡོད་དེ། འདོད་པར་མཐོང་སྒོམ་གྱི་སྤང་བྱ་རིས་ལྔ་ཆར་བསྡོམས་པ་ལས།
འདོད་པའི་མ་རིག་པ་ལྔ་དོར་བས་ལྷག་མ་སོ་གཅིག་གི་སྟེང་དུ་ཀུན་དཀྲིས་བཅུ་བསྣན་པ་དེ་ཡོད་པའི་ཕྱིར། སྲིད་པའི་ཟག་པ་ང་གཉིས་ཡོད་དེ། སྤང་བྱ་རིས་ལྔ་ཆར་བསྡོམས་པས་གཟུགས་གཟུགས་མེད་གཉིས་པོ་རེ་རེ་ན་མཐོང་སྒོམ་གྱི་སྤང་བྱ་སོ་གཅིག་སོ་གཅིག་སྟེ་རེ་གཉིས་ཡོད་པ་ལས།། མ་རིག་པ་ལྔ་རེ་ལྔ་རེ་བཅུ་དོར་བས་ལྷག་མ་ཉེར་དྲུག་གཉིས་བསྡོམས་པ་ང་གཉིས་ཡོད་པའི་ཕྱིར་རོ།། 
ཆུ་བོའམ་ཆུ་སྦྱོར་བཞི་ཡོད་དེ། མ་རིག་པའི་ཆུ་བོ་བཅོ་ལྔ། ལྟ་བའི་ཆུ་སྦྱོར་སོ་དྲུག འདོད་པའི་ཆུ་སྦྱོར་ཉེར་དགུ སྲིད་པའི་ཆུ་སྦྱོར་ཉེར་བརྒྱད་ཡོད་པའི་ཕྱིར། མ་རིག་པའི་ཆུ་སྦྱོར་བཅོ་ལྔ་འཇོག་ཏུ་ཡོད་དེ། གོང་གི་མ་རིག་པའི་ཟག་པ་བཅོ་ལྔ་བོ་ལ་འདི་ནས་ཆུ་སྦྱོར་ཞེས་བཏགས་པའི་ཕྱིར། ལྟ་བའི་ཆུ་སྦྱོར་སོ་དྲུག་ཡོད་དེ། འདོད་པར་སྡུག་བདེན་མཐོང་བའི་སྤང་བྱ་ལྟ་བ་ལྔ། ཀུན་འབྱུང་ལ་འཇིག་ལྟ་མཐར་ལྟ་གཉིས། འགོག་པ་ལའང་གཉིས། ལམ་བདེན་ལ་འཇིག་མཐར་གཉིས་དང་ཚུལ་ཁྲིམས་བརྟུལ་ཞུགས་མཆོག་འཛིན་གསུམ་སྟེ་བཅུ་གཉིས་དང་། ཁམས་གོང་མ་གཉིས་ནའང་དེ་བཞིན་བཅུ་གཉིས་ཚན་གཉིས་རེ་སྟེ་སོ་དྲུག་ཡོད་པའི་ཕྱིར། འདོད་པའི་ཆུ་སྦྱོར་ཉེར་དགུ་ཡོད་དེ། གོང་ནས་བཤད་པའི་འདོད་པའི་ཟག་པ་ཞེ་གཅིག་ལས་ལྟ་བ་བཅུ་གཉིས་དོར་བས་ལྷག་མ་ཉེར་དགུ་ཡོད་པའི་ཕྱིར། སྲིད་པའི་ཆུ་སྦྱོར་ཉེར་བརྒྱད་ཡོད་དེ། སྲིད་པའི་ཟག་པ་ང་གཉིས་ལས་ལྟ་བ་ཉེར་བཞི་དོར་བས་ལྷག་མ་ཉེར་བརྒྱད་ཡོད་པའི་ཕྱིར། འདོད་པར་ཉེར་ལེན་སོ་བཞི་ཡོད་དེ། གོང་གི་འདོད་པའི་ཆུ་སྦྱོར་ཉེར་དགུར་འདོད་པའི་མ་རིག་པ་ལྔ་བསྣན་པས་སོ་བཞི་ཡོད་པའི་ཕྱིར། སྲིད་པའི་ཉེ་བར་ལེན་པ་སོ་བརྒྱད་ཡོད་དེ།
སྲིད་པའི་ཆུ་སྦྱོར་ཉེར་བརྒྱད་ཀྱི་སྟེང་ཁམས་གོང་མའི་མ་རིག་པ་བཅུ་བསྣན་པས་སོ་བརྒྱད་ཡོད་པའི་ཕྱིར། ལྟ་བ་ཉེ་བར་ལེན་པ་སུམ་ཅུ་ཡོད་དེ། གོང་སྨྲོས་ལྟ་བ་སོ་དྲུག་ལས་ཚུལ་ཁྲིམས་བརྟུལ་ཞུགས་མཆོག་འཛིན་དྲུག་དོར་བས་སུམ་ཅུ་ཡོད་པའི་ཕྱིར། ཚུལ་ཁྲིམས་བརྟུལ་ཞུགས་མཆོག་འཛིན་ཉེ་བར་ལེན་པ་དྲུག་ཡོད་དེ། བཤད་མ་ཐག་པའི་ལྟ་བ་སོ་དྲུག་ལས་དོར་བ་དེ་དྲུག་པོ་ཡོད་པའི་ཕྱིར་རོ།། 
(༢) མངོན་པ་གོང་མ་གཞིར་བཞག་ནས་གོང་ལྟར་དབྱེ་བར་འདོད་ན། མ་རིག་པའི་ཟག་པ་བཅོ་ལྔ། འདོད་པའི་ཟག་པ་ང་གཅིག སྲིད་པའི་ཟག་པ་དོན་གཉིས། མ་རིག་པའི་ཆུ་སྦྱོར་བཅོ་ལྔ། ལྟ་བའི་ཆུ་སྦྱོར་རེ་དྲུག འདོད་པའི་ཆུ་སྦྱོར་ཉེར་དགུ། སྲིད་བའི་ཆུ་སྦྱོར་ཉེར་བརྒྱད། ལྟ་བ་ཉེར་ལེན་ང་བཞི། ཚུལ་ཁྲིམས་བརྟུལ་ཞུགས་མཆོག་འཛིན་ཉེ་བར་ལེན་པ་བཅུ་གཉིས་སུ་འགྱུར་རོ།། 
༢ མ་རིག་པའི་ཟག་པ་བཅོ་ལྔ་ཡོད་དེ། འདོད་པར་མཐོང་སྤང་མ་རིག་པ་བཞི་སྒོམ་སྤང་མ་རིག་པ་གཅིག་སྟེ་ལྔ་དང་། ཁམས་གོང་མ་གཉིས་ན་བཞི་རེ་བཞི་རེ་བརྒྱད་དང་སྒོམ་སྤང་མ་རིག་པ་རེ་རེ་སྟེ་བཅོ་ལྔ་ཡོད་པའི་ཕྱིར་རོ།། 
འདོད་པར་ཟག་པ་ང་གཅིག་ཡོད་དེ། མཐོང་སྤང་བཞི་བཅུ། སྒོམ་སྤང་དྲུག འདོད་པར་ཀུན་དཀྲིས་བཅུ་སྟེ་ང་དྲུག་ཡོད་པ་ལས། མ་རིག་པ་ལྔ་དོར་བས་ལྷག་མ་ང་གཅིག་ཡོད་པའི་ཕྱིར། སྲིད་པའི་ཟག་པ་དོན་གཉིས་ཡོད་དེ། གཟུགས་ཁམས་མཐོང་སྤང་སོ་དྲུག་དང་། གཟུགས་མེད་ན་སོ་དྲུག་སྟེ་དོན་གཉིས་ཡོད་པའི་ནང་ནས། མ་རིག་པ་བཞི་རེ་བཞི་རེ་བརྒྱད་དོར་བས་ལྷག་མ་རེ་བཞི།
གོང་མ་གཉིས་ན་སྒོམ་སྤང་བཅུ་ཡོད་པ་ལས་མ་རིག་པ་གཉིས་དོར་བས་ལྷག་མ་དོན་གཉིས་ཡོད་པའི་ཕྱིར། མ་རིག་པའི་ཆུ་སྦྱོར་བཅོ་ལྔ་ཡོད་དེ། ཁམས་གསུམ་ན་མཐོང་སྒོམ་གྱི་སྤང་བྱ་མ་རིག་པ་བཅོ་ལྔ་ཡོད་པའི་ཕྱིར། ལྟ་བའི་ཆུ་སྦྱོར་རེ་དྲུག་ཡོད་དེ། ཁམས་གསུམ་ན་མཐོང་སྤང་ལྟ་བ་ཉི་ཤུ་ཉི་ཤུ་སྟེ་དྲུག་ཅུ་དང་། སྒོམ་སྤང་འཇིག་ལྟ་དང་མཐར་ལྟ་ལྷན་སྐྱེས་གཉིས་རེ་གཉིས་རེ་སྟེ་དྲུག་ཡོད་པའི་ཕྱིར། འདོད་པའི་ཆུ་སྦྱོར་ཉེར་དགུ་ཡོད་དེ། འདོད་པར་མཐོང་སྤང་ལྟ་མིན་ཉི་ཤུ་ཡོད་པ་ལས། མ་རིག་པ་བཞི་དོར་ལྷག་མ་བཅུ་དྲུག་ཡོད། འདོད་པར་སྒོམ་སྤང་ལྟ་མིན་བཞི་ཡོད་པ་ལས། མ་རིག་པ་གཅིག་དོར་ལྷག་མ་གསུམ་སྟེ་བཅུ་དགུའི་སྟེང་། ཀུན་དཀྲིས་བཅུ་བསྣན་པས་ཉེར་དགུ་ཡོད་པའི་ཕྱིར། སྲིད་པའི་ཆུ་སྦྱོར་ཉེར་བརྒྱད་ཡོད་དེ། ཁམས་གོང་མ་གཉིས་ན་མཐོང་སྤང་དོན་གཉིས་ཡོད་པ་ལས་རེ་རེ་ལས་ལྟ་བ་ཉི་ཤུ་ཉི་ཤུ་དོར་བས་ལྷག་མ་སོ་གཉིས། དེ་ལས་མ་རིག་པ་བཞི་རེ་བཞི་རེ་བརྒྱད་དོར་བས་ལྷག་མ་ཉེར་བཞི། སྒོམ་སྤང་བཅུ་ལས་འཇིག་མཐར་གཉིས་རེ་སྟེ་བཞི་དང་། མ་རིག་པ་གཉིས་སྟེ་དྲུག་དོར་བས་ལྷག་མ་བཞི་དང་བཅས་ཉེར་བརྒྱད་ཡོད་པའི་ཕྱིར་རོ།། འདོད་པར་ཉེར་ལེན་སོ་བཞི་ཡོད་དེ། མཐོང་སྤང་བཞི་བཅུ་ལས་ལྟ་བ་ཉི་ཤུ་དོར་བས་ལྷག་མ་ཉི་ཤུ།
སྒོམ་སྤང་དྲུག་ཡོད་པ་ལས། འཇིག་མཐར་གཉིས་དོར་བས་ལྷག་མ་བཞི། ཀུན་དཀྲིས་བཅུ་བསྣན་པའི་སོ་བཞི་ཡོད་པའི་ཕྱིར། སྲིད་པར་ཉེར་ལེན་སོ་བརྒྱད་ཡོད་དེ། གོང་མ་གཉིས་ན་མཐོང་སྤང་དོན་གཉིས་ཡོད་པ་ལས་ལྟ་བ་བཞི་བཅུ་དོར། ལྷག་མ་སོ་གཉིས་དང་། སྒོམ་སྤང་བཅུ་ཡོད་པ་ལས་འཇིག་མཐར་གཉིས་རེ་སྟེ་བཞི་དོར་བས་ལྷག་མ་དྲུག་དང་སོ་བརྒྱད་ཡོད་པའི་ཕྱིར། ཚུལ་ཁྲིམས་བརྟུལ་ཞུགས་ཉེ་བར་ལེན་པ་བཅུ་གཉིས་ཡོད་དེ། འདོད་པར་བརྒྱད་དང་། ཁམས་གོང་མ་གཉིས་ན་གཉིས་རེ་གཉིས་རེ་བཞི་ཡོད་པའི་ཕྱིར་རོ།། བདེན་བཞིའི་སྐབས་སོ།། 
༢ ཐེག་པའི་སྐབས་སུ། ༢༦༧-༡༣མདོ་སྡེ་རྒྱན་ལས། སྦྱིན་པ་མི་མཐུན་ཕྱོགས་ཉམས་དང་།། རྣམ་པར་མི་རྟོག་ཡེ་ཤེས་ལྡན།། འདོད་པ་ཐམས་ཅད་ཡོངས་རྫོགས་བྱེད།། སེམས་ཅན་རྣམས་སྨིན་བྱེད་རྣམ་གསུམ།། ཞེས་སོགས་གསུངས་པ་ལྟར་ལ། ཚུལ་ཁྲིམས་དང་ཕར་ཕྱིན་དྲུག་པོ་རེ་རེ་ལ་མི་མཐུན་ཕྱོགས་ཉམས་པ་དང་། རྣམ་པར་མི་རྟོག་པའི་ཡེ་ཤེས་ཏེ། ཆོས་བདག་མེད་པར་རྟོགས་པའི་ཡེ་ཤེས་ལྡན་པའམ་དེས་ཟིན་པ། ཐབས་ཅི་འདོད་པ་སྦྱིན་པ། གཞན་ལ་མི་གནོད་པ། གནོད་པ་བཟོད་པ། བྱ་བའི་གྲོགས་བྱེད་པ། རྫུ་འཕྲུལ་གྱིས་ཡིད་མགུ་བ། ཐེ་ཚོམ་གཅོད་པ་དེས་ཡུལ་སེམས་ཅན་རྣམས་ཀྱི་འདོད་པ་ཐམས་ཅད་ཡོངས་སུ་རྫོགས་པར་བྱེད་པ་དང་། སེམས་ཅན་སྨིན་པར་བྱེད་པ་བཞིའོ།། རྒྱས་པར་གཞུང་གཞན་ལས་ཤེས་པར་བྱའོ།། 
༢༧༤/༦ གནས་ངན་ལེན་ནི་ཡུལ་ཅན་ཕྱིན་ཅི་ལོག་གོང་ནས་གོང་དུ་སྐྱེད་པའི་ནུས་པ་སེམས་རྒྱུད་ལ་གནས་པའི་བག་ཆགས་དང་། ཞེས་རྗེའི་ལམ་རིམ་ལས་གསུངས་སོ།། ཡང་ལུས་དང་སེམས་ཀྱི་གནས་ངན་ལེན་ནི་ལུས་དང་སེམས་དགེ་བའི་བྱ་བ་སྒྲུབ་པ་ལ་བཀོལ་དུ་མི་རུང་བ་ཡིན་ལ། ཞེས་གསུངས་སོ།། 
༢༨༡/༡༤ ཕར་ཕྱིན་རང་ལུགས་ཀྱི་སྤང་བྱ་སྤོང་ཚུལ་གྱི་ཁྱད་པར་ནི། ཁམས་གསུམ་གྱི་ཉོན་མོངས་ཀུན་བཏགས་བརྒྱ་དང་བཅུ་གཉིས་དང་། ཤེས་སྒྲིབ་ཀུན་བཏགས་བརྒྱ་དང་བརྒྱད་རྣམས། ཆེ་འབྲིང་སོགས་ཀྱི་དབྱེ་བ་མེད་པར་ས་བོན་དང་བཅས་པ་མཐོང་ལམ་བར་ཆད་མེད་ལམ་གྱིས་ཅིག་ཆར་དུ་སྤོངས། ཁམས་གསུམ་གྱི་ཉོན་མོངས་ལྷན་སྐྱེས་བཅུ་དྲུག་དང་། ཤེས་སྒྲིབ་ལྷན་སྐྱེས་བརྒྱ་དང་བརྒྱད་པོ་རྣམས་ལ་ཆེ་འབྲིང་སོགས་སྐོར་དགུ་དང་། ཆེན་པོའི་ཆེན་པོ་ལ་ཕྲ་རགས་གཉིས་ཕྱེ་བའི་རགས་པ་དེ་ས་དང་པོའི་སྒོམ་ལམ་བར་ཆད་མེད་ལམ་དང་། ཕྲ་བ་ས་གཉིས་པའི་བར་ཆད་མེད་ལམ། ཆེན་པོའི་འབྲིང་པོ་ཐམས་ཅད་ས་གསུམ་པའི་བར་ཆད་མེད་ལམ་གྱིས་ཅིག་ཆར་སྤོང་པ་ནས། ཆུང་ངུའི་ཆུང་ངུ་རྣམས་ས་བཅུ་བའི་རྒྱུན་མཐའི་བར་ཆད་མེད་ལམ་གྱིས་སྤོང་བའི་བར་ཡིན་ཏེ། མཐོང་སྒོམ་གྱི་སྤང་བྱའི་གྲངས་ནི། འདོད་པའི་སྡུག་བསྔལ་མཐོང་སྤང་ལྟ་མིན་ལྔ་དང་ལྟ་བ་ལྔ་སྟེ་བཅུ། བདེན་པ་གཞན་ལའང་བཅུ་བཅུ་སྟེ་འདོད་པའི་མཐོང་སྤང་བཞི་བཅུ། ཁམས་གོང་མ་གཉིས་ན་ཁོང་ཁྲོ་མེད་པས་དགུ་དགུ་སྟེ་གཟུགས་ཀྱི་མཐོང་སྤང་སོ་དྲུག་དང་། གཟུགས་མེད་ཀྱི་སོ་དྲུག་སྟེ་མཐོང་སྤང་ཉོན་སྒྲིབ་བརྒྱ་དང་བཅུ་གཉིས། ཁམས་གསུམ་གྱི་ཀུན་བྱང་དང་རྫས་བཏགས་བཞིའི་ཤེས་སྒྲིབ་རྟོག་པ་དགུ་བཞི་སོ་དྲུག་པ་ཚན་པ་གསུམ་སྟེ་མཐོང་སྤང་ཤེས་སྒྲིབ་བརྒྱ་དང་བརྒྱད་དོ།། འདོད་པའི་སྒོམ་སྤང་འདོད་ཆགས། ཞེ་སྡང་། ང་རྒྱལ། མ་རིག་པ་འཇིག་ལྟ་དང་མཐར་ལྟ་སྟེ་དྲུག་དང་། ཁམས་གོང་མ་གཉིས་ན་ཞེ་སྡང་བོར་བས་ལྔ་ལྔ་སྟེ་སྒོམ་སྤང་བཅུ་དྲུག་དང་། ཁམས་གསུམ་གྱི་ཤེས་སྒྲིབ་ལྷན་སྐྱེས་སོ་དྲུག་པ་ཚན་པ་གསུམ་སྟེ་ཤེས་སྒྲིབ་བརྒྱ་དང་བརྒྱད་དོ།། ཐེག་པའི་སྐབས་སོ།། 
འདུས་བྱས་འདུས་མ་བྱས་ཀྱི་སྐབས་སུ། ༣༥༤/༨ལས་དང་པོ་བས་བདེན་གྲུབ་བསལ་བའི་སྒོ་ནས་བདེན་མེད་འཇོག་དགོས་ལ། བདེན་མེད་འདི་རྟོགས་བྱེད་ཀྱི་ཤེས་པ་ནི་སེམས་སམ་རྣམ་རྟོག་ཡིན་པར་གསུང་ཤིང་། རྣམ་གྲངས་བའི་དོན་དམ་ཅེས་གསུངས། 
སློབ་པ་འཕགས་པའི་མཉམ་བཞག་ཡེ་ཤེས་དང་། རྣམ་མཁྱེན་གྱི་ཡུལ་ལམ་འཛིན་སྟངས་ཀྱི་ཡུལ་ནི། ཡོད་མེད་ཡིན་མིན་གྱི་མཐའ་འམ་སྤྲོས་པ་ཐམས་ཅད་དང་བྲལ་བ་སྒྲ་རྟོག་གིས་བསམ་བརྗོད་ལས་འདས་ཤིང་ཡེ་ཤེས་ཁོ་ནའི་ཡུལ་ཡིན་པས། གཟུང་འཛིན་ཅན་གྱི་སེམས་ལ་གཏན་མི་སྣང་བའམ། དེའི་ཤེས་བྱ་མིན་པར་བཞེད་དེ། རྩ་ཤེས་ལས། དངོས་དང་དངོས་མེད་འདུས་བྱས་ཡིན།། མྱ་ངན་འདས་པ་འདུས་མ་བྱས།། ཞེས་དང་། བརྗོད་པར་བྱ་བ་ལྡོག་པ་སྟེ།། སེམས་ཀྱི་སྤྱོད་ཡུལ་ལྡོག་པས་སོ།། སོགས་ཀྱི་ཕྱིར་དང་། འཇམ་དཔལ་གྱི་ལྟ་བ་མདོར་བསྟན་ལས། ཕུང་པོ་རྣམ་དཔྱད་སྟོང་པ་ཉིད།། ཅེས་པ་སེམས་ཀྱི་ཡུལ་དང་། རྣམ་པ་ཀུན་གྱི་མཆོག་ལྡན་པའི།། སྟོང་ཉིད་དེ་དང་འདྲ་མ་ཡིན།། ཞེས་པས་ཡེ་ཤེས་ཀྱི་ཡུལ་དེ་བསྟན་པར་བཞེད་སྣང་ངོ་།། འདུས་བྱས་དང་འདུས་མ་བྱས་ཀྱི་སྐབས་སོ།། 
༢ ཆོས་ཀྱི་སྡོམ་བཞིའི་སྐབས་སུ། ༣༧༦/༡༡གནས་མ་བུ་བས་བརྗོད་དུ་མེད་པའི་བདག་ཁས་བླངས་པ་ནི་མི་འཐད་དེ། དེས་བཤད་པའི་བདག་དེ་རྟག་དངོས་གང་ཡིན་དྲིས་ན། བརྗོད་དུ་མེད་དོ་ཟེར། ཡོད་དམ་མེད། བརྗོད་དུ་མེད་དོ་ཟེར་བ་ལས། འོས་མེད་པས་ཕྱོགས་གཉིས་པོ་གང་དུའང་མེད་པའི་དངོས་པོར་ཡོད་མི་རིགས་སོ།། 
༣༨༥/༣དངོས་སྨྲ་བ་རྣམས་ཀྱིས་སྟོང་པ་དང་རྟེན་འབྱུང་གི་སྣང་བ་འགལ་བར་འཛིན་ཏེ། དཔེར་ན་དབུ་མ་བས། སྨྱུ་གུ་ཆོས་ཅན། བདེན་པར་མེད་དེ། རྟེན་འབྲེལ་ཡིན་པའི་ཕྱིར། གསུང་པ་ལ་འགལ་ཁྱབ་ཅེས་ལན་འདེབས། རྟེན་འབྲེལ་ཡིན་པས་བདེན་པར་གྲུབ་པོ་ཟེར། འདི་ནི་བདེན་མེད་དང་གཏན་མེད་གཅིག་ཏུ་བཟུང་བ་ཡིན་ནོ།། སེམས་ཙམ་པས་ནི། ཡང་འགལ་ཁྱབ་ཟེར་ནས་ལན་འདེབས། སྨྱུ་གུ་དེ་རྒྱུ་རྐྱེན་གཞན་ལ་བརྟེན་པའི་དབང་གིས་བྱུང་བས་རྟེན་འབྲེལ་ལམ་ལྟོས་གྲུབ་ཡིན་མོད་དེ། འོན་ཀྱང་། གཞན་དབང་ཡིན་པས་བདེན་པར་གྲུབ་ཟེར། སྨྱུ་གུ་དང་འཛིན་པའི་སེམས་གཉིས་རྫས་ཐ་དད་དུ་འཛིན་པ་ཀུན་བཏགས་ཡིན་པས་འདི་ལྟར་མ་གྲུབ་པ་ལ་ཡོངས་གྲུབ་ཟེར། འདི་ཡང་བདེན་གྲུབ་ཏུ་བཞེད། གཟུང་འཛིན་རྫས་སམ་ངོ་བོ་ཐ་དད་དུ་འཛིན་པ་ཀུན་བཏགས་ཡིན་པས་བདེན་པར་མེད་པར་བཞེད་པ་ཙམ་མོ། འདི་བ་བྱེ་མདོ་ལས་ཁྱད་པར་དུ་འཕགས་ཚུལ་ནི། ཀུན་བཏགས་བདེན་མེད་དུ་བཞེད་པས་ཡིན་ལ། འདི་བས་དབུ་མ་པ་ལྟར་ཆོས་ཐམས་ཅད་བདེན་མེད་དུ་བྱས་ན་ཆད་མཐར་གོལ་བར་སྨྲའོ།། 
༣༨༦/༥ ཡུལ་དབང་པོ་ཡིད་བྱེད་སྣང་བ་སོགས་དུ་མས་འབྲས་བུ་མིག་ཤེས་གཅིག་སྐྱེད་དོ་སྙམ་ན། མིག་ཤེས་གཅིག་ཆོས་ཅན། ཁྱོད་སྐྱེད་བྱེད་མེད་པར་ཐལ། དུ་མའི་འབྲས་བུ་ཡིན་པའི་ཕྱིར། དུ་མས་གཅིག་སྐྱེད་པ་ཤེས་བྱར་མི་སྲིད་པའི་ཕྱིར། མ་གྲུབ་ན། མིག་ཤེས་གཅིག་ཆོས་ཅན། ཁྱོད་ཉེར་ལེན་གྱི་འབྲས་བུ་དང་དམིགས་པ་དང་དེ་མ་ཐག་སོགས་ཀྱི་འབྲས་བུ་མ་ཡིན་པར་ཐལ། ཁྱོད་འབྲས་བུ་གཅིག་གི་མཚན་གཞིར་འཐད་པའི་ཕྱིར་སོགས་སྤྲོ།། ལྟ་བ་བཀར་བཏགས་ཀྱི་ཕྱག་རྒྱ་བཞིའི་སྐབས་སོ།། 
རིགས་བཞིའི་སྐབས། ༤༡༢/༧བྱ་བ་བྱེད་པའི་རིགས་པ་ཞེས་པ་ས་བོན་གྱིས་སྨྱུ་གུ་སྐྱེད་ཚེ། ས་བོན་གྱིས་སྨྱུ་གུ་སྐྱེད་པའི་བྱ་བ་བྱེད་ཅིང་སྨྱུ་གུ་སྐྱེས་ཟིན་པ་ན་ས་བོན་གྱིས་བྱ་བ་བྱས་ཟིན་ནོ།། རྒྱུ་ཚོགས་པ་ལ་ལྟོས་ཏེ་འབྲས་བུ་གྲུབ་པ་ལས།
རྒྱུ་མེད་པར་འབྲས་བུ་སྐྱེ་བ་ནི་ནམ་མཁའི་པདྨོ་དང་མཚུངས་པས་རྒྱུ་འབྲས་ལྟོས་ཏེ་གྲུབ་ཚུལ་གྱི་རིགས་པ་ནི་ལྟོས་པའི་རིགས་པ་ཞེས་གསུངས། རྒྱུ་ཚོགས་གྲངས་ཚང་ན་ངེས་པར་འབྲས་བུ་སྐྱེ་བ་ནི་དངོས་པོའི་ཆོས་ཉིད་དོ།། 
འདུས་བྱས་ཡིན་ན་མི་རྟག་པ་ཡིན་པ་དང་། རྟེན་འབྲེལ་ཡིན་ན་བདེན་མེད་ཡིན་པ་སོགས་ཆོས་ཉིད་ཀྱི་རིགས་པ་འདིར་ཐུག་གོ
འཐད་སྒྲུབ་ཀྱི་རིག་པ་ནི། ཅུང་ཟད་ལྐོག་གྱུར་དང་ཤིན་ཏུ་ལྐོག་གྱུར་གཉིས།ལུང་རིགས་ལ་བརྟེན་ནས་དཔོག་བྱེད་ཀྱི་གཏན་ཚིགས་ཡིན་ལ། སྒྲ་རྟག་པར་ཁས་ལེན་ཞིང་བྱས་པར་ཡང་ཁས་ལེན་པ་ཞིག་ལ་སྔ་རྒོལ་ཟེར། དེ་ལ་རྩོད་མཁན་ལ་ཕྱི་རྒོལ་ཞེས་ཟེར། སྔ་རྒོལ་གྱིས་སྒྲ་རྟག་པར་ཁས་ལེན་ལ། སྒྲ་ཚངས་པས་བྱས་པར་ཡང་ཁས་ལེན་པས། དེའི་ངེས་ངོར་སྒྲ་ཆོས་ཅན། མི་རྟག་སྟེ། བྱས་པའི་ཕྱིར་ཞེས་འགོད་པ་ལ་སྦྱོར་བ་ཟེར། ཆོས་ཅན་དང་རྩོད་གཞི་སྒྲུབ་གཞི་རྣམས་དོན་གཅིག། དམ་བཅའ་དང་སྒྲུབ་བྱའི་ཆོས་དང་གསལ་བ་རྣམས་དོན་གཅིག སྒྲུབ་བྱེད་རྟགས་རིགས་པ་རྒྱུ་མཚན་གཏན་ཚིགས་རྣམས་དོན་གཅིག་གོ།། 
རྒོལ་བ་དེར་མཚོན་ན་སྒྲ་ཆོས་ཅན་གྱི་སྟེང་དུ་བྱས་པ་འགོད་ཚུལ་དང་མཐུན་པས་ཕྱོགས་ཆོས་གྲུབ། བྱས་ན་མི་རྟག་པའི་ཁྱབ་པ་སྔ་རྒོལ་ལ་གྲུབ་མེད་ན་རྗེས་ཁྱབ་མ་གྲུབ། རྒོལ་བ་དེས་བྱས་པ་ལ་རྟག་པ་ཡོད་པར་ཁས་ལེན་པས་ལྡོག་ཁྱབ་ཀྱང་གྲུབ་མེད་དོ།། 
ཕྱི་རྒོལ་སངས་རྒྱས་པའི་རྟགས་དེ་ཚུལ་གསུམ་ཚང་བ་ཡིན་ནོ།། ཕྱོགས་ཆོས། རྗེས་ཁྱབ། ལྡོག་ཁྱབ་གསུམ་རེ་རེ་ནས་བཞག་ན་རྟགས་དེ་འཇོག་དགོས་སོ།། རྟགས་རིགས་ལ་འདི་ཙམ་གྱིས་གར་ཡང་མི་ཕྱིན་པས་གཞུང་གཞན་ལས་རྟོགས་པར་བྱའོ།། 
གོང་དུ་བཤད་པའི་མཁས་བྱའི་གནས་བཅུ་ལ་མཁས་ན་དབུས་མཐའ་ལས་གསུང་བའི་བདག་ཏུ་ལྟ་བ་བཅུའམ། རྣམ་གཡེང་གི་རྟོག་པ་བཅུ་ལྡོག་པར་འགྱུར་ཏེ། དེ་ཡང་ཕུང་པོ་ལྔ་སོ་སོར་ཕྱེ་བས་བདག་གཅིག་པུར་འཛིན་པ་ལས་ལྡོག ཁམས་བཅོ་བརྒྱད་དུ་ཕྱེ་བས་བདག་རྒྱུ་རུ་འཛིན་པ་ལས་ལྡོག། 
སྐྱེ་མཆེད་ཀྱིས་བདག་ཟ་བ་པོར་འཛིན་པ་ལས་ལྡོག རྟེན་འབྲེལ་གྱིས་བདག་བྱེད་པ་པོར་འཛིན་པ་ལས་ལྡོག གནས་དང་གནས་མིན་ལ་མཁས་པས་བདག་དབང་བསྒྱུར་བ་ལས་ལྡོག དབང་པོ་ལ་མཁས་པས་བདག་བདག་པོའི་དོན་དུ་འཛིན་པ་ལས་ལྡོག དུས་ལ་མཁས་པས་བདག་རྟག་པར་འཛིན་པ་ལས་ལྡོག བདེན་པ་ལ་མཁས་པས་བདག་ཉོན་མོངས་པ་དང་དག་པའི་གནས་སུ་འཛིན་པ་ལས་ལྡོག ཐེག་པ་ལ་མཁས་པས་བདག་རྣལ་འབྱོར་ཅན་དུ་འཛིན་པ་ལས་ལྡོག འདུས་བྱས་དང་འདུས་མ་བྱས་ལ་མཁས་པས་བདག་སྔར་མ་གྲོལ་ལ་ཕྱིས་གྲོལ་བར་འཛིན་པ་ལྡོག་པ་སྟེ་ལྟ་ངན་ཐམས་ཅད་ལས་གྲོལ་ཞིང་། ཇི་ལྟ་ཇི་རྙེད་ཀྱི་དོན་ལ་བློ་གྲོས་ཀྱི་སྣང་བ་རྒྱས་པར་འགྱུར་རོ།། 
འདིར་སྨྲས་པ།
མི་མིན་འཇམ་པའི་དབྱངས་དངོས་བླ་མ་དེས།། 
མི་ཕམ་འཇམ་དབྱངས་དགོངས་དོན་ཟབ་རྒྱས་ལམ།། 
མི་བཟད་འཁོར་བའི་གནས་ལས་གྲོལ་བའི་ཐབས།། 
མི་འཇིགས་གཟུངས་སྤོབས་གཏེར་ལས་བྱུང་སྟེ་བསྟན།། 

རྨོངས་པའི་མུན་པ་བསལ་འདོད་ན།། 
གསལ་བྱེད་ཉི་མ་འདི་ཉིད་ཡིན།། 
བློ་ཡི་པད་ཚལ་རྒྱས་དགོས་ན།། 
སྔར་མེད་པདྨའི་གཉེན་འདི་བསྟེན།། 
ཅེས་བྱས་སོ།། སརྦ་མངྒ་ལམ། མཁས་འཇུག་སྐབས་ཀྱི་ཟིན་ཐོ་རྨོངས་མུན་སེལ་བའི་འོད་སྣང་ཞེས་བྱ་བ་འདི་ཡང་བདེ་ལེགས་རབ་རྒྱས་ཀྱིས་བྲིས་པའོ།།
 

རབ་རྒྱལ་ཆུ་ཕག་ལོའི་བསྟན་རྩིས་ཉེར་མཁོ་པདྨ་དཀར་པོའི་སྐྱེད་ཚལ།
 
དམར་སེར་འོད་ཀྱི་ཐིག་ལེ་དང༌།།
བཅུ་དྲུག་ཆ་རྫོགས་དགའ་མ་ཟུང༌།།
འབྲལ་མེད་རྩེན་པའི་འོད་སྣང་གིས།།
བདག་སྙིང་པདྨོའི་སྦུབ་རྒྱ་ཁྲོལ།།
 
ཕུག་པའི་པད་དཀར་ཞལ་ལུང་གི།།
བཞེད་དོན་གངྒཱའི་རྒྱུན་བཟང་པོ།།
ཡོངས་རྫོགས་ཐུགས་ཀྱི་མཚོར་བསྐྱིལ་དེ།།
འགྲེམ་མཛད་མི་ཕམ་བླ་ན་འཕགས།།
 
གང་གིས་རབ་ཚེས་ ༡༥ ལྕགས་ཁྱི་ལོར།།
བཀོད་པའི་བསྟན་རྩིས་ནོར་འཛིན་གཞིར།།
རབ་རྒྱལ་ ༡༦ ཆུ་ཕག་ཤར་བའི་ཚེ།།
སྨིན་པའི་པད་ཚལ་འདི་ན་བཀྲ།། 
དེ་ལ་དངོས་དང་བརྩི་ཚུལ་འཕྲོས་དོན་གསུམ།། 
 
བསྟན་རྩིས་དངོས།
 
དང་པོ་སྔ་མ་སྔ་མའི་ཨང་གྲངས་ལ།། ཕྲི་བྱེད་ཕྱི་མ་ཕྱི་མས་རིམ་བཞིན་ཕྲིས།། ལྷག་མར་རབ་རྒྱལ་ ༡༦ ཆུ་ཕག་བསྟན་རྩིས་འཆར།། 
བསྟན་པའི་བདག་པོ་ཟས་གཙང་སྲས།། མཉམ་མེད་ཤཱཀྱ་སེང་གེ་དེ།། དོན་འགྲུབ་ཅེས་པ་ས་ལུག་ལོར།། གླང་པོའི་རྣམ་པའི་ལྷུམས་སུ་ཞུགས།། ༢༩༤༤  གཟུགས་ ༡ ཀྱིས་ཕྲི་བའི་ལྕགས་སྤྲེལ་ལོར།། ངོ་མཚར་ལྟས་དང་ཆབ་གཅིག་བལྟམས།། ༢༩༤༣ ནོར་ལག་ ༢༨ གིས་ཕྲི་ས་བྱི་ལོར།། རྒྱལ་སྲིད་སྤངས་ཏེ་རབ་ཏུ་བྱུང༌།། ༢༩༡༥  འཚམས་ ༦ ཀྱིས་ཕྲི་བའི་ཤིང་རྟ་ལོར།། བླ་མེད་བྱང་ཆུབ་བདུད་རྩི་བརྙེས།། ༢༩༠༩  དུས་ཆུས་ ༤༦ ཕྲི་བའི་ལྕགས་འབྲུག་ལོར།། རྩ་རྒྱུད་གསུངས་ཤིང་མྱ་ངན་འདས། ༢༨༦༣ ཆུས་ ༤ ཕྲི་ཤིང་ཕོ་སྤྲེལ་གྱི་ལོར།། ཨོ་རྒྱན་མཚོ་སྐྱེས་རྡོ་རྗེ་འཁྲུངས།། ལོ་དེར་ཆོས་རྒྱལ་ལྷ་ཡི་དབང༌།། གསེར་འབྲུག་གིས་བཏེགས་ཁྲི་ཁར་ཕེབས།། ༢༨༥༩  ཆུ་མིག་ ༢༤ གིས་ཕྲི་ས་སྤྲེལ་ལོར།། གསང་བའི་བདག་པོས་ཆོས་འཁོར་བསྐོར།། རྒྱལ་པོ་ཛ་ཡི་ཕོ་བྲང་སྟེང༌།། ཏནྚ་བཅོ་རྒྱད་ཆར་བཞིན་བབས།། ༢༨༣༥  མིག་རིས་ ༧༢ ཕྲི་བའི་ལྕགས་སྤྲེལ་ལོར།། བསིལ་ལྗོངས་མཚོ་བྲི་ནགས་ཚལ་ཆཊ།། ༢༧༦༣  དབང་རྒྱལ་ ༢༤༥ གྱིས་ཕྲི་ཤིང་གླང་ལོར།། རིག་འཛིན་དགའ་རབ་རྡོ་རྗེ་འཁྲུངས།། ༢༥༡༨ མདའ་འབྱུང་ ༥༥ གིས་ཕྲི་ལྕགས་སྤྲེལ་ལོར།། ཤིང་རྟའི་སྲོལ་འབྱེད་ཀླུ་སྒྲུབ་འཁྲུངས།། ༢༤༦༣  རྒྱ་མཚོས་ ༤ ཕྲི་བའི་ཤིང་བྱ་ལོར།། ཆོས་རྒྱལ་སྣ་ཚོགས་གཟུགས་ཁྲིར་ཕེབས།། ༢༥༩  མཁའ་སྟོང་གཟུགས་ ༡༠༠ ཕྲི་ཤིང་འབྲུག་ལོར།། ལྷ་ཡི་དབང་ལྡན་ཁྲི་ལ་ཕེབས།། ༢༣༥༩  ཐིག་མཁའ་གཟུགས་ ༡༠༠ ཕྲི་ཤིང་སྤྲེལ་ལོར།། འཇམ་དཔལ་གྲགས་པ་ཁྲི་ལ་ཕེབས།། ༢༢༥༩  མཁའ་ཐིག་གཟུགས་ ༡༠༠ ཕྲི་ཤིང་བྱི་ལོར།། འཇམ་དཔལ་གྲགས་པའི་རྩ་རྒྱུད་བསྡུས།། ཀ ༢༡༥༩  ལོ་དེར་པད་དཀར་ཁྲི་ལ་འཁོད།། འགྲེལ་ཆེན་དྲི་མེད་འོད་ཡང་བརྩམས།། ཁ ༢༡༥༩  མཁའ་དབང་ ༥༠ ཕྲི་བའི་ཤིང་སྟག་ལོར།། གཉའ་ཁྲི་བཙན་པོ་བོད་རྗེར་ཕེབས།། ༢༡༠༩  དུས་ཡིད་ ༡༤༦ ཀྱིས་ཕྲི་ལྕགས་འབྲུག་ལོར།། ཤིང་རྟའི་སྲོལ་འབྱེད་ཐོགས་མེད་འཁྲུངས།། སྤྱི་ལོ་ ༢༠ འདས་ལོ་ ༡༩༦༣  ཆུ་མཁའ་མེས་ ༣༠༤ ཕྲི་ཤིང་སྤྲེལ་ལོར།། ཁྱབ་འཇུག་སྦས་པ་ཁྲི་ལ་ཕེབས།། སྤྱི་ལོ་ ༣༢༤  འདས་ལོ་ ༡༦༥༩  མཁའ་མདས་ ༥༠ ཕྲི་བའི་ཤིང་ཁྱི་ལོར།། ལྷ་ཐོ་ཐོ་རི་གཉན་བཙན་འཁྲུངས།། ༣༠༤  ༡༦༠༩  མཁའ་དབང་ ༥༠ གིས་ཕྲི་ཤིང་བྱི་ལ།། རིགས་ལྡན་ཉི་གྲགས་ཁྲི་ལ་ཕེབས།། ༤༢༣  ༡༥༥༩   བུ་གས་ ༩ དམན་པའི་ཆུ་བྱ་ལོར།། ཡུམ་བུ་མཁར་སྟེང་ཆོས་ཆར་བབས།། ༤༣༣   ༡༥༥༠  ཟླ་རི་གཟུགས་ ༡༧༡ ཕྲི་ཤིང་བྱི་ལོར།། རྒྱལ་བོ་གནམ་རི་སྲོང་བཙན་འཁྲུངས།། ༦༠༤   ༡༣༧༩  མཁའ་མིག་ ༢༠ ཕྲི་བའི་ཤིང་སྤྲེལ་ལོར།། རྒྱ་མཚོ་རྣམ་རྒྱལ་ཁྲི་ལ་ཕེབས།། ༦༢༤   ཀ ༡༣༥༩ ལོ་དེར་མ་ཁར་ཀླ་ཀློ་ཞུགས།། ཕྱི་རོལ་བྱེད་པའི་རྩི་ས་འགོ་ཟུག། ༦༢༤  ཁ ༡༣༥༩  འབྱུང་བས་ ༤ དམན་པའི་ས་གླང་ལོར།། ཆོས་རྒྱལ་སྲོང་བཙན་སྒམ་པོ་འཁྲུངས།། ༦༢༩  ༡༣༥༤  མིག་ཟུང་ ༣༢ ཕྲི་བའི་ལྕགས་ཕག་ལོར།། ར་ས་འཕྲུལ་སྣང་གསར་དུ་བཏབ།། ༦༥༡   ༡༣༣༢  ཟླ་ཚེས་ ༡༥༡ ཀྱིས་ཕྲི་ཆུ་རྟ་ལོར།། ཆོས་རྒྱལ་ཁྲི་སྲོང་ལྡེའུ་བཙན་འཁྲུངས།། ༨༠༢  ༡༡༨༡  རྒྱ་མཚོའི་ ༤ ཕྲི་བའི་མེ་ཁྱི་ལོར།། རིགས་ལྡན་རྒྱལ་དཀའ་ཁྲི་ལ་ཕེབས།། ༨༠༦  ཀ༡༡༧༧  ལོ་དེར་རང་ལུགས་བྱེད་པ་ཡི།། རྩིས་མགོའི་ངེས་པ་གསར་དུ་ཚུགས།། ༨༠༦  ཁ༡༡༧༧  རྒྱལ་༡༦ པོས་ཕྲི་བའི་ཆུ་རྟ་ལོར།། པདྨ་འབྱུང་གནས་བོད་དུ་ཕེབས།། ༨༢༢   ཀ༡༡༦༡  ལོ་དེར་བསམ་ཡས་ལས་འགོ་བརྩམས།། མངའ་བདག་རྒྱལ་པོའི་ཐུགས་བཞེད་གྲུབ།། ༨༢༢  ཁ༡༡༦༡   ཆུ་བོས་ ༤ ཕྲི་བའི་མེ་རྟ་ལོར།། བསམ་ཡས་རབ་གནས་དགའ་སྟོན་བྱས།། ༨༢༦  ༡༡༥༧  ཟླ་བས་ ༡ ཕྲི་བའི་མེ་ལུག་ལོར།། སད་མི་མི་བདུན་རབ་ཏུ་བྱུང༌།། ༨༢༧  ༡༡༥༦  རི་ཟླས་ ༡༧ ཕྲི་བའི་ཤིང་བྱི་ལོར།། གནུབ་ཆེན་སངས་རྒྱས་ཡེ་ཤེས་འཁྲུངས།། ༨༤༤   ༡༡༣༩  མིག་ལག་ ༢༢ གིས་ཕྲི་མེ་ཁྱི་ལོར།། མངའ་བདག་ཁྲི་རལ་ཞེས་བྱ་འཁྲུངས།། ༨༦༦  ༡༡༡༧  སྟོང་གཟུགས་ ༡༠ ཀྱིས་སྦྱངས་མེ་སྤྲེལ་ལོར།། ཨོ་རྒྱན་རྔ་ཡབ་གླིང་དུ་གཤེགས།། ༨༧༦  ༡༡༠༧  མི་དབང་ ༡༦ གིས་སྦྱངས་ཆུ་བྱི་ལོར།། བླ་ཆེན་དགོངས་པ་རབ་གསལ་འཁྲུངས།། ༨༩༢  ༡༠༩༡  སྲིན་པོས་ ༩ སྦྱངས་བའི་ལྕགས་བྱ་ལོར།། གླང་དར་མ་ཡིས་བསྟན་པ་བསྣུབས།། ༩༠༡   ༡༠༨༢  མིག་དབང་ ༥༢ གིས་ཕྲི་ཆུ་གླང་ལོར།། བསྟན་པ་ཕྱི་དར་ཐོག་མ་ཚུགས།། ༩༥༣  ༡༠༣༠  འབྱུང་བས་ ༥ སྦྱངས་པའི་ས་རྟ་ལོར།། ལོ་ཆེན་རིན་ཆེན་བཟང་པོ་འཁྲུངས།། ༩༥༨   ༡༠༢༥  ཚེས་ ༡༥ ཀྱིས་སྦྱངས་བའི་ཆུ་བྱ་ལོར།། བུ་ལུགས་བསྟན་པ་ཕྱི་དར་ཚུགས།། ༩༧༣   ༡༠༡༠  འབྱུང་བས་ ༥ ཕྲི་བའི་ས་སྟག་ལོར།། འབྲོམ་སྟོན་ལུགས་ཀྱི་ཕྱི་དར་ཚུགས།། ༩༧༨   ཀ༡༠༠༥  ལོ་དེར་ཁྱུང་པོ་རྣམ་འབྱོར་འཁྲུངས།། ༩༧༨  ཁ༡༠༠༥  དབང་པོས་ ༤ ཕྲི་བའི་ཆུ་རྟ་ལོར།། ཇོ་བོ་དི་བཾ་ཀ་ར་འཁྲུངས།། ༩༨༢  ༡༠༠༡   མིག་ཟུང་ ༢༢ གིས་ཕྲི་ཤིང་འབྲུག་ལོར།། འབྲོམ་སྟོན་རྒྱལ་བའི་འབྱུང་གནས་འཁྲུངས།། ༡༠༠༤  ༩༧༩  ཀླུས་ ༨ སྦྱངས་ཆུ་བྱིར་མར་བ་དང༌།། གཏེར་སྟོན་གྲྭ་བ་མངོན་ཤེས་འཁྲུངས།། ༡༠༡༢  ༩༧༡  མིག་ ༢ སྦྱངས་ཤིང་སྟག་གཟུར་ཆུང་བལྟམས།། ༡༠༡༤  ༩༦༩  འདོད་པས་ ༡༣ ཕྲི་བའི་མེ་ཡོས་ལོར།། རབ་བྱུང་དང་པོའི་ཐོག་མ་ཚུགས།། ༡༠༢༧   ཀ༩༥༦   ལོ་འདིར་ཉི་མ་ཁྲི་ལ་ཕེབས།། ༡༠༢༧   ཁ༩༥༦  རྒྱུད་ཀྱི་རྒྱལ་པོ་བོད་དུ་ཕེབས།། ༡༠༢༧  ག༩༥༦  མེ་ཟླས་ཕྲི་བའི་ལྕགས་འབྲུག་ལོར།། མི་ལ་བཞད་པའི་རྡོ་རྗེ་འཁྲུངས།། ༡༠༤༠  ༩༤༣  རི་གཟུགས་ ༡༧ ཀྱིས་སྦྱངས་མེ་བྱ་ལོར།། རྭ་སྒྲེང་རྒྱལ་བའི་དབེན་གནས་བཏབ།། ༡༠༥༣  ༩༢༦  ཟུང་གིས་ ༢ ཕྲི་བའི་ས་ཕག་ལོར།། རྔོག་ལོ་ཆེན་པོའི་སྐུ་འཁྲུངས་ལོ།། ༡༠༥༩   ༩༢༤  མ་ནུས་ ༡༤ ཀྱིས་ཕྲི་ཆུ་གླང་ལོར།། གསང་ཕུ་དང་ནི་ས་སྐྱ་བཏབ།། ༡༠༧༣  ༩༡༠  ཟླ་བས་ ༡ ཕྲི་བའི་ཤིང་སྟག་ལོར།། གསང་བདག་ཤཱཀྱ་སེང་གེ་འཁྲུངས།། ༡༠༧༢  ༩༠༩  དུས་ ༦ སྦྱང་ས་མོ་ལུག་གི་ལོར། དྭགས་པོ་ཟླ་འོད་གཞོན་ནུ་འཁྲུངས།། ༡༠༧༩  ༩༠༣ ལྷ་ ༨ ཡིས་སྦྱངས་བའི་མེ་ཡོས་ལོར།། རབ་བྱུང་གཉིས་པའི་ཐོག་མ་ཚུགས།། ༡༠༨༧  ༨༩༥  ཆུས་ ༤ ཕྲི་ལྕགས་ལུག་བྱ་འདུལ་བལྟམས།། ཕ་ཅིག་དམ་པ་དིང་རིར་ཕེབས།། ༡༡༠༡  ༨༩༢  བསེ་རུས་ ༡ ཕྲི་བའི་ཆུ་སྤྲེལ་ལོར།། ས་ཆེན་ཀུན་དགའ་སྙིང་པོ་འཁྲུངས།། ༡༠༩༢   ༨༩༡  གཟའ་གཟུགས་ ༡༧ ཀྱིས་སྦྱངས་ས་གླང་ལོར།། ཕྱ་བ་ཆོས་ཀྱི་སེང་གེ་འཁྲུངས།། རྔོག་ལོ་ཆེན་པོ་ཞི་བར་གཤེགས།། ༡༡༠༩  ༨༧༤ ཟླ་ ༡ བས་ཕྲི་བའི་ལྕགས་སྟག་ལོར།། འགྲོ་མགོན་ཕག་མོ་གྲུ་བ་དང༌།། ཀརྨ་དུས་གསུམ་མཁྱེན་པ་འཁྲུངས།། ༡༡༡༠  ༨༧༣  ཉི་མས་ ༡༢ སྦྱངས་བའི་ཆུ་སྟག་ལོར།། ཀཿདམ་བདེ་གཤེགས་ཆེན་པོ་འཁྲུངས།། ༡༡༢༢  ༨༦༡  ལག་པས་ ༢ སྦྱངས་བའི་ཤིང་འབྲུག་ལོར།། ཉང་རལ་ཉི་མ་འོད་ཟེར་འཁྲུངས།། ༡༡༢༤  ༨༥༩  མེ་ཡིས་ ༣ སྦྱངས་པའི་མེ་ལུག་ལོར།། པཎ་ཆེན་ཤཱཀྱ་ཤྲཱི་འཁྲུངས།། རིགས་ལྡན་སྣ་ཚོགས་གཟུགས་ཁྲིར་ཕེབས།། ༡༡༢༧  ༨༥༦  ཚེས་ཀྱིས་ ༡༥ སྦྱངས་པའི་ཆུ་ཁྱི་ལོར།། ས་སྐྱ་བསོད་ནམས་རྩེ་མོ་དང༌།། སྟག་ལུང་ཐང་བ་རྣམ་གཉིས་འཁྲུངས།། ༡༢༡༥  ༧༦༨  ཟླ་བས་ ༡ ཕྲི་བའི་ཆུ་ཕག་ལོར།། འབྲི་གུང་འཇིག་རྟེན་གསུམ་མགོན་འཁྲུངས།། ༡༡༤༣   ༨༤༠  ཆུ་༤་ཡིས་ཕྲི་བའི་མེ་ཡོས་ལོར།། རབ་བྱུང་གསུམ་པའི་ཐོག་མ་ཚུགས།། རྗེ་བཙུན་གྲགས་པ་རྒྱལ་མཚན་འཁྲུངས།། ༡༡༤༧  ༨༣༦  མདའ་མེས་ ༣༥ ཕྲི་བའི་ཆུ་སྟག་ལོར།། ས་པཎ་ཀུན་དགའ་རྒྱལ་མཚན་འཁྲུངས།། ༡༡༨༢  ༨༠༡  ཆུ་མིག་ ༣༤ གིས་སྦྱངས་མེ་སྟག་ལོར།། འགྲོ་མགོན་ཀརྨ་པཀྵི་འཁྲུངས།། ༡༢༠༦  ༧༧༧  ཟླ་བས་ ༡ ཕྲི་བས་མེ་ཡོས་ལོར།། རབ་བྱུང་བཞི་བའི་ཐོག་མ་ཚུགས།། ༡༢༠༧  ༧༧༦  མདའ་༥་ཡིས་ཕྲི་བའི་ཆུ་སྤྲེལ་ལོར།། གུ་རུ་ཆོས་ཀྱི་དབང་ཕྱུག་འཁྲུངས།། ༡༢༡༢  ༧༧༡  འདོད་པས་ ༡༣ ཕྲི་བའི་ཤིང་བྱ་ལོར།། བྱང་རྡོར་གཉིས་ཀྱི་ཆོས་སྡེ་བཙུགས།། ༡༢༢༥  ༧༥༨  ཕྱོགས་ཀྱིས་ ༡༠ སྦྱངས་བའི་ཤིང་ལུག་ལོར།། འགྲོ་མགོན་ཆོས་རྒྱལ་འཕགས་པ་འཁྲུངས།། ༡༢༣༥  ༧༤༨  མཚོ་ཡིས་ཕྲི་བའི་ས་ཕག་ལོར།། གྲུབ་ཐོབ་མན་ལུང་གུ་རུ་འཁྲུངས།། ༡༢༣༩  ༧༤༤  ཆུ་ཡིས་ ༤ ཕྲི་བའི་ཆུ་ཡོས་ལོར།། གྲུབ་ཐོབ་མེ་ལོང་རྡོ་རྗེ་དང༌།། ཀུན་སྤང་ཐུགས་རྗེ་བརྩོན་འགྲུས་འཁྲུངས།། ༡༢༤༣  ༧༤༠  སྟོང་གཟུགས་ ༡༠ ཀྱིས་ཕྲི་ཆུ་གླང་ལོར།། ས་སྐྱས་བོད་ཁམས་ཁ་ལོ་བསྒྱུར།། ༡༢༥༣  ༧༣༠  འདོད་པས་ ༡༣ ཕྲི་བའི་མེ་སྟག་ལོར།། རིག་འཛིན་ཀུ་མ་ར་ཛ་འཁྲུངས།། ༡༢༦༦  ༧༡༧  ཟླ་བས་ ༡ ཕྲི་བའི་མེ་ཡོས་ལོར།། རབ་བྱུང་ལྔ་བའི་ལོ་འགོ་ཚུགས།། ༡༢༦༧  ༧༡༦  བུ་གས་ ༩ ཕྲི་བའི་མེ་བྱི་ལོར།། ལོ་ཙ་བློ་ལྡན་ཤེས་རབ་འཁྲུངས།། ༡༢༧༦   ༧༠༧  དྲང་སྲོང་ ༧ གིས་ཕྲི་ཆུ་ལུག་ལོར།། ཟུར་བྱམས་སེང་ཞེས་བྱ་བ་འཁྲུངས།། ༡༢༨༣   ༧༠༠  ཟླ་བས་ ༡ ཕྲི་བའི་ཤིང་སྤྲེལ་ལོར།། ཀུན་མཁྱེན་རང་བྱུང་རྡོ་རྗེ་དང༌།། གཡུང་སྟོན་རྡོ་རྗེ་དཔལ་གཉིས་འཁྲུངས།། ༡༢༨༤  ༦༩༩  དུས་ཀྱིས་ ༦ ཕྲི་བའི་ལྕགས་སྟག་ལོར།། བུ་སྟོན་རིན་ཆེན་གྲུབ་པ་འཁྲུངས།། ༡༢༩༠   ༦༩༣  ཟུང་གིས་ ༢ ཕྲི་བའི་ཆུ་འབྲུག་ལོར།། ཇོ་ནང་ཀུན་མཁྱེན་ཆེན་པོ་འཁྲུངས།། ༡༢༩༢  ༦༩༡  མིག་གིས་ ༢ ཕྲི་བའི་ཤིང་རྟ་ལོར།། སྒྲོལ་ཆེན་བསམ་འགྲུབ་རྡོ་རྗེ་འཁྲུངས།། ༡༢༩༤  ༦༨༩  ཡིད་ཀྱིས་ ༡༤ ཕྲི་བའི་ས་སྤྲེལ་ལོར།། ཀུན་མཁྱེན་ཀློང་ཆེན་རབ་འབྱམས་འཁྲུངས།། ༡༣༠༨  ༦༧༥  རྒྱ་མཚོས་ ༤ ཕྲི་བའི་ཆུ་བྱི་ལོར།། དཔལ་ལྡན་བླ་མ་དམ་པ་འཁྲུངས།། ༡༣༡༢  ༦༧༡   ཚེས་ཀྱིས་ ༡༥ ཕྲི་བའི་མེ་ཡོས་ལོར།། རབ་བྱུང་དྲུག་པའི་ལོ་འགོ་ཚུགས།། རིགས་ལྡན་མཐའ་ཡས་ཁྲི་ལ་ཕེབས།། ༡༣༢༧  ༦༥༦  བུག་ཟླས་ ༡༩ ཕྲི་བའི་མེ་ཁྱི་ལོར།། གཏེར་སྟོན་རྡོ་རྗེ་གླིང་བ་འཁྲུངས།། ༡༣༤༦  ༦༣༧  ཟུང་གིས་ ༢ ཕྲི་བའི་ས་བྱི་ལོར།། ཀུན་མཁྱེན་གཡག་པ་ཞེས་པ་འཁྲུངས།། ༡༢༤༨  ༦༣༥   ཟླ་བས་ ༡ ཕྲི་བའི་ས་གླང་ལོར།། ཕག་གྲུ་ཏཱ་སིས་བོད་དབང་བསྒྱུར།། ༡༣༤༩  ༦༣༤  ནོར་གྱིས་ ༨ ཕྲི་བའི་མེ་བྱ་ལོར།། རྒྱལ་བ་བློ་བཟང་གྲགས་པ་འཁྲུངས།། ༡༣༥༧   ༦༢༦  ཕྱོགས་ཀྱིས་ ༡༠ ཕྲི་བའི་མེ་ལུག་ལོར།། རོང་སྟོན་ཤཱཀྱ་རྒྱལ་མཚན་འཁྲུངས།། ༡༣༦༣   ༦༡༦  ཚེས་ ༡༥ ཀྱིས་ཕྲི་བའི་ཆུ་ཁྱི་ལོར།། ངོར་ཆེན་ཀུན་དགའ་བཟང་པོ་དང༌།། རྫོང་པ་ཀུན་དགའ་རྒྱལ་མཚན་འཁྲུངས།། ༡༣༨༢  ༦༠༡  མིག་༢ གིས་ཕྲི་བའི་ཤིང་བྱི་ལོར།། པཎ་ཆེན་ནགས་ཀྱི་རིན་ཆེན་འཁྲུངས།། ༡༣༨༤  ༥༩༩  བསེ་རུས་ ༡ ཕྲི་བའི་ཤིང་གླང་ལ།། གྲུབ་ཆེན་ཐང་སྟོང་རྒྱལ་པོ་འཁྲུངས།། ༡༣༨༥  ༥༩༨  མིག་ ༢ གིས་ཕྲི་བའི་མེ་ཡོས་ལོར།། རབ་བྱུང་བདུན་པའི་ཐོག་མ་ཚུགས།། ༡༣༨༧  ༥༩༦  ཆུ་ ༤ ཡིས་ཕྲི་བའི་ལྕགས་ལུག་ལོར།། པཎ་ཆེན་དགེ་འདུན་གྲུབ་པ་འཁྲུངས།། ༡༣༩༡  ༥༩༢  བསེ་རུས་ ༡ དམན་པའི་ཆུ་སྤྲེལ་ལོར།། འགོས་ལོ་གཞོན་ནུ་དཔལ་བ་འཁྲུངས།། ༡༣༩༢ ༥༩༡  ཀླུ་ ༨ ཡིས་ཕྲི་བའི་ལྕགས་འབྲུག་ལོར།། པཎ་ཆེན་བསོད་ནམས་རྣམ་རྒྱལ་འཁྲུངས།། ༡༤༠༠  ༥༨༣  མེ་ ༣ ཡིས་ཕྲི་བའི་ཆུ་ལུག་ལ།། གཏེར་ཆེན་རཏྣ་གླིང་པ་འཁྲུངས།། ༡༤༠༣  ༥༨༠  དུས་ ༦ ཀྱིས་ཕྲི་བའི་ས་གླང་ལ།། ལྷ་ལྡན་སྨོན་ལམ་ཆེན་མོ་ཚུགས།། ལོ་དེར་རི་བོ་དགེ་ལྡནའང་བཏབ།། ༡༤༠༩  ༥༧༤  ཡོན་ཏན་ ༣ གྱིས་སྦྱངས་ཆུ་འབྲུག་ལོ།། བྱམས་ཆེན་རབ་འབྱམས་ཆེན་མོ་འཁྲུངས།། ༡༤༡༢  ༥༧༡  མཚོ་ ༤ ཡིས་ཕྲི་བའི་མེ་སྦྲུལ་ལོར།། དཔལ་ལྡན་འབྲས་སྤུངས་ཆོས་སྡེ་བཏབ།། ༡༤༡༦  ༤༦༧  མེ་ ༣ ཡིས་སྦྱངས་བའི་ས་ཕག་ལོར།། སེ་ར་ཐེག་ཆེན་གླིང་པ་བཏབ།། ༡༤༡༩  ༥༦༤  བུ་གས་ ༩ ཕྲི་བའི་ས་སྤྲེལ་ལོར།། པཎ་ཆེན་ཤཱཀྱ་མཆོག་ལྡན་འཁྲུངས།། ༡༤༢༨  ༥༥༥  གཟུགས་ ༡ ཀྱིས་ཕྲི་བའི་ས་བྱ་ལོར།། ཀུན་མཁྱེན་བསོད་ནམས་སེང་གེ་འཁྲུངས།། ལོ་དེར་ངོར་ཀྱི་ཆོས་སྡེ་བཏབ།། ༡༤༢༩  ༥༥༤  འབྱུང་བས་ ༥ ཕྲི་བའི་ཤིང་སྟག་ལོར།། འགྲེལ་ཆེན་དེ་ཉིད་སྣང་བ་བརྩམས།། ༡༤༣༤  ༥༤༩  རི་ ༧ ཡིས་ཕྲི་བའི་ལྕགས་བྱ་ལོར།། ལོ་ཆེན་ཆོས་སྐྱོངས་བཟང་པོ་འཁྲུངས།། ༡༤༤༡  ༥༤༢
དུས་ ༦ ཀྱིས་ཕྲི་བའི་མེ་ཡོས་ལོར།། རབ་བྱུང་བརྒྱད་པའི་ཐོག་མ་ཚུགས།། ལོ་དེར་བཀྲ་ཤིས་ལྷུན་པོ་བཏབ།། ཕུག་པའི་པད་དཀར་ཞལ་ལུང་བརྩམས།། ༡༤༤༧  ༥༢༦  ལག་པས་ ༢ ཕྲི་བའི་ས་སྦྲུལ་ལོར།། སྐྱེད་ཚལ་ཆོས་སྡེ་ཞེས་པ་བཏབ།། ༡༤༤༩  ༥༣༤  གཟུགས་ ༡ ཀྱིས་ཕྲི་བའི་ལྕགས་རྟ་ལོར།། གཏེར་ཆེན་པདྨ་གླིང་བ་འཁྲུངས།། ༡༤༥༠   ༥༣༣  མེ་ ༣ ཡིས་ཕྲི་བའི་ཆུ་བྱ་ལོར།། སྤྱན་སྔ་ཆོས་ཀྱི་གྲགས་པ་འཁྲུངས།། ༡༤༥༣  ༥༣༠  དྲག་པོས་ ༡༡ སྦྱངས་པའི་ཤིང་སྤྲེལ་ལོར།། རྡོ་རྗེ་གདན་གྱི་ཆོས་གྲྭ་བཏབ།། ༡༤༦༤  ༥༡༩  ཁྱིམ་ ༡༢ གྱིས་ཕྲི་བའི་མེ་སྤྲེལ་ལོར།། པཎ་ཆེན་དགེ་འདུན་རྒྱ་མཚོ་བལྟམས།། ༡༤༧༦  ༥༠༧  སྐྱོན་ ༡༨ གྱིས་སྦྱངས་བའི་ཤིང་སྟག་ལོར།། ས་སྐྱའི་ཚར་བ་ཆེན་པོ་དང༌།། རིག་འཛིན་སྣ་ཚོགས་རང་གྲོལ་འཁྲུངས།། ༡༤༩༤  ༤༨༩ འདོད་པས་ ༡༣ སྦྱངས་པའི་མེ་ཡོས་ལོར།། ཇོ་ནང་ཀུན་དགའ་གྲོལ་མཆོག་དང༌།། ཀརྨ་མི་བསྐྱོད་རྡོ་རྗེ་འཁྲུངས།། ༡༥༠༧   ༤༧༦  མཁའ་མིག་ ༢༠ གིས་ཕྲི་མེ་ཕག་ལོར།། རིགས་ལྡན་དཔལ་སྐྱོངས་ཁྲི་ལ་ཕེབས།། ལོ་དེར་འབྲུག་པ་པད་དཀར་འཁྲུངས།། ༡༥༢༧  ༤༥༦  རྒྱལ་པོས་ ༡༦ ཕྲི་བའི་ཆུ་ཡོས་ལོར།། རྒྱལ་དབང་བསོད་ནམས་རྒྱ་མཚོ་འཁྲུངས།། ༡༥༤༣  ༤༤༠  རྒྱལ་བས་ ༢༤ ཕྲི་བའི་མེ་ཡོས་ལོར།། རབ་བྱུང་བཅུ་བའི་ཐོག་མ་ཚུགས།། ༡༥༦༧  ༤༡༦  དུས་གཟུགས་ ༡༦ ཀྱིས་ཕྲི་ཆུ་ལུག་ལོར།། མདོ་སྨད་སྐུ་འབུམ་བྱམས་པ་གླིང༌།། རྒྱལ་དབང་བསོད་ནམས་རྒྱ་མཚོས་བཏབ།། ༡༥༨༣  ༤༠༠   
༈  རབ་ཕྱོགས་འདས་ལོར་ལག་མིག་ ༢༢ སྦྱངས།། རྒྱལ་བ་ཡོན་ཏན་རྒྱ་མཚོ་འཁྲུངས།། ༡༥༨༩  ༣༢༤  མིག་ཟུང་ ༢༢ གིས་ཕྲི་ལྕགས་ཕག་ལོར།། གསང་བདག་འཕྲིན་ལས་ལྷུན་གྲུབ་འཁྲུངས།། ༡༦༡༡  ༣༧༢   དུས་ ༦ ཀྱིས་ཕྲི་བའི་མེ་སྦྲུལ་ལ།། རྒྱལ་དབང་བློ་བཟང་རྒྱ་མཚོ་འཁྲུངས།། ༡༦༡༧  ༣༦༦  ཕྱོགས་ ༡༠ ཀྱིས་ཕྲི་བའི་མེ་ཡོས་ལོར།། རབ་བྱུང་བཅུ་གཅིག་ལོ་འགོ་ཚུགས།། ལོ་འདིར་སེང་གེ་ཁྲི་ལ་ཕེབས།། ༡༦༠༧  ༢༨༣  ཆུ་ཟླས་ ༡༤ སྦྱངས་པའི་ལྕགས་སྦྲུལ་ལོར།། རྡོར་བྲག་པདྨ་འཕྲིན་ལས་འཁྲུངས།། གོ་ཤྲི་དཔུང་གིས་བོད་ཁམས་བསྡུས།། ༡༦༤༡ ༣༤༢ ཟླ་བས་ ༡ ཕྲི་བའི་ཆུ་རྟ་ལོར།། སྲིད་དབང་ལྔ་བ་ཆེན་པོར་ཕུལ།། ༡༦༤༢  ༣༤༡  རྒྱ་མཚོས་ ༤ ཕྲི་བའི་མེ་ཁྱི་ལོར།། གཏེར་ཆེན་འགྱུར་མེད་རྡོ་རྗེ་འཁྲུངས།། ༡༦༤༦ ༣༣༧  ཟུང་གིས ༢ ཕྲི་བའི་ས་ཕྱི་ལོར།། ཀུན་མཁྱེན་འཇམ་དབྱངས་བཞད་པ་འཁྲུངས།། ༡༦༤༨   ༣༣༥  མིག་ལག་ ༢༢ སྦྱངས་པའི་ལྕགས་ཁྱི་ལོར།། ཨོ་རྒྱན་སྨིན་གླིང་དགོན་པ་བཏབ།། ༡༦༧༠  ༣༡༣  འཚམས་ ༦ ཀྱིས་ཕྲི་བའི་མེ་འབྲུག་ལོར།། བཞུགས་གནས་གཙུག་ལག་ཁང་ཆེན་བཏབ།། ༡༦༧༦   ༣༠༧  མེ་ ༣ ཡིས་ཕྲི་བའི་ས་ལུག་ལོར།། སངས་རྒྱས་རྒྱ་མཚོ་བོད་རྗེར་བྱོན།། ༡༦༧༩  ༣༠༤  མིག་ ༢ གིས་སྦྱངས་བའི་ལྕགས་བྱ་ལོར།། བསྟན་བཅོས་ཉིན་བྱེད་སྣང་བ་བརྩམས།། ༡༦༨༡  ༣༠༢  ཟླ་བས་ ༡ ཕྲི་བའི་ཆུ་ཁྱི་ལོར།། ལྔ་བ་ཆེན་མོ་ཞིང་དུ་ཕེབས།། ༡༦༨༢  ༣༠༡  དབང་པོས་ ༥ ཕྲི་བའི་མེ་ཡོས་ལོར།། རབ་ཉིས་མགོ་ཚུགས་བཻ་དཀར་བརྩམས།། ༡༦༨༧  ༢༩༦  རི་ ༧ ཡིས་ཕྲི་བའི་ཤིང་ཁྱི་ལོར།། ལྷ་ལྡན་ཚོགས་མཆོད་ཆེན་མོ་ཚུགས།། ༡༦༩༤  ༢༨༩  ཉི་མས་ ༡༢ ཕྲི་བའི་མེ་ཁྱི་ལོར།། ཇིང་གིར་རྒྱལ་བོས་བོད་དབང་བསྒྱུར།། ༡༧༠༦  ༢༧༧ ༈ ཀླུ་ཡིས་ ༨ ཕྲི་བའི་ཤིང་རྟ་ལོར།། ཉིན་བྱེད་སྣང་བའི་འདས་ལོ་སྤོས།། ༡༧༡༤  ༢༦༩  
༈ དེ་ལ་གཟུགས་བསྣན་ཆུ་སྦྲུལ་ལོར།། སྡེ་དགེ་ཆོས་ཀྱི་རྒྱལ་པོ་མཆོག། བསྟན་པ་ཚེ་རིང་ཁྲིར་ཕེབས་ནས།། ལོ་གྲངས་འབྱུང་བ་མིག་ ༢༥ གི་གྲངས།། ༡༧༡༤  ༢༧༠  རྒྱལ་པོས་ ༡༦ ཕྲི་བའི་ས་བྱ་ལོར།། ༢༦༣  སྡེ་དགེ་བཀའ་འགྱུར་ཤིང་དཔར་འགྲུབ།། ༡༧༢༩ ༢༥༤  ནོར་ ༨ གྱིས་ཕྲི་བའི་མེ་སྦྲུལ་ལོར།། བསྟན་འགྱུར་དཔར་གྱི་ལས་འགོ་ཚུགས།། ༡༧༣༧  ༢༤༦  བདུན་ ༧ གྱིས་ཕྲི་བའི་ཤིང་བྱི་ལོར།། སྡེ་དགེའི་བསྟན་འགྱུར་ཤིང་དཔར་གྲུབ།། ༡༧༤༤  ༢༣༩  རབ་ཉིའི་ཤིང་རྟའི་འདས་ལོ་འདིར།། ༡༧༡༤  ༨༢༦༩  སྐྱོན་ ༡༨ ཀྱིས་ཕྲི་བའི་ཆུ་བྱི་ལོར།། མཚུར་རྩིས་ཉེར་འཁོ་བུམ་བཟང་བརྩམས། ༡༧༣༢  ༢༥༡  མདའ་གཟུགས་ ༡༥ ཀྱིས་ཕྲི་མེ་ཡོས་ལོར།། ཉིན་བྱེད་སྣང་བའི་རྩིས་འགོ་སྤོས།། ༡༧༤༧  ༢༣༦ མཁའ་རོས་ ༦༠ ཕྲི་བའི་མེ་ཡོས་ལོར།། རབ་བྱུང་ཡིད་ ༡༤ ཀྱི་ཐོག་མ་དེར།། ཉིན་སྣང་འདས་ལོ་གསར་དུ་སྤོས།། ༡༨༠༧  ༡༧༦  ཐིག་མཚམས་ ༦༠ ཀྱིས་ཕྲི་མེ་ཡོས་ལོར།། རབ་ཚེས་ཐོག་མ་ཚུགས་པ་དང་།། སླར་ཡང་ཉིན་སྣང་འདས་ལོ་སྤོས།། ༡༨༦༧  ༡༡༦  མེ་ཆུས་ ༤༣ ཕྲི་བའི་ལྕགས་ཁྱི་ལོར།། མི་ཕམ་བསྟན་རྩིས་ཉེར་མཁོ་བཀོད།། ༡༩༡༠  ༧༣  རི་ཟླས་ ༡༧ ཕྲི་བའི་མེ་ཡོས་ལོར།། རབ་རྒྱལ་ ༡༦ འགོ་ཚུགས་མགོ་ལོག་ཏུ།། རྡོ་གྲུབ་མཆོག་སྤྲུལ་རྣམ་གཉིས་འཁྲུངས།། ༡༩༢༧   ༥༦  ཀླུ་ ༨ ཡིས་སྦྱངས་པའི་ཤིང་ཕག་ལོར།། ༧རྒྱལ་དབང་བསྟན་འཛིན་རྒྱ་མཚོ་འཁྲུངས།། ༡༩༣༥  ༤༨  མེ་ ༣ ཡིས་ཕྲི་བའི་ས་སྟག་ལོར།། པཎ་ཆེན་ཆོས་ཀྱི་རྒྱལ་མཚན་འཁྲུངས།། ༡༩༣༨  ༤༥  དྲག་ ༡༡ པོས་ཕྲི་བའི་ས་གླང་ལོར།། ཀྲུང་ཧྭ་སྤྱི་མཐུན་རྒྱལ་ཁབ་ཚུགས།། ༡༩༤༩  ༣༤  ལག་ ༢ པས་ཕྲི་བའི་ལྕགས་ཡོས་ལོར།། བོད་ལྗོངས་ཞི་བའི་བཅིངས་གྲོལ་ཐོབ།། ༡༩༥༡  ༣༢  
འདི་མན་རང་གིས་བཟོས་པས་དག་མིན་དཔྱད་པར་ཞུ། རབ་བྱུང་བཅུ་བཞིའི་མེ་ཡོས་ནས།། རབ་རྒྱལ་ཆུ་ཕག་ལོ་ཡི་བར།། བགྲང་བྱ་དུས་རི་ཟླ་བ་ ༡༧༦ འདས།། སྦྱང་གཞི་སྔ་མར་རིམ་བཞིན་སྦྱངས།། དྲག་པོས་ ༡༡ ཕྲི་བའི་ས་སྟག་ལོར།། རླབས་ཆེན་མ་ཁེ་སུ་ཉིད་འཁྲུངས།། སྤྱི་ལོ་ ༡༨༡༨   འདས་ལོ་ ༡༦༥  མིག་མེས་ ༣༢ ཕྲི་བའི་ལྕགས་ཁྱི་ལོར།། གསར་བརྗེའི་ལམ་སྟོན་ལེ་ཉིན་འཁྲུངས།། ༡༨༥༠   ༡༣༣  ཟླ་ཡོན་ ༣༡ གྱིས་ཕྲི་ལྕགས་སྦྲུལ་ལོར།། སྔོན་གཤེགས་དཔའ་བོ་ལུའུ་ཞུན་འཁྲུངས།། ༡༨༨༡  ༡༠༢  ཟུང་ ༢ གིས་སྦྱང་བའི་ཆུ་ལུག་ལོར།། རྡོ་སྦིས་ཤེས་རབ་རྒྱ་མཚོ་འཁྲུངས།། ༡༨༨༣  ༡༠༡ ཕྱོགས་ ༡༠ ཀྱིས་ཕྲི་བའི་ཆུ་སྦྲུལ་ལོར།། ཀྲུའུ་ཞི་མའོ་ཙེ་ཏུང་འཁྲུངས།། ༡༨༩༣  ༩༠ མིག་ ༢ གིས་ཕྲི་བའི་ཤིང་ལུག་ལོར།། འགྲན་མེད་ཙུང་ལི་ཆེན་མོ་འཁྲུངས།། ༡༨༩༥  ༨༨  ཟླ་ཟུང་ ༢༡ ཕྲི་བའི་མེ་འབྲུག་ལོར།། སུའུ་ལེན་སྤྱི་ཚོགས་རིང་ལུགས་ཚུགས།། ༡༩༡༧  ༦༦  རྒྱ་མཚོས་ ༤ ཕྲི་བའི་ལྕགས་བྱ་ལོར།། ཀྲུང་གོ་གུང་ཁྲན་ཏང་ཉིད་འཁྲུངས།། ༡༩༢༡  ༦༢  རི་བོས་༧ ཕྲི་བའི་ས་འབྲུག་ལོར།། ཀྲུང་གོའི་བཅིངས་འགྲོལ་དམག་དཔུང་ཚུགས།། ༡༩༢༨  ༥༥ ཟླ་མིག་ ༢༡ གིས་ཕྲི་ས་གླང་ལོར།། ཀྲུང་གོ་གསར་བའི་རྒྱལ་མཚན་བསྒྲེངས།། ༡༩༤༡  ༣༤  མིག་ ༢ གིས་ཕྲི་བའི་ལྕགས་ཡོས་ལོར།། བོད་ལྗོངས་ཞི་བའི་བཅིངས་གྲོལ་ཐོབ།། ༡༩༥༡  ༣༣ མིག་རྩས་ ༣༢ ཕྲི་བའི་ཆུ་ཕག་ལོར།། བསྟན་རྩིས་པད་ཚལ་འདི་ཉིད་བཀོད།། ༡༩༨༣  ༨༠  
 
བརྩི་ཚུལ། 
 
གཉིས་པ་འདི་ཉིད་བརྩི་བའི་ཚུལ་།། རི་མཚོ་ཀླུ་གཟུགས་ ༡༨༤༧ ལོ་ཚོགས་ལ།། རབ་བྱུང་དུ་ཡིན་གྲངས་རྐྱང་བ།། མཁའ་རོས་ ༦༠ བསྒྱུར་བསྲེས་གང་ཤར་གྲངས།། སྟོན་པ་འདས་ནས་ད་ཡི་བར།། དུ་འདས་ལོ་གྲངས་ཕུག་ལུགས་འཆར།། དཔེར་ན་རབ་བྱུང་བཅུ་དྲུག་པར།། མི་བདག་ ༡༦ མཁའ་རོས་ ༦༠ བསྒྱུར་བསྲེས་གྲངས།། ༢༨༠༧  དེ་སྟེང་ད་ལྟའི་རབ་བྱུང་འདིའི།། བགྲང་བྱ་ངོ་ཐོག་གཟུགས་ ༡ དམན་བསྲེ།། སྟོན་པ་མྱ་ངན་ལས་འདས་ནས།། དུ་སོང་ལོ་གྲངས་འཁྲུལ་མེད་འཆར།། དེ་ལ་ཆུས་ ༤ དམན་ཤམྦྷ་ལའི།། ལྷ་དབང་གྲགས་པའི་ཁྲི་ལོ་འཆར།། འཁྲུངས་ལོ་སྤྱི་ལོར་བསྟུན་འདོད་ན།། སྤྱི་ལོར་གང་ཤར་རི་མོ་ལ།། བརྩི་བྱའི་ལོ་གྲངས་གཟུགས་ ༡ ཀྱིས་དམན།། ལྷག་མས་སྤྱི་ལོར་སྦྱང་ན་འཆར།། བརྩི་བྱའི་ལོ་འགྲོས་འབྱུང་བའི་ཁམས།། རྟོགས་པར་འདོད་ན་བརྩི་བྱའི་གྲངས།། མང་ན་མཁའ་ ༦༠ རོ་ཉུང་ཁྱིམ་༡༢བགོད།། དེ་ལས་ཉུང་ན་རང་སར་བཞག། ལྷག་གྲངས་གནམ་ལོ་ནས་བརྩམ་སྟེ།། ལུགས་ལྡོག་གིས་བགྲང་འཁྲུལ་མེད་འཆར།། 
དཔེར་ན་སྤྱི་ལོ་ངོ་ཐོག་འདི།། ༡༩༨༣ མཁའ་རོས་ ༦༠ བགོད་ལྷག་ ༣ འདི་ཉིད་ཤར།། ཕག་ཁྱི་བྱ་ལ་ཐུག་པས་ན།། སྤྱི་ལོའི་ཐོག་མ་བྱ་རུ་ངེས།། སྤྱི་ལོའི་ངོ་ཐོག་གང་ཤར་གྲངས།། ཕྱོགས་ ༡༠ སྦྱང་ལྷག་མའི་འབྱུང་བ་རྟོགས།། གཅིག་བཅུ་རང་ངམ་གཅིག་གཉིས་རང༌།། འབྱུང་རྩིའི་རིགས་པས་འཁྲུལ་མེད་དུ།། གོ་བར་ངེས་སོ་ཤེས་ལྡན་རྣམས།། 
 
འཕྲོས་དོན།
 
གསུམ་པ་འཕྲོས་དོན་སྟོན་པ་མཆོག། མྱ་ངན་འདས་པའི་ལོ་གང་ཡིན།། མཁས་པས་བཞེད་ཚུལ་དུ་མ་མཆིས།། དེ་བཞིན་འཁྲུངས་བའི་ལོ་དང་ནི།། དུས་འཁོར་རྩ་རྒྱུད་གསུངས་བའི་ལོ།། མི་འདྲར་གྱུར་པ་མཚོན་པའི་ཕྱིར།། གཤམ་གྱི་རེའུ་མིག་ཁང་བར་གཟིགས།། ད་དུང་བཞེད་ཚུལ་མང་དུ་སྣང༌།། སོ་སོར་ལུང་རིགས་ཁུངས་དང་བཅས།། དེ་ལྟའི་བཞེད་ཚུལ་དབང་པོའི་གཞི།། བློ་གྲོས་ཀུན་གསལ་ཡངས་པ་རུ།། བཀོད་དེ་རང་ལུགས་རི་མོའི་མདངས།། མ་འདྲེས་ཞིབ་དཔྱོད་མཛོད་ཅིག་ཀྱེ།། 
མདོ་སྔགས་བསྟན་པའི་གནས་ཚད་སོགས།། སྐབས་འདིར་སྤྲོ་བྱ་མང་ནའང༌།། བླུན་པོའི་སྨྲ་སྒོ་མ་བཙུམ་ན།། སྣག་ཤོག་གྲོན་པའི་རྒྱུ་རུ་འགྲོ།། 
སྨྲས་པ།། རང་བཟོའི་འོལ་ཚོད་བསྲེ་བའི་སྙིང་ཁམས་མེད།།
ཁུངས་མེད་དཔེ་ཧྲུལ་བཤུ་བའི་བརྩོན་པ་མེད།།
དེ་ཕྱིར་ཕུག་པའི་ལུགས་བཟང་སྦག་པ་མེད།།
འདི་བཞིན་ལག་ལེན་བྱས་ན་འཁྲུལ་བ་མེད།།
བདེ་ནས་བདེ་བར་འགྲོ་འདོད་ན།།
ལེགས་པའི་སྒོ་འབྱེད་རིག་པ་སློབས།།
རབ༵་འབྱམས་ཤེས་བྱ་མཐའ་བྲལ་ཡང༌།།
རྒྱས༵་འགྱུར་རིགས་ཀྱི་ནུས་པ་འཕེལ།། 
 
སྔོན་གྱི་མཁས་པའི་ལུགས། 
ཕུག་ལུགས། 
མཚུར་ལུགས། 
མཁས་གྲུབ་རིན་པོ་ཆེའི་ལུགས། 
རྩིས་གསར་ཐུབ་བསྟན་མཛེས་རྒྱན་ལུགས། 
དགེ་འདུན་ཆོས་འཕེལ་གྱི་དེབ་དཀར་ལུགས། སྟོན་པ་འདས་པའི་ལོ་ཁམས། ལོ་གྲངས་དུ་འདས། ལྕགས་འབྲུག   ༢༨༦༣   ཆུ་ལུགས། ༢༨༦༠  ས་སྦྲུལ། ༢༨༡༤    ཤིང་གླང༌།༢༧༥༨  མེ་སྦྲུལ། ༢༥༢༦  
 

 རྟེན་འདུས་སྣ་ཚོགས་ཕྱོགས་གཅིག་དུ་བསྒྲིགས་པའི་དཀར་ཆག
 
 
རྟེན་འདུས་སྣ་ཚོགས་ཕྱོགས་གཅིག་ཏུ་བསྒྲིགས་པའི་དཀར་ཆག་མྱོང་གྲོལ་བདུད་རྩིའི་ཐིགས་ཕྲེང་འཆི་མེད་འདོད་འཇོའི་བཅུད་ལེན། 
 
ན་མོ་གུ་རུ་པདྨ་ཀ་ར་ཡེ། 
སྤྲོས་བྲལ་ཆོས་སྐུའི་སྟོན་པ་ཀུན་ཏུ་བཟང་།།
འགག་མེད་ལོངས་སྐུའི་སྟོན་པ་རྡོ་རྗེ་སེམས།།
སྣ་ཚོགས་སྤྲུལ་སྐུའི་སྟོན་པ་ཟས་གཙང་སྲས།།
རྣམ་གསུམ་དབྱེར་མེད་མཚོ་སྐྱེས་རྡོ་རྗེར་འདུད།།
 
འཛམ་གླིང་བྱེ་བ་ཕྲག་བརྒྱའི་ཞིང་ཁམས་སུ།།
གསང་གསུམ་སྒྱུ་འཕྲུལ་བཀོད་པ་འབྱམས་ཀླས་ཤིང་།།
ཞིང་འདིའི་བསྟན་འགྲོར་ཕན་བདེ་སྤེལ་བའི་མགོན།།
རིས་མེད་བསྟན་འཛིན་ཚོགས་ལ་སྙིང་ནས་གུས།།
 
ཁམས་གསུམ་འཁོར་བའི་རྒྱ་མཚོ་མ་སྟོང་བར།།
གསང་གསུམ་རྒྱུ་འཕྲུལ་རོལ་བ་མི་ཟད་པའི།།
དུས་གསུམ་འགྲོ་མགོན་གཏེར་ཆེན་བརྒྱ་རྩ་དང་།།
སྐུ་གསུམ་དབྱེར་མེད་ལས་རབ་གླིང་བར་མཆོད།།
 
དད་དང་དམ་ཚིག་ལྡན་ན་མཆོག་ཐུན་གྱི།།
དངོས་གྲུབ་བསྩལ་ནའང་དེ་ལ་ངོ་མཚར་ཅི།།
དད་མེད་དམ་ལོག་ཡིན་ཀྱང་ཉམས་མི་ལས།།
གྲོལ་བྱེད་མྱོང་གྲོལ་བདུད་རྩི་ཨེ་མ་ཧོ།།
ཞེས་ཚིགས་སུ་བཅད་པ་འགའ་ཞིག་གིས་མདུན་བསུས་ཏེ་སྐབས་སུ་བབས་པ་ནི། དུས་གསུམ་རྒྱལ་བ་ཀུན་གྱི་སྤྱི་གཟུགས། ཨོ་རྒྱན་སངས་རྒྱས་གཉིས་པའི་རྒྱལ་ཚབ། ཟབ་གསང་གདམས་པ་རྒྱ་མཚོའི་བང་མཛོད། སྐལ་བཟང་སྐྱེ་རྒུ་ཀུན་གྱི་རྣམ་འདྲེན་ཆེན་པོ་མཚན་བརྗོད་པར་དཀའ་བ། དོན་གྱི་སླད་དུ་མཚན་ནས་སྨྲོས་ན། རིག་འཛིན་ཆེན་པོ་རྒྱལ་སྲས་སྟག་ཤམ་རྡོ་རྗེས། གདུལ་བྱ་རྟག་འཛིན་ཅན་རྣམས་ཆོས་ལ་བཀོད་ཕྱིར་གཟུགས་སྐུ་རགས་པའི་བཀོད་པ་ཆོས་དབྱིངས་སུ་བསྡུས་ཚེ། སྐུ་གདུང་རིན་པོ་ཆེ་རང་བསྲེལ་གྱི་ཕུང་པོར་གྱུར་པ་ཐུན་མོང་གི་བགོ་སྐལ་དུ་བཞག་ཤིང་། བཀའ་གཏེར་གསར་རྙིང་གི་རྟེན་སྣ་དམ་རྫས་མྱོང་གྲོལ་རྙེད་པར་དཀའ་བ་མཐོང་ཐོས་དྲན་རེག་གིས་སེམས་ཅན་ལོག་ལྟ་ཅན་ཡིན་ཀྱང་སྨིན་གྲོལ་ལ་འགོད་ནུས་པ་ཡིད་བཞིན་དབང་གི་རྒྱལ་པོ་ལས་ཆེས་ཁྱད་དུ་འཕགས་པ་ཞིག་དཀར་ཆག་བཅས་འཇོག་གནང་མཛད་པ་ནི་བླ་ན་མེད་པའི་མཛད་པ་ཞིག་ཡིན་ཏེ། མདོ་སྡེ་ཀུན་བསྡུས། རྒྱུད་རྒྱལ་ཀུན་འདུས་ཀྱི་བཀའ་དྲི་མ་མེད་པ་གསེར་འོད་དམ་པ་ལས། སྐུ་ལ་རུས་པ་ཁྲག་མེད་ན།། རིང་བསྲེལ་ཡོད་པར་ག་ལ་འགྱུར།། སེམས་ཅན་རྣམས་ལ་ཕན་པའི་ཕྱིར།། ཐབས་ཀྱིས་རིང་བསྲེལ་བཞག་པར་མཛད།། ཅེས་གསུངས་པ་ལྟར་མངོན་དུ་གྱུར་པའོ། དེས་ན་འདི་ལ་གསུམ། 
དང་པོ་རིང་བསྲེལ་གྱི་བྱུང་རིམ་དང་། གཉིས་པ་རིང་བསྲེལ་གྱི་ཁུངས་སུ་བསྡུས་ཏེ་རྟེན་འདུས་ཀྱི་དཀར་ཆག་དངོས་དང་། གསུམ་པ་མྱོང་གྲོལ་གྱི་རིལ་བུ་ལ་སྤྱོད་པའི་ཕན་ཡོན་མདོར་བསྡུས་སུ་བརྗོད་པའོ།།
 
རིང་བསྲེལ་གྱི་བྱུང་རིམ། 
 
དང་པོ་རིང་བསྲེལ་ལ་གསུམ། ཆོས་སྐུའི་རིང་བསྲེལ། སྐུ་བལ་རིང་བསྲེལ། སྐུ་གདུང་རིང་བསྲེལ་ལོ། ཆོས་སྐུའི་རིང་བསྲེལ་ལ་བརྟེན་ནས་ཕྱི་མ་གཉིས་བྱུང་བ་ཡིན་ལ། དེ་ནི་མདོ་དང་རྒྱུད་ནས་གཟུངས་སྔགས་ཀྱི་སྐོར་ཇི་སྙེད་ཅིག་གསུང་པ་ཐམས་ཅད་ཡིན་པར་གསུངས། གཟུངས་དངོས་ནི་སངས་རྒྱས་ཀྱི་ཐུགས་རྒྱུད་ཀྱི་དྲན་པ་དང་ཤེས་རབ་ཡིན་ལ། དེ་བརྗོད་བྱེད་ལ། གཟུངས་སྔགས་ཞེས་བཏགས་པ་མི་འགལ་ཞེས་ཀུན་མཁྱེན་འཇམ་དབྱངས་བཞད་པས་གསུངས། སྐུ་བལ་དང་སྐུ་གདུང་རིང་བསྲེལ་གཉིས་ནི་ཆོས་སྐུའི་རིང་བསྲེལ་ལ་བརྟེན་ནས་བྱུང་བ་ཡིན་ཏེ། བཀའ་གཏེར་གསར་རྙིང་གི་རིལ་སྒྲུབ་དང་། བུམ་སྒྲུབ་སོགས་མཐའ་ཡས་པ་ཞིག་བཞུགས་པ་འདི་ཀུན་སྔ་འགྱུར་དང་། གསར་མའི་རྒྱུད་སྡེ་ལས་གསུང་བའི་གཟུངས་སྔགས་ལ་བརྟེན་ནས་སྒྲུབ་དགོས་པ་ཤ་སྟག་ཡིན་པས་སོ།། 
འོ་ན་ན་བཟའ་དང་། དབུ་སྐྲ། ཕྱག་སེན། མི་བསྐྱོད་པ་སོགས་ཆོས་སྐུའི་རིང་བསྲེལ་ལ་ཇི་ལྟར་བརྟེན་ཟེར་ན། འདི་ལྟ་ཏེ། གཟུངས་སྔགས་ཀྱི་བརྗོད་བྱ་སངས་རྒྱས་དང་བྱང་སེམས་ཀྱིས་ཐུགས་རྒྱུད་ཀྱི་དྲན་ཤེས་ཁྱད་པར་ཅན་དེའི་མཐུས་ཚོགས་གཉིས་ཀྱི་ལག་རྗེས་བླ་ན་མེད་པ་གྲུབ་ཅིང་གདུལ་བྱའི་གསོས་སུ་གྱུར་པ་ཡིན་ཏེ། དཔེར་ན་བྱང་སེམས་སྒོམ་ལམ་པ་ས་གང་དུ་བཞུགས་པའི་ས་ཕྱོགས་མཆོད་རྟེན་དུ་གྱུར་པ་ལྟ་བུ་སྟེ་བཤད་བྱ་མང་ཡང་འོག་ནས་ཅུང་ཟད་སྤྲོ་བར་བྱའོ།། 
 
རིང་བསྲེལ་གྱི་ཁུངས་སུ་བསྡུས་ཏེ་རྟེན་འདུས་ཀྱི་དཀར་ཆག་དངོས།
 
	གཉིས་པ་སྐུ་བལ་རིང་བསྲེལ་གྱི་ཁུངས་སུ་རྟེན་ཕལ་ཆེར་བསྡུས་ཏེ་འགོད་པ་ལ། ཚན་པ་བདུན་ལས། 
དང་པོ་གཏེར་རྫས་ཀྱི་སྐོར་ལ། མགར་ཀློང་གི་གཏེར་བྱོན་བཀྲ་ཤིས་བསིལ་བའི་སྒྲོམ་བུ། རང་བྱུང་སེམས་ཉིད་རྡོ་རྗེས་གཏེར་ནས་སྤྱན་དྲངས་བའི་གུ་རུ་ཡབ་ཡུམ་གྱི་བསྒྲུབ་པས་བསམ་ཡས་གཡའ་མ་ལུང་ནས་གུ་རུའི་ཐུགས་རྟགས་རྡོ་རྗེའི་དབྱིབས་ལྡན་ལ་པདྨའི་རྒྱ་ཅན་གྱི་ནང་དུ་བཞུགས་པའི་གུ་རུའི་ཐུགས་སྒྲུབ་གྱི་ཤོག་སེར། གཏེར་བདག་གླིང་བས་གཏེར་བྱོན་དགའ་རབ་རྡོ་རྗེའི་གདུང་ཐལ། ཐང་ལྷས་འཇམ་དབྱངས་མཁྱེན་བརྩེ་ལ་དངོས་སུ་ཕུལ་བའི་གུ་རུ་རིན་པོ་ཆེའི་ཚེམས་ཀྱི་རིང་བསྲེལ། རྗེ་མཁྱེན་བརྩེའི་གཏེར་བྱོན་རྫོགས་ཆེན་སྟོན་པ་བཅུ་གཉིས་དང་། བི་མ་མི་ཏྲའི་སྐུ་གདུང་རིང་བསྲེལ་དང་ཚེམས། སྣ་གཉིས་དབང་ཆེན་རྡོ་རྗེའི་ཡར་ལུང་ཤེལ་བྲག་ནས་གཏེར་བྱོན་རིང་བསྲེལ་གྲངས་མེད། སྟག་ཤམ་རྡོ་རྗེའི་གཏེར་བྱོན་སངས་རྒྱས་འོད་སྲུང་གི་དབུ་ཀླད། གུ་རུ་དང་མཚོ་རྒྱལ་ཨརྱ་པ་ལོ་རྣམས་ཀྱིས་བྱང་སེམས། བདུད་འདུལ་གཏེར་བྱོན་གུ་རུ་ཡབ་ཡུམ་གྱི་བྱང་སེམས་དང་ཤངས་མཚལ། སངས་རྒྱས་གླིང་བའི་གཏེར་བྱོན་མཚོ་རྒྱལ་གྱི་རཀྟ། མཆོག་གླིང་གཏེར་བྱོན་གུ་རུ་དང་མནྡྷ་ར་བའི་བྱང་སེམས་ཧྲཱིཿ རྒྱའི་རིལ་བུ། མཁྱེན་བརྩེའི་གཏེར་བྱོན་མཁའ་འགྲོ་ལས་ཀྱི་དབང་མོ་ཆེའི་རང་བྱུང་གསང་བའི་བདུད་རྩི། མཆོག་གླིང་གཏེར་བྱོན་པྲ་བྷ་ཧ་སྟའི་རྣམ་སྣང་། རྡོར་གླིང་གཏེར་བྱོན་བྲམ་ཟེ་སྐྱེ་བདུན་གྱི་ཐུགས། ཆོས་དབང་གཏེར་བྱོན་སྐྱེ་བདུན་དབུ་ཐོད། པད་གླིང་གཏེར་བྱོན་བྲམ་ཟེ་པདྨ་དཀར་པོའི་གདུང་རུས། བདུད་འདུལ་གཏེར་བྱོན་བྲམ་ཟེ་དྲི་མེད་སྙིང་པོའི་གདུང་། ཁ་རག་བདེ་ཆེན་གླིང་བའི་གཏེར་བྱོན་བྲམ་ཟེ་བཅུ་གསུམ་གྱི་སྐུ་ཤ །གཏེར་བདག་གླིང་བའི་གཏེར་བྱོན་བྲམ་ཟེ་དྲི་མེད་སྙིང་པོའི་སྐུ་ཤ་དང་དབུ་ཀླད། སྟག་ཤམ་རྡོ་རྗེའི་བྲམ་ཟེ་ཟླ་བ་སྒྲོལ་མའི་སྐུ་ཤ པད་གླིང་གཏེར་བྱོན་ལྷ་ལྕམ་པདྨ་གསལ་གྱི་དབུ་ཐོད། ཁ་རག་བདེ་ཆེན་གླིང་བའི་གཏེར་བྱོན་བལ་མོ་ཤཱཀྱ་དེ་ཝའི་དབུ་ཐོད། མཆོག་གླིང་གཏེར་བྱོན་སངས་རྒྱས་གསང་བའི་རྡོར་སེམས་རིལ་བུ། མགར་ཀློང་གཏེར་བྱོན་དམ་རྫས་རྩ་བའི་གཏའ་སྤེལ་གཏེར་རྫས་ཕྱོགས་བསྡུས་སེལ་མེད་རིལ་བུ། བདུད་འཇོམས་ཡབ་སྲས་ཀྱི་གཏེར་རྫས་ཕྱོགས་བསྡུས། མཆོག་གླིང་གཏེར་བྱོན་སྨན་གྱི་རིལ་བུ་ནད་གདོན་ཀུན་འཇོམས། དོན་ཀུན་གྲུབ་པའི་གི་ཝང་། གུ་ཎའི་གཏེར་བྱོན་ཆོས་འཁོར་ནོར་བུའི་རྡུལ་བྱེ་བཅས། གྲུབ་དབང་ནུས་ལྡན་རྡོ་རྗེའི་ཟབ་གཏེར་གུ་རུ་ཞི་བའི་སྨན་སྒྲུབ། ཕྲིན་ལས་གཏེར་ཆེན་པདྨ་ལྷ་རྩེ་ནས་སྤྱན་དྲངས་བའི་ཕྱོགས་བཅུའི་སངས་རྒྱས་སྟོང་གི་སྐུ་གདུང་རིང་བསྲེལ་གཅིག་བསྡུས། ཀླུ་བཀྲ་ཤིས་གཏེར་རྫོང་ནས་སྤྱན་དྲངས་བའི་རྒྱ་གར་རིག་འཛིན་བརྒྱད་ཀྱི་གཏེར་མ། འཕགས་པ་ཀུན་དགའ་བོའི་ཆོས་གོས་རྟེན་འདུས་རིལ་བུ། དཔའ་བོ་ཆོས་དབྱིངས་རྡོ་རྗེའི་བྲག་དམར་གསེར་གླིང་རྒོད་ཚང་ནས་གཏེར་བྱོན་རིང་བསྲེལ་བཅས་དུ་མའོ། 
གཉིས་པ་རིང་བསྲེལ་གྱི་སྐོར་ལ། སངས་རྒྱས་ཤཀྱ་ཐུབ་པའི་འཕེལ་གདུང་མ་སྐྱེས་དགྲའི་རྟེན་སྐལ་སྣང་རྩེ་མ། སངས་རྒྱས་འཁོར་བ་འཇིག་གི་འཕེལ་གདུང་། གཞུང་ས་ཆེན་པོའི་རྟེན་ཁྲོད་ནས་ཕེབས་པའི་འོད་སྲུང་རིང་བསྲེལ། ཤཀྱ་ཐུབ་པའི་འཕེལ་གདུང་དང་གྲུབ་ཆེན་ཨུ་རྒྱན་པའི་དྲངས་པའི་ཤཱཀ་ཐུབ་ཀྱི་ཚེམས། ཀུན་མཁྱེན་ཀློང་ཆེན་པའི་གདུང་ལས་བྱུང་བའི་རིང་བསྲེལ། དགའ་ལྡན་གསེར་གདུང་ཆེན་མོའི་འཕེལ་གདུང་། ལྕང་སྐྱེའི་འཕེལ་གདུང་། འཕགས་པ་ཤིང་ཀུན་དང་བྱ་རུང་ཁ་ཤོར་ལས་ཕེབས་པའི་འཕེལ་གདུང་། མཁས་གྲུབ་རྗེའི་ཐུགས་ལས་བྱུང་བའི་འཕེལ་གདུང་། མཚོ་རྒྱལ་གྱི་མི་བསྐྱོད་པ། ཉི་མ་འོད་ཟེར་གྱི་རིན་འབྱུང་། གྲུབ་ཆེན་ཐང་རྒྱལ་གྱི་རྣམ་སྣང་། ཀུན་མཁྱེན་ལྔ་བ་ཆེན་པོའི་རྣམ་སྣང་། གཏེར་བདག་གླིང་པའི་མི་བསྐྱོད་དང་རྣམ་སྣང་། ཀློང་ཆེན་པའི་དབུ་ཀླད་རིང་བསྲེལ་མ་ཕམ་ཚིག་ཙམ། མར་བ་ལོ་ཙཱའི་ཤངས་མཚལ། དར་མ་མདོ་སྡེའི་དབུ་ཐོད། དྭགས་པོ་ལྷ་རྗེའི་དབུ་ཀླད་རིང་བསྲེལ། སངས་རྒྱས་འོད་སྲུང་གི་རིང་བསྲེལ། སངས་རྒྱས་འོད་སྲུང་གི་རིང་བསྲེལ་གསུམ། རྒྱ་གར་ནས་བྱུང་བའི་སངས་རྒྱས་ཀྱི་རིང་བསྲེལ་ལྔ་བཅུ། བྱིན་རྟེན་དང་སྐུ་གདུང་རྣམས་ལས་བྱུང་བའི་རིང་བསྲེལ་དུ་མ་ཡོད། 
གསུམ་པ་སྐུ་ཤ་དང་གདུང་རུས་ཀྱི་སྐོར་ལ། ཏེ་ལོ་བའི་དབུ་ཐོད། ཤ་རིའི་བུའི་སྐུ་ཤ ཟ་ཧོར་བནྡྷེའི་དབུ་ཐོད། ཇོ་བོ་ཨ་ཏི་ཤའི་གདུང་རུས། མར་ལོའི་གདུང་རུས། ལྷ་ལུང་དཔལ་རྡོར་གྱི་གདུང་རུས། ཉང་སྟོན་ཆོས་འབར་གྱི་སྐུ་ཤ །རྗེ་ཏཱ་ར་ནཱ་ཐའི་གདུང་རུས། མངའ་བདག་ཉང་གི་གདུང་རུས། གུ་རུ་ཆོས་དབང་ཡབ་སྲས་ཀྱི་སྐུ་ཤ ཡར་རྗེ་ཨོ་རྒྱན་གླིང་བའི་སྐུ་ཤ བྱང་བདག་བཀྲ་ཤིས་སྟོབས་རྒྱལ། མཆོག་ལྡན་མགོན་པོ། གནུབས་ཡོན་ཏན་རྒྱ་མཚོ། གུ་རུ་ཇོ་ཙེ་མེ་ལོང་རྡོ་རྗེ། རྒོད་ལྡེམ། སངས་རྒྱས་གླིང་བ། རྡོ་རྗེ་གླིང་བ། རཏྣ་གླིང་བ། པདྨ་གླིང་བ། ཤེས་རབ་མེ་འབར། མངའ་རིའི་པཎ་ཆེན། ལེགས་ལྡན་རྡོ་རྗེ། འཇའ་ཚོན་སྙིང་པོ། བདུད་འདུལ་རྡོ་རྗེ། ནམ་མཁའ་འཇིགས་མེད། འབྲུག་སྒྲ་བཟང་པོ། སྟག་ཤམ་པ། ཆོས་རྗེ་གླིང་བ། བདེ་ཆེན་གླིང་བ། དྲི་མེད་ལྷུན་པོ། འབྲི་གུང་རིན་ཆེན་ཕུན་ཚོགས། རིག་འཛིན་ཆོས་གྲགས། རྡོ་རྗེ་ཐོགས་མེད། མི་འགྱུར་རྡོ་རྗེ། འཇིགས་མེད་གླིང་བ་རྣམས་ཀྱི་སྐུ་ཤ་ཤངས་མཚལ། ཐུགས་ཀྱི་ཆ་ཤས། ཀཿ ཐོག་དམ་པ་བདེ་གཤེགས་ཀྱི་དབུ་ཐོད་དང་ཐུགས། ཆོས་རྗེ་གཙང་སྟོན་དང་ཕྱོགས་མེད་བྱང་སེམས་ཀྱི་དབུ་ཐོད། འཁྲུལ་ཞིག་དབང་དྲག་རྒྱ་མཚོའི་སྐུ་ཤ ཀློང་གསལ་སྙིང་པོ། ཚེ་དབང་ནོར་བུ། མི་འགྱུར་རྡོ་རྗེའི་གདུང་རུས། ཁྱབ་བརྡལ་ལྷུན་གྲུབ་སྣ་ཚོགས་རང་གྲོལ། ཚུལ་ཁྲིམས་རྡོ་རྗེ། བསྟན་འཛིན་འགྱུར་མེད་རྡོ་རྗེ། གྲུབ་ཐོབ་ཐུགས་མཆོག་རྡོ་རྗེའི་ཐུགས་སྲས་ལྔ་བ་ཐུགས་སྲས་ཆོས་ཀྱི་ཉི་མ། ངག་དབང་ཀུན་བཟང་རྡོ་རྗེ། བསྟན་པའི་ཉི་མ་བཅས་ཀྱི་མི་བསྐྱོད་སྐུ་ཤ་གདུང་རུས། གཏེར་བདག་གླིང་བའི་ཐུགས་ཀྱི་ཆ་ཤས་དང་གདུང་རུས། བདུད་འཇོམས་གླིང་བའི་གདུང་རུས། རྗེ་མཁྱེན་བརྩེའི་ཤངས་མཚལ་དང་བྱང་སེམས་དཀར་དམར། གདུང་རུས། འཇམ་མགོན་གུ་ཎི་མི་བསྐྱོད་པའི་གདུང་རུས། མཆོག་གླིང་ཡབ་སྲས་ཀྱི་མི་བསྐྱོད་དང་གདུང་རུས། ཆོས་དབྱིངས་བདེ་ཆེན་མཚོ་མོའི་དབུ་ཀླད། ཀུན་བཟང་བདེ་སྐྱོང་དབང་མོའི་གདུང་རུས། སྟག་ཤོད་པདྨ་མཚོའི་ཆབ་གསེར། མི་འགྱུར་ནམ་མཁའི་རྡོ་རྗེ། རྒྱལ་སྲས་གཞན་ཕན་མཐའ་ཡས། མཁན་ཆེན་པདྨ་བཛྲ། འཇིགས་མེད་དབང་པོ། མི་ཕམ་རྣམ་རྒྱལ། ཕྲིན་ལས་བྱམས་པའི་འབྱུང་གནས། ཟིལ་གནོན་ནམ་མཁའི་རྡོ་རྗེ། འགྲོ་མགོན་བསྟན་འཛིན་ནོར་བུ། ཨོ་རྒྱན་རྣམ་གྲོལ་དབང་པོ། འཇམ་དཔལ་བདེ་བའི་ཉི་མ། སིདྡྷི་ཆོས་ཀྱི་རྒྱ་མཚོ། བདུད་འདུལ་དབང་ཕྱུག་གླིང་པ། གཏེར་སྲས་དྲི་མེད་འོད་ཟེར། མཁན་ཆེན་ངག་གི་དབང་པོ། མཁས་གྲུབ་ཀརྨ་ནོར་བུ། རྗེ་དཔོན་པདྨ་རྒྱལ་མཚན་རྣམས་ཀྱི་གདུང་རུས། སྦྲ་ནག་བསྟན་པའི་དབུ་ཀླད། རས་པ་དམ་ཚིག་རྡོ་རྗེའི་གདུང་རུས། ཤ་རིའི་བུའི་གདུང་རུས། ལྷ་བླ་མ་ཡེ་ཤེས་འོད་ཀྱི་སྐུ་ཤ དྲུང་རཏྣ་ཤྲཱའི་སྐུ་ཤ རྡོ་གྲུབ་རིན་པོ་ཆེའི་སྐུ་མཚལ་དང་གདུང་ཐལ། བླ་མ་དཔལ་དགེའི་གདུང་རུས། འབྲོག་དགེ་ཡོན་ཏན་རྒྱ་མཚོ་གྲོང་མང་བཅས་ཀྱི་གདུང་རུས། ཏཱ་ར་ནཱ་ཐའི་སྐུ་ཤ ཁྲི་ཆེན་དགེ་ལེགས་རབ་རྒྱས་ཀྱི་དབུ་ཐོད། མཚམས་པ་སྨོན་ལམ་བཟང་པོའི་ཐུགས་ལྗགས་སྤྱན་གསུམ་འཁྲུལ་མེད། ཁྲ་དགེ་རྡོ་རྗེ་འཆང་གི་གདུང་རུས། སྤྱོད་འཇུག་བླ་མའི་གདུང་རུས། ཀརྨ་མཁའ་ཁྱབ་རྡོ་རྗེའི་གདུང་ཚ། རྟོགས་ལྡན་མཁའ་སྤྱོད་དབང་མོའི་སྐུ་ཤ ངག་དབང་ཚོགས་གཉིས་རྒྱ་མཚོའི་གདུང་རུས། སྐུ་ཕྱོགས་མཁྱེན་བརྩེའི་གདུང་རུས། ཀུན་མཁྱེན་ཤེས་རབ་རྒྱལ་མཚན་དཔལ་བཟང་པོའི་གདུང་རུས་ཉག་ཙམ། མགར་ཀློང་གི་གདུང་རུས། རྒྱལ་སྲས་པདྨ་རྣམ་རྒྱལ་གྱི་གདུང་རུས། འཇམ་དཔལ་རོལ་བའི་རྡོ་རྗེའི་གདུང་རུས། བླ་མ་དར་རྒྱས་ཀྱི་གདུང་རུས། བླ་མ་བློས་གྲགས་ཀྱི་གདུང་རུས། སྙུང་གནས་བླ་མ་རིན་ཆེན་དར་རྒྱས་ཀྱི་གདུང་རུས། ཕུར་རྩ་བླ་མ་ངག་སྐོམ་གྱི་གདུང་རུས། བྱ་ཡུལ་བླ་མ་བསྟན་རབ་ཀྱི་གདུང་རུས། མདོས་དབོན་པོ་སེང་རྡོར་གྱི་གདུང་རུས། རོང་བ་བླ་མ་རིན་ཆེན་རྒྱ་མཚོའི་གདུང་རུས། སྤྲུལ་སྐུ་བསོད་ནམས་རྒྱ་མཚོའི་ཐུགས་ལྗགས་སྤྱན་གསུམ་དང་གདུང་རུས། བེེ་རོ་ཙ་ནས་གདུང་རུས། དྲུང་རཏྣ་ཀིརྟིའི་གདུང་རུས། ལྟ་བ་བླ་མའི་གདུང་རུས། ལྷ་བཟོའི་བླ་མ་ཆོས་འཛིན་གྱི་ཁམས་རིལ། ས་དམར་བླ་མ་སྙན་གྲགས་དང་ལུང་རྟོགས། ངག་དཔལ་སོགས་ཀྱི་གདུང་རུས་སོགས་སོ། 
བཞི་བ་བདུད་རྩིའི་སྐོར་ལ་མཁྱེན་བརྩེའི་གཏེར་བྱོན་དགའ་རབ་རྡོ་རྗེ། འཇམ་དཔལ་བཤེས་གཉེན། ཤྲི་སེང་ཧ། མཁའ་འགྲོ་ལས་ཀྱི་དབང་མོ། བི་མ་ལ་རྣམས་ཀྱི་བསྒྲུབས་པའི་ཆོས་སྨན། བདུད་རྩི་གྲུབ་པའི་སློབ་དཔོན་བརྒྱད་ཀྱི་བསྒྲུབས་པའི་ཆོས་སྨན། ཨོ་རྒྱན་རྗེ་འབངས་ཉེར་ལྔས་བསྒྲུབས་པའི་ཆོས་སྨན། བཀའ་བརྒྱད་རྣམས་ཀྱི་ཆོས་སྨན། རིག་འཛིན་སྟོང་གི་དམ་རྫས། བོད་ཀྱི་སྐྱེས་ཆེན་རྣམ་གྱི་བསྒྲུབས་པ་དང་ཞར་བྱུང་སྣ་ཚོགས་ཀྱི་སྐོར་ལ། གནུབས་ཆེན། ཟུར་ཆེན། ཀཿ ཐོག་དམ་གཙང་བྱམས་གསུམ་པོ་དང་། རོག་གི་བླ་རྒྱུད་རྣམས་ཀྱིས་འདུས་མདོ་ཡང་དག་བཀའ་བརྒྱད་སོགས་ཀྱི་སྒོ་ནས་བསྒྲུབས་པའི་ཆོས་སྨན། ས་སྐྱའི་རྟེན་འདུས་དཔེ་བྲལ་མ། རྗེ་བཙུན་གོང་མ་རྣམས་ལྔ་ངོར་ཆེན་དང་བཅས་པའི་བསྒྲུབས་པའི་དམ་རྫས། ཀརྨ་གླིང་བའི་རིལ་ནག་ཕྱག་བསྒྲིལ་ཨ་མ་ཕོན་ཆེ། འབྲུག་པའི་འཇའ་ཟུག་མ། སངས་རྒྱས་གླིང་བའི་སྨན་བསྒྲུབས་སྡིག་ནག་མ། ཆོས་དབང་། རྡོར་གླིང་། པད་གླིང་། མཆོག་གླིང་། འཇིགས་གླིང་རྣམས་ཀྱིས་བསྒྲུབས་པའི་བདུད་རྩི་ཆོས་སྨན་སྣ་མང་། གོང་ས་ལྔ་བས་བསྒྲུབས་པའི་ཆོས་སྨན། སྨན་གཏེར་འདུས་མདོའི་ཆོས་སྨན། ནད་མཚོན་ཀུན་ཐུབ། ལྕགས་སྟག་ཆོས་སྨན། རྒྱལ་སྲས་འགྱུར་མེད་རྒྱ་མཚོ་དང་རིན་ཆེན་རྣམ་རྒྱལ་ནས་བཟུང་ཁྲི་བདེ་ཆེན་མཆོག་གྲུབ་བར་གྱི་ཁྲི་ཤིང་། རྗེ་བཙུན་རིམ་བྱོན་དམ་རྫས་སྒྲུབ་སྨན་ཁག་མང་། གནམ་ཆོས་མི་འགྱུར་རྡོ་རྗེ་ལ་པདྨ་རྒྱལ་པོས་གནང་བའི་བྲམ་ཤུ་རིལ་བུ་དང་། ཀཿ ཐོག་དྲི་མེད་ཞིང་སྐྱོང་གིས་བསྒྲུབས་པའི་སྨན་སྒྲུབ་འཇའ་ཟུག་མ། རྒམ་པོ་ཨོ་རྒྱན་འགྲོ་འདུལ་གླིང་བས་ཞི་ཁྲོ་ངེས་དོན་སྙིང་པོའི་ནས་བསྒྲུབས་པའི་ཆོས་སྨན། འཇམ་མགོན་གུ་ཎས་ཡར་ལུང་ཤེལ་རིར་བསྒྲུབས་པའི་ཆོས་སྨན་ཁྱད་འཕགས་བརྒྱད་ལྡན་དང་། རྗེ་མཁྱེན་སྔ་ཕྱིར་སྨན་སྒྲུབ་ལན་གྲངས་ཞེ་བདུན་གནང་སྐབས་ཀྱི་གཏའ་སྤེལ་ཕྱག་བསྡར་མའི་རྩ་ཕབ་དང་བུམ་ཆུ་ཕྱོགས་བསྡུས། གཏེར་སྲས་པདྨ་ལས་འབྲེལ་རྩལ་དང་ཌཱ་ཀི་བདེ་བའི་རྡོ་རྗེ་ཐབས་ཤེས་ཀྱི་བསྒྲུབས་པའི་གུ་རུ་རྟ་ཕག་གི་ཆོས་སྨན། གཏེར་སྲས་རྡོར་དགྲའི་བསྒྲུབས་པའི་དམ་རྫས་འཇའ་འཁྱིལ་མ། རྒྱལ་དབང་དམ་རྫས་འཇའ་ཟུག་མ། ཀརྨ་རང་བྱུང་རྡོ་རྗེའི་རླུང་རྟ་བྱེ་མའི་མཁར་ནས་དྲངས་བའི་མྱོང་གྲོལ། སྣ་ཚོགས་ཟུར་ཆེན་ཤཱཀྱ་འབྱུང་གནས་ཀྱི་བསྒྲུབས་པའི་བདུད་རྩིའི་ཕབ་རྒྱུན། སིདྡྷི་རིན་པོ་ཆེའི་བསྒྲུབས་པའི་སྨན་སྒྲུབ། རྫོགས་ཆེན་བཞི་བའི་བསྒྲུབས་པའི་ཆོས་སྨན། དུས་འཁོར་བསྒྲུབས་གཏོར་གྱི་སྤུ་ཐོགས་དགུ་བཅས་པའི་ངོ་མཚར་ཁྱད་འཕགས་ཅན། སྤྲུལ་སྐུ་ཚུལ་ཁྲིམ་བཟང་པོའི་སྨན་སྒྲུབ། མཆོད་རྟེན་བྱ་རུང་ཁ་ཤོར་ལ་ཁྲུས་གསོལ་བྱས་པའི་དྲི་བཟང་། དཔལ་སྤུང་སིདྡྷིས་རྟེན་འདུས་དང་སྨན་སྒྲུབ། རྫོགས་ཆེན་སྒྲུབ་གཏོར་འོད་ཁུ། བླ་མ་ཨ་རོ་ལུག་གི་རྟེན་འདུས་ཕབ་རྟ་ཀློང་སྙིང་ཆེ་མཆོག་བདུད་རྩིའི་སྒོ་ནས་བསྒྲུབ་པའི་ཆོས་སྨན། ལྷ་མཆོག་རྡོ་རྗེ་གཞོན་ནུའི་སྒྲུབ་པའི་མྱོང་གྲོལ་ཆོས་སྨན། ཤར་འོད་བླ་མའི་སྐུ་ཚེ་གང་གི་སྙུང་གནས་ཀྱི་བུམ་ཆུ། ཁྲོ་སྐྱབས་ཐུགས་རྗེ་ཆེན་པོའི་ཞལ་ལས་བབས་པའི་བདུད་རྩི། ཁམས་བདུད་འཇོམས་པ་འཇིགས་བྲལ་ཡེ་ཤེས་རྡོ་རྗེའི་བདུད་རྩི་ཆོས་སྨན་རིལ་བུ་ཉེར་གཅིག རྡོ་གྲུབ་སྤྲུལ་སྐུ་རིག་ལོ། གཙང་ས་སྐྱ། ཨ་གཏེར། སྐྱ་བླ་བྱ་གྲུབ། ཨ་གུང་མཁན་པོ། མཁན་པོ་གསང་སྔགས། ཀཿ ཐོག་སིདྡྷི། པདྨ་སིདྡྷི། འཇམ་དཔལ་རྡོ་རྗེ་སོགས་ཀྱི་བདུད་རྩི་ཆོས་སྨན། བཟང་དྲུག་ཚད་ལྡན། སྨན་གྱི་དམ་རྫས་ཉེར་ལྔ་བཅས་སོ།། 
ལྔ་བ་རྟེན་འདུས་དང་རིལ་བུའི་སྐོར་ལ། གཏེར་བྱོན་ས་གླང་ཏིརྡུ་ར། རཏྣ། ཨ་ཤོ། ཤོ་ན། གཉིས་སྐྱེས་རྣམས་ཀྱི་མཱཾ་ས། སྟོན་པ་གླང་པོ་ཆེའི་སྐྱེ་བ་བཞེས་དུས་ཀྱི་མཆེ་བ། གུ་རུ་ཆོས་དབྱངས་དང་ཀློང་གསལ་སྙིང་པོའི་ཆིབས་པ་རྫུ་འཕྲུལ་ཅན་གྱི་མཱཾ་ས། བླ་མ་ཞིང་མགོན་གྱི་མངོན་ཤེས་ཅན་གྱི་མཱཾ་ས། ཐུགས་གསང་སྐྱེ་བདུན་རིལ་བུ། རྒྱལ་བ་རྒྱ་མཚོའི་སྐྱེ་བདུན་བརྒྱ་ཕྲག་རིལ་བུ། དཔའ་དགའ་ལོའི་དབུ་ཐོད་རིལ་བུ། དྲུང་ནམ་མཁའ་རྒྱ་མཚོའི་གདུང་ས་རིལ་བུ། མཚོ་ཕུ་གྲུབ་ཆེན་གདུང་རུས་རིལ་བུ། རྒྱལ་སྲས་བསོད་ནམས་སྡེའུ་བཙན་གདུང་རུས་རིལ་བུ། རྨིག་གྲུབ་ཨོ་རྒྱན་བསམ་འཕེལ་དབུ་ཐོད་རིལ་བུ། འགྱུར་མེད་ཚེ་དབང་མཆོག་གྲུབ། གཞི་ཆེན་བསོད་ནམས་དཔལ་ལྡན། བླ་མ་མང་པོའི་གདུང་ཚྭས་རིལ་བུ། ས་སྐྱའི་སྐྱེ་བདུན་རིལ་བུ། གུ་རུ་རིན་པོ་ཆེས་བསྒྲུབས་པའི་སྐྱེ་བདུན་རིལ་བུ། ཨོ་རྒྱན་ཕྱག་བསྒྲིལ་འཁོར་བ་དོང་སྤྲུག་རིལ་བུ། སིདྡྷི་རིལ་བུ། འཕགས་པ་ཀུན་དགའ་བོའི་ཆོས་གོས་རྟེན་འདུས་རིལ་བུ། ཙནྡྷའི་རིལ་བུ། སྒམ་པོའི་རྡོ་སྐུ་ཡིད་བཞིན་ནོར་བུའི་ཁྲུས་རིལ། མཁས་གྲུབ་ར་གས་ལོ་བཅུ་གསུམ་དུ་བསྒྲུབས་པའི་ཁྲུས་རིལ། ཞུགས་ཆེན་རྒྱལ་རྒྱམ་སྐྱེ་བདུན་རིལ་བུ། རྩ་གསུམ་དགོངས་འདུས་རིལ་བུ། མི་ཕམ་འཇམ་དཔལ་དགྱེས་པས་བསྒྲུབས་པའི་སྨྲ་སེང་དང་དབྱངས་ཅན་མའི་རིལ་བུ། མཆོག་སྤྲུལ་ཉི་རྒྱལ་བའི་བསྒྲུབས་པའི་སྒྲོལ་མའི་རིལ་བུ། ངག་གི་དབང་པོའི་བསྒྲུབས་པའི་ཤེས་རབ་རིལ་བུ། མི་འཁྲུགས་འབུམ་གྱི་བསྒྲུབས་པའི་བྱེ་མ། རིག་འཛིན་ཆོས་གྲགས་ཀྱི་བསྒྲུབས་པའི་སྐྱེ་བདུན་རིལ་བུ། དཔལ་ཡུལ་མཆོག་སྤྲུལ་གྱི་རིང་བསྲེལ་བྱེ་བ་ལྔ་ཕྱོགས་གཅིག་ཏུ་བསྡུས་པ། འཇམ་དབྱངས་བཞད་པའི་བརྟེན་འདུས་རིལ་བུ། དཔལ་སྤྲུལ་གྱིས་ཡིག་བརྒྱ་དུང་ཕྱུར་གསུངས་བའི་བྱེ་མ། རྟེན་འདུས་འཛམ་གླིང་སྤྱི་ནོར། ཆོས་རྗེ་གླིང་བའི་དམ་རྫས་སུ་ཏཾ་ཝ་ར་བློ་གཏད་གཅིག་ཆོག་མ། གཅོང་ལྕོགས་བཀྲ་ཤིས་ལྗོངས་ནས་སྤྱན་དྲངས་བའི་འཕགས་པ་སྒྲིབ་སེལ་གྱི་སྒྲིབ་འཇོམས་རིལ་བུ་དང་། དཔལ་སྤུངས་རྡོ་རྗེ་འཆང་གི་བསྒྲུབས་རིལ། མི་ར་སྤྲུལ་སྐུའི་མྱུར་ལམ་རིལ་བུ་སེལ་མེད། བླ་མ་བདུན་བརྒྱ་ལྷག་ཙམ་གྱི་རྟེན་འདུས་རིལ་བུ། ལྷ་སའི་རྒྱལ་བ་རིན་པོ་ཆེ་རྒྱུད་སྟོད་སྨད། ས་སྐྱའི་གདུང་རྒྱུད་རིམ་བྱོན་ལྷ་རྩེ་སངས་རྒྱས་སོགས་བླ་མ་མང་པོའི་ས་སྔགས་ཡོད། ཀོང་སྤྲུལ་རིན་པོ་ཆེའི་གཏེར་མཛོད་སོགས་ཀྱི་བུམ་ཆུའི་རིལ་བུ། རྫོགས་ཆེན་རིན་པོ་ཆེ། དཔལ་སྤྲུལ། དགེ་མང་། མུ་ར་སྤྲུལ་སྐུ། མཁྱེན་བརྩེའི་སྤྲུལ་སྐུ། རོག་ཟ་དཔལ་དགེ་སོགས་བླ་གྲྭ་མང་པོའི་བསྒྲུབས་པའི་རྨེ་བརྩེགས་རིལ་བུ་བང་ཆེན་སྡུག་བསྔལ་རང་གྲོལ། འོད་ཆོག གཙུག་ཏོར་རྣམ་རྒྱལ་གྱི་སྒོ་ནས་བསྒྲུབས་པའི་སྡུག་བསྔལ་རང་གྲོལ། སང་སང་སྙུང་གནས་ཁྲི་དང་། མ་ཎི་དུང་ཕྱུར་ཉེར་གཅིག་གསུངས་བའི་བུམ་ཆུ་སྔགས་ཆུ་ས་སྔགས་རྣམས་ཀྱི་རིལ་བུ། རྗེ་རིན་པོ་ཆེའི་སྐུ་ཚེ་དེ་ཉིད་ཀྱི་བུམ་ཆུའི་རིལ་བུ། མི་དབང་བསོད་ནམས་སྟོབས་རྒྱལ་གྱི་ཡིག་བརྒྱ་དུང་ཕྱུར་གྱི་རིལ་རྒྱུན། དམིགས་བརྩེ་མ་དུང་ཕྱུར་གྱི་རིལ་རྒྱུན། དུང་རི་བླ་མ་བློ་བཟང་མཁས་གྲུབ་ཚང་གི་མ་ཎི་དུང་ཕྱུར་སྟོང་གིས་བསྒྲུབས་པའི་རིལ་རྒྱུན། རྒྱུད་གྲྭ་སྟོད་སྨད་གཉིས་ཀྱི་མ་ཎི་དུང་ཕྱུར་ཁྲི་ཚོའི་སྒོ་ནས་བསྒྲུབས་པའི་རིལ་རྒྱུན། ལོ་གྱོད་མ་དུང་གི་སྒོ་ནས་བསྒྲུབས་པའི་རིལ་རྒྱུན། སྙུང་གནས་བླ་མས་མ་ཎི་བུམ་སྒྲུབ་སུམ་བརྒྱ་བསྒྲུབས་པའི་རིལ་བུ། ས་སྐྱའི་བདུད་རྩི་རིལ་བུ། ཁྲི་རྡོ། བརྒྱ་རྡོ། བཅུ་རྡོའི་རི་ལུ། གཞན་ཡང་རི་ལུ་ཨ་དམ་ཧྲཱིཿདམ་པ། ཕ་དམ་པ་རི་བོ་གྲུ་འཛིན་གྱི་རྩ་རལ་གྲི། རྒྱ་གར་གངས་ཏི་སེ་མན་ཆད་ཀྱི་གནས་ཆེན་རྣམས་ཀྱི་ས་སྣ་དང་། རྒྱ་ནག་རི་བོ་རྩེ་ལྔ་ཡན་གྱི་གནས་ཆེན་རྣམས་ཀྱི་ཆུ་སྣ་བཅས་ཡོད། དམ་རྫས་གསེར་ཞུན་གྱི་ཕབ་རྒྱུན་བྱས་པའི་རྟེན་འདུས་དམ་པ་མང་པོའི་བསྒྲུབས་པའི་མྱོང་གྲོལ། འབམ་མདའ་ཐུབ་བསྟན་དགེ་ལེགས་རྒྱ་མཚོའི་མི་འཁྲུགས་པའི་སྒོ་ནས་བསྒྲུབས་པའི་བུམ་ཆུ་རང་བྱུང་དང་རྟེན་འདུས། དབུས་གཙང་གཉིས་ཀྱི་རྟེན་འདུས་ཕྱོགས་བསྡུས། ལྷ་རྩེ་སྤྲུལ་སྐུའི་རྟེན་འདུས། གཡུ་ཁོག་བྱ་བྲལ་བ་ཆོས་དབྱིངས་རང་གྲོལ་གྱི་རྟེན་འདུས་ཚན་གྲངས་དུ་མ། ཤཱཀ་ཐུབ་ཝ་ར་ན་སིའི་བཞུགས་ཁྲི་དང་གདུང་ཚ། རྡོ་རྗེ་གདན་གྱི་མཆོད་རྟེན་གྱི་ས། སང་སང་སྙུང་གནས་པའི་བསྒྲུབས་པའི་རྟེན་འདུས། རྗེ་སྒྲོལ་མགོན་གྱི་སྒྲུབ་གཏོར་ལས་བདུད་རྩི་རང་བྱུང་། རྒྱུད་སྡེ་དུ་མའི་དཀྱིལ་འཁོར་གྱི་རྡུལ་ཚོན་ཁྱད་འཕགས། བྱང་ཆུབ་ཤིང་གི་ལོ་མ། རྫོགས་ཆེན་རིན་པོ་ཆེའི་སྙིང་ཐིག་གི་དབང་ལུང་གསུངས་བའི་བུམ་རྫས། སྤྲང་བོ་བླ་མའི་མྱུར་ལམ་གྱི་རྟེན་འདུས། ཨོ་རྒྱན་འཕྲིན་ལས་གླིང་བའི་རྟེན་འདུས། མ་ཎི་བླ་མ་པདྨ་སིདྡིའི་རི་ལུ་དང་རྟེན་འདུས་ཀྱི་ཕབ་རྟ། པཎ་ཆེན་རིན་པོ་ཆེའི་ཕྱག་བརྒྱུད་བྱིན་རླབས་ལྡན་པའི་དམ་རྫས་མྱོང་གྲོལ་ཕབ་རྟ། བྲག་དཀར་ཚང་དང་། བླ་མ་ཉག་རུང་གི་དམ་རྫས་རྟེན་འདུས། རྒྱ་བླ་མས་རྫུ་འཕྲུལ་གྱི་བྱོན་པའི་ཙནྡན་སྦྲུལ་སྙིང་། བླ་མ་འཇམ་དབྱངས་ཀྱི་རྟེན་འདུས། གླང་བླ་ཆོས་རྡོར་གྱི་རྟེན་འདུས་རི་ལུ་མྱོང་གྲོལ་སོགས་ཁུངས་བཙུན་མང་པོ། གུ་རུ་རིན་པོ་ཆེའི་ཤིང་ཕྱེའི་རིལ་ལུ། ཐུགས་གསང་སྒོ་ནས་བསྒྲུབས་པའི་སྐྱེ་བདུན་རྟེན་འདུས། དམ་རྫས་མྱོང་གྲོལ་ཕྱོགསབསྡུས། སེ་རའི་རྟ་མགྲིན་ལས་བདུད་རྩི་དང་རིང་བསྲེལ་བབས་པའི་རིལ་བུ། རྒྱལ་བ་རིན་པོ་ཆེའི་མདུན་བྱུང་དམ་རྫས་བྱིན་ལྡན། བླ་མ་ཐུགས་རྗེ་དཔལ་གྱི་སྐུ་གདུང་ལས་བདུད་རྩི་བབས་པའི་རིལ་བུ་དང་། རྟེན་ཆེན་ཕྱོགས་བསྡུས། སངས་རྒྱས་ཞལ་བཞུགས་དུས་རྡོ་རྗེ་གདན་གྱི་ས་དང་། མཆོད་རྟེན་དཀར་པོའི་ས། གཡུ་ཐོག་རྣམ་རྒྱལ་དགོན་གྱི་བཀའ་གཏེར་གསར་རྙིང་གི་རྟེན་འདུས་ཁྱད་འཕགས། བཀའ་མའི་མདོ་ཁག་བཅུ་གསུམ་གྱི་རྡུལ་ཚོན། དུར་ཁྲོད་བསིལ་བའི་ཚལ་གྱི་གནས་ས། རྩ་མཆོག་འོད་མའི་དྲུང་ནས་སྟོན་པའི་གདུང་ཁང་གི་ས། ཝ་ར་ན་སིར་བདེན་བཞི་གསུངས་བའི་བཞུགས་ཁྲི། གྲུབ་ཆེན་ཤ་ཝ་རིའི་སྒྲུབ་ཕུག་གི་ས། ནཱེ་ར་ཛྙ་ནར་དཀའ་ཐུབ་ཏུ་བཞུགས་པའི་གདན་ས། ན་ལེན་དྲའི་གཙུག་ལག་ཁང་གི་ས། རྡོ་རྗེ་གདན་ནས་གནྡྷོ་ལའི་ས། མགོན་པོ་ཕྱག་དྲུག་པའི་བླ་ཤིང་ཙནྡན་རྐང་གཅིག་གི་ལོ་མ། རྒྱ་བལ་བོད་གསུམ་གྱི་གནས་ཤུག་ཕྱོགས་བསྡུས། གྲུབ་སྒར་ནས་གཏེར་མཛོད་ཀྱི་དབང་རྫས། མཁྱེན་སྤྲུལ་རྟེན་འདུས། བྱ་རྒོད་ཕུང་རིའི་སྟོན་པའི་བཞུགས་ཁྲི། རྒྱལ་བའི་རྟེན་འདུས། མཉན་ཡོད་ཀྱི་སྟོན་པའི་གཟིམ་ཁང་གི་ས། ཙནྡན་སྦྲུལ་སྙིང་ལས་གྲུབ་པའི་ཝ་ར་ན་སིའི་ཇོ་བོ་ལོ་ཀེ་ཤྭ་ར། རྗེ་བཙུན་ལོ་ཆེན་ཆོས་ཉིད་བཟང་པོའི་བདུད་རྩི་བརྒྱ་རྡོ་སྟོང་རྡོ། ཇོ་བོ་རིན་པོ་ཆེའི་ཁྲུས་རིལ། རྡོ་གྲུབ་སྤྲུལ་སྐུ་བསྟན་པའི་ཉི་མའི་རྟེན་འདུས། སྤྲུལ་སྐུ་རིག་ལོའི་རྟེན་འདུས། སྡེ་དགེ་ཆོས་མཛོད་ཆེན་མོའི་སྤར་དྲེག མཁའ་སྤྱོད་ནང་མཆོད་མར་ཕྱུར་བུར་འཕེལ་བའི་སྐུ་གཟུགས་ཀྱི་རྣམ་པར་གནས་གྱུར་པ་དང་། དཔལ་འཛམ་ཐང་ཕྱོགས་ཀྱི་རྟེན་འདུས་བྱིན་ལྔན་ཕྱོགས་བསྡུས། འབྲོག་དགེ་འཇམ་དབྱངས་མཁྱེན་རབ་རིན་པོ་ཆེའི་སྐུ་ཚེ་དེའི་དབང་སྒྲུབ་ཀྱི་བུམ་ཆུ་དང་རྟེན་འདུས། བཻ་ཙ་ཚང་གི་རྟེན་འདུས་མྱོང་གྲོལ། མཚོ་མ་ཕམ་གྱི་ཉ་ཤ་ལྕེ་ཟོག་མྱོང་བ་ཙམ་གྱིས་ངན་སོང་ལས་ཐར་བ་གྲོལ་བར་བྱེད་པ་ཞི་ཁྲོའི་སྦྱོང་རྒྱུད་ཀྱི་རྡུལ་ཚོན། འབྲོག་དགེ་དགོན་གྱི་མ་ཎི་བུམ་སྒྲུབ་ཀྱི་རིལ་བུ། རིན་ཆེན་རིལ་བུ། ཁྲི་དར་ལུང་མ། བླ་མ་མཚན་བཟང་གི་རྟེན་འདུས། དུར་ཁྲོད་བསིལ་བའི་ཚལ་གྱི་མགོན་པོ་ཕྱག་དྲུག་པའི་བླ་རྡོ། བསམ་ཡས་ཧས་པོ་རི་ནས་གུ་རུའི་ལྷ་སྲིན་སྡེ་བརྒྱད་དམ་ལ་བཏགས་པའི་རྡོ་གཤར། གྲུབ་ཆེན་ཐང་སྟོང་རྒྱལ་པོའི་འཛམ་གླིང་ལན་གསུམ་བསྐོར་བའི་ས་སྣ། རྒྱ་གར་རིག་འཛིན་བརྒྱད་བཞུགས་སའི་ས་སྣ། རྗེ་འབངས་ཉེར་ལྔའི་བདུད་རྩི། ཀརྨ་བའི་སྐོར་གྱི་དམ་རྫས་ཕྱོགས་བསྡུས་རིལ་བུ། པཎ་ཆེན་རིན་པོ་ཆེས་དུས་འཁོར་ལན་དགུ་གསུངས་པའི་རྡུལ་ཚོན་བྱེ་མ། བྲག་ཡེར་བའི་མ་ཎི་རང་བྱུང་གི་རིལ་བུ། ཐུབ་བསྟན་ཕྱོགས་ལས་རྣམ་རྒྱལ་གྱི་མ་ཎིའི་རིལ་བུ། ཀརྨ་པའི་རིལ་ནག བླ་མ་དམ་པ་ཀུན་བཟང་འགྱུར་མེད་ཕྱག་བརྒྱུད་མྱོང་གྲོལ་རིལ་བུ། མཚམས་པ་སྨོན་ལམ་བཟང་པོའི་རྟེན་འདུས། སེར་ཤུལ་སྤྲུལ་སྐུའི་རྟེན་འདུས། དཔལ་ལྡན་ཤངས་པ་བཀའ་རྒྱུད་ཀྱི་རིན་ཆེན་རིལ་བུ། ཇོ་ནང་ཡབ་སྲས་སོགས་ཀྱི་དབང་གི་བུམ་ཆུ། ཁྲི་སྲོང་གིས་སྟོང་གསུམ་གྱི་འབྱུང་ལྔ་བཅུད་དུ་བསྡུས་པའི་ས་སྣ་ཆུ་སྣ། ལྷ་ཀླུ་མི་གསུམ་གྱི་གཡང་རྫས་ཚེ་རྫས། མཁྱེན་ཀོང་རྣམས་ཀྱི་རིན་ཆེན་རིལ་བུ། རྫོགས་ཆེན་རས་པ་རོལ་བའི་རྡོ་རྗེའི་རྟེན་སྒམ་དུ་བཞུགས་སོ་ཅོག་དང་། དཔལ་ས་སྐྱའི་བརྒྱ་རྡོ་སྟོང་རྡོ། ཁྲི་དར་ལུང་། ཟླ་ཤེལ་རྨེ་ཚང་གི་རིན་ཆེན་རིལ་བུ། ས་སྒང་རི་ཁྲོད་པའི་རྟེན་འདུས། བླ་བྲང་དང་སེ་འབྲས་དགེ་གསུམ་གྱི་ཚོགས་རྡུལ། མཚན་ཉིད་ཀིརྟི་སོགས་ཀྱི་རྡུལ་ཚོན། བློ་བཟང་འཕྲིན་ལས་ཀྱི་རྟེན་འདུས། ཨ་སྐྱེས་གཏེར་སྟོན་གྱི་རྟེན་འདུས། གཏེར་སྟོན་ལས་རབ་གླིང་བ། འབྲུག་པ་རྡོ་རྗེ་འཆང་། རྫོང་ཀུན་བཟང་ཉི་མ། ལྕགས་སྤྲུལ་པདྨ་འགྲོ་འདུལ་རྡོ་རྗེ་སོགས་དམ་པ་དུ་མའི་རྟེན་འདུས་བྱིན་ལྡན། མདོས་དབོན་སངས་རྒྱས་རྡོ་རྗེ་དང་། བླ་མ་བློས་གྲགས། ངག་བསྟན་སོགས་ཀྱི་ཕྱག་བརྒྱུད་རྟེན་འདུས་སྣ་ཚོགས། རྒྱལ་སྲས་པད་ལོའི་དབུ་ཐོད། སྐལ་བ་བཟང་པོའི་རིན་ཆེན་རིལ་བུ། ཁྲི་བའི་ཕྱོགས་བསྡུས་རིལ་བུ། རི་ངན་མཁན་པོའི་ཀུན་རིག་གི་གཟུངས་དུང་ཕྱུར་འགྲུབ་པའི་བུམ་ཆུ་རིལ་བུ། འཇམ་དབྱངས་མཁྱེན་བརྩེའི་ཀུན་རིགས་ཀྱི་སྒོ་ནས་བསྒྲུབས་པའི་བུམ་ཆུ། ལྡི་ཕུ་རྒྱལ་ཚབ་ཀྱི་རྟེན་འདུས་དང་ཀུན་རིགས་ཀྱི་བུམ་ཆུ། ངག་དབང་ཀུན་དགའ་བསྟན་པའི་རྒྱལ་མཚན་གྱི་ཀུན་རིགས་ཀྱི་བུམ་ཆུ། བླ་མ་སྐལ་ཚུལ་གྱི་འཕོ་རྫས་རིལ་བུ། ཇོ་བོའི་ལྷུང་བཟེད་ཀྱི་ནས། འཇིགས་བྱེད་རྭ་དཔར། རི་ཁྲོད་པ་བྱམ་ཡག་གི་རྟེན་འདུས། སྔགས་འཆང་དྲག་ཤུལ་འཕྲིན་ལས་རིན་པོ་ཆེའི་ཕྱག་ནས་ཐོན་པའི་ཁྲི་རྡོ། འཇམ་དབྱངས་མཐུ་སྟོབས་དབང་ཕྱུག་གི་ཕྱག་ནས་ཐོན་པའི་སྟོང་རྡོ། དཀོན་མཆོག་ཚུལ་ཁྲིམས་ཀྱི་རིན་ཆེན་རིལ་བུ། ས་སྒང་དགོན་པའི་བླ་གྲྭ་ཡོངས་རྫོགས་ཀྱིས་བསྒྲུབས་པའི་ཀུན་རིགས་ཀྱི་བུམ་ཆུ། མཁན་པོ་རིན་པོ་ཆེ་བློ་བཟང་རྡོ་རྗེའི་རྟེན་འདུས། མཁྱེན་བརྩེ་འོད་ཟེར་གྱིས་ཐུགས་ཆེན་ནམ་མཁའ་རྒྱལ་པོའི་སྒོ་ནས་རྟག་ལྡན་དུ་བསྒྲུབས་པའི་རིལ་བུ་ཉེར་ལྔ། སྐྱེ་བདུན་རིལ་བུ་ཏྲིཿབརྒྱ་མ། འཇའ་སྐུ་རོལ་བ་དངོས་གཅིག གུ་རུ་རྗེ་འབངས་བཅས་ཀྱི་བཀའ་འདུས་སྒྲུབ་རྟེན་རིལ་བུ་བཅུ། མྱོང་གྲོལ་རིན་ཆེན་འཁོར་བ་ཡོངས་གྲོལ། བཀའ་འདུས་གསང་སྒྲུབ་རྟེན་འདུས་རིལ་བུ་བཅུ། འགྲོ་དྲུག་ངན་སོང་རང་གྲོལ་གྱི་རིལ་བུ་གསུམ། ཅུ་གང་སྒྲོལ་མ་རིལ་གཅིག དཔལ་ཡུལ་ཐུགས་ཆེན་གསང་འདུས་ལྷོ་བུམ་རིལ་བུ་བཅུ། རིག་འཛིན་མི་འགྱུར་རྡོ་རྗེས་བསྒྲུབས་པའི་མྱོང་གྲོལ་རིལ་བུ་གསུམ། མཁས་གྲུབ་ཀརྨ་ཆགས་མེད་ཀྱི་གདུང་རུས་རིང་བསྲེལ་རྟེན་འདུས་རིལ་བུ་བཅུ་གསུམ། སྐྱེ་བདུན་བརྒྱ་ལྷག་གི་ཕབ་རྟ་བྱས་པའི་མཁའ་སྤྱོད་བདེ་ལམ་རིལ་བུ་བཅུ་གསུམ། རྒྱལ་བའི་སྐུ་དང་པོ་རྗེ་དགེ་འདུན་གྲུབ་ནས་བཟུང་བཅུ་གསུམ་པ་རྒྱལ་མཆོག་ཐུབ་བསྟན་རྒྱ་མཚོ་སོགས་སྐུ་འཕྲེང་བཅུ་གསུམ་གྱི་རྟེན་འདུས། ཞབས་ཆགས་རིལ་བུ། བལ་ཡུལ་མཆོད་རྟེན་བྱ་རུང་ཁ་ཤོར་གྱི་སྲོག་ཤིང་། སྤྲུལ་སྐུ་རྡོར་དགྲའི་ཚེ་རིལ་རྡོ་རྗེའི་རྒྱ་མདུད། སྒེས་གཏེར་གྱི་རྡོ་རྗེ་གྲོ་ལོད་རིལ་བུ། རྒྱུད་སྟོད་སྨད་སོགས་ཀྱི་དུས་འཁོར་བུམ་བསྒྲུབས་རིལ་བུ། འཛམ་གླིང་གཡས་བཞག་གི་རྟེན་འདུས་རིལ་བུ། ཕུར་ལྕོག་བྱམས་པ་རིན་པོ་ཆེའི་རྟེན་འདུས་རིལ་བུ། སྐུ་འབུམ་གསེར་སྡོང་གི་ལོ་མ། བྱང་ཆུབ་ཤིང་གི་ལོ་མ། སངས་རྒྱས་ཀྱི་སྐུ་རྒྱབ་རེག་པའི་ཤིང་། ཉག་བླ་བསོ་རྒྱལ་གྱི་གཏེར་རྫས་གཙོ་བོར་བྱས་པའི་དམ་རྫས་སུམ་བརྒྱ་བཅུ་གཅིག་གི་རྟེན་འདུས་རིལ་བུ། དབོན་པོ་སངས་རྡོར་གྱི་རིན་ཆེན་རིལ་བུ་གྲངས་མང་གི་གཙོར་བྱས་པའི་རྟེན་འདུས་ཐེངས་བཅུ་གཉིས་རིལ་བུ་ལྔ་བཅུ། སྨན་པ་ཤེས་རབ་རྒྱ་མཚོའི་རྟེན་འདུས་དཀར་ཆག་བཅུ་ལྷག་གི་དམ་རྫས་རིལ་བུ་བརྒྱ། མཆོག་སྤྲུལ་རིན་པོ་ཆེའི་རྟེན་འདུས། གཙང་གྲུབ་ཆེན་གྱི་རྟེན་འདུས། བླ་མ་ཚུལ་ཁྲིམས་རྣམ་རྒྱལ་གྱི་རྟེན་འདུས། མགར་བླ་འཇམ་དབྱངས་ཀྱི་རྟེན་འདུས། མགོན་ཚང་ཨ་ལགས་ཀྱི་རྟེན་འདུས། ཀྱ་པུ་བླ་མའི་རྟེན་འདུས། སྐྱ་བླ་བྱ་སྒྲུབ་ཀྱི་རྟེན་འདུས། མཁན་པོ་གསང་སྔགས་ཀྱི་རྟེན་འདུས། སྤྲུལ་སྐུ་འགྲོ་ཕན་རྒྱ་མཚོའི་རྟེན་འདུས། རྒྱ་བླ་བློ་བཟང་དར་རྒྱས་ཀྱི་རྟེན་འདུས། པདྨ་སིདྡྷིའི་རྟེན་འདུས། གཙང་གི་རྟེན་འདུས་མྱོང་གྲོལ་བཀའ་བརྒྱ་མ། རྫ་ཨ་གྲགས་བླ་མའི་རྟེན་འདུས། བལ་ཡུལ་མཆོད་རྟེན་རྣམ་གསུམ་གྱི་སྐུ་སྐལ། རྒྱ་གར་ནག་བལ་བོད་དབུས་གཙང་སོགས་ཀྱི་རྟེན་འདུས། ཤིག་སྒ་བླ་མ་ཡོན་ཏན་བཟང་གི་རྟེན་འདུས། འཇམ་མགོན་མི་ཕམ་གྱི་རྟེན་འདུས། པདྨ་སིདྡྷིའི་མ་ཎི་དུང་ཕྱུར་མང་པོའི་ལྗགས་སྔགས་རིལ་བུ་གསུམ། བསང་ཁོག་མགོན་པོའི་རྟེན་འདུས། བྱ་ཁྲིར་རིན་པོ་ཆེའི་རྟེན་འདུས། ས་སྐྱའི་རྟེན་འདུས་མྱོང་གྲོལ་བྲམ་ཟེའི་སྐྱེ་བདུན་རིལ་བུ། བཻ་བླ་དར་རྒྱས་ཀྱི་རྟེན་འདུས། རྡི་བླ་ཀརྨ་མཁྱེན་དཔལ་གྱི་རྟེན་འདུས། མཚན་བརྗོད་པར་དཀའ་བ་དཀོན་མཆོག་ཀུན་དགའ་རྒྱལ་མཚན་གྱི་རྟེན་འདུས། སང་སང་སྙུང་གནས་པའི་རྟེན་འདུས། བླ་མ་རིན་དཔལ་གྱི་རྟེན་འདུས། ཀཿ ཐོག་དགོན་པའི་རྟེན་འདུས། གར་དབང་ཉི་མའི་རྟེན་འདུས། ངག་དབང་ཆོས་འབྱོར་གྱི་རྟེན་འདུས། ཤི་ནང་བླ་མའི་རྟེན་འདུས། ཨ་མཆོག་སྐུ་འཕྲེང་ལྔ་བའི་རྟེན་འདུས། རྡོ་གྲུབ་ནས་ཁམས་ཆབ་མདོ་མན་གྱི་རྟེན་འདུས་ཕྱོགས་བསྡུས། བླ་མ་མཁས་བཟང་རིན་པོ་ཆེའི་རྟེན་འདུས། གཙང་བ་དགེ་སློང་གི་རྟེན་འདུས། འཇམ་དབྱངས་བཞད་པ་བསྟན་པའི་རྒྱལ་མཚན་ཡན་ཆད་ཀྱི་བསྒྲུབས་པའི་རྟེན་འདུས་དང་དམ་རྫས་རིལ་བུ། འཇམ་དཔལ་རྡོ་རྗེའི་བཀའ་གཏེར་གསར་རྙིང་སེལ་མེད་ཀྱི་མྱོང་གྲོལ་རྟེན་འདུས་མང་ཙམ། སྨིན་གླིང་རྡོར་སེམས་རིལ་བུ་འཁོར་བ་དོང་སྤྲུག འཕགས་པ་ཆོས་འཕགས་ཀྱི་ཚེམས་ཀྱིས་ཕབ་རྟ། ཞ་ར་བླ་མའི་རྟེན་འདུས་རིལ་བུ་བདུན། གཙང་བ་སྐུ་འབྲིང་གི་དབུ་ཐོད་ཀྱི་ཕབ་རྟ་བྱས་པའི་རྟེན་འདུས་རིལ་བུ། བདུད་འཇོམས་སྐྱེ་བདུན་ཨ་བརྒྱ་རིལ་བུ། སྐྱེ་བདུན་རིལ་བུ་ཨ་བརྒྱ་མ་དང་། མྱོང་གྲོལ་ཨ་བརྒྱ་མ་དང་། རྒྱལ་པོ་སྲོང་བཙན་སྒམ་པོའི་ཕྱག་བྲིས་ཚལ་ཇོ་ཤཀ་ཁྲུས་རིལ། གཞན་ཡང་སྐྱེ་བདུན་རིལ་བུ་སྣ་ཁ་ལྔ། མ་ཎི་རིལ་བུ་སྣ་ཁ་གསུམ། བདུད་རྩི་བརྒྱ་རྡོ། ཁྲི་རྡོ་སྟོང་རྡོ་སོགས་དམ་པ་དུ་མའི་རྟེན་འདུས། ས་སྣ་ཆུ་སྣ་གངས་སྣ། མདོར་ན་མདོ་དབུས་གཙང་གསུམ་གྱི་དགོན་ཁག་ཆེ་ཆུང་རྣམས་ཀྱི་རྟེན་འདུས་རིལ་བུ་སོགས་བསམ་གྱི་མི་ཁྱབ་པ་ཡོད་དོ།། 
དྲུག་པ་དབུ་ལྗོན་གྱི་སྐོར་ལ། རྒྱལ་སྲས་པདྨ་རྣམ་རྒྱལ་གྱི་དབུ་སྐྲ། རྒྱལ་སྲས་པད་ལོའི་དབུ་སྐྲ། རྒོད་ལྡེམ་གཏེར་བྱོན་གུ་རུའི་དབུ་ལྗོན། པད་གླིང་གཏེར་བྱོན་གུ་ཎའི་གུ་རུའི་དབུ་ལྗོན། མ་མཁའ་འགྲོ་འབུམ་གྱི་དབུ་སྐྲ། མཚོ་རྒྱལ་དབུ་སྐྲ། ལོ་ཆེན་བཻ་རོའི་དབུ་སྐྲ། གྲོ་ཤུལ་ལས་འཕྲོ་གླིང་བའི་གཏེར་བྱོན་མཚོ་རྒྱལ་དབུ་ལྗོན། མཆོག་གླིང་གཏེར་བྱོན་བཱི་མ་ལའི་མཆིལ་ལྷམ། གཉག་ཛྙ་ན་ཀུ་མཱ་ར། གནུབས་ནམ་མཁའི་སྙིང་པོ། རླངས་དཔལ་གྱི་སེངྒེ་རྣམས་ཀྱི་དབུ་སྐྲ། རྒྱ་བཟའ་ཀོང་ཇོའི་དབུ་ལྗོན། མ་ལབ་སྒྲོན་གྱི་དབུ་སྐྲ། ཀློང་ཆེན་ན་བཟའ། གསང་བདག་བཀྲ་ཤིས་སྟོབས་རྒྱལ་གྱི་དབུ་སྐྲ་དང་ནབ་བཟའ་ཕོན་ཆེན། དྲི་མེད་ལྷུན་པོ། ཉང་རལ། ལེགས་ལྡན་རྗེ། པད་གླིང་། སྟག་ཤམ། ཆོས་གླིང་། འཇའ་ཚོན། རྩེ་ལེ་སྣ་ཚོགས་རང་གྲོལ། བདུད་འདུལ་ཡབ་སྲས། ཀློང་གསལ་ཡབ་སྲས། ཀཿ ཐོག་དགེ་པཎ་ལྔ་བ་ཆེན་པོ། སྨིན་གཏེར་སྐུ་མཆེད། ཟླ་བའི་འོད་ཟེར། འཇིགས་མེད་གླིང་བ། འཇིགས་མེད་འཕྲིན་ལས་འོད་ཟེར། རས་པ་དམ་ཚིག་རྡོ་རྗེ། མཁྱེན་བརྩེ་ཡེ་ཤེས་རྡོ་རྗེ། ཁྲག་འཐུང་བདུད་འཇོམས་རྡོ་རྗེ། རྡོ་གྲུབ་བསྟན་པའི་ཉི་མ། རྡོ་རྗེ་བདེ་ཆེན་གླིང་བ། བུས་སྤྲུལ་ཉི་མ་རྒྱལ་མཚན། ཞབས་དཀར་ཚོགས་དྲུག་རང་གྲོལ། རྒྱལ་ཚབ་པདྨ་རྣམ་རྒྱལ། འཇིགས་མེད་རྒྱལ་བའི་མྱུ་གུ། ལུང་རྟོགས་བསྟན་པའི་ཉི་མ། མཁན་པོ་ངག་གི་དབང་པོ། སིདྡྷི་ཆོས་ཀྱི་རྒྱ་མཚོ། འགྲོ་འདུལ་དཔའ་བོ་རྡོ་རྗེ། རིག་འཛིན་པདྨའི་སྙིང་པོ། གཏེར་སྲས་པདྨ་ལས་འབྲེལ། ཨོ་རྒྱན་མཁའ་སྤྱོད་གླིང་བ། རང་རིག་སྐུ་གསུམ་གླིང་བ། ཨ་བོའི་བསྟན་འཛིན་དར་རྒྱས། ཐེག་མཆོག་འཇིགས་མེད་དཔའ་བོ། མཁའ་འགྲོ་བདེ་བའི་རྡོ་རྗེ། འདས་ཤུལ་བླ་མ་ཆོས་ལྡན། བླ་མ་དགེ་ལེགས་རྒྱ་མཚོ། ཐུབ་བསྟན་ཆོས་ཀྱི་རྡོ་རྗེ། ཐོག་སྤྲུལ་མེ་ལོང་རྡོ་རྗེ་རྣམས་ཀྱི་དབུ་ལྗོན་དང་ཤངས་མཚལ་ན་བཟའ། འཇམ་མགོན་མི་ཕམ་གཤིན་རྗེའི་ལྗགས་བསྙེན་ལོ་བཅུ་གཉིས་གནང་སྐབས་ཀྱི་དབུ་སྐྲ། རྗེ་ཙོང་ཁ་པའི་དབུ་ལོ་དང་སྐུ་ཤམ། རྗེ་ཆོས་ཀྱི་རྡོ་རྗེའི་དབུ་སྐྲ། རྣ་ནམ་རྡོ་རྗེ་བདུད་འཇོམས། གཏེར་ཆེན་མི་འགྱུར་རྡོ་རྗེ། གཏེར་ཆེན་འགྱུར་མེད་རྡོ་རྗེ། དྭགས་པོ་བཀྲ་ཤིས་རྣམ་རྒྱལ། ཆོས་རྒྱལ་ཕྱོགས་ལས་རྣམ་རྒྱལ་རྣམས་ཀྱི་དབུ་སྐྲ། རྒྱལ་བ་མཆོག་དབྱངས་ཀྱི་དབུ་སྐྲ། མཁན་ཆེན་བཀྲ་ཤིས་འོད་ཟེར་གྱི་དབུ་སྐྲ། ངག་དབང་དཀོན་མཆོག་འཇིགས་མེད་རྣམ་རྒྱལ་དང་། མཁན་ཆེན་བློ་བཟང་རྡོ་རྗེའི་དབུ་ལྗོན། འཇམ་དཔལ་རོལ་བའི་རྡོ་རྗེའི་དབུ་སྐྲ་བཅས་དུ་མ་ཡོད། 
བདུན་པ་ན་བཟའ་དང་། ཤོག་སེར་ཚེ་བཅུད་ཀྱི་སྐོར་ལ་གསུམ་ལས། 
༡ ནབ་བཟའ་ནི། མཉམ་མེད་ཤཱཀྱ་ཐུབ་པའི་སྐུ་ཆོས། སངས་རྒྱས་འོད་སྲུང་གི་སྐུ་ཆོས། ཤ་རིའི་བུའི་སྐུ་ཆོས། གུ་རུའི་ཆོས་གོས་ཉི་ཟེར་མ། བདུད་འདུལ་གཏེར་བྱོན་གུ་རུའི་བཟའ་བེར་འཁོར་ལོ་དགུ་བརྩེགས། ལོ་ཆེན་བཻ་རོའི་སྐུ་ཆོས། ཆོས་རྒྱལ་ཁྲི་སྲོང་གི་ན་བཟའ། མཆོག་གླིང་དང་བདེ་མཆོག་གླིང་བའི་གཏེར་བྱོན་ཀུན་དགའ་བོ་དང་། བྷོ་དྷི་ས་ཏྭའི་སྐུ་ཆོས། གུ་ཎའི་གཏེར་བྱོན། སློབ་དཔོན་ཧཱུཾ་ཀ་རའི་གསང་གོས། ཉང་གཏེར་གུ་རུ་ཡབ་ཡུམ་གྱི་ཞབས་ཆགས། ས་ར་ཧ་ན་བཟའ། ས་ར་ཧའི་དུག་སྦྲུལ་སྒོམ་ཐག ཀླུ་སྒྲུབ་ཀྱི་མཆིལ་ལྷམ། ན་རོའི་གདན་ཀྲིཥྞའི་པགས་པ། མཆོག་གླིང་གཏེར་བྱོན་བྷི་མ་ལའི་མཆིན་ལྷམ། ཨ་ཏི་ཤའི་སྣམ་སྦྱར། འབྲོམ་སྟོན་པའི་ན་བཟའ། པཎ་ཆེན་ཤཱཀྱ་ཤྲཱའི་རྣམ་སྦྱར། དམ་པ་སངས་རྒྱས་ཕྱག་འཁར་རྟེན་སྐལ། མར་བ་ལོ་ཙའི་བདེ་ཆེན། རྗེ་བཙུན་མི་ལའི་རས་གཟན། རས་ཆུང་པའི་དབུ་ཞྭ། ས་ཆེན་ཀུན་སྙིང་། འགྲོ་མགོན་ཆོས་འཕགས། ངོར་ཆེན་ཀུན་དགའ་བཟང་པོ་རྣམས་ཀྱི་ན་བཟའ། འཇམ་དབྱངས་ས་པཎ་གྱི་ཤོ་ཀ་ལེ། དགེ་བཤེས་སྦྱང་ལུང་དབུ་ཞྭ། ཞང་ཤ་ར་བའི་ཊ་ཕད། མ་ལབ་སྒྲོན་གྱི་ཞབས་ཆགས། མེ་ལོང་རྡོ་རྗེའི་སྐུ་ཆོས། ཐང་སྟོང་རྒྱལ་པོས་འཛམ་གླིང་ཉིན་གཅིག་ལ་བསྐོར་བའི་ན་བཟའ་ཕྱག་ཕྲེང་ཕྱག་འཁར། ཀློང་ཆེན་པའི་ན་བཟའ། གུ་རུ་ཆོས་དབང་གི་གསང་གོས། རྗེ་བཙུན་ཏ་ར་ན་ཐའི་དབུ་ཞྭ། ན་བཟའ་དང་ཕྱག་འཁར། ཀུན་དགའ་གྲོལ་མཆོག་གི་སྐུ་ཆོས། གཏེར་ཆེན་པྲཛྙཱ་རསྨའི་ན་བཟའ། མངའ་རིས་པཎ་ཆེན་གྱི་དབུ་ཞྭ། ཆོས་དབྱིངས་རང་གྲོལ་གྱི་ཕུར་དར། རིག་འཛིན་པདྨ་འཕྲིན་ལས། སྐལ་བཟང་པདྨ་དབང་ཕྱུག ཁམས་གསུམ་ཟིལ་གནོན། མཉམ་ཉིད་རྡོ་རྗེ་རྣམས་ཀྱི་ན་བཟའ། བྲག་དམར་ཀུན་བཟང་རྣམ་རྒྱལ་དང་། བྱང་ཆུབ་ཆོས་ཀྱི་སེངྒེའི་ན་བཟའ། འཇིགས་མེད་གླིང་བ། རས་པ་དམ་ཚིག་རྡོ་རྗེ། ཁྲག་འཐུང་བདུད་འཇོམས་རྡོ་རྗེ། ཞབས་དཀར་ཚོགས་དྲུག་རང་གྲོལ་རྣམས་ཀྱི་ན་བཟའ། ཟུར་མང་རོལ་རྡོར་གྱི་དབུ་ཞྭ་ཀླུ་བདུད་ཁ་རླངས་མ། ཨ་རཱ་གའི་བསྒོམ་ཞྭ་སྐུ་ཆོས། རྗེ་ཙོང་ཁ་པའི་སྐུ་ཤམ། ཇོ་བོ་རྗེའི་ཕྱག་ཕྲེང་། ལྕང་སྐྱ་རོལ་བའི་རྡོ་རྗེ་དང་། འཇིགས་མེད་དབང་པོའི་ན་བཟའ། མེ་ཏྲི་པའི་ཁ་ཊཾ་གི་ཤིང་། མི་ཏྲ་ཛོ་ཀའི་སྒོམ་ཐག རྒྱལ་ཚབ་རྗེ། མཁས་གྲུབ་རྗེ། འཇམ་བཞད། ཀིརྟི་ཚང་རྣམས་ཀྱི་ན་བཟའ། ལྷ་ལུང་དཔལ་རྡོར་གྱི་ཕུར་དར། གསེར་ཁང་རིན་པོ་ཆེ། དགའ་ལྡན་ཆོས་རྒྱལ། རྒྱལ་བ་བསྐལ་བཟང་རྒྱ་མཚོ། དགེ་འདུན་གྲུབ། ཀློང་རྡོར་བླ་མ། བོ་དོང་ཕྱོགས་རྒྱལ། ངོར་བ་དཀོན་མཆོག་ལྷུན་གྲུབ། ཀུན་དགའ་རྒྱལ་མཚན། བློ་བཟང་ཆོས་རྒྱན། རྒྱལ་པ་གཡའ་བཟང་བ་རྣམས་ཀྱི་ན་བཟའ། གོང་ས་ལྔ་བའི་དོམ་ར། ལྷོ་བྲག་གྲུབ་ཆེན་ལས་ཀྱི་རྡོ་རྗེའི་དབུ་ཞྭ། རྭ་ལོ་རྡོར་གྲགས་ཀྱི་དབུ་ལོ། རྒྱལ་ཚབ་རྗེའི་ཕྱག་སེན། སྲོང་བཙན་སྒམ་པོའི་ཞབས་ཕྱག མཚོ་སྣ་བའི་སྐུ་ཆོས། མཁས་གྲུབ་རྗེའི་སྐུ་ཆིངས་རྣམ་སྦྱར་ཚལ་བུ། འབྲི་གུང་སྐྱོབ་པ་རིན་པོ་ཆེའི་ན་བཟའ། རྗེ་མི་ལའི་སྒོམ་ཐག ཡུམ་བདག་མེད་མའི་སྒོམ་ཐག འཇམ་དཔལ་བཟང་པོ། སྟག་ལུང་ཐང་བ་རིན་པོ་ཆེ། སྟག་ཤམ་ནུས་ལྡན་རྡོ་རྗེ། རྗེ་མི་སྐྱོད་རྡོ་རྗེ་རྣམས་ཀྱི་ན་བཟའ། མཚོ་རྒྱལ་གསང་གོས། འཕགས་པ་ཐོགས་མེད་ཀྱི་སྐུ་ཆོས། ཁྲི་སྲོང་གི་སྐུ་ཆིངས། རྡོ་རྗེ་གླིང་བའི་དབུ་ཞྭ། མོན་མོ་བཀྲ་ཤིས་ཁྱེའུ་འདྲེན་གྱི་དར་ཤམ། ཕ་དམ་པའི་ཕྱག་འཁར། མ་ལབ་སྒྲོན་གྱི་རུས་རྒྱན། སྙིང་ཐིག་བརྒྱུད་པའི་བླ་མ་རྣམས་ཀྱི་ན་བཟའ། དགེ་བཤེས་པོ་ཏོ་བའི་ན་བཟའ། ཀོང་སྤྲུལ་ན་བཟའ། ཀུན་མཁྱེན་དོལ་པོ་པ་ཤེས་རབ་རྒྱལ་མཚན་གྱི་འབོལ་གདན། ངག་དབང་ཆོས་འཕེལ་རྒྱ་མཚོའི་ན་བཟའ། ངག་དབང་དཀོན་མཆོག་འཇིགས་མེད་རྣམ་རྒྱལ་གྱི་ན་བཟའ། རིན་ཆེན་རྒྱ་མཚོའི་ན་བཟའ། ངག་དབང་བདེན་རྟོགས་རྒྱ་མཚོའི་ན་བཟའ། གཙང་བ་སྐུ་ངག་གི་ན་བཟའ། མཚམས་པ་སྨོན་ལམ་བཟང་པོའི་ན་བཟའ། རང་བྱུང་སེམས་ཉིད་རྡོ་རྗེའི་ན་བཟའ། དཔའ་བོ་ཆོས་དབྱིངས་རྡོ་རྗེའི་ན་བཟའ། རྒྱལ་སྲས་པད་ལོའི་ན་བཟའ། འཇམ་དཔལ་རོལ་བའི་རྡོ་རྗེའི་ན་བཟའ་དང་བཅས་པའོ།། 
༢ ཤོག་སེར་ལ། རང་བྱུང་སེམས་ཉིད་རྡོ་རྗེའི་ཐུགས་སྒྲུབ་ཤོག་སེར་བཻ་རོ་དང་། ཟླ་བ་གྲགས་པ་ཇོ་བོ་རྗེ་རྣམས་ཀྱི་རྒྱ་དཔེ། ཉང་རལ་ཁྲོས་ནག་གི་ཤོག་སེར། བཀའ་བརྒྱད་བླ་དཔེ། བདེ་འདུས་གཏེར་ལྕིབས། ཆོས་དབང་ཐུགས་སྒྲུབ་ཤོག་སེར། རད་གླིང་ཚེ་གསང་གཏེར་ཤོག པད་གླིང་ཀུན་བཟང་དགོངས་འདུས་དང་གུ་དྲག་ཤོག་སེར། སངས་རྒྱས་གླིང་བའི་དགོངས་འདུས་ཀྱི་ཤོག་སེར། གཏེར་སྒྲོམ་ཙནྡན་ས་མཆོག སྨིན་གཏེར་གཡའ་མ་ལུང་། ཤ་འུག་ལྟག་སྒོ། གནམ་ལྕགས་བྲག ཡར་ལུང་ཤེལ་བྲག་བཅས་ཀྱི་ཤོག་སེར། བདུད་འདུལ་སྒྱུ་འཕྲུལ་ཞི་ཁྲོའི་ཤོག་སེར། ཀློང་གསལ་གུ་དྲག་ཡེ་ཤེས་རབ་འབར་གྱི་ཤོག་སེར། ཡོང་དགེའི་གྲོ་ལོད་དང་ཞི་ཁྲོ་པདྨ་བཛྲ་གྱི་ཤོག་སེར། ལས་གླིང་ཕུར་བ་ཡང་ཟབ་ཀྱི་ཤོག་སེར། གླིང་རྗེ་གེ་སར་རྒྱལ་པོའི་ཕ་འབུམ། དབུར་འོད་ཡེ་ཤེས་འབུམ་པའི་གསེར་འབུམ། མགར་ཀློང་གཏེར་བྱོན་བིལ་བའི་སྒྲོམ་བུ། མཁྱེན་ཀོང་གཉིས་ཀྱི་རྟེན་སྙིང་འབུམ་གྱིས་སྒྲུབ་པའི་མེ་ཏོག་ལྷག་ལྷ་རབ་འབྱམས་ཀྱི་མེ་ཏོག་གོ། 
༣ ཚེ་བཅུད་ཀྱི་སྐོར་ལ། མཁྱེན་བརྩེའི་གཏེར་བྱོན་གུ་རུ་རིན་པོ་ཆེས་མཱ་ར་ཏི་ཀར་ཚེ་སྒྲུབ་མཛད་སྐབས་བདུད་རྩི་རྫུ་འཕྲུལ་གྱིས་ཕྱག་བསྒྲིལ་མ། ཨོ་རྒྱན་ཡབ་ཡུམ་གྱི་ཚེ་རྫས་ཧྲཱིཿརྒྱ་ཅན། བི་མ་ལའི་ཚེ་རྫས་ཟླ་བའི་སྙིང་པོ། མཆོག་གླིང་གཏེར་བྱོན་མནྡ་ར་བའི་ཚེ་གོས། འཇའ་ཚོན་གཏེར་བྱོན་ཚེ་ཆུ་རིལ་བུ་རྩ་བའི་གཏའ་སྤེལ། མནྡ་ར་བ། མཚོ་རྒྱལ། བེ་རོ་རྣམས་ཀྱིས་སྒྲུབ་པའི་ཚེ་རིལ་མི་ཤིགས་སྲོག་གི་ཀ་བ། མ་ཅིག་གྲུབ་པའི་རྒྱལ་མོའི་ཚེ་ཆུ། ཐང་སྟོང་རྒྱལ་པོའི་ཚེ་རིལ། རིག་འཛིན་རྒོད་ལྡེམ་དང་སངས་རྒྱས་གླིང་བའི་གཏེར་བྱོན་ཚེ་བཅུད། ཆོས་གླིང་གར་དབང་འཆི་མེད་རྡོ་རྗེའི་གཏེར་བྱོན་ཚེ་བཅུད་རིལ་བུ། རྒྱལ་སྲས་བདེ་ཆེན་གླིང་བའི་གཏེར་བྱོན་ཚེ་ཆུ་ཟླ་བ་ནོར་བུའི་ཞུན་ཐིག་དང་གུ་རུའི་གསོལ་ཞག ལྷ་ལུང་བའི་ཚེ་རིལ་སྲོག་གི་ཀ་བ། རཏ་གླིང་ཡབ་སྲས་བརྒྱུད་པའི་ཁྱད་ཆོས་ཚེ་སྒྲུབ་གསང་བ་འདུས་པའི་སྒྲུབ་རིལ་འཇམ་མགོན་རྣམ་གཉིས་ཀྱི་ཕྱག་བསྟར་ཚེ་བཅུད་ཀུན་འདུས་རིལ་བུ། སྒྲོལ་དཀར་ཡིད་བཞིན་འཁོར་ལོ་དང་འཆི་མེད་འཕགས་མའི་རྙིང་ཐིག་གི་སྒྲུབ་རིལ་ཚེ་བཅུད། འབྲི་གུང་བའི་རིན་ཆེན་གྲང་སྦྱོར། གཞུང་སའི་རྟེན་ཁྲོད་ལས་སོན་པའི་སེངྒེ་དང་སྟག་གི་འོ་མ་འཁྲུལ་མེད། རིན་ཆེན་བཙོ་བཀྲུ་ཆེན་མོ། འཇིགས་བྲལ་ཡེ་ཤེས་རྡོ་རྗེའི་བུདྡྷ་ཚེ་ཕུག་ཏུ་ཚེ་སྒྲུབ་བགྱིས་སྐབས་ཀ་པཱ་ལའི་ཚེ་ཆང་ཁོལ་བའི་དྭངས་མ་ཨ་རག་ཏུ་སྨིན་པའི་ཟེགས་མ། ཨོ་རྒྱན་གཏེར་བདག་གླིང་བའི་ཚེ་སྒྲུབ་གཏོར་མ། ཨ་མཆོག་རིན་པོ་ཆེའི་ཚེ་རྫས། ཡང་ལེ་ཤོད་ཀྱི་ཟླ་བ་བཅུ་གཉིས་པའི་མེ་ཏོག་པདྨ་དང་བདུད་རྩིའི་ཆུ་དང་། སེམས་ཉིད་རྡོ་རྗེའི་ཚེ་རྫས་དང་ཚེ་རིལ་གྲངས་མང་། གཞན་ཡང་ཀོང་སྤྲུལ་ཡོན་ཏན་རྒྱ་མཚོའི་རིན་ཆེན་རིལ་བུ་གྲངས་མང་ཞིག་དང་། ཨིནྜ་བྷུ་ཏཱི། གྲོ་ལོད་དགེ་བཤེས། སིདྡྷི་པན་ཆེན། ས་སྐྱ་གོང་མ། འཇུ་མི་ཕམ་ཕྱོགས་ལས་རྣམ་རྒྱལ། འཇམ་དབྱངས་མཁྱེན་བརྩེའི་དབང་པོ། མཁྱེན་རབ་ནོར་བུ་སོགས་བོད་ཀྱི་སྐྱེས་མཆོག་དམ་པ་དུ་མའི་ཕྱག་ནས་འོང་བའི་རིན་ཆེན་མང་སྦྱོར་གྲངས་མང་བཅས། གོང་གསལ་སྒྲུབ་སྨན་རིལ་བུ་སོགས་ཁག་རེ་རེའི་ནང་དུའང་ཁྱད་འཕགས་དམ་རྫས་བསམ་ཡས་བཞུགས་པའི་རྣམ་གྲངས་བརྗོད་ཀྱིས་མི་ལང་ཞིང་། དེ་དག་ཀྱང་སྐྱེས་ཆེན་དམ་པ་རྣམས་ཀྱི་ཕྱག་ནས་བྱུང་བ་ཟོལ་མེད་ཐེ་ཚོམ་དང་བྲལ་བའི་ཡིད་ཆེས་ཁུངས་བཙུན་གྱི་ཡིད་རྟོན་རུང་བ་ཁོ་ན་ལས་གང་རུང་རུང་བསྡུས་ཏེ་བྱས་པ་ཙམ་མ་ཡིན་པའི་སྒྲོ་སྐུར་བྲལ་བར་བཞུགས་པ་ཡིན་ནོ།། 

གོང་བཤད་འདི་རྣམས་རིན་པོ་ཆེ་སོགས་སྨན་སྣ་བཟང་པོ་འདུ་བ་སྤྱི་སྙོམས་ཀྱི་རིགས་རྣམས་བསགས་ཏེ་མང་ཉུང་དང་། ཆ་མཐོ་དམན་སོགས་ནད་གང་ལ་འཕྲད་ཀྱང་ཤིན་ཏུ་ཕན། འཕགས་མཆོག་འཁོར་བ་དོང་སྤྲུགས་ཀྱི་སྒྲུབ་གཞུང་ལྟར་བསྒྲུབ་པར་བྱས་སོ། དེ་ལྟར་མ་བསྒོམ་སངས་རྒྱས་འགྲུབ་པའི་གནད་ཀྱི་གཙོ་བོ་མྱོང་གྲོལ་བདུད་རྩི་ཆོས་སྨན་ཡིད་བཞིན་གྱི་ནོར་བུ་ལྟ་བུ་འདི་ཉིད་བརྟེན་པའི་ཕན་ཡོན་ནི། ལྷ་སྔགས་ཏིང་འཛིན་ལ་དབང་འབྱོར་བའི་རྣལ་འབྱོར་བའི་ཚོགས་རྫས་ཀྱིས་ཀྱང་སེམས་ཅན་སྐལ་མེད་སྨིན་གྲོལ་ལ་འགོད་ནུས་པའི་ཚུལ། རིག་འཛིན་འཇིགས་མེད་གླིང་བའི་ཞལ་ནས། ཚོགས་ཀྱི་དམ་རྫས་མྱོང་གྲོལ་སྐྱེ་བདུན་འདྲ། ལས་ཀྱི་འཕྲོ་དམན་སེམས་ཅན་ངན་སོང་ཡང་།། ངན་སོང་ལས་གྲོལ་རྡོ་རྗེ་ཐེག་པའི་ལམ།། ཉམས་སུ་སྐལ་བ་རྒྱུད་ལ་བཞག། ཅེས་དང་། རྩ་རྒྱུད་ལས། སྐད་ཅིག་ཐུགས་འཕྲད་བརྟེན་པ་ཡིས།། ཚེ་རིང་ནད་མེད་བདེ་བ་དང་།། ལང་ཚོ་ཁ་ཏོག་སྟོབས་དང་གཟི།། འཕེལ་ཞིང་དབང་པོ་རིག་པ་གསལ།། མཁའ་ལ་འགྲོ་ཞིང་ཕ་རོལ་གྱིས།། ནུས་སྟོབས་ནུས་པས་མི་ཚུགས་ཤིང་།། ཀུན་གྱི་བཀུར་སྟིའི་འོས་སུ་འགྱུར།། ཞེས་སོགས་གནས་སྐབས་ཀྱི་ཡོན་ཏན་དུ་མ་དང་མཐར་ཐུག་པའི་ཕན་ཡོན་འདི་ལྟར་ཐོབ་པའི་ཚུལ་རྒྱུད་ལས། ར་སཱ་ཡ་ན་སྨན་ཆེན་པོ་ཟོས་པའི་མཆོག་ཐུན་དངོས་གྲུབ་ཐོབ། ཞེས་གསུངས་བའི་དོན། ཨོ་རྒྱན་རིན་པོ་ཆེའི་རྡོ་རྗེའི་གསུང་གིས་རྒྱས་པར་བཀྲོལ་བ། བདེ་གཤེགས་མ་ལུས་མཆོད་པའི་རྫས།། བླ་མ་ཡི་དམ་སྡུད་པའི་རྩི།། མཁའ་འགྲོ་ཀུན་གྱི་སྙིང་ཁྲག་ཡིན།། ཟོས་པའི་ཡོན་ཏན་བརྗོད་མི་ལང་།། སངས་རྒྱས་སྐུ་ལྔའི་ཡོན་ཏན་ཐོབ།། ཕྱི་ལྟར་ལུས་ཀྱི་ནད་གདོན་འཇོམས།། ནང་དུ་ཉོན་མོངས་དུག་ལྔ་དག། དམ་ཚིག་ཉམས་ཆགས་ཐམས་ཅན་སྐོང་།། གསང་བ་རང་བྱུང་ཡེ་ཤེས་རྟོགས།། ཉན་ཐོས་རང་སངས་རྒྱས་རྣམས་ཀྱིས།། ཟོས་ན་ས་བཅུ་ཐོབ་ནས་ཀྱང་།། ཐེག་ཆེན་བྱང་སེམས་ཆེན་པོ་འགྱུར།། བླ་མ་མཆོད་ན་བྱིན་རླབས་འཇུག། ཡི་དམ་མཆོད་ན་དངོས་གྲུབ་སྟེར།། བདེ་གཤེགས་མཆོད་ན་ཐུགས་རྗེ་འབྱུང་།། མཁའ་འགྲོ་མཆོད་ན་ལུང་ཡང་སྟོན།། རྣལ་འབྱོར་པའམ་སུས་ཟོས་ཀྱང་།། ཕྱི་ཡི་ནད་གདོན་སྡིག་སྒྲིབ་བྱང་།། ནང་གི་བསྐྱེད་རིམ་ཏིང་འཛིན་གསལ།། གསང་བ་རང་རིག་ཆོས་སྐུར་རྟོགས།། ཉམ་དང་ལྷག་ཆད་མ་ལུས་སྐོང་།། འཆིང་བའི་དུས་མིན་འཆི་བ་བཟློག། གདུག་པའི་དུག་ཀྱང་ཞི་བར་ནུས།། བྱུག་པའི་ནད་གདོན་མ་ལུས་སེལ།། བསྲེགས་ན་གདོན་བགེགས་ཐམས་ཅད་སྐྲོད།། འདི་ཉིད་སྒྲུབ་པའི་གནས་དེ་ཡང་།། དུར་ཁྲོད་བསིལ་བ་ཚལ་དང་མཚུངས།། དཔའ་བོ་མཁའ་འགྲོ་ཐམས་ཅད་འདུ།། ས་ཕྱོགས་བྱིན་དང་ལྡན་པར་འགྱུར།། ཆར་ཆུ་འབེབས་ཤིང་ལོ་ཕྱུགས་ལེགས།། གར་བསྒྲུབས་ས་ཡི་གནས་དེ་རུ།། སུ་བསྡད་མི་རྣམས་ཏིང་འཛིན་འཆར།། ནམ་ཞིག་ཚེ་ཡི་དུས་བྱས་ཚེ།། ཕོ་མོ་བཟང་ངན་མེད་པ་རུ།། རིག་པ་འཛིན་པའི་ས་ལ་གནས།། དེ་ཕྱིར་མཆོག་གི་དམ་རྫས་སོ།། ཞེས་དང་། སྐུ་ཤ་རྣམས་ཀྱི་ཕན་ཡོན་ཀྱང་། ཐང་ཡིག་ལས། རྒྱལ་སྲས་ཕུང་པོ་འདི་ཡང་དོན་ཆེན་ཏེ།། དབང་པོ་ལྔ་དང་ཟག་ཆུ་ཤ་ཁྲག་རུས།། ཤིག་གི་སྙིང་ཙམ་སུ་ཡི་ལྟོར་སོང་ན།། རྨང་པོའི་ལྟོར་སོང་བུ་ཡི་དངོས་གྲུབ་འབྱུང་།། དབུལ་བོའི་ལྟོར་སོང་ཟས་ནོར་དངོས་གྲུབ་འབྱུང་། ཚེ་ཟད་ལྟོར་སོང་འཆི་མེད་དངོས་གྲུབ་འབྱུང་།། དད་ལྡན་ལྟོར་སོང་ཆོས་ཀྱི་དངོས་གྲུབ་འབྱུང་།། ཞེས་སོགས་དང་། མཐོང་ཐོས་དྲན་རེག་དོན་དང་ལྡན་པ་སྟེ།། དྲི་མའི་ཕོག་གམ་ཏིལ་འབྲུ་ཙམ་ཞིག་རེག། ངན་སོང་འགྲོ་ངེས་ཤེས་ཀྱང་མཐོ་རིས་སྐྱེ།། དགེ་རྒྱུ་ཡུངས་འབྲུ་ཙམ་རེའི་ས་བོན་ཐོབ།། དྲང་སྲོང་གཟའ་ནད་གདོན་བགེགས་འབྱུང་པོ་ཞི།། འདྲེ་ཡིས་གཙེར་བ་རྣམས་ཀྱང་འགྲུབ་པར་འགྱུར།། མཚམས་མེད་ལྔ་སྤྱད་ལྟོར་སོང་རིག་འཛིན་གྲལ།། ལས་ཀྱིས་དུད་འགྲོའི་ལུས་སུ་སྐྱེས་གྱུར་ཀྱང་།། ཡུལ་བདག་བྱམས་ཤིང་བརྡུང་བཙོག་མེད་པར་འགྱུར།། བསོད་ནམས་ཆུང་བའི་དུད་འགྲོ་ཡིན་ཀྱང་རུང་༔ མི་ཚེར་སྡིག་སྤྱོད་ཤན་པ་ཡིན་ཀྱང་རུང་༔ སྐྱེ་བ་དམན་པའི་བུད་མེད་ཡིན་ཀྱང་རུང་༔ ལས་འཕྲོ་མེད་པའི་མི་ལུས་ཙམ་པོའང་རུང་༔ ཆུ་ལ་གནས་པའི་སེམས་ཅན་ཡིན་ཀྱང་རུང་༔ མཁའ་ལ་འཕུར་བའི་འདབ་ཆགས་ཡིན་ཀྱང་རུང་༔ ལྟོར་སོང་སྡིག་པ་དག་ཅིང་མི་ལུས་འཐོབ༔ དད་དང་ཤེས་རབ་བརྩོན་འགྲུས་སྤོབས་པ་མྱུར༔ ཞེས་དང་། བདུད་འདུལ་དམ་རྫས་དཀར་ཆག་ལས༔ ཟག་མེད་དམ་རྫས་མྱོང་གྲོལ་འདི༔ ཆུ་ལ་འཐོར་བས་ཆུ་གནས་སེམས་ཅན་ཀུན༔ ལས་སྒྲིབ་དག་ནས་སངས་རྒྱས་ཐོབ་པར་ངེས༔མེ་ལ་བསྲེགས་པས་དུད་པ་ཕོག་ཚད་ཀུན༔ གཟུགས་ཅན་མི་དང་གཟུགས་མེད་ཡིན་ཀྱང་རུང་༔ ཚེ་གཅིག་སངས་རྒྱས་འགྲུབ་པར་ཐེ་ཚོམ་མེད༔ ཚོང་འདུས་ས་མདོ་རི་རྩེར་སྦས་གྱུར་ན༔ དེ་ཡི་རླུང་རྒྱག་ཕོག་ཚད་སེམས་ཅན་ཀུན༔ མངོན་པར་བྱང་ཆུབ་སངས་རྒྱས་ངེས་པར་ཐོབ༔ ས་གནས་གསོ་དང་སྐུ་གསུང་ཐུགས་རྟེན་བཞེངས༔ ནང་གཞུག་བཞག་པའི་མི་མིན་གདོན་བགེགས་འཇོམས༔ རྟེན་དེ་མཇལ་བའི་བྱང་ཆུབ་སངས་རྒྱས་རེག༔ མི་མཐུན་འཇིགས་པ་བརྒྱད་ལས་སྐྱོབ་པར་ངེས༔ ཞེས་དང་། གཞན་ཡང་། དེ་ཕྱིར་མྱོང་གྲོལ་རིལ་བུ་འདི༔ སེམས་ཅན་མཐའ་དག་ལ་བྱིན་ཅིག༔ ཆུ་ལ་གཏོར་ཅིག༔ མེ་ལ་སྲེགས་ཤིག༔ ཡང་གཏེར་དུ་སྦོས་ཤིག༔ སྐུ་གསུང་ཐུགས་རྟེན་གྱི་ནང་གཞུག་ཏུ་འཛུད་ཅིག༔ ཁྱད་པར་དུའང་ས་གནད་གསོ་བའི་མཆོད་རྟེན་གྱི་ནང་གཞུག་ཏུ་འཛུད་ཅིག་ཅེས་གསུངས། དེས་ན་དམ་རྫས་འདིའི་གདུལ་བྱ་ནི༔ དད་པ་ཡོད་མེད་དང་ལས་དག་མིན་ལ་མི་ལྟོས་པར་སྐྱེ་འགྲོ་སེམས་ཅན་དབུགས་ཀྱིས་བསྡུས་ཚད་ལ་ཐེང་ཆོག་མ་ཁོ་ན་ཡིན་ཅིང༔ ཆོས་སྨན་གྲོག་མའི་རྐང་ལག་ཙམ་རེ་ལ་མཁའ་འགྲོ་མ་འབུམ་ཕྲག་འདུ་བར་གསུངས་པའི་རྩིས་མེད་སླ་ཆོས་བརྙས་ཐབས་སོགས་སྤངས་ཏེ་ཡིད་ཆེས་ངེས་ཤེས་ཀྱི་དད་མོས་བརྟན་པའོ།། 
རང་ཉིད་ལྷག་པའི་ལྷར་གསལ་ཞིང་བདུད་རྩི་ཡེ་ཤེས་ལྔའི་རང་བཞིན་དུ་མོས་ལ། གཡོན་པའི་མཐེབ་སྲིན་རྡོ་རྗེ་དང་པདྨ་སྦྱོར་བ་ལས་ཡེ་ཤེས་ཀྱི་བདུད་རྩི་བྱུང་བ་ལྕེ་རྡོ་རྗེ་ཧཱུཾ་གིས་མཚན་པ་ལ་ཐིམ་པས་རྩ་ཁམས་ཐམས་ཅད་ཁྱབ་སྟེ་ལུས་རང་བཞིན་ཡོངས་གྲུབ་ཀྱི་དཀྱིལ་འཁོར་བདེ་བ་ཆེན་པོའི་རོས་ཚིམ་པར་བསམ་ཞིང་། རབ་ཐུན་བཞིའི་ཐོག་མཐའ། འབྲིང་ཉིན་རེ་ལ་ལན་རེ། ཐ་མས་ཟླ་བ་རེ་བཞིན། ཡང་ཐས་ཀྱང་དཔྱིད་ཟླ་འབྲིང་བོའི་ཚེས་གཅིག་གམ་བཅོ་ལྔ་ལ་ལན་རེ་མ་ཆག་པར་བརྟེན་པ་དང་། དམ་རྫས་ཁོང་དུ་ཡོད་རིང་དགེ་སྦྱོར་གྱི་འགྱུར་སྟོབས་ཀྱང་ཆེ་བས། རབ་ཀྱིས་རིམ་གཉིས་མཉམ་བཞག འབྲིང་བོས་ཁ་དོན་བཟླས་བརྗོད། ཐ་མས་ཕྱག་འཚལ་བསྐོར་བ་སོགས། དགེ་སྒྲུབ་སྡིག་སྤངས་ཅི་ནུས་སུ་འབད་པའང་གལ་ཆེ་ཞིང་། ཇི་སྐད་བཤད་པའི་ཕན་ཡོན་བསླུ་བ་མེད་པར་འབྱུང་བ་ནི་སྤྱིར་རྒྱལ་བ་སྲས་བཅས་ཐབས་མཁས་ལ་ཐུགས་རྗེ་ཆེ་བའི་ཁྱད་པར་དང་རྟེན་འབྲེལ་བསླུ་བ་མེད་པའི་སྟོབས་དང་། མན་ངག་རྫས་ཀྱི་ནུས་པ་བསམ་གྱི་མི་ཁྱབ་པའི་མཐུས་ལྷག་པར་དམ་རྫས་མྱོང་གྲོལ་གྱིས་འདུལ་བར་ལུང་བསྟན་པའི་དུས་ནི། དེང་སང་གི་དུས་ཡིན་པར།། དོན་གཅིག་འགྲོ་བ་ཀུན་གྲོལ་ལས།། སྙིགས་མའི་དུས་སུ་ཚེ་ཐུང་ནད་མང་ཞིང་།། ལོངས་སྤྱོད་དབུལ་ཕོངས་ཉོན་མོངས་རང་དགར་སྤྱོད།། ཆོས་ལ་ཉན་བསམ་སྒོམ་གསུམ་ནུས་པ་མེད།། དེ་དུས་ཚེགས་ཆུང་དོན་ཆེན་དམ་རྫས་འདི།། འགྲོ་དོན་ཕྱོགས་བཅུར་སྐྱོ་ངལ་མེད་པར་སྤེལ།། ཞེས་གསུངས་ཤིང་། ཨོ་རྒྱན་རིན་པོ་ཆེ་ཉིད་ཀྱི་སངས་རྒྱས་ཀུན་ལས་མཛད་པ་འཕྲིན་ལས་ཁྱད་པར་དུ་འཕགས་པར་གསུང་པའི་ཚེ་འཕྲིན་ལས་ཀྱི་ཆེ་བ་མངོན་སུམ་མཐུན་སྣང་དུ་གྲུབ་པ་ལྟར། བདུད་རྩི་ཆོས་སྨན་འདི་འང་རྒྱལ་དབང་པདྨའི་རང་ལུགས་འཛིན་པ་རྣམས་ཀྱི་ཁྱད་ཆོས་ཡིན་ཏེ། ཇི་སྐད་དུ། རྫས་མཆོག་འདི། པད་འབྱུང་བདག་གི་རྒྱལ་ཚབ་མ་གཏོགས་པ། ལྕགས་ཀྱི་ལྷམ་བུ་ཆ་བཅུ་བཟོས་ནས་ནི།། འཛམ་གླིང་གསེར་གྱི་བཀང་བར་བྱས་ནས་ཀྱང་།། གླིང་བཞི་གླིང་ཕྲན་བརྒྱད་རྣམས་ཉུལ་གྱུར་ཀྱང་།། སྐལ་ལྡན་གཞན་ལ་འདུག་གམ་མི་འདུག་ལྟོས།། ཞེས་དང་། རྗེ་བཙུན་མི་ལས་སྐུ་ཚེ་གཅིག་ལ་ཏིང་ངེ་འཛིན་གྱི་ཟས་གོས་ལ་སྤྱོད་པའི་རིང་བསྲེལ་བུར་ལྡོག་གཅིག་དང་། ཀ་ཤི་ཀའི་རས་ཁ་གང་བཞག་ཅིང་། བུ་རམ་མྱང་ཚད་དང་རས་ལ་རེག་ཚད་ངན་སོང་ལས་གྲོལ་བར་གསུངས། རྗེ་བློ་བཟང་གྲགས་པའི་ཚེམས་གཅིག་མཁས་གྲུབ་རྗེ་ལ་གནང་བའི། ལོ་རྒྱུས་ནའང་རིང་བསྲེལ་གྱི་ཕན་ཡོན་མང་དུ་གསུངས། ས་སྐྱའི་ཁྲི་རྡོ་སྟོང་རྡོ་སོགས་ཀྱི་རྟེན་གྱི་དཀར་ཆག་དང་ཕན་ཡོན་ཡང་བརྗོད་ལས་འདས། མངོན་སུམ་གྱི་ཡུལ་དུ་ནད་ཞི་བ་དང་། ཚེ་ཟད་པ་གསོས་པ་ལྟ་བུ་མང་ལ། ཀུན་མཁྱེན་འཇམ་དབྱངས་བཞད་པ་སྐུ་ཕྲེང་དང་པོས། མེར་གན་བླ་མ་རིན་པོ་ཆེ་ཞིང་བརྗེས་ཚེ་སྐུ་བུར་ལས་ཆུ་འབབ་པ་དངོས་གྲུབ་ཏུ་བླངས་ཏེ་བཞེས་པའི་མཐུས་མཁྱེན་རབ་ཀློང་རྡོལ་བ་དང་། ལྕང་སྐྱ་རོལ་བའི་རྡོ་རྗེས་བླ་མ་ཞིང་བརྗེས་ཚེ། གདུང་བཞུགས་ཤུལ་དུ་ཞུན་ཐིག་ལྷུང་བ་ཞལ་དུ་བཞེས་པས་གནས་ལུགས་མཐོང་བ་དང་། འབྲོམ་སྟོན་པས་ཇོ་བོ་རྗེའི་ཕྱི་ས་ནབ་བཟས་ཕྱེས་པས་ཆོས་ཐམས་ཅད་ལ་མི་ཐོགས་པའི་མཁྱེན་པ་རྒྱས་པ་སོགས་མང་དུ་སྤྲོས་པའི་ཆོག་གོ དེ་དག་ནི་གདུལ་བྱའི་དད་པའི་སྟོབས་ལས་ཡིན་ན། དད་པ་མེད་ན་ཕན་ཡོན་ཐོབ་པ་མི་འགྲུབ་སྙམ་ན། དེ་ཡང་འདི་ལྟར་ཡིན་ཏེ། ཁྱིམ་བདག་དཔལ་སྐྱེས་ཀྱི་རྟོགས་པ་བརྗོད་པ་དང་། སློབ་དཔོན་བློ་གྲོས་བརྟན་པའི་བྱུང་བ་ལྟ་བུའི་བློ་བཏང་སྙོམ་པས་བག་ཆགས་འཇོག་ནུས་པའི་ལོ་རྒྱུས་མང་ལ། བློ་ཕྱིན་ཅི་ལོག་གིས་ཀྱང་བཟང་ངན་གྱི་ལས་ལ་བརྟེན་ནས་མཆོག་འགྲུབ་པ་སྲིད་དེ། ཞི་བ་ལྷས། གང་ལ་གནོད་པ་བྱས་ཀྱང་བདེ་འབྲེལ་བ།། བདེ་བའི་འབྱུང་གནས་དེ་ལ་སྐྱབས་སུ་མཆི།། ཞེས་གསུངས་བས་སོ། ལོག་ལྟ་ཅན་བཟང་ངན་གྱི་འབྲེལ་པ་ལ་དམ་རྫས་མྱོང་བའི་ཕན་ཡོན་ལུང་གོང་སྨོས་དག་ཡིན་ལ། རིགས་པ་ནི། སེམས་ཅན་གྱི་ལས་བསམ་གྱིས་མི་ཁྱབ་པ་བཞིན་དུ་སངས་རྒྱས་ཀྱི་ཐུགས་རྗེ་དང་སྨོན་ལམ་ཐབས་མཁས་ཀྱི་མཛད་པ་སོགས་བསམ་གྱིས་མི་ཁྱབ་པ་ཡིན་པས་ཐོས་བསམ་སྒོམ་པ་ལ་རག་མ་ལས་པར་སྡིག་པོ་ཆེ་བཙན་ཐབས་སུ་འཚང་རྒྱ་བའི་ཐབས་ཞིག་ཡོད་དགོས། ཡོད་ན་དེ་ལ་རྣམ་གྲངས་དུ་མ་ཡོད་དགོས་པས་འདི་ལ་སྐུར་བ་བཏབས་ན་གསང་བ་བསམ་གྱིས་མི་ཁྱབ་པའི་གནས་ལ་བསྐུར་བ་བཏབ་པ་ཡིན་པས། ཤེས་ལྡན་དག་གིས་བག་ཡོད་པར་བྱོས་ཤིག ཞར་བྱུང་དུ་བཤད་རྒྱུར། ས་སྙིང་འབྲུག་ཀར་དགེ་ལྡན་ཇོ་ནང་སོགས་གངས་ལྗོངས་ཀྱི་གྲུབ་མཐའ་མཐའ་དག་རྒྱལ་བའི་བསྟན་པ་ཁོ་ན་ཡིན་པའི་གནད་དགོངས་ནས་གཏེར་ཆེན་ཆོས་ཀྱི་རྒྱལ་པོ་རིག་འཛིན་ཆེན་པོ་རྒྱལ་སྲས་སྟག་ཤམ་རྡོ་རྗེས་གཙོས་དམ་པ་རྣམས་ཀྱིས་རིས་སུ་མ་ཆད་པར་རྟེན་རྣམས་ཕྱོགས་གཅིག་བསྡུས་པ་ལ་མི་ཤེས་པ་ཁ་ཅིག་གིས་སེལ་ཞུགས་ཡོད་མེད་དང་ཁུངས་དག་མི་དག་དཔྱད་པ་ནི་ཕྱོགས་ཞེན་སྦྲུལ་ངན་གྱིས་རང་མཚང་སྟོན་པ་ལས་མ་མཆིས་ཏེ། ས་དགེ་སྙིང་བཀའ་ཇོ་ནང་ཞི་བྱེད་གཅོད་ཡུལ་སོགས་གང་དང་གང་ཡིན་ཀྱང་ནང་པ་སངས་རྒྱས་པ་ཡིན་ཚུལ། པཎ་ཆེན་བློ་བཟང་ཆོས་ཀྱི་རྒྱལ་མཚན་གྱིས། དབུ་གཙང་མངའ་རིས་བར་གྱི་གྲུབ་པའི་མཐའ།། ཀུན་ཀྱང་རྒྱལ་བསྟན་ཁོ་ན་ཡིན་པས་ན།། ཕྱོགས་ལྷུང་གདོན་གྱིས་སྡང་ཤུགས་མ་མཛད་པར།། དག་སྣང་ནོར་བུའི་འོད་ཀྱིས་ཁྱབ་ན་ལེགས།། ཞེས་གསུངས། སྤྱིར་བླ་མ་སངས་རྒྱས་ཐམས་ཅད་ཀྱི་ངོ་བོར་བལྟ་དགོས་པ་ནི་ཀུན་ལ་རླུང་ལྟར་གྲགས་ལ། བྱེ་བྲག་བོད་ཀྱི་སྐྱེས་ཆེན་དམ་པ་ཕལ་ཆེར་སློབ་དཔོན་པདྨའི་རྣམ་འཕྲུལ་ཡིན་པར་རྣམ་ཐར་དག་ན་གསལ། དེས་ན་དམ་པ་གོང་མ་དག་མཉམ་པ་གསུམ་གྱི་སྒོ་ནས་ངོ་བོ་གཅིག་ཏུ་བལྟ་དགོས་ཏེ། གསང་ཆེན་སྔ་འགྱུར་བཀྲ་ཤིས་རིག་པའི་ཁུ་བྱུག་གི་རྒྱུད་ལས། ཆོས་སྐུ་རོ་གཅིག་འགྲོ་དོན་བྱེད་མཉམ་ཏེ།། གདུལ་བྱའི་བློ་ལ་ཐ་དད་ཉིད་དུ་སྣང་།། ཆོས་ཀྱི་དབྱིངས་སུ་ཕྱག་རྒྱ་གཅིག་པའི་ཕྱིར།། བདེ་གཤེགས་གཅིག་སྒྲུབ་སངས་རྒྱས་ཀུན་གྱི་ངང་།། ཞེས་གསུངས་པ་སོགས་ལ་བསམས་ཏེ་མྱོང་གྲོལ་འདི་ལྷག་བསམ་དག་པའི་སྤེལ་བ་ལ་བརྩོན་པར་གྱིས་ཤིག
༈ འདིར་སྨྲས་པ། ཐོས་བསམ་སྒོམ་པའི་ཐབས་ལ་མ་ལྟོས་པར།།
ངེས་ལེགས་གདོད་མའི་བཙན་ས་ཟིན་འདོད་ན།།
མྱོང་གྲོལ་བདུད་རྩི་འདི་ལ་སྤྱོད་ཅིག་དང་།།
སྲིད་པའི་ཕྱི་མཐའ་མངོན་ནོ་སྐྱེ་བོ་རྣམས།།
 
འདིར་འབད་དགེ་བའི་ཕུང་པོ་རི་བོང་འཛིན།།
འགྲོ་སྤྱིའི་སྒོ་གསུམ་མཁའ་ལ་ཉེར་འཕགས་ཏེ།།
མཛད་འཕྲིན་འོད་དཀར་སྤྲོ་བའི་དམ་པ་རྣམས།།
ཐུགས་བཞེད་ཀུནྡ་རྒྱས་པའི་རྒྱུ་རུ་བསྔོ།།
 
མ་བཅོས་སྐྱེ་མེད་ཆོས་སྐུའི་དབྱིངས་ཉིད་ལས།།
མ་འགག་རོལ་བ་ཚོགས་ཀྱི་བདག་པོ་དང་།།
མ་ཅིག་ཨེ་ཀ་ཙ་ཊི་ལ་སོགས་པས།།
མ་གཡེལ་ལས་ཀྱི་དོན་འདི་འགྲུབ་པར་མཛོད།།
 
མཁའ་འགྲོའི་གཙོ་མོ་ཡེ་ཤེས་མཚོ་རྒྱལ་གྱི།།
གསང་གསུམ་གཟུགས་སུ་ཤར་བ་དེ་ཉིད་ཀྱི།།
ཞབས་ཟུང་རྡོ་རྗེའི་ཁྲི་ལ་ཉེར་བཀོད་དེ།།
གསང་ཆེན་གདམས་པས་ས་སྟེང་ཁྱབ་པར་ཤོག། 
 
རིག་སྔགས་འཆང་བ་བར་མ་ཆད་པ་ཡིས།།
མཆོད་བསྟོད་གསོལ་བའི་ལྷ་མཆོག་ཐམས་ཅད་དང་།།
ཁྱད་པར་རྒྱལ་ཆེན་ཀརྨ་བསྟན་སྐྱོང་གིས།།
ལས་བཞིའི་འཕྲིན་ལས་སྒྲུབ་པའི་དུས་ལ་བབས།།
 
ཕྱི་རུ་སྣོད་གྱི་འཇིག་རྟེན་བརྟན་པ་དང་།།
ནང་དུ་བཅུད་ཀྱི་སེམས་ཅན་བདེ་ཞིང་སྐྱིད།།
རྟག་ཏུ་ཐུབ་པའི་བསྟན་པ་དར་ཞིང་རྒྱས།།
དགེ་མཚན་ཆེན་པོས་ས་གསུམ་ཁྱབ་གྱུར་ཅིག། 
 
བླ་མའི་བྱིན་རླབས་ཆུ་འཛིན་ལྡིངཁང་ནས།།
ཡི་དམ་དངོས་གྲུབ་གྲུ་ཆར་རྟག་འཇོ་ཞིང་།།
ཆོས་སྐྱོང་འཕྲིན་ལས་གློག་ཞགས་འཁྱུག་དང་ལྷན།།
གསང་ཆེན་སྙིང་པོའི་བསྟན་པ་རྒྱས་གྱུར་ཅིག།
རྟེན་འདུས་སྣ་ཚོགས་ཕྱོགས་གཅིག་དུ་བསྒྲིགས་པའི་དཀར་ཆགས་མྱོང་གྲོལ་བདུད་རྩིའི་ཐིགས་ཕྲེང་འཆི་མེད་འདོད་འཇོའི་བཅུད་ལེན་ཞེས་བྱ་བ་འདི་བླ་མ་ལེགས་བཤད་ཀྱིས་ཞུས་ངོར་བདེ་ལེགས་རབ་རྒྱས་ཀྱིས་མཛད་པའོ།། 
 

མཆོད་རྟེན་མཐོང་གྲོལ་ཡིད་བཞིན་ནོར་བུའི་དཀར་ཆག
 
 
༄༅།། མདོ་སྨད་པདྨ་རྫོང་གི་མཆོད་རྟེན་མཐོང་གྲོལ་ཡིད་བཞིན་ནོར་བུའི་དཀར་ཆག་རགས་བསྡུས་སུ་བཀོད་པ་པདྨ་དཀར་པོའི་ཕྲེང་བ་ཞེས་བྱ་བ། 
 
དོན་གཉིས་མཐར་ཕྱིན་རྣམ་འདྲེན་ཟས་གཙང་སྲས།།
བདེན་གཉིས་ཟུང་འཇུག་ལུང་རྟོགས་དམ་པའི་ཆོས།།
ཚོཊ་གཉིས་ཉམས་བཞེས་འཕཊ་ཚོཊ་འདུས་པའི་སྡེ།།
སྐྱབས་གནས་དཀོན་མཆོག་གསུམ་གྱིས་རྟག་ཏུ་སྲུངས།།
 
འཛམ་གླིང་གྲུབ་པའི་འཁོར་བསྒྱུར་པདྨ་འབྱུང་།།
གངས་ཅན་བསྟན་པའི་རྩ་ལག་ཞི་བ་འཚོ།།
ལུགས་གཉིས་ལམ་བཟང་གསལ་མཛད་ཁྲི་སྲོང་རྗེ།།
རྣམ་གསུམ་བཀའ་དྲིན་དྲན་པས་གུས་ཕྱག་འཚལ།།
 
མཐོ༵ང་ཐོས་དྲན་རེག་སྨིན་གྲོལ༷་ལམ་བཟང་ལ།།
དགོད་པའི་མཆོད་སྡོང་ཡིད༷་བཞིན༷་ནོར༷་བུ༷འི་ཟླ།།
ཨོ་ཊིའི་མཚན་འཆང་བློ་གྲོས་ཆུ་གཏེར་ལས།།
ཉེར་ཐོན་སྔར་མེད་དབང་གི་རྒྱལ་པོ་ལགས།།
 
འཛམ་གླིང་འཛིན་མའི་ལྟེ་བ་རྡོ་རྗེ་གདན།།
དེ་ཡི་བྱང་ཕྱོགས་བསིལ་ལྡན་སྨན་ལྗོངས་ཀྱི།།
མདོ་སྨད་པདྨ་རྫོང་གི་རྟེན་མཆོག་འདིའི།།
དཀར་ཆག་མདོར་བསྡུས་པད་དཀར་ཕྲེང་བ་སྤེལ།།
དེ་ཡང་འདི་སྐད་ཐོས་ཏེ། སྤྱིར་རྒྱལ་བའི་བསྟན་པ་རིན་པོ་ཆེ་འགྲོ་བ་ལྷ་དང་བཅས་པའི་རྣམ་དཀར་གྱི་ཞིང་དམ་པར་ཇི་སྲིད་གནས་ཀྱི་བར་བདེ་བར་གཤེགས་པའི་སྐུ་གསུངས་ཐུགས་ཀྱི་རྟེན་བཞེངས་པ་པོ་དང་། རྟེན་དེ་དག་ལ་ཕྱག་མཆོད་བཀུར་སྟི་བྱེད་པ་པོ་རྒྱུན་མི་ཆད་པར་ཡོད་དོ།། 
དེ་ལྟ་ནའང་སྐབས་འགར་སྐྱེ་བོ་བསོད་ནམས་དམན་པ་འགའ་རེས་ཡིད་མ་རུང་བར་གྱུར་ཏེ་རྟེན་གསུམ་གཏོར་བཤིགས་བྱེད་པ་རིག་གསར་སྐབས་ཀྱི་མི་བཞིའི་ཤོག་ཁག་གིས་བྱེད་ལས་ལྟ་བུའང་འབྱུང་བ་འདི་ནི་འདུས་བྱས་རྟག་པར་མི་གནས་པ་དང་། སྒྱུ་མའི་ནོར་རྫས་ལ་སྙིང་པོ་མེད་པ་ཕན་ཚུན་འགྲན་པ་ཡིན་པས་སོ།། དེས་ན་སྔར་སྨར་སེ་ལེའི་ཐང་གི་མཆོད་རྟེན་རྒས་འཁོགས་སུ་གྱུར་ཏེ་གདུལ་བྱ་རྫོགས་ནས་སླར་རྒྱལ་སྲས་བྱང་སེམས་བསམ་བཞིན་དུ་མིའི་སྲིད་པར་བཟུང་བ་རིག་སྔགས་འཆང་བ་མཆོག་སྤྲུལ་ཨོ་ཊིའི་མཚན་ཅན་གྱིས་བསྟན་འགྲོའི་རྒུད་པ་གསོ་བ་དང་། རྒྱལ་བསྟན་སྤྱི་དང་ཁྱད་པར་སྔ་འགྱུར་མཚོ་སྐྱེས་རྒྱལ་བའི་རང་ལུགས་ཕྱོགས་དུས་ཀུན་ཏུ་གནས་པའི་རྐྱེན་དུ་དགོངས་ནས། པདྨ་རྫོང་མཆོད་རྟེན་ན་ཚོད་དར་ལ་བབས་ཤིང་། ཁོ་ལག་ཡོངས་སུ་རྫོགས་པ། རིང་བསྲེལ་རྣམ་བཞིས་ཕྱུར་བུར་བཀང་བ་ཞིག་གསར་དུ་བསྐྲུན་ཏོ་ཞེས་དཀར་ཕྱོགས་ཀྱི་ལྷ་མི་ཀུན་དགའ་བས་ཅ་ཅོ་བསྒྲགས་ཤིང་། གནས་གཙང་མའི་ལྷ་ཕྲན་རྣམས་རྒྱུ་སྐར་དང་། ཚངས་པ་དང་བརྒྱ་བྱིན་ཉི་ཟླའི་ཟོལ་གྱིས་ལྟད་མོར་ཆས་ཏེ། ཨ་ལ་ལ་ཞེས་ཀུན་ཏུ་བསྒྲགས་སོ་ཞེས་གླེང་ངོ།། དེ་ལྟ་བུའི་མཆོད་རྟེན་འདིའི་བྱུང་བའམ་དཀར་ཆག་འཆད་པ་ལ་བཞི། ཐོག་མར་བཞེངས་པ་པོའི་ཆེ་བ་མདོ་ཙམ་བརྗོད་པ། གཉིས་པ་ཕྱི་ནང་གི་རྟེན་བཀོད་རགས་བསྡུས། གསུམ་པ་སྦྱིན་བདག་རྣམས་ཀྱི་དད་འབུལ་ཟང་ཟིང་གི་དངོས་པོ་ཐམས་ཅད་མཆོད་རྟེན་གྱི་ཐེབས་སུ་སོང་ཞིང་རྣམ་དཀར་གྱི་ཕུང་པོ་བསྔོ་སྨོན་གྱིས་རྒྱས་གདབ་ཚུལ། བཞི་བ་མཆོད་རྟེན་ལ་ཕྱག་སྐོར་བྱས་པའི་ཕན་ཡོན་ནོ།།
 
བཞེངས་པ་པོའི་ཆེ་བ་མདོ་ཙམ་བརྗོད་པ།
 
དང་པོ་གནས་དུས་སྟོན་འཁོར་ཆོས་སྟེ་ཕུན་སུམ་ཚོགས་པ་སྨྲ་མདོ་བཀྲ་ཤིས་དགའ་འཁྱིལ་ནས་ཡོངས་ཀྱི་དགེ་བའི་བཤེས་གཉེན་ཆེན་པོ་འཛམ་གླིང་ཡངས་པའི་ཁྱོན་ན་གྲགས་པའི་བ་དན་གཡོ་བ་སྐྱབས་རྗེ་མཁན་ཆེན་རིན་པོ་ཆེ་མཚན་བརྗོད་པར་དཀའ་བ་དོན་གྱི་སླད་དུ་མཚན་ནས་སྨོས་ན་འཇིགས་མེད་ཕུན་ཚོགས་འབྱུང་གནས་སམ། ངག་དབང་བློ་གྲོས་མཚུངས་མེད་ཅེས་ཞུ་བ་གང་དེའི་ཞལ་སྔ་ནས་ཀྱི་སྙིང་ཐིག་ཡ་བཞི་སོགས་ཐུན་མིན་རྫོགས་ཆེན་གྱི་ཆོས་དུ་མ་སྐལ་ལྡན་འདུས་པ་ཁྲི་ལྷག་ལ་བསྩལ་སྐབས་གསུང་འཕྲོས་སུ་སྨྲ་སེ་ལེའི་ཐང་གི་མཆོད་རྟེན་འདི་ད་ལྟ་སྤྲུལ་སྐུ་འོད་ཚེ་མཆོག་གིས་བསྐྱར་བཞེངས་བྱས་ན་ལེགས་ཚུལ། སྟག་ཤམ་དང་། རྡོ་གྲུབ་རྒན་སོགས་དམ་པ་དུ་མས་ས་གནད་འདི་ལ་ལུང་བསྟན་ཡོད་ཚུལ་སོགས་བཞེངས་དགོས་ཀྱི་བཀའ་ནན་ཕབས། སྐྱབས་རྗེ་མཆོག་གི་བཀའ་ནན་ལྕི་བ་དང་ཁོང་བསྟན་འགྲོ་ལ་ཕན་པའི་ལས་ཁོ་ནར་བརྩོན་པ་ཞིག་ཡིན་པས་རབ་རྒྱན་བགྲང་བྱ་བདུན་པ་ཆུ་མོ་བྱ་ཡི་ལོ། བདག་ཅག་གི་སྟོན་པ་མངོན་པར་རྫོགས་པར་སངས་རྒྱས་ནས་ལོ་༢༩༡༧འདས་ཤིང་སྤྱི་ལོ་༡༩༩༣པའི་ཧོར་ཟླ་བརྒྱད་པའི་ཚེས་༡༦དགེ་བར་ལས་འགོ་ཚུགས། ཐོག་མར་ས་བརྟགས་བསླང་དང་ས་བདག་ལྟོ་འཕྱེའི་ཐིག་གདབ་པ་སོགས་མཐོང་བ་བརྒྱུད་པའི་ཕྱག་ལེན་ལྟར་གྲུབ་ཅིང་། ཌཀྐཱི་ཏཱ་རེ་ལྷ་མོ་དང་ཞུ་ཆེན་ནམ་སྙིང་མཆོག་སྤྲུལ་འཇིགས་མེད་ཕུན་ཚོགས་གཉིས་ཀྱི་གཙོས་བླ་སྤྲུལ་དུ་མས་ས་བཅག་སྐབས་མ་བསྒྲིག་རང་འགྲིག་གི་རྟེན་འབྲེལ་དུ་མ་འགྲིགས། ཧོར་ཟླ་བཅུ་གཅིག་པའི་ཡར་ངོའི་ཚེས་བཅུའི་དུས་གནས་དེར་མེ་ཏོག་སྔོན་པོ་མང་དུ་བཞད། དེ་ནས་རིམ་བཞིན་ཤིང་ཁྱི་ནས་མེ་གླང་བར་མི་གྲངས་དྲུག་ཅུ་ཡས་མས་ཀྱིས་ལས་ཀ་ལས་ཏེ་ལོ་རེར་ཟླ་ལྔའམ་དྲུག་རེ་ལ་བཟོ་བོ་རྣམས་གཏན་ཆགས་བྱས། སྐབས་འགར་ནམ་མཁར་འཇའ་ཟེར་གྱིས་གང་བ་སོགས་དཀར་ཕྱོགས་དགྱེས་པའི་རྟགས་མང་དུ་སྣང་ངོ།། མཆོད་རྟེན་མཐོང་གྲོལ་ཡིད་བཞིན་ནོར་བུ་འདི་བཞེངས་པ་པོ་ནི། གཏེར་ཁ་དུ་མ་ནས་ལུང་གིས་བསྔགས་ཤིང་ཁྱད་པར་མཁའ་འགྲོ་ཡེ་ཤེས་མཚོ་རྒྱལ་སླར་ཡང་མི་མོའི་རྣམ་པར་རོལ་བ་ཌཀྐཱི་ཏཱ་རེ་ལྷ་མོ། ཞུ་ཆེན་ནམ་སྙིང་སྤྲུལ་སྐུ་འཇིགས་མེད་ཕུན་ཚོགས། ཀ་དམ་པ་བདེ་གཤེགས་ཀྱི་རྣམ་སྤྲུལ་ལྷ་འཚམས། རིག་འཛིན་ལས་རབ་རྡོ་རྗེ་སོགས་ཀྱིས་བཀའ་ལུང་གསལ་བོར་ཡོད་ནའང་འདིར་ཡི་གེ་མང་བས་མ་བྲིས་ཤིང་དཀར་ཆག་རྒྱས་པར་འགོད་རྩིས་ཡོད་ལ། མདོར་ན་བསྟན་འགྲོའི་རྒུད་པ་ཉེ་བར་ཞི་བའི་བྱེད་པོར་མངོན་སུམ་གྱིས་གྲུབ་པ་འདི་ལགས་སོ།། གོང་སྨོས་དམ་པ་དག་གིས་གྲུབ་ཆེན་ཐང་སྟོང་རྒྱལ་པོ་དང་། གླིང་གེ་སར་རྒྱལ་པོ། རྒྱལ་བློན་རྗེ་འབངས་དུ་མའི་རོལ་གར་དུ་བསྔགས་ཤིང་སྐུ་ཕྲེང་དུ་མར་བསྟན་འགྲོ་ལ་ཕན་པ་འབའ་ཞིག་མཛད་པར་གསུངས་པ་དོན་ལའང་གནས་ཏེ། དུ་བ་ལས་ནི་མེར་ཤེས་དང་།། ཆུ་སྐྱར་ལས་ནི་ཆུར་ཤེས་བཞིན།། བྱང་ཆུབ་སེམས་དཔའ་བློ་ལྡན་གྱི།། རིགས་ནི་མཚན་མ་དག་ལས་ཤེས།། ཞེས་གསུངས་པའི་ཕྱིར་རོ།། 

སྨྲས་པ། མཆོད་རྟེན་མཐོང་གྲོལ་ཡིད་བཞིན་ནོར་བུ་ཡི།། དཀར་ཆག་པདྨ་དཀར་པོའི་ཕྲེང་བ་ཞེས།། རྟེན་དང་བརྟེན་པའི་བཀོད་པ་རགས་བསྡུས་ཤིག། སོར་མོ་འཁྱུགས་པའི་འདུ་བྱེད་རྩལ་ལས་བསྐྲུན།། དགེ་འདིས་རྒྱལ་བསྟན་སྤྱི་དང་ཁྱད་པར་དུ།། མཚོ་སྐྱེས་རྒྱལ་བའི་བསྟན་པ་རྒྱས་པ་དང་།། བསྟན་འཛིན་སྐྱེས་བུ་རྣམས་ཀྱི་ཞབས་པད་བརྟན།། མཛད་འཕྲིན་མཐའ་དབུས་ཀུན་ཏུ་ཁྱབ་གྱུར་ཅིག། རྣམ་དཀར་ལས་ལ་འབྲེལ་བ་ཐོབ་པ་ཀུན།། ཀུན་བཟང་གདོད་མའི་མགོན་པོའི་རང་ཞལ་མཇལ།། བར་མ་དོ་རུ་ངན་འགྲོར་མི་སྐྱེ་ཞིང་།། ཞིང་མཆོག་ཤམ་བྷ་ལ་རུ་སྐྱེ་བར་ཤོག། བདེ་ཆེན་འཁོ༵ར་ལོར་རིཊ་བདག་ཞབས་སེན་བཀོད།། ལོངས་སྤྱོད་འཁོ༵ར་ལོར་ཚངས་པའི་བུ་མོ་རྩེན།། ཆོས་ཀྱི་འཁོ༷ར་ལོར་འཇམ་དཔལ་གཞོན་ནུ་བཞུགས།། སྲིད་པའི་འཁོ༵ར་ལོ་དོང་ནས་སྤྲུགས་གྱུར་ཅིག།། མཁའ་ལ་ཉི་ཟླའི་བགྲོད་པ་མ་ཉམས་ཤིང་།། ས་ལ་ལྷུན་པོའི་སྐ་རགས་མ་གྲོལ་བར།། འཛམ་གླིང་འཛིན་མའི་ཁྱོན་འདིར་ཞི་བདེ་དང་།། ཡར་ཐོན་གང་གཱའི་རྒྱུན་ལ་འགྲན་པར་ཤོག། 
ཅེས་མཆོད་རྟེན་མཐོང་གྲོལ་ཆེན་མོའི་དཀར་ཆག་རགས་བསྡུས་པདྨ་དཀར་པོའི་ཕྲེང་བ་ཞེས་བྱ་བ་འདི་རྟེན་བཞེངས་པ་པོ་དག་གིས་ས་བོན་འདུ་བར་བགྱིས་ཏེ་ནན་བསྐུལ་བྱས་པའི་རྐྱེན་ལ་བརྟེན་ནས་རྣམ་གཡེང་གི་ཁོལ་བོ་བདེ་ལེགས་རབ་རྒྱས་སམ། མཚོ་བྱུང་སྤྲིན་རྒྱ་མཚོར་འབོད་པས་སུག་བྲིས་སུ་བགྱིས་པས་བསྟན་པ་རིན་པོ་ཆེ་ཡུན་རིང་དུ་གནས་པའི་རྒྱུར་གྱུར་ཅིག་གུ། དགེའོ། དགེའོ། དགེའོ།། 
 

མི་འཁྲུགས་པའི་སྐུ་བརྙན་བཞེངས་པ་དང་གཟུངས་བཟླས་པའི་ཕན་ཡོན།
 
 
༄༅།། བཅོམ་ལྡན་འདས་མི་འཁྲུགས་པའི་སྐུ་བརྙན་བཞེངས་པ་དང་གཟུངས་བཟླས་པའི་ཕན་ཡོན་ཐུབ་པའི་དབང་པོའི་
ཞལ་ལུང་ཞེས་བྱ་བ། 
 
 
ན་མོ་གུ་རུ་བཛྲ་ཨཀྵྱོ་བྷྱ། འདིར་ངན་སོང་གསུམ་གྱི་སྒོ་འགོག་པར་བྱེད་ཅིང་ལས་ཀྱི་སྒྲིབ་པ་ཐམས་ཅད་དྲུངས་ནས་འབྱིན་པར་བྱེད་པ། བྱ་རྒྱུད་རྡོ་རྗེ་རིགས་ཀྱི་བདག་པོ་ལ་བརྟེན་ནས་སྒྲིབ་སྦྱོང་བྱེད་ཚུལ་ལ་གསུམ། 
དང་པོ་མི་འཁྲུགས་པ་གླང་ཁྲི་ཅན་གྱི་སྐུ་གཟུགས་བཞེངས་ཚུལ་མདོ་སྡེ་དཀོན་བརྩེགས་ལས་གསུངས་པའི་ལུང་དང་། གཉིས་པ་ནི་འཕགས་པ་ལས་ཀྱི་སྒྲིབ་པ་ཐམས་ཅད་རྣམ་པར་སྦྱོང་བ་ཞེས་བྱ་བའི་གཟུངས་མདོ་ཆ་ཚང་དང་། གསུམ་པ་ཞར་བྱུང་དྭོགས་སེལ་ཕྱོགས་མཚོན་བཅས་གསུམ་ལས། 
 
དཀོན་བརྩེགས་ལས་མི་འཁྲུགས་པ་གླང་ཁྲི་ཅན་གྱི་སྐུ་གཟུགས་བཞེངས་ཚུལ་གསུང་བ།
 
དང་པོ་ལྷ་སའི་རྩེ་ཞོལ་པར་ཁང་གི་བཀའ་འགྱུར་ལས། དཀོན་མཆོག་བརྩེགས་པ་ཁ་པའི་ལྡེབ་གྲངས་དགུ་བཅུ་པར། མངོན་པར་དགའ་བའི་ཞིང་མདོར། ཤཱ་ར་དྭ་ཏིའི་བུ། རིགས་ཀྱི་བུའམ་རིགས་ཀྱི་བུ་མོ་གང་ལ་ལས་བཅོམ་ལྡན་འདས་དེ་བཞིན་གཤེགས་པ་དགྲ་བཅོམ་པ་ཡང་དག་པར་རྫོགས་པའི་སངས་རྒྱས་མི་འཁྲུགས་པ་དེའི་མཚན་ཐོས་པ་དང་། ཐོས་ནས་ཀྱང་ཡིད་ལ་བྱེད་པར་འགྱུར་བ་དང་། དེ་བཞིན་གཤེགས་པ་མི་འཁྲུགས་པའི་སྐུ་གླང་པོ་ཆེའི་ཁྲི་ལ་པདྨའི་གདན་ལ་བཞུགས་པའི་བཀོད་པ་སྟོང་བྱེད་དུ་བཅུག་ན། གང་གི་ཚེ་རིགས་ཀྱི་བུ་དང་རིགས་ཀྱི་བུ་མོ་དེ་འཆི་བའི་དུས་བྱེད་པར་གྱུར་པའི་ཚེ་བཅོམ་ལྡན་འདས་དེ་བཞིན་གཤེགས་པ་དགྲ་བཅོམ་པ་ཡང་དག་པར་རྫོགས་པའི་སངས་རྒྱས་མི་འཁྲུགས་པ་ཉན་ཐོས་ཀྱི་དགེ་འདུན་གྱིས་ཡོངས་སུ་བསྐོར་ཞིང་བྱང་ཆུབ་སེམས་དཔའི་ཚོགས་ཀྱི་མདུན་དུ་བདར་ཏེ་གཤེགས་པར་འགྱུར་ཞིང་། དེས་ཀྱང་བཅོམ་ལྡན་འདས་དེ་བཞིན་གཤེགས་པ་དགྲ་བཅོམ་པ་ཡང་དག་རྫོགས་པའི་སངས་རྒྱས་མི་འཁྲུགས་པ་དེ་མདུན་དུ་བཞུགས་པ་མཐོང་པར་འགྱུར་རོ།། མཐོང་ནས་ཀྱང་སེམས་དགའ་བར་འགྱུར་ཞིང་། མི་བརྗེད་པ་དང་སེམས་མི་གཡེང་པར་འཆི་བའི་དུས་བྱེད་པར་འགྱུར་ཏེ། འཆི་བའི་དུས་བྱས་ནས་ཀྱང་བཅོམ་ལྡན་འདས་དེ་བཞིན་གཤེགས་པ་དགྲ་བཅོམ་པ་ཡང་དག་པར་རྫོགས་པའི་སངས་རྒྱས་མི་འཁྲུགས་པའི་སངས་རྒྱས་ཀྱི་ཞིང་འཇིག་རྟེན་གྱི་ཁམས་མངོན་པར་དགའ་བ་དེ་ཉིད་དུ་སྐྱེ་བར་འགྱུར་རོ།། གང་གི་ཚེ་རིགས་ཀྱི་བུའམ་རིགས་ཀྱི་བུ་མོ་དེ་སྦྱིན་པའི་ཆོས་བྱེད་པ་དེ་ན་འཆི་བའི་དུས་ཀྱི་ཚེ་བཅོམ་ལྡན་འདས་དེ་བཞིན་གཤེགས་པ་དགྲ་བཅོམ་པ་ཡང་དག་པར་རྫོགས་པའི་སངས་རྒྱས་མི་འཁྲུགས་པ་དེ་མཐོང་ཞིང་མཐོང་ནས་ཀྱང་སྡིག་པ་ཐམས་ཅད་རྣམ་པར་བསལ་ནས་སངས་རྒྱས་ཀྱི་ཞིང་དེར་སྐྱེ་བར་འགྱུར་རོ།། ཞེས་སོགས་རྒྱ་ཆེར་གསུངས་སོ།། 
 
ལས་ཀྱི་སྒྲིབ་པ་ཐམས་ཅད་རྣམ་པར་སྦྱོང་བ་ཞེས་བྱ་བའི་གཟུངས་མདོ།

གསུམ་པ་ནི། གོང་དུ་མདོ་རྒྱུད་གཉིས་ཀྱི་ཕན་ཡོན་བསྟན་ཚུལ་དག དུས་གཞན་དང་། དོན་གཞན་ལ་དགོངས་པ་ལྟ་བུ་དགོངས་པ་ཅན་གྱི་གསུང་མིན་ནམ་སྙམ་ན། མིན་ཏེ། རྭ་རྒྱའི་ཨ་ལགས་མ་ཁྱེ་རིན་པོ་ཆེ་བློ་བཟང་མཚན་ཅན་གྱི་གཟུངས་སྡེ་ལྔ་ཀླགས་ཐབས་ཀྱི་རྣལ་འབྱོར་བདུད་རྩིའི་ཐིགས་པ་ལས། མི་འཁྲུགས་པའི་གཟུངས་བཀླགས་པའི་ཕན་ཡོན་སྤྲོས་ནས། འདི་དྲང་དོན་དགོངས་པ་ཅན་མིན་པར་དོན་དངོས་པོའི་གནས་ཚོད་ཀྱི་དབང་དུ་བྱས་ནས་གསུངས་པ་ཡིན་ལ། པཎ་ཆེན་ཐམས་ཅད་མཁྱེན་པས་ཀྱང་། སོ་ཐར་གྱི་ཕམ་པ་བཞིས་གོས་ཀྱང་མི་འཁྲུགས་པའི་གཟུངས་འབུམ་བཟླས་ན་རྩ་བ་ནས་འདགས་པར་ཁོ་བོས་ཁག་ཐེག་ཅེས་སོགས་གསུངས་པ་དང་། དེ་བཞིན་དུ་སྔོན་གྱི་མཁས་གྲུབ་རྩོད་མེད་དག་གིས་ལྷ་འདིའི་ཆོ་ག་དང་། བསྟོད་པ་དང་། སྨོན་ལམ་ལས་ཀྱང་ཤེས་ནུས་པའི་ཕྱིར་ཏེ། གུང་ཐང་བསྟན་པའི་སྒྲོན་མེའི་གོས་སྐུ་བཀྲམ་པའི་འདོན་ཆ་ལས། སྔོན་ཚེ་བདེ་བར་གཤེགས་པ་སྤྱན་ཆེན་པོའི།། སྤྱན་སྔར་ཐུགས་བསྐྱེད་མཛད་པ་ནས་བཟུང་སྟེ།། ཕྱི་ནང་རྐྱེན་གྱིས་ནམ་ཡང་མི་འཁྲུགས་པ།། མི་འཁྲུགས་རྒྱལ་བའི་ཞབས་ལ་ཕྱག་འཚལ་ལོ།། ཞེས་མངོན་པར་དགའ་བའི་ཞིང་གི་མདོའི་དོན་བསྡུས་ཏེ་བསྟན་པ་དང་། ཡང་རྗེ་བཙུན་ཆེན་པོ་སྒྲོལ་བའི་མགོན་པོའི་མངོན་དགའི་ཞིང་གི་སྨོན་ལམ་ལས། གླང་པོའི་ཁྲི་དང་པདྨ་ལ་བཞུགས་པའི།། སྐུ་གཟུགས་སྟོག་ཕྲག་སྒྲུབ་པར་བྱེད་པ་སོགས།། ཁྱེད་སྐུ་བགྲང་ཡས་དགེ་འདུན་ཚོགས་ཀྱིས་བསྐོར།། མངོན་སུམ་མཐོང་ནས་ཞིང་དེར་འགྲོ་བར་འགྱུར།། སངས་རྒྱས་བདེན་པའི་ཚིག་གིས་དེ་སྐད་གསུངས།། ཞེས་དང་། རྗེ་བཙུན་ཀུན་དགའ་གྲོལ་མཆོག་གི་ཞལ་ནས། གང་གི་ཆེད་དུ་མིང་སྨོས་བརྩེ་བ་ཡིས།། བརྒྱ་སྟོང་འབུམ་ཕྲག་གང་རུང་བཟླས་བརྗོད་ཀྱིས།། དམྱལ་བར་སྐྱེས་པའང་མོད་ལ་ཐར་མཛད་པ།། བཅོམ་ལྡན་མི་འཁྲུགས་མགོན་ལ་ཕྱག་འཚལ་ལོ།། ཞེས་སོགས་གསུངས་པའི་ཕྱིར་རོ།། བུ་སྟོན་ཐམས་ཅད་མཁྱེན་པ། པཎ་ཆེན་བློ་བཟང་ཆོས་རྒྱན། གུང་ཐང་བསྟན་པའི་སྒྲོན་མེ། རྗེ་བཙུན་ཀུན་དགའ་གྲོལ་མཆོག་སོགས་མགྲིན་གཅིག་ཏུ་མདོ་དང་གཟུངས་ཀྱི་ཕན་ཡོན་རྣམས་སྒྲས་ཟིན་ལྟར་མཛད་དོ།། གཞན་ཡང་གཟུངས་སྔགས་ཀྱི་གཤམ་དེར། སྒྲོལ་མ་རལ་བ་གྱེན་བརྫེས་ཀྱི་རྒྱུད་ལས། པ་ར་ཎི་སྭཱ་ཧཱ་ཞེས་དང་། གཟུངས་མདོ་འདིར་ཎི་མེ་སྭཱ་ཧཱ་ཞེས་དང་། ལྷ་འདིའི་ཆོ་ག་མང་པོར་སརྦ་ས་ཏྭ་ནཉྩ་སྭཱ་ཧཱ་ཞེས་སོགས་གང་ལྟར་ཡང་རྒྱུད་དང་འགྱུར་གྱི་ཁྱད་པར་དུ་མངོན་ནོ།། 
འདི་ནི་བྱ་སླ་ཞིང་དོན་ཆེ་བའི་ཟབ་ཆོས་བླ་ན་མེད་པ་ཡིན་མོད་དེ་སྔགས་བཟླ་བ་ལ་བྱ་རྒྱུད་རྡོ་རྗེའི་རིགས་ཀྱི་དབང་ཚད་ལྡན་ནོད་དགོས་ཤིང་བཟླས་ལུང་ཡང་ཐོབ་དགོས་སོ།། སྐུ་གཟུགས་བཞེངས་པའི་རྒྱུ་ལ་གསེར་དངུལ་སོགས་རིན་པོ་ཆེ་དང་ཡང་ན་ས་ཆུ་མེ་རླུང་ཡང་རུང་ལ། ཁྱད་པར་དུ་ས་ནི་རྙེད་སླ་ཞིང་རྡུལ་གྲངས་མང་བས་ཚོགས་བསགས་རླབས་ཤིན་ཏུ་ཆེ་བར་གུང་ཐང་དྲུག་པ་རིན་པོ་ཆེས་ཀྱང་གསུང་ཤིང་། ཐང་སྐུ་རབ་ཤོག་བུར་བྲིས་པའང་རུང་ཞེས་བསྟན་པའི་སྒྲོན་མེ་དང་། ཐུབ་བསྟན་དགེ་ལེགས་རྒྱ་མཚོ་རྣམ་གཉིས་ཀྱིས་གསུངས་པས། དེང་སང་ཤོག་འབུམ་སྤུས་ལེགས་འབུམ་སྐུ་བཞེངས་ནའང་ལེགས་མོད། གང་ལྟར་ཡང་སྐུ་གཟུགས་བཞུགས་ས་ཁང་ཆུང་ངམ་ཁང་བུ་བརྩེགས་པའི་མཆོད་རྟེན་ནམ་མཆོད་རྟེན་གང་རུང་རེ་བཞེངས་ན་ཤིན་ཏུའང་ལེགས་སོ།། 
མདོར་ན་ཐར་བ་ལ་དོན་དུ་གཉེར་བ་རྣམས་ཀྱིས་སླ་ཆོས་སུ་མ་སོང་བར་ལེགས་པར་སྒྲུབ་པ་གལ་ཤིན་ཏུ་ཆེའོ།། འདིར་སྨྲས་པ། ཚད་མའི་སྐྱེས་བུ་སྟོན་པ་སངས་རྒྱས་ཀྱི།། ཚད་མར་གྱུར་པའི་གསུང་རབ་བཞུགས་བཞིན་དུ།། ཚད་མིན་སྐྱེ་བརྟགས་འལ་འོལ་སྙིང་པོས་དབེན།། ཚད་ལྡན་རྒྱལ་བའི་བཀའ་ལ་ཡིད་ཆེས་མཛོད།། འདི་སྦྱར་དགེ་བས་མར་གྱུར་འགྲོ་བ་ཀུན།། སྡིག་བསྔལ་རྒྱུ་དང་བཅས་ལས་རྣམ་གྲོལ་ཞིང་།། རྨད་བྱུང་བྱང་ཆུབ་སྤྱོད་པས་རྒྱུད་སྦྱངས་ནས།། མི་འཁྲུགས་རྒྱལ་བའི་ཞབས་དྲུང་སྐྱེ་བར་ཤོག། ཅེས་པ་འདི་ནི་ཕན་སེམས་སྤོས་མེའི་སྣང་བ་ཙམ་གྱིས་ཀུན་ནས་བསླངས་ཏེ། རང་བཟོས་མ་བསླད་པར་བསྒྲིགས་ཁུལ་ལགས་ན་དད་ལྡན་སྐྱེ་བོ་རྣམས་ཀྱིས་ཡིད་ཆེས་ཤིང་། ལས་འདི་ལ་བརྩོན་པ་ལྷུར་ལེན་པར་མཛོད་མཛོད་ཅེས་སྐུལ་བ་པོ་ནི་འཆལ་བོ་བདེ་ལེགས་རབ་རྒྱས་སམ་མཚོ་བྱུང་སྤྲིན་རྒྱ་མཚོར་འབོད་པས་ཀུན་ལ་སྤྲིངས་པའོ།། སརྦ་མངྒ་ལཾ།། 
ཨ་སྭ་སྟི། མི་འཁྲུགས་རྒྱལ་བའི་གཟུངས་སྔགས་ཀེ་ཏ་ཀ །ངན་སོང་སྦྱོང་བའི་རྒྱུད་ལས་བསྟན་པའི་ཚུལ།། པར་སྐྲུན་བསོད་ནམས་གསར་བའི་འོད་སྣང་གིས།། བཤེས་གཉེན་དམ་པའི་ཞབས་པད་རྟག་བརྟན་ཅིང་།། གང་དེའི་མཛད་འཕྲིན་དཀར་བོས་ས་གསུམ་ཁྱོན།། ཐོགས་མེད་འཇུག་པའི་དགེ་མཚན་མངོན་གྱུར་ཏེ།། སྐྱེ་དགུའི་ལས་ཀྱི་སྒྲིབ་པ་ཀུན་བྱང་ནས།། ངན་སོང་གནས་རྣམས་ཡོངས་སུ་སྟོང་བར་ཤོག། ཨོཾ་སུ་པྲ་ཏིཥྛ་བཛྲ་ཡེ་སྭཱ་ཧཱ།
རབ་བྱུང་བཅུ་བདུན་པའི་མེ་སྤྲེལ་ལོའི་ས་ག་ཟླ་བའི་ཚེས་གཅིག་ལ། རིས་སུ་མ་ཆད་པའི་ཆོས་དད་མང་ཚོགས་ཡོངས་ལ། སྤྲང་འཁོས་མེད་ཀྱི་རྒན་པོ་རབ་རྒྱས་ཀྱིས་ཞུ་མཆིད་མདོར་བསྡུས་འདི་ལྟ་སྟེ། སྟོན་པ་ཤཱཀྱ་ཐུབ་པའི་བསྟན་པ་ལུང་གི་ཆོས་མངོན་པར་དགའ་བའི་ཞིང་མདོ་ལས། བཅོམ་ལྡན་འདས་ཀྱིས། ཤཱ་ཏྭ་ཏའི་བུ། རིགས་ཀྱི་བུའམ་རིགས་ཀྱི་བུ་མོ་གང་ལ་ལས་བཅོམ་ལྡན་འདས་དེ་བཞིན་གཤེགས་པ་དགྲ་བཅོམ་པ་ཡང་དག་པར་རྫོགས་པའི་སངས་རྒྱས་མི་འཁྲུགས་པ་དེའི་མཚན་ཐོས་པ་དང་ཐོས་ནས་ཀྱང་ཡིད་ལ་བྱེད་པར་འགྱུར་བ་དང་དེ་བཞིན་གཤེགས་པ་མི་འཁྲུགས་པའི་སྐུ་གླང་པོ་ཆེའི་ཁྲི་ལ་པདྨའི་གདན་ལ་བཞུགས་པའི་བཀོད་པ་སྟོང་བྱེད་དུ་བཅུག་ན། གང་གི་ཚེ་རིགས་ཀྱི་བུ་དང་རིགས་ཀྱི་བུ་མོ་དེ་འཆི་བའི་དུས་བྱེད་པར་གྱུར་པའི་ཚེ་བཅོམ་ལྡན་འདས་དེ་བཞིན་གཤེགས་པ་དགྲ་བཅོམ་པ་ཡང་དག་པར་རྫོགས་པའི་སངས་རྒྱས་མི་འཁྲུགས་པ་ཉན་ཐོས་ཀྱི་དགེ་འདུན་གྱིས་ཡོངས་སུ་བསྐོར་ཞིང་བྱང་ཆུབ་སེམས་དཔའི་ཚོགས་ཀྱི་མདུན་དུ་བདར་ཏེ་གཤེགས་པར་འགྱུར་ཞིང་། དེས་ཀྱང་བཅོམ་ལྡན་འདས་དེ་བཞིན་གཤེགས་པ་དགྲ་བཅོམ་པ་ཡང་དག་པར་རྫོགས་པའི་སངས་རྒྱས་མི་འཁྲུགས་པ་དེ་མདུན་དུ་བཞུགས་པ་མཐོང་བར་འགྱུར་རོ།། མཐོང་ནས་ཀྱང་སེམས་དགའ་བར་འགྱུར་ཞིང་། མི་བརྗེད་པ་དང་སེམས་མི་གཡེང་བར་འཆི་བའི་དུས་བྱེད་པར་འགྱུར་ཏེ། འཆི་བའི་དུས་བྱས་ནས་ཀྱང་བཅོམ་ལྡན་འདས་དེ་བཞིན་གཤེགས་པ་དགྲ་བཅོམ་པ་ཡང་དག་པར་རྫོགས་པའི་སངས་རྒྱས་མི་འཁྲུགས་པའི་སངས་རྒྱས་ཀྱི་ཞིང་འཇིག་རྟེན་གྱི་ཁམས་མངོན་པར་དགའ་བ་དེ་ཉིད་དུ་སྐྱེ་བར་འགྱུར་རོ།། ཞེས་གསུངས་པའི་དོན་ནི་སྐྱེ་བོ་ཕོ་མོ་སུ་ཡིན་ཀྱང་སངས་རྒྱས་ཀྱི་གསུང་འདི་ལ་ཡིད་ཆས་ཏེ་སངས་རྒྱས་མི་འཁྲུགས་པའི་སྐུ་གླང་པོ་ཆེའི་ཁྲི་ལ་བཞུགས་པ་སྟོང་བཞེངས་ན་འཆི་ཁར་སངས་རྒྱས་འཁོར་བཅས་དངོས་སུ་བྱོན་ནས་མངོན་པར་དགའ་བའི་ཞིང་དུ་འདྲེན་པར་འགྱུར་རོ།། ཞེས་གསུངས། 

ཏང་གི་མི་རིགས་སྲིད་ཇུས་ཀྱི་གཟི་འོད་རབ་ཏུ་འཕྲོས་པའི་འོག་ཏུ་རང་ཁུལ་གྱི་སློབ་གསོ་བྱ་བའི་ཞིབ་འཇུག་གྲོས་བསྡུར་གྱི་ཚོགས་འདུ་དེ་དེ་རིང་འདིར་མགོ་བརྩམས་པ་རེད། ཐོག་མར་ངས་རང་ཉིད་སློབ་གསོའི་ལས་རྐང་ཐོག་གི་དགེ་རྒན་དཀྱུས་མ་ཞིག་དང་། ཆོས་ཀྱི་ལས་རིགས་པ་ཞིག་གི་དབང་དུ་བྱས་ནས། གོང་རིམ་འབྲེལ་ཡོད་སྡེ་ཁག་གི་ཐུགས་ཁུར་འོག་མི་རིགས་སློབ་གསོའི་ལས་དོན་དང་འབྲེལ་བའི་གལ་ཆེའི་གྲོས་ཚོགས་འདི་ལྟ་བུ་ཞིག་ཏུ་ཞུགས་ནས་མི་རིགས་སློབ་གསོའི་ལས་དོན་ལ་ཞིབ་འཇུག་དང་གྲོས་བསྡུར་བྱེད་པའི་གོ་སྐབས་ཤིག་དང་ལྡན་པར། ཡིད་སྤྲོ་དགའི་རྣམ་འགྱུར་དང་བཅས། གོང་རིམ་འབྲེལ་ཡོད་སྡེ་ཁག་དང་མགོ་ཁྲིད་པ་རྣམས་ལ་ཆེད་དུ་ཐུགས་རྗེ་ཆེ་ཞུས་པ་ཡིན། མི་རིགས་རང་སྐྱོང་ས་ཁུལ་གྱི་དབང་དུ་བྱས་ན། མི་རིགས་སློབ་གསོའི་བྱ་བ་ལེགས་སྒྲུབ་དང་། སྤྱོད་ཡོན་གཉིས་ལྡན་གྱི་གྲངས་ཉུང་མི་རིགས་ཀྱི་ལས་བྱེད་པ་ཤུགས་ཆེན་པོས་སྐྱེད་སྲིང་དང་། མི་རིགས་ལས་བྱེད་པའི་སྤུས་ཚད་རིམ་བཞིན་མཐོར་འདེགས་སུ་གཏོང་རྒྱུ་བཅས་ནི། མི་རིགས་མཐུན་སྒྲིལ་ལ་ཤུགས་སྣོན་དང་མི་རིགས་ས་ཁུལ་གྱི་དཔལ་འབྱོར་དང་རིག་གནས་གོང་དུ་སྤེལ་བ། མི་རིགས་འདི་ཉིད་ཀྱི་དབུལ་ཕོངས་རྗེས་ལུས་ཀྱི་རྣམ་པ་བསྒྱུར་བཅོས་བྱེད་པ་བཅས་ཀྱི་ཐད་ཆེས་ཤིན་ཏུ་གལ་ཆེ་བའི་ལས་འགན་ཞིག་རེད། བཅིངས་གྲོལ་བྱས་ཚུན་དང་། ཁྱད་པར་དུ་ཏང་གི་སྐབས་བཅུ་གཅིག་པའི་ཀྲུང་ཨུ་ཚང་འཛོམས་གྲོས་ཚོགས་ཐེངས་གསུམ་པ་ཚུན་ལ། རང་ཁུལ་གྱི་སློབ་གསོའི་ལས་དོན་ལ་གནམ་ས་ལྟ་བུའི་འགྱུར་ལྡོག་བྱུང་ཡོད་པ་སྟེ། ཞང་དང་འབྲོག་དམངས་ཨུ་ཡོན་ལྷན་ཁང་སོགས་རིམ་པ་གོང་འོག་བར་གསུམ་དུ་སློབ་གྲྭ་ཆེ་འབྲིང་ཆུང་གསུམ་བཙུགས་ནས་མི་རིགས་ཀྱི་ལས་བྱེད་པ་ཧ་ཅང་མང་པོ་ཞིག་སྐྱེད་སྲིང་བྱས་ཡོད་པས། དེ་ནི་ཏང་གི་མི་རིགས་སྲིད་ཇུས་དོན་ཐོག་ཏུ་བབས་པའི་མཚོན་རྟགས་ཤིག་ཀྱང་རེད་ལ། མི་རིགས་སློབ་གསོའི་ལས་དོན་ཐད་ཀྱི་རྣམ་པ་རྒྱ་ཆེ་བའི་གྲུབ་འབྲས་ཤིག་ཀྱང་རེད། ང་རང་ཚོས་གྲུབ་འབྲས་དེ་མཐོང་དགོས་ལ།གྲུབ་འབྲས་དེ་ཁས་ཀྱང་ལེན་དགོས། ཡིན་ནའང་ད་དུང་གནད་དོན་ཡང་དུ་མ་ཞིག་གནས་ཡོད་ལ། གནད་དོན་དེ་དག་ཐག་གཅོད་པའི་ཐད་ལ་ཀུན་གྱིས་བསམ་གཞིག་ཀྱང་གཏོང་དགོས། ངས་དེ་རིང་རང་ཉིད་ཀྱི་འཆར་སྣང་འགའ་ཞིག་ཕྱོགས་བསྡུས་ཀྱི་ཚུལ་དུ་གྲོས་གཞིར་འབུལ་རྒྱུ་ཡིན་པས། འབྲེལ་ཡོད་སྡེ་ཁག་དང་། མགོ་ཁྲིད་བློ་མཐུན་ཡོངས་ཀྱིས་ཐུགས་མཉམ་རེ་འཇོག་རོགས་ཞེས་རེ་བ་ཞུས་པ་ཡིན། 
དང་པོ། མི་རིགས་ཀྱི་སྐད་ཡིག་ལ་མཐོང་ཆེན་དང་། མི་རིགས་ཀྱི་སྐད་ཡིག་བཀོལ་སྤྱོད་བྱེད་རྒྱུ་དེ་ནི། མི་རིགས་ས་གནས་རང་སྐྱོང་ལག་བསྟར་དང་། མི་རིགས་ཁག་བར་གྱི་མཐུན་སྒྲིལ་ལ་ཤུགས་སྣོན། མི་རིགས་ཀྱི་དཔལ་འབྱོར་རིག་གནས་གོང་དུ་སྤེལ་བ། མི་རིགས་ཁག་འདྲ་མཉམ་ཡོང་བ་བཅས་ཀྱི་ཐད་ཆེས་ཤིན་ཏུ་གལ་ཆེ་བའི་དོན་སྙིང་དང་ལྡན་པའི་གནད་དོན་ཞིག་རེད། འབྱུང་འགྱུར་བོད་ཀྱི་སློབ་གསོ་གོང་དུ་སྤེལ་དགོས་ན། བོད་ཡིག་ལག་ལེན་གྱི་སྟེང་བཀོལ་དགོས། ལག་ལེན་བྱེད་ས་མེད་ན་ཡིག་རིགས་འདི་བསླབས་པ་ལ་དགོས་པ་མེད། དཔེར་ན། བོད་ཡིག་སོགས་བོད་ཀྱི་རིག་གནས་སློབ་པའི་དུས་ཚོད་དུ་བསྒྱུར་ན་རྒྱ་ཡིག་གོང་དུ་འཕེལ་ངེས་རེད། དེ་མིན་བོད་ཀྱི་རིག་གནས་འདི་དགོས་ཕྱིན། ཞིང་ཆེན་དང་། ཞང་སོགས་རིམ་པ་ཁག་གིས་བོད་ཀྱི་སྐད་ཡིག་ལ་མཐོང་ཆེན་དང་། དེ་ཉིད་བཀོལ་སྤྱོད། ཡིག་ཆ་གལ་ཆེན་མཐའ་དག་མི་རིགས་ཀྱི་ཡིག་ཆའི་སྟེང་ནས་འགྲེམ་སྤེལ་བཅས་བྱས་ན། ད་གཟོད་བོད་ཀྱི་རིག་གནས་གོང་དུ་འཕེལ་བ་དང་། བོད་རིགས་མང་ཚོགས་ཀྱིས་ཏང་གི་སྲིད་ཇུས་དང་། ཁྲིམས་ལུགས་སོགས་ཀྱི་གོ་རྟོགས་མཐོར་འདེགས། མི་རིགས་ཀྱི་སྲིད་ཇུས་སྣ་ཚོགས་དོན་ཐོག་ཏུ་འཁྱོལ་བ། དཔལ་ཡོན་གཉིས་ཀྱི་འཛུགས་སྐྲུན་ལ་ཡར་སྐུལ་ཡོང་ཐུབ་པ་བཅས་དགེ་མཚན་མཆོག་ཏུ་ཆེའོ།། 
གཉིས་པ། སློབ་གསོའི་ལས་དོན་ལེགས་འགྲུབ་ཡོང་བ་བྱེད་དགོས་ན། གནད་འགག་ནི་དགེ་རྒན་དང་སློབ་མའི་སེམས་བདེ་རུ་འཇུག་དགོས་པ་དེ་རེད། དགེ་རྒན་རྣམས་ཀྱི་ཤེས་ཡོན་གྱི་ཐོབ་ཐང་སྟོང་བ་ལ་དགའ་བོ་བྱེད་མཁན་ཉུང་ལ། ཧུར་བརྩོན་རང་བཞིན་ལ་སྐུལ་འདེད་ཀྱང་གཏོང་དཀའ་བར་སྙམ། དཔེར་ན་རང་ཁུལ་ལ་མཚོན་ན། དགེ་རྒན་རྣམས་ས་ཆ་གཞན་དུ་ཉམས་མྱོང་སྤེལ་རེས་དང་། སློབ་སྦྱོང་ལྟ་གཟིགས་ཀྱི་གོ་སྐབས་ཙམ་ཡང་ཆེས་ཤིན་ཏུ་ཉུང་བས་དགེ་རྒན་རྣམས་སེམས་ཧ་ཅང་ཕམ་པ་རེད། མཐོང་རྒྱ་ཆུང་ཆུང་རེད། དེ་བཞིན་དུ་སློབ་མ་ལའང་སློབ་ཁྲིད་བྱས་པ་ཁོ་ནས་མི་ཆོག་པར་སྒོ་ཀུན་ནས་གཅེས་སྐྱོང་དང་སྐྱེད་སྲིང་ལེགས་པོ་བྱེད་དགོས། བསམ་བློ་དང་ཀུན་སྤྱོད། ཤེས་རིག་གཟུགས་པོ་བཅས་སྒོ་ཀུན་ནས་ཡར་རྒྱས་ཡོང་བ་བྱེད་རྒྱུ་གལ་ཆེ་སྙམ། གནད་དོན་འདི་དག་གི་ཐད་ནས་དུས་བཅད་ལྟར་ལས་ཡུལ་དངོས་སུ་ཟབ་ཞུགས་བྱས་ཏེ་བསམ་འཆར་བསྡུ་ལེན་དང་། གནད་དོན་ཐག་གཅོད་བྱེད་རྒྱུ་གལ་ཆེ། 
གསུམ་པ། སློབ་འབྲིང་སློབ་གསོའི་རྣམ་པ་འདི་ཡར་རྒྱས་ཡོང་དགོས་ན། ལས་བྱེད་པས་དམ་འཛིན་བྱེད་དགོས། གང་དམ་འཛིན་བྱེད་དགོས་ཟེར་ན་དགེ་རྒན་དམ་འཛིན་བྱེད་དགོས། ཇི་ལྟར་དམ་འཛིན་བྱེད་དགོས་ཟེར་ན། དུས་ཚོད་གཏན་འཁེལ་ལྟར་སློབ་ཁྲིད་བྱེད་མིན་དང་། སློབ་ཁྲིད་ཀྱི་བཟོ་ལྟ་བཏོན་ནའང་ནན་ཏན་ཡིན་མིན། སློབ་ཁྲིད་ཀྱི་གྲ་སྒྲིག་བྱས་ཡོད་མེད་སོགས་ལ་ཞིབ་དཔྱོད་བྱེད་དགོས། ཁྱད་པར་དུ་སློབ་དེབ་གང་ཁྲིད་ན་དེ་ཉིད་ལེགས་པོར་ཁྲིད་དགོས་པ་ལས། འབྲེལ་མེད་ཀྱི་ཟུར་ལྟའི་ཡིག་ཉོག་ལག་ཏུ་གང་རྙེད་ཅིག་བཤད་ཁུལ་བྱས་པ་ལ་སྙིང་པོ་གང་ཡང་མེད། 
བཞི་བ། དེང་དུས་གསར་དུ་བསྒྲིགས་པའི་སློབ་དེབ་ཆ་ཚང་ཞིག་ལག་ཏུ་མ་འབྱོར་ནའང་། རེ་གཉིས་ལག་ཏུ་སོན་པར་གཞིག་ན་དགེ་རྒན་གྱི་ཡོན་ཚད་དང་། སློབ་དེབ་གཉིས་ཀྱི་བར་ཐག་གནམ་ས་ལས་རིང་། དགེ་རྒན་བོད་ཀྱི་གནས་ལྔ་རིག་པར་བྱང་ཆུབ་པ་ཞིག་མིན་ན་སློབ་ཚན་ཁ་ཤས་འཁྲིད་ཐབས་བྲལ། དཔེར་ན་དེབ་གཉིས་པའི་སློབ་ཚན་བཅུ་བ། བོད་གངས་ཅན་གྱི་ལྗོངས་སུ་བྱུང་བའི་གྲུབ་མཐའི་འབྱུང་ཁུངས་མདོ་ཙམ་བརྗོད་པ་ལྟ་བུ་དང་། དེབ་དྲུག་པའི་གཏན་ཚིགས་རིག་པ་ངོ་སྤྲོད་ལྟ་བུ་རེད། འདི་དག་འཁྲིད་པའི་དགེ་རྒན་སློབ་གྲྭ་ཆེན་མོ་ནས་མཐར་ཕྱིན་ནའང་ཁག་པོ་རེད་སྙམ། 
ལྔ་བ། ད་ལྟ་ཡོད་པའི་དགེ་རྒན་གྱི་ཁྲོད་ནས་གོང་སྨྲོས་ཀྱི་གཞུང་ལུགས་ཁྲིད་ནུས་པའི་དགེ་རྒན་དུ་མ་གསར་དུ་སྐྱེད་སྲིང་བྱེད་དགོས་ན། ཐབས་ལམ་གཉིས་ཡོད་པ་སྟེ། གཅིག་ནས་ས་གཞན་དུ་ཟབ་སྦྱོང་ལ་འགྲོ་དགོས། དེ་ལ་གྲོན་དངུལ་གཏོང་དགོས་ལ། དུས་ཚོད་ཀྱང་རིང་པོ་ཞིག་ཡོད་དགོས། གཉིས་ནས་ཕྱོགས་གཞན་ནས་ཆེད་མཁས་ཀྱི་དགེ་རྒན་གདན་དྲངས་ནས་སྦྱོང་བརྡར་འཛིན་གྲྭ་འཛུགས་དགོས། དེ་ལ་གྲོན་དངུལ་དང་དུས་ཚོད་སོགས་སྔ་མ་ལས་ཉུང་ཙམ་ལས་སྤྱོད་མི་དགོས་པས་རང་རེའི་ཐབས་ལམ་ཕྱི་མ་དེ་སྤྱད་ན་ཕན་པ་ཆེ་སྙམ། སྤྱིར་བཏང་དུ་བཤད་ན་དགེ་རྒན་གྱི་ཆུ་ཚད་མཐོ་རུ་མ་བཏེགས་ན་སློབ་མའི་ཆུ་ཚད་མཐོར་འདེགས་བྱེད་ཐབས་གཏན་ནས་མེད་ལ། དེང་སང་གི་ཆུ་ཚད་འདི་ལྟ་བུའི་སྟེང་ནས་སློབ་འབྲིང་གི་རྒྱུགས་སློབ་མས་འཕྲོད་པར་བརྩི་བ་ནི་འུད་ཤོབ་ལས་མ་འདས་སོ་སྙམ། 
མདོར་ན་མི་རིགས་ཤིག་གི་སྐད་ཡིག་ལ་བརྩི་སྲུང་བྱེད་མིན་གྱི་གནད་དོན་དེ་ནི་མི་རིགས་ཤིག་དང་མི་རིགས་གཞན་བར་གྱི་འདྲ་མཉམ་གྱི་གོ་གནས་དང་། ཁྲིམས་མཐུན་གྱི་ཁེ་དབང་ལ་བརྩི་སྲུང་བྱེད་མིན་གྱི་གནད་དོན་ཞིག་ཡིན་པས། འབྲེལ་ཡོད་རིམ་པ་ཁག་གི་སྡེ་ཁག་གིས་བྱ་བ་དངོས་ཀྱི་ཁྲོད་དུ་ཏང་གི་མི་རིགས་སྲིད་ཇུས་ལག་བསྟར་དང་མི་རིགས་ཀྱི་སྐད་ཡིག་བཀོལ་སྤྱོད་ལེགས་པོ་བྱེད་དགོས་པའི་རེ་བ་བཏོན་པ་ཡིན། 

དེ་ཡང་ཚེ་ལོ་དཔག་ཏུ་མེད་པའི་དུས་ནས་བཟུང་འཇིག་རྟེན་འདིར་གྲུབ་མཐའ་སྣ་ཚོགས་པ་ཞིག་ཡོད་ལ། ཕྱི་རོལ་མུ་སྟེགས་པའི་གྲུབ་མཐའ་ཐམས་ཅད་ཀྱི་ཆེས་སྔོན་མ་དྲང་སྲོང་སེར་སྐྱ་ཞེས་པ་སྐྲའི་ཁ་དོག་སེར་སྐྱར་འདུག་པ་ཞིག་གིས་གྲངས་ཅན་པའི་གཞུང་ལུགས་བརྩམས་ཤིང་། གཞུང་དེར་བདག་ཤེས་རིག་གི་སྐྱེས་བུ་རྒྱུ་དང་འབྲས་བུ་གང་ཡང་མ་ཡིན་ཞིང་། བེམ་པོ་མ་ཡིན་པ་འཁྲུལ་པའི་དུས་སུ་ཡུལ་ལ་ལོངས་སྤྱོད་པའི་འདོད་པ་ཅན། གྲོལ་བའི་ཚེ་རང་བཞིན་ཡན་གར་བར་གནས་ཤིང་། ཡུལ་ལ་ལོངས་སྤྱོད་པ་མེད་ཅིང་བྱེད་པ་མེད་པར་གནས་པ་ཞིག་ཡོད་པར་སྨྲ་ལ། དེའི་གནས་ལུགས་ལ་ཕྱིས་སུ་དཔྱད་ཚུལ་སྣ་ཚོགས་ཀྱིས་བརྟག་སྟེ་མུ་སྟེགས་པའི་ལུགས་མང་དུ་གྱེས་པར་ངེས་ཏེ། རང་གཞན་གྲུབ་མཐའ་རྒྱ་མཚོའི་ཕ་མཐར་སོན་པ་ཀུན་མཁྱེན་འཇམ་དབྱངས་བཞད་པའི་གྲུབ་མཐའ་ལས། ཚེ་ལོ་དཔག་མེད་དུས་སུ་སེར་སྐྱ་ཡིས།། གྲངས་ཅན་གཞུང་བརྩམས་དེའི་བདག་རྣམ་དབྱེ་ལ།། སྒྲོ་བཏགས་མི་འདྲས་མུ་སྟེགས་ལུགས་མང་གྱེས།། ཞེས་གསུངས་པས་སོ།། 
གྲུབ་མཐའ་མང་དུ་གྱེས་པ་ལ་ཚད་བཟུང་ཡོད་དམ་ཞེ་ན། མེད་དེ་སེམས་ཀྱིས་བརྟགས་སྟེ་བདེན་བདེན་ལྟ་བུ་ཞིག་སྣང་བ་མཐའ་མེད་པས་གྲུབ་པོ།། འོན་ཀྱང་ཕྱི་རོལ་པའི་གྲུབ་མཐའ་དེ་དག་གི་འདོད་ཚུལ་ལ་ལྟ་བའི་སྒོ་ནས་དབྱེ་ན་རྟག་པར་སྨྲ་བ་དང་། ཆད་པར་སྨྲ་བ་གཉིས་སུ་འདུ། ཆད་པར་སྨྲ་བ་རྒྱང་འཕེན་པ་དང་། རྟག་པར་སྨྲ་བ་ནི། གྲངས་ཅན་པ། ཚངས་པ་བ། ཁྱབ་འཇུག་པ། དཔྱོད་པ་བ། དབང་ཕྱུག་པ། བྱེ་བྲག་པ། རིག་པ་ཅན་པ། གཅེར་བུ་བ་བརྒྱད་དུ་འདུ་བར་སྔོན་གྱི་མཁས་པ་དག་གིས་གསུངས་སོ།། 
ད་ནི་གྲགས་ཆེ་བའི་གྲུབ་མཐའ་དེ་དག་གི་ཡ་གྱལ་ཁྱབ་འཇུག་པའི་གྲུབ་མཐའ་རགས་པར་བཤད་ན། ལྷ་ཁྱབ་འཇུག་སྟོན་པར་འཛིན་ཅིང་། དེ་ལ་ཞི་བ་དང་མ་ཞི་བའི་ངོ་བོ་གཉིས་ཡོད་པས། ཞི་བ་ནི་ལྷ་རྫས་ཀྱི་ངོ་བོ་ཡོད་མིན་མེད་མིན་གྱི་བདག་ཉིད་འཆི་བ་མེད་པའི་དངོས་པོ་ཡིན་ལ་དེ་བསྒོམས་པས་ཐར་བ་ཐོབ་པར་སྨྲ་ལ། མ་ཞི་བ་ཉ་ལ་སོགས་པའི་འཇུག་པ་བཅུར་བཤད་དོ།། ཁྱབ་འཇུག་གི་གནས་ནི་གྲོང་ཁྱེར་སྒོ་ལྡན་ཡིན་ལ། གྲོགས་ནི་ཆུང་མའི་ཚོགས་ཁྲི་དྲུག་སྟོང་ཡོད་པས་དེ་དག་དང་ལྷན་ཅིག་རྩེ་དགར་རོལ་ཞིང་། འཇིག་རྟེན་གྱི་ལྷ་མཐུ་བོ་ཆེ་དག་དང་གཉིས་སུ་མེད་པ་ལོ་རྒྱུས་ཀྱི་དོན་སྙིང་ལྡན་པའི་བྱ་བ་ཐམས་ཅད་ཀྱི་བྱེད་པོ། བརྟན་གཡོ་ཐམས་ཅད་ལ་ཁྱབ་ཅིང་ལས་ཐམས་ཅད་ལ་འཇུག་པ་ཞིག་ཏུ་འདོད་དེ། ཁྱབ་འཇུག་རང་གིས་བཤད་པ་འདི་ལྟར། ཉི་མའི་ནང་ན་བདག་ཁྱབ་འཇུག། སྐར་ནང་འོད་ལྡན་ཟླ་བ་ཡིན།། རླུང་ནང་ན་ནི་འོད་ཟེར་ཅན།། སྣང་བ་ཅན་ནང་ཉི་མ་ཡིན།། རིག་བྱེད་ནང་ན་ཉི་མ་ང་།། ལྷ་ནང་ང་ནི་བརྒྱ་བྱིན་ཏེ།། དབང་པོའི་ནང་ན་ཡིད་ཡིན་ལ།། འབྱུང་བའི་ནང་ན་སེམས་ཡིན་ཞིང་།། ང་ནི་བདེ་བྱེད་དྲག་པོའང་ཡིན།། སྲིན་པོ་གནོད་སྦྱིན་ནང་ནོར་བདག། ནོར་ལྷའི་ནང་ན་མེ་ལྷ་ང་།། རི་བོའི་ནང་ན་ང་རི་རབ།། ང་ནི་ཡི་གེའི་ནང་ན་ཨ།། ཞེས་བཤད་པར་གྲགས་པས། འདི་ལ་སྐྱབས་སུ་སོང་ན་སྐྱོབ་པའི་ནུས་པ་ཡོད་པར་འདོད་དོ།། 
གྲུབ་མཐའ་འདིའི་སྲོལ་འཛིན་པ་ནི། དྲང་སྲོང་ནོར་ལྷ་དང་། ཟླ་བ་དང་། གཞོན་ནུ་མ་ལེན་སོགས་དང་། གཞུང་ནི་རྟོག་པ་ལ་ཕན་པའི་ཡལ་ག་དང་། མཚན་མོ་ལྔ་བ་སོགས་སུ་གྲགས་ནའང་ཆ་ཚང་བར་བོད་དུ་བསྒྱུར་བ་ཞིག་མེད་དོ།། བོད་དུ་བསྒྱུར་བའི་བསྟན་བཅོས་འགའ་ཞིག་གི་ཞར་ལ་ཅི་རིགས་རེ་བྱུང་བས་ཁྱབ་འཇུག་པའི་གྲུབ་མཐའ་ནི་དཔྱིས་ཕྱིན་པར་བོད་ཀྱི་མཁས་པ་དུ་མའི་གསུང་ལས་རྟོགས་པར་ནུས་སོ།། 
སྐབས་སུ་བབས་པ་ཁྱབ་འཇུག་མ་ཞི་བའི་འཇུག་པ་བཅུ་ནི། ཀུན་མཁྱེན་འཇམ་དབྱངས་བཞད་པའི་གྲུབ་མཐའ་རྩ་བར། མ་ཞིའི་ཉ་དང་རུས་སྦལ་ཕག་རྒོད་དང་།། མི་ཡི་སེང་གེ་མིའུ་ཐུང་དགའ་བྱེད་གཉིས།། ནག་པ་སངས་རྒྱས་རིགས་ལྡན་འཇུག་པ་བཅུས། ཞེས་དང་། སྔོན་གྱི་རིག་བྱེད་ལས། ཉ་དང་རུས་སྦལ་ཕག་དང་ནི།། མི་ཡི་སེང་གེ་མིའུ་ཐུང་དང་།། དགའ་བྱེད་རཱ་མ་ཎ་ནག་པོ།། སངས་རྒྱས་ཀལ་ཀི་ཙེ་དང་བཅུ།། ཞེས་དང་། རྐང་བ་ཕྱི་མར། སངས་རྒྱས་ཀརྐི་ཙེ་དང་བཅུ།། ཞེས་དང་། ཡང་སངས་རྒྱས་ངང་བ་ཅན་དང་བཅུ།། ཞེས་པའང་སྣང་བས་འགྱུར་མི་འདྲ་བའམ་ཡི་གེ་ནོར་བ་དང་ཡང་ན་དོན་གཅིག་པ་ཡིན་མིན་དཔྱད་བྱར་ལུས་སོ།། 
གོང་དུ་དྲངས་པའི་གྲུབ་མཐའ་རྩ་བའི་རྐང་པ་ཕྱི་མར་འཇུག་པ་བཅུས་ཞེས་བྱེད་སྒྲས་རྣམ་གྲངས་བཅུ་བྱེད་པ་པོར་བསྟན་ནས་བྱ་བ་རྣམས་རིམ་བཞིན། བཏོན་དང་བཏེགས་མནན་བསད་བསླུས་མགྲིན་བཅུ་བསད།། རིགས་བཅད་དོན་བྱས་སྡིག་སྦྱངས་སེམས་ཅན་བཏུལ།། ཞེས་གསུངས་པ་ལྟར་རོ།། བཏོན་གསུངས་པ་ཅི་ཞིག་བཏོན་ཞེ་ན། རིག་བྱེད་བཞི་རྒྱ་མཚོར་བྱིངས་པ་དེའོ།། སུས་བཏོན་ན་ཁྱབ་འཇུག་ཉར་སྤྲུལ་བ་དེས་སོ།། 
ཇི་ལྟར་བཏོན་ཞེ་ན། སྤྲུལ་བའི་ཉ་ཆུ་ནང་ལ་ཞུགས་ནས་སོ།། དགོས་པ་ཅིའི་ཕྱིར་ཞེ་ན། ལྷ་རྣམས་ཀྱི་རེ་བ་འགྲུབ་ཆེད་དང་ཁྱད་པར་འཇིག་རྟེན་ལ་ཕན་གདགས་པའི་ཆེད་དུའོ་ཞེས་འོག་མ་རྣམས་ལ་རིགས་བསྒྲེ་བར་བྱའོ།། 
དང་པོ་ཉ། སྔོན་གྱི་དུས་སུ་ས་ཆེན་པོ་འདི་ཆུས་གང་པར་གྱུར་པ་ན། ཁྱབ་འཇུག་རང་གི་ལུས་རུས་སྦལ་དུ་སྤྲུལ་ཏེ། ཆུར་ནུབ་པར་བྱས་ནས་འཇིག་རྟེན་ལ་ཕན་འདོགས་པར་བརྩོན་པའི་ཚེ། རིག་བྱེད་རྣམ་པ་བཞི་ས་འོག་ཏུ་བྱིངས་པའམ་ནུབ་པར་གྱུར་ཏོ།། དེའི་དུས་སུ་ལྷ་རྣམས་ཀྱིས་ཁྱབ་འཇུག་ལ་རིག་བྱེད་བཞི་འདོན་པའི་དོན་དུ་གསོལ་བ་བཏབ་པ་དང་། ཁྱབ་འཇུག་ཉར་སྤྲུལ་ནས་ཆུར་ཞུགས་ཏེ་རིག་བྱེད་བཞི་ཆུ་ལས་བཏོན་ནས་ལྷ་རྣམས་ལ་ཕུལ་ལོ།། ཞེས་དང་། 
གཉིས་པ་རུས་སྦལ། ས་ཆེན་པོ་འདི་ཆུར་བྱིངས་པ་ན། སའི་ལྷ་ས་ཆེན་པོའི་ཁུར་ཤིན་ཏུ་ལྕི་བས་མནན་ནས། ལྷ་རྣམས་ལ་བདག་གིས་ཁུར་འདི་འདེགས་པར་མི་ནུས་སོ་ཞེས་གསོལ་བ་བཏབ་པ་དང་། ཁྱབ་འཇུག་རུས་སྦལ་དུ་སྤྲུལ་ནས་གྱེན་དུ་བཏེགས་པར་བྱས་སོ།། ཞེས་དང་། 

ལྔ་བ་མིའུ་ཐུང་། ཁྱབ་འཇུག་རང་གི་ཞང་བོ་སྟོབས་ལྡན་གྱིས་རྟའི་མཆོད་སྦྱིན་བྱེད་པའི་ཚེ་ཁྱབ་འཇུག་མིའུ་ཐུང་གི་གཟུགས་སུ་སྤྲུལ་ཏེ་ས་གོམ་པ་གང་བསླང་བ་ན་གོམ་པ་གསུམ་སྦྱིན་ནོ་ཞེས་ཁས་བླངས། དེའི་ཚེ་མིའུ་ཐུང་གི་གཟུགས་ཤིན་ཏུ་ཆེ་བར་སྤྲུལ་ནས་གོམ་པ་ཡ་གཅིག་རི་རབ་ཀྱི་སྟེང་དང་གོམ་པ་ཡ་གཅིག་རྒྱ་མཚོའི་མཐར་བཞག་ནས་འདི་གོམ་པ་གང་ཡིན། གོམ་པ་དོ་གང་དུ་ཡོད་བྱས་པས་སྟོབས་ལྡན་སྐྲག་སྟེ་སའི་འོག་ཏུ་བྲོས་པ་ན། གཡོ་སྒྱུས་བསླུས་ཏེ་ས་འོག་ཏུ་བཅིངས་པ་ཡིན་ནོ།། ཞེས་དང་། 
དྲུག་པ་དགའ་བྱེད་རཱ་མ་ཎ། སྔོན་གྱི་དུས་སུ་སྲིད་སྒྲུབ་ཅེས་པའི་རྒྱལ་བོ་གཟི་བྱིན་འགྲན་དཀའ་བ་ལག་པ་སྟོང་ཡོད་པ་ཞིག་བྱུང་། དེ་ལ་དྲང་སྲོང་ཛ་མ་ཨགྣ་ཞེས་བྱ་བའི་ཆུང་མ་བརྟུལ་ཞུགས་མ་ཞེས་པ་ངང་ཚུལ་བཟང་པོ་ཅན་ཞིག་ཡོད་པ་དེ་ཆགས་པར་གྱུར་པ་དྲང་སྲོང་གིས་བསམ་གཏན་གྱི་སྟོབས་ཀྱིས་ཤེས་ཏེ་ཁྲོས་ནས་རང་གི་དགའ་བྱེད་ལ། ཁྱོད་ཀྱི་མའི་མགོ་བོ་ཆོད་ཅིག་ཅེས་བཀའ་བསྒོས་སོ།། དེས་ཀྱང་ཕའི་ངག་བཞིན་རང་གི་མའི་མགོ་བཅད་པ་ན། ཕ་ཤིན་ཏུ་དགྱེས་ནས། བུ་ཁྱོད་ཀྱིས་ཅི་འདོད་པའི་མཆོག་སློངས་ཤིག་ཅེས་སྨྲས་པ་དང་། བུས་དེ་ལྟ་ན་བདག་གི་མ་སླར་འཚོ་བར་མཛོད་ཅིག་བྱས་པས་ཕས་མཆོག་བྱིན་ནས་མ་སླར་འཚོ་བར་བྱས་སོ།། སྐབས་དེ་ནས་དགའ་བྱེད་རྒྱུ་དེ་དང་རྒྱལ་བོ་སྲིད་སྒྲུབ་མདའ་སྐྱེན་པ་སོགས་ལ་ཕྲག་དོག་སྟེ་ཁྲོས་ནས་ལག་ཏུ་དགྲ་སྟ་ཐོགས་ཏེ་སྲིད་སྒྲུབ་དང་གཡུལ་བཀྱེས་པ་ན་རྒྱལ་བོ་སྲིད་སྒྲུབ་ལ་ལག་པ་སྟོང་ཡོད་པ་གཅིག་ཀྱང་མ་ལུས་པར་དགའ་བྱེད་ཀྱིས་དགྲ་སྟས་བཅད་དེ་ས་ལ་གཏོར་ཞིང་བསད་དོ།། དེ་ནས་བཟུང་དགའ་བྱེད་དགྲ་སྟ་ཅན་རཱ་མ་ཎས་རྒྱལ་རིགས་རྣམས་རྩད་ནས་བརླག་པའི་བྱ་བ་བྱས་སོ།། ཞེས་དང་། 
བདུན་པ་ཤིང་རྟ་བཅུ་བའི་བུ་རཱ་མ་ཎ། རྒྱལ་པོ་ཤིང་རྟ་བཅུ་བའི་བུ་རཱ་མ་ཎ་ཞེས་པ་སྟོབས་དང་ལྡན་པ་དེ་ཉིད་རང་གི་ཡབ་བླ་མའི་བཀས་ཆུང་མ་སཱི་ཏཱ་སྟེ་རོལ་རྙེད་མ་དང་ལྷན་ཅིག་ལོ་བཅུ་གཉིས་བར་དུ་ནགས་སུ་བཏང་སྟེ་དེའི་ནུ་བོ་བྷ་ར་ཏ་ལ་རྒྱལ་སྲིད་གཏད། དེ་ནགས་སུ་གནས་པའི་ཚེ་སྲིན་པོ་བ་ར་ཎ་སྟེ་སྒྲ་སྒྲོག་ཞེས་བྱ་བ་དབང་ཕྱུག་ཆེན་པོ་མཉེས་པར་བྱས་པའི་མཆོག་ཐོབ་པ། མགོ་བཅུ་ཡོད་པ། དབུས་ཀྱི་རྟ་མགོ་མ་བཅད་ན་མི་འཆི་བ་ས་གསུམ་བྲན་དུ་བྱས་པ་དེས། འཛམ་གླིང་ན་བུ་མོ་སུ་མཛེས་ཉུལ་བས་སཱི་ཏཱ་མཛེས་པར་མཐོང་ནས་དེ་ལེན་པའི་ཕྱིར་སྲིན་མོ་བསླུ་བྱེད་མས་རི་དྭགས་ཆེན་པོར་བརྫུས་པ་དེ་མཐོང་བ་དགའ་བྱེད་རཱ་མ་ཎས་འདེད་དུ་ཆས་ཤིང་སཱི་ཏཱ་ལ་ང་མ་སླེབས་བར་དུ་ཁྱོད་འོད་ཀྱི་ར་བ་འདི་ལས་མ་འདའ་ཞེས་བསྒོ་བ་བྱས་ནས་སོང་ཤུལ་དུ་སྲིན་པོ་སྒྲ་སྒྲོག་གི་ཀྱིས་སཱི་ཏཱ་འོད་ཀྱི་ར་བ་དང་བཅས་པ་སྲིན་ཡུལ་དུ་ཁྱེར་རོ།། དེའི་ར་མདའ་ལ་དགའ་བྱེད་རཱ་མ་ཎ་སོང་བའི་ལམ་དུ་སྤྲེའུའི་རྒྱལ་པོ་མགྲིན་བཟང་དང་བཱ་ལི་རྒྱལ་ས་ལ་མ་འཆམ་ནས་འཐབ་པ་ལ་དགའ་བྱེད་ཀྱིས་མགྲིན་བཟང་གི་ཕྱོགས་བྱས་ཏེ་མདས་བཱ་ལི་བསད་དེ་མགྲིན་བཟང་ལ་རྒྱལ་སྲིད་ཐོབ་པར་བྱས། མགྲིན་བཟང་གི་བློན་པོ་སྤྲེའུ་ཧ་ནུ་མ་ཞེས་པ་དབང་ཕྱུག་གི་བུ་བར་བ་སྤྲེའུའི་གདོང་ཅན་ཡིན་པར་གྲགས་པ་དེ་གྲོགས་སུ་བྱས་ནས་སྤྲེལ་དམག་གིས་རྒྱ་མཚོ་ལ་ཟམ་པ་སྦྲེལ་བར་བརྟེན་ནས་དགའ་བྱེད་སྲིན་ཡུལ་དུ་བརྟོལ་ཏེ་དགའ་བྱེད་ཉིད་མདའ་འཕང་ཚད་ཕོག ཕོག་ཚད་འཆི། ཤི་ཚད་ལྷར་སྐྱེ་བའི་དངོས་གྲུབ་ཐོབ་པ་ཡིན་པས། རིན་པོ་ཆེ་སྣ་ཚོགས་ཀྱི་ཁང་བཟང་ལས་སྒྲ་སྒྲོག་གི་གཟུགས་དངོས་འདྲ་བ་མང་པོ་ཤར་བའི་ནང་ནས་སྒྲ་སྒྲོགས་དངོས་གང་ཡིན་སྤྲེའུ་ཧ་ནུ་མནྠས་བརྟགས་ཏེ་ཤེས་པ་དེ་ལ་མདའ་འཕངས་པས་དབུས་ཀྱི་རྟ་མགོ་བཅད་ནས་བསད། གཞན་ཡང་སྲིན་པོ་བྱེ་བ་དཔག་མེད་བསད་ནས་སཱི་ཏཱ་ཕྱིར་ཐོབ། སླར་འོང་ཚེ་གཞུ་མཆོག་གི་རྒྱ་མཚོ་དཀྲུགས་ནས་སྨོན་ལམ་བཏབ་པས་ད་ལྟ་མཚོ་དེ་ནས་ཕར་འཁྱིལ་བས་སྲིན་པོ་རྣམས་འཛམ་གླིང་དུ་འོང་བའི་གྲུ་ཡི་ལམ་བཀག་ཅེས་གྲགས། དེ་ནས་ནུ་བོ་བྷ་ར་ཏ་སོགས་ཀྱིས་མཆོད་ཅིང་གསོལ་བ་བཏབ་པས་ཡབ་ཀྱིས་གྲོང་ཁྱེར་འཐབ་པ་མེད་པ་ཞེས་པར་རྒྱལ་སྲིད་ཀྱི་བདེ་བ་ལ་ལོངས་སྤྱོད་དོ།། ཞེས་གྲགས་ཏེ་རཱ་མ་ཎ་སྔ་ཕྱི་གཉིས་ཀས་ཀྱང་འཛམ་བུ་གླིང་ཐམས་ཅད་དུ་དབང་བསྒྱུར་པ་ཡིན་ལ་དེ་གཉིས་ཀ་ཁྱབ་འཇུག་གི་སྤྲུལ་བ་ཡིན་ནོ།། ཞེས་ཕྱི་རོལ་བའི་གཏམ་རྒྱུད་དུ་གྲགས་སོ། 〈དགའ་བྱེད་ཀྱི་ལོ་རྒྱུས་རྒྱ་གར་ན་ཞག་མང་པོར་བཤད་སྲོལ་ཡོད་ཅེས་གྲགས〉ཞེས་དང་། 
བརྒྱད་པ་ནག་པའམ་ནག་པོ། ནག་པོ་ཞེས་པ་ཁྱབ་འཇུག་གི་དངོས་མིང་ཡིན་ལ། དེས་མི་ཡུལ་སོགས་སུ་སྒྱུ་མའི་མིག་འཕྲུལ་སྣ་ཚོགས་པའི་སྒོ་ནས་ལྷ་དང་རང་གི་ཕྱོགས་རྒྱལ་བར་བྱེད་ཅིང་། གཞན་གྱི་ཕྱོགས་ཕམ་པར་བྱེད་པའི་བྱ་བ་རྣམ་པ་སྣ་ཚོགས་པ་བྱེད་དོ།། ཞེས་དང་། 
དགུ་བ་སངས་རྒྱས། གོང་དུ་དགའ་བྱེད་ཀྱིས་སྲིན་པོ་མང་པོ་བསད་པ་སོགས་ཀྱི་སྡིག་སྦྱོང་དུ་རྩོད་དུས་འདིར་ཁྱབ་འཇུག་ཉིད་སངས་རྒྱས་ཀྱི་གཟུགས་ཀྱིས་དགེ་བ་བཅུའི་ལམ་སྟོན་ཅིང་དམངས་རིགས་རྣམས་ཀྱང་དེའི་བསྟན་པ་ལ་འཇུག་རུང་བའི་སྒོ་ནས་རྗེས་སུ་བཟུང་པ་ཡིན་ནོ།། ཞེས་དང་། 
བཅུ་བ་རིགས་ལྡན། དུས་ཀྱི་ཐ་མར་ཁྱབ་འཇུག་ཉིད་བྲམ་ཟེའི་བུ་གྲགས་པ་ཞེས་བྱ་བར་གྱུར་པས། རྡོ་ཡི་རྟར་བཅིབས་ནས་ཀུ་ཤའི་མདུང་ཐོགས་ཏེ་དམག་གི་དཔུང་དང་བཅས་པས་ཆོས་མིན་ཚར་བཅད་དེ་ས་ཡི་སྟེང་དུ་གསེར་མང་པོས་མཆོད་སྦྱིན་བྱས་ནས་བྲམ་ཟེའི་རིགས་རྣམ་པར་དག་པ་འཇོག་པར་འགྱུར་རོ།། ཞེས་ཕྱི་རོལ་བ་རྣམས་སྨྲའོ།། 
དེ་ལྟ་བུའི་ཁྱབ་འཇུག་མ་ཞི་བའི་འཇུག་པ་བཅུ་བོ་འདི་དག་ཆ་ཚང་བར་བོད་དུ་བསྒྱུར་བ་ཞིག་ད་ལྟ་མི་སྣང་ནའང་། དུས་ཀྱི་འཁོར་ལོའི་རྒྱུད་ལས་ཐ་སྙད་འདི་དག་དཔེར་བྱས་ཏེ་མངལ་གྱི་འཇུག་པ་བཅུ་གསུང་པའི་སྐབས་སུ་མཐར་ཆགས་སུ་བྱུང་བ་དང་། ཀུན་མཁྱེན་འཇམ་དབྱངས་བཞད་པའི་གྲུབ་མཐའ་རྩ་འགྲེལ་ལས་གསུངས་པ་སོགས་ལས་ཤེས་པར་ནུས་ནའང་བོད་ན་གྲགས་པའི་ལོ་རྒྱུས་འདི་དག་ལ་མིང་གི་ཡི་གེ་དང་བརྗོད་དོན་ལ་མི་མཐུན་པ་མང་དུ་སྣང་ངོ་།། 
འོ་ན་རིག་བྱེད་ཀྱི་གཏམ་རྒྱུད་འདི་དག་བོད་ཀྱི་མཁས་པ་སྔ་མ་དག་གིས་ཁས་ལེན་ནམ་ཞེ་ན། ཁས་མི་ལེན་ཏེ་བྲམ་ཟེ་རྣམས་ཀྱིས་གཡོ་སྒྱུས་སེམས་ཅན་བསླུ་ཐབས་སུ་རང་བཟོ་བྱས་པའི་གཏམ་ཡིན་པས་སྤང་བྱར་བཞེད་པ་གྲུབ་མཐའ་ཆེན་མོ་སོགས་བོད་རང་གི་གཞུང་དང་། མདོ་རྒྱུད་དུ་མ་ནས་ལན་གྲངས་དུ་མར་རང་ཚིག་སྔ་ཕྱི་འགལ་བ་མངོན་སུམ་གྱིས་གྲུབ་པར་བསྟན་པའི་ཕྱིར་ཏེ། དཔེར་ན་འཇུ་མི་ཕམ་པས་དུས་འཁོར་ཡེ་ཤེས་ལེའུའི་འགྲེལ་བ་ལས། ཤིན་ཏུ་མི་འཐད་ཅིང་མི་བདེན་པའི་ཚིག་རྣམས་རིགས་ལ་ཆགས་པའི་གདུག་པའི་བྲམ་ཟེ་རྣམས་ཀྱིས་རང་འདོད་ཀྱི་བླུན་གཏམ་སངས་རྒྱས་འཇིག་རྟེན་དུ་བྱུང་བའི་དུས་སུ་གསར་དུ་བཀོད་པ་སྟེ། དེའི་སྔོན་གྱི་རིག་བྱེད་ལ་ནི་དེ་ལྟར་ཀློག་པ་མེད་དོ།། ཅེས་གསུངས་པ་སོགས་གཞན་དུ་ཤེས་པར་བྱའོ།། དེ་ལྟ་ནའང་འདི་དག་ཤེས་དགོས་ཏེ། མ་ཤེས་པར་སྤང་མི་ནུས་ཤིང་ཤེས་པར་བྱས་ཏེ་སྤང་དགོས་པའི་ཕྱིར་ཏེ། ཀུན་གཟིགས་ལྔ་བ་ཆེན་པོས། ཕྱོགས་སྔའི་ནམ་མ་ལང་བར་དགག་བཞག་གི་ཉི་མ་ཤར་བ་ནི་བཞད་གད་ཀྱི་གནས་སོ།། ཞེས་གསུངས་པས་བདེན་པའི་དོན་རྟོགས་པ་རྫུན་པའི་མཚང་ཤེས་པ་ལ་རག་ལས་པ་ནི་འཇིག་རྟེན་རྒན་པོས་ཀྱང་མྱོང་པས་གྲུབ་པོ།། གཞན་ཡང་མིང་ཚིག་ཐ་སྙད་ཀྱི་རྣམ་གྲངས་ཕལ་ཆེར་གནའ་བོའི་གཏམ་གྱི་རྒྱུན་ལས་རིམ་གྱིས་བྱུང་བ་ལས་ཐ་སྙད་གསར་བ་ཤ་སྟག་ཐད་ཀ་ཐད་ཀར་གློ་བུར་དུ་སླེབས་པ་མིན་པས་ནང་པ་སངས་རྒྱས་པའི་ཆོས་བཤད་ནའང་ཕྱི་རོལ་བའི་ཐ་སྙད་ཤིན་ཏུ་མང་པོ་ཞིག་བཀོལ་དགོས་ལ། རྩོད་སྒྲུབ་དངོས་གཙོ་སྨྲ་བས་ཀྱང་སྡེ་སྣོད་གསུམ་ན་གྲགས་པའི་ཐ་སྙད་ཆེས་མང་པོ་ཞིག་དགག་སྒྲུབ་ཀྱི་ཕྱོགས་གཉིས་ཀར་བཀོལ་དགོས་པ་ལ་བསྙོན་དུ་མེད་དོ།། དེས་ན་ཆོས་ལ་དད་པ་མི་བྱེད་པའི་བློ་མཐུན་རྣམས་ཀྱིས་ཀྱང་རང་ཉིད་ཀྱིས་དད་པ་མི་བྱེད་སའི་གྲུབ་མཐའ་དེ་དག་གི་ཐ་སྙད་ཀྱི་འཇོག་མཚམས་མ་ཤེས་ན་གཞན་ལ་སློབ་གསོ་གཏོང་བའང་དབང་ཤེད་ཀྱིས་བཙན་ནོན་བྱེད་པའི་རྣམ་པར་འགྱུར་བས་མིའི་ཡིད་འགུགས་པའི་དོན་ཡོད་ཀྱི་ཞགས་པ་ལྟ་བུ་མིན་པར་མི་སེམས་ཚལ་བར་གཏོང་བའི་དགྲ་སྟར་འགྱུར་སྲིད་དམ་སྙམ་པ་ནི་ཕྲན་གྱི་སྣང་འཆར་རོ།། རིག་བྱེད་ལས་བཤད་པའི་ཐ་སྙད་འདི་དག་ཆེས་སྔ་མོའི་དུས་གྲགས་ཆེ་ཞིང་དཔེ་དང་དཔེ་ཅན་གྱི་རྣམ་པ་གསལ་བར་བྱེད་པའི་ཐབས་སུ་གྱུར་བར་མ་ཟད་ཚིག་མཛེས་པར་བྱེད་པའི་རྒྱན་དུའང་མེད་དུ་མི་རུང་བ་ལྟ་བུར་སྣང་སྟེ། འཕགས་བོད་ཀྱི་མཁས་པ་དག་གི་གསུང་སྒྲོས་དུ་མ་ལས་མངོན་གསལ་དུ་སྣང་བ་དཔེར་མཚོན་ཙམ་བྱས་ན། སློབ་དཔོན་དབྱུག་པ་ཅན་གྱི་སྙན་ངག་མེ་ལོང་གི་བསམ་པ་རྒྱ་ཆེ་བའི་རྒྱན། རཱ་མ་ཎ་ཡི་མགོ་གཅོད་པའི།། བྱ་བའི་ཁུར་ཡང་བཟོད་པ་གང་།། རཱ་གྷུའི་བུ་དེས་བླ་མ་ཡི།། བཀའ་ལས་འདའ་བར་ནུས་མ་གྱུར།། ཞེས་དགའ་བྱེད་དངོས་སུ་བརྗོད་བྱར་བྱས་པ་དང་། ཀུན་མཁྱེན་འཇམ་དབྱངས་བཞད་པའི་རང་རྣམ་ཀཻ་ཏ་ཀའི་ཕྲེང་མཛེས་ལས། ཚིག་སྤྱིའི་རི་དྭགས་སྙེགས་མིན་རྣམ་དཔྱོད་ཀྱིས།། ཧ་ནུ་མན་ཐའི་འཕྲུལ་བརྟེན་ལེགས་བསྒོམས་པས།། དངོས་འཛིན་འབོད་གྲོགས་ཕྲ་རགས་མང་འཆར་མགོ། མཐའ་བྲལ་རལ་གྲིས་བཅད། ཅེས་གཟུགས་སུ་བཀོད་པ་ལྟ་བུ་དང་། ལྡན་ཕྲུག་ཚུལ་ཁྲིམས་རིན་ཆེན་གྱིས། མངོན་པར་སྤྲུལ་ལོ་ས་གཞི་ཆུ་གཏེར་ལས། འདོན་པ་གང་ཚེ་ཁྱབ་འཇུག་ཕག་པའི་གཟུགས།། རྩོད་པའི་དུས་འདིར་རྒྱལ་བསྟན་སྐྱོང་བའི་ཚེ།། ཐུབ་པའི་འཕྲིན་ལས་དེ་ཡང་མི་བདག་ཚུལ།། ཞེས་གསལ་བྱེད་ཀྱི་རྒྱན་དུ་བཀོད་པ་ལྟར་རོ།། 
ལ་ལ་དག་ན་རེ། དེ་དག་ནི་དེང་རབས་ཀྱི་དུས་སུ་མི་འཚམ་པའི་ངག་ཏུ་གྱུར་པའི་ཐ་སྙད་དེ་དག་དེང་དུས་སུ་མཁོ་བར་མི་འགྲུབ་པོ་ཞེ་ན། དེ་ནི་བློ་ཆུང་བའི་གཏམ་ཡིན་ཏེ། བརྗོད་བྱ་དུས་དང་མི་འཚམ་ནའང་རྗོད་བྱེད་ཚིག་རྒྱན་གྱི་རིགས་ལམ་རྩོམ་རྙིང་དག་ལ་བརྟེན་ནས་ཤེས་པ་ནི་ཆོས་ཉིད་དེ། དཔེར་ན། བརྗོད་བྱ་ནེ་ཙོ་ལ། མཆུ་ནི་དམར་ཞིང་གུག་པ་དང་།། གཤོག་པ་འཇམ་ཞིང་མཉེན་པ་དང་།། མགྲིན་པ་ཁ་དོག་སུམ་ཕྲེང་ཅན།། ནེ་ཙོ་འདི་དག་ཚིག་འཇམ་ལྡན།། ཞེས་པར་རིགས་འདྲ་སྦྱར་ནས།། མགྲིན་པ་རིང་ཞིང་ཕྲ་བ་དང་།། ལྟོ་བ་ལྡིར་ཞིང་ཆེ་བ་དང་།། མཆུ་ནི་འཕྱང་ཞིང་ཞབས་ཞུམ་པའི།། ཀ་ལ་ཤ་འདི་བདུད་རྩིའི་སྣོད།། ཅེས་བསྟན་དར་ལྷ་རམས་པས་བཀོད་པ་འདིས་མཚོན་ནུས་སོ།། 
དེས་ན་དེང་རབས་ཀྱི་བྱ་བར་གཞིགས་ཏེ་རྩོམ་ཚུལ་ཕྱོགས་ཙམ་རྣམ་གསལ་གྱི་དཔེར་བརྗོད་ན། བཏོན་པར་བྱས་སོ་རིག་བྱེད་ཆུར་བྱིང་པ།། སྔོན་དུས་ཁྱབ་འཇུག་ཉ་རུ་སྤྲུལ་བ་ཡིས།། ལོ་འགའི་གོང་དུ་ལྔ་རིག་གཞུང་བསྣུབས་པ།། ཏང་གི་ཡང་དག་ཐབས་མཁས་འཕྲུལ་ལས་སོ།། ཞེས་པ་ལྟ་བུ་རུང་ངམ་སྙམ་མོ།། 〈བྱ་བ་ཐོག་གསལ〉མདོར་ན་སྙན་ངག་གི་བརྗོད་བྱ་ནི་སྔོན་བྱུང་གི་གཏམ་རྒྱུད་ལ་སྦྱར་བ་དང་། ད་ལྟའི་བྱ་བ་དང་དངོས་པོ་སོགས་ཀྱི་བརྗོད་དོན་ལ་བརྟེན་ནས་རྩོམ་པ་ཡིན་ཏེ། སྙན་ངག་མེ་ལོང་ལས། སྔོན་བྱུང་གཏམ་ལས་གྱུར་པའམ། ཅིག་ཤོས་ལེགས་པ་ལ་བརྟེན་པ།། ཞེས་གསུང་བས་སོ།། 
སྨྲས་པ། བློན་ཆེན་ཐོན་མིའི་རྣམ་དཔྱོད་གོམ་སྟབས་ཀྱིས།།
གངས་ཅན་རྨོངས་པ་ས་ཡི་འོག་ཏུ་བཅིངས།།
མཁས་མང་བརྒྱུད་མར་སྦྲེལ་བའི་ཟམ་པ་ལས།།
ལུགས་གཉིས་སྰི་ཏ་རང་ལ་དབང་བར་བྱས།།
 
མ་བསླབས་ཤེས་རློམ་རི་དྭགས་མ་གཤོར་བར།།
ལེགས་པར་སྦྱང་པའི་རོལ་རྙེད་མ་དང་འགྲོགས།།
བརྗེད་ངས་ལང་ཀའི་བདག་པོའི་མགྲིན་པ་དེ།།
སྐྱོར་སྦྱང་ཉག་ཕྲན་རྣོན་པོས་ཆོད་ཅིག་ཀྱེ།།
 
སྐལ་ལྡན་ཤིང་རྟས་དཀའ་བས་མ་དྲངས་ཤིང་།།
དྲང་སྲོང་ཛ་ཧུའི་ཞལ་ནས་མ་བསྐྱུགས་པའི།།
རྨོངས་པའི་དྲི་མ་དག་བྱེད་གང་གྰའི་རྒྱུན།།
བཅུ་ཕྲག་རིག་པ་རྟག་ཏུ་གནས་གྱུར་ཅིག། 
 

དབྱངས་ཅན་མའི་བསྟོད་པ་སློབ་ཁྲིད་གྲ་སྒྲིག
 
༄༅།། འཕགས་མ་དབྱངས་ཅན་མའི་བསྟོད་པ་ཨུཏྤལ་ཕྲེང་མཛེས་ཞེས་པའི་སློབ་ཁྲིད་གྲ་སྒྲིག
 
མཚོ་སྔོན་མི་རིགས་དགེ་འོས་སློབ་གྲྭའི་སློབ་དེབ་དེབ་དྲུག་པའི་ནང་གི་སློབ་ཚན་བཅུ་གཅིག་པ་འཕགས་མ་དབྱངས་ཅན་མའི་བསྟོད་པ་ཨུཏྤལ་ཕྲེང་མཛེས་ཞེས་པའི་སློབ་ཚན་འདི་སློབ་ཁྲིད་གྲ་སྒྲིག་བྱེད་པ་ལ། 
ཐོག་མར་རྩོམ་པ་པོ་ངོ་སྤྲོད། གཉིས་པ་མཚན་དོན་དང་འབྲེལ་ལྷ་མོ་དབྱངས་ཅན་མའི་བྱུང་བ་སོགས་རྒྱབ་ལྗོངས། གསུམ་པ་བརྗོད་བྱའི་སྙིང་པོ། བཞི་བ་དགོས་པ་དང་ཉིང་དགོས། ལྔ་བ་ཚན་པ་དགར་བ། དྲུག་པ་མིང་ཚིག་མཆན་འགྲེལ་ལམ་དཀའ་གནད་གསལ་བཤད། བདུན་པ་སྦྱང་གཞི་གསལ་འབྱེད་དང་ལས་བྱ་བཀོད་སྒྲིག་སྟེ་དོན་ཚན་བདུན་ལས། 
 
རྩོམ་པ་པོ་ངོ་སྤྲོད།
 
ཐོག་མར་རྩོམ་པ་པོ་ངོ་སྤྲོད་ནི། ཚིག་སྦྱོར་རྨད་དུ་བྱུང་བའི་བསྟོད་པ་འདི་རྩོམ་པ་པོ་ནི་ཐུའུ་བཀྭན་རིན་པོ་ཆེ་བློ་བཟང་ཆོས་ཀྱི་ཉི་མ་ཞེས་ཡོངས་སུ་གྲགས་པ་དེ་ཉིད་ཡིན་ལ། ༼གདན་ས་ཆེན་པོ་དགོན་ལུང་བྱམས་པ་གླིང་མདོ་སྨད་བྱང་ཕྱོགས་ཀྱི་དགེ་ལྡན་པའི་བསྟན་པ་ཐོག་མར་དར་བའི་ཆོས་སྡེ་དེའི་བླ་མ་ཞིག༽ཁོང་མདོ་སྨད་ཕོ་རོད་ལྱང་གྲུའི་ཕྱོགས། ཕུན་ཚོགས་ལུང་པ་ཞེས་པར་པྲ་སྟིའི་རིགས་སུ་ཡབ་དཔུང་སྐྱབས་རྒྱལ་དང་། ཡུམ་བ་རི་བཟའ་ཆོས་མཚོ་སྐྱིད་གཉིས་ཀྱི་སྲས་སུ་རབ་བྱུང་བཅུ་གཉིས་པའི་མེ་སྦྲུལ༼སྤྱི་ལོ་༡༧༣༧༽ལོར་ཡ་མཚན་པའི་ལྟས་དང་བཅས་བལྟམས། དགུང་ལོ་དྲུག་པར་སྐུ་གོང་མ་ངག་དབང་ཆོས་ཀྱི་རྒྱ་མཚོའི་ཁྲིར་འཁོད། བདེ་དགུ་ངག་དབང་དགེ་ལེགས་རྒྱ་མཚོའི་དྲུང་དུ་དགེ་བསྙེན་བསྒྲུབས། དམར་གཙང་དཔོན་ཆུང་བློ་བཟང་ཆོས་འཛིན་ལས་ཡི་གེ་བསླབས། དགུང་ལོ་བཅུ་གཅིག་པ་རབ་བྱུང་བཅུ་གསུམ་པའི་མེ་ཡོས་༼སྤྱི་ལོ་༡༧༤༧༽ལོར་སུམ་པ་མཁན་ཆེན་ཡེ་ཤེས་དཔལ་འབྱོར་ལས་རབ་ཏུ་བྱུང་། དགོན་ལུང་བྱམས་པ་གླིང་གི་ཆོས་གྲྭར་ཞུགས། སྐྱེས་སྦྱངས་ཀྱི་ཤེས་རབ་དང་རྟག་གུས་སྦྱོར་བའི་བརྩོན་པ་ལྷན་སྐྱེས་སུ་མངའ་བས་གསན་སྦྱོང་ལྷུར་བཞེས་པས་མཁས་དགུའི་ཡིད་འཕྲོག དགུང་ལོ་བཅུ་གསུམ་པ་ས་སྦྲུལ་ལོར་ལྕང་སྐྱ་རོལ་བའི་རྡོ་རྗེ་ལས་དགེ་ཚུལ་བསྒྲུབས། དགུང་ལོ་བཅུ་དགུ་བ་ཤིང་ཕག་༼སྤྱི་ལོ་༡༧༥༥༽ལོར་དབུས་གཙང་ཆོས་ཀྱི་འདུན་སར་ཕེབས། འབྲས་སྤུངས་སྒོ་མང་ཆོས་གྲྭར་ཞུགས། དེ་ནས་བཟུང་ཀུན་མཁྱེན་འཇིགས་མེད་དབང་པོ། ཕུར་བུ་ཅོག་བྱམས་པ་རིན་པོ་ཆེ། པཎ་ཆེན་དཔལ་ལྡན་ཡེ་ཤེས། སྟག་ཕུ་བཞད་པའི་རྡོ་རྗེ། འབྲུ་ལ་མཁན་ཆེན་ཡེ་ཤེས་བསྟན་སྒྲོན། ས་སྐྱ་བདག་ཆེན་ཀུན་དགའ་བློ་གྲོས་སོགས་ལས་དབང་བཀའ་གདམས་ངག་མཐའ་ཡས་པ་གསན། དགུང་ལོ་ཉེར་གཅིག་མེ་གླང་༼སྤྱི་ལོ་༡༧༥༧༽ལོར་ལྕང་སྐྱ་རིན་པོ་ཆེ་ལས་བསྙེན་པར་རྫོགས། ཉེར་གསུམ་པར་ཞ་ལུའི་མཁན་པོར་གཞུང་ནས་བསྐོས། ཉེར་ལྔ་བ་ལྕགས་སྦྲུལ་༼སྤྱི་ལོ་༡༧༦༡༽ལོར་མདོ་སྨད་དུ་བྱོན། སུམ་པ་མཁན་ཆེན་སོགས་བླ་གྲྭ་ཡོངས་ཀྱི་ཐུགས་བཞེད་ལྟར་དགོན་ལུང་གི་ཁྲིར་བཞུགས། མེ་ཕག་༼སྤྱི་ལོ་༡༧༦༧༽ལོར་འཇམ་དབྱངས་གོང་མའི་བཀའ་བཞིན་རྒྱ་ནག་པེ་ཅིང་དུ་ཕེབས། དཔོན་དམངས་ལ་བཀའ་ཆོས་གནང་། གོང་མས་ཧོ་ཐོག་ཐུའི་གོ་ས་དང་ཆན་ཞིའི་ལུང་ལས་གནང་། འཕྲིན་ལས་ཀྱིས་ས་སྟེང་ཁྱབ། དགུང་ལོ་སོ་གཉིས་པ་ས་བྱི་ལ་རང་དགོན་དུ་ཕེབས། ཆུ་སྦྲུལ་ལོར་སླར་གོང་མའི་བཀས་རྒྱ་ནག་ཏུ་ཕེབས། འཆད་རྩོད་རྩོམ་གསུམ་གྱིས་བསྟན་འགྲོའི་དོན་རྒྱ་ཆེན་པོ་བསྒྲུབས། སྐུ་ཚེ་སྨད་ལ་མདོ་སྨད་དུ་བྱོན། དགུང་ལོ་ང་གསུམ་པ་ས་བྱ་༼སྤྱི་ལོ་༡༧༨༩༽ལོར་སྐུ་འབུམ་བྱམས་པ་གླིང་གི་ཁྲིར་བཞུགས། གདན་ས་དེའི་འཆད་ཉན་ཡར་ངོའི་ཟླ་ལྟར་རྒྱས། ཆོས་སྲིད་བཀའ་དྲིན་ཚད་མེད་པས་བསྐྱངས། གསུང་ཆོས་པོ་ཏི་བཅོ་ལྔ་བཞུགས་ཤིང་། འཕགས་མ་དབྱངས་ཅན་མའི་བསྟོད་པ་ཨུཏྤལ་ཕྲེང་མཛེས་ཞེས་པ་སོགས་རྨད་དུ་བྱུང་བའི་ལེགས་བཤད་ཀྱི་དགའ་སྟོན་བསྟན་པ་ནམ་གནས་བར་དུ་བཞུགས་ལ། དགུང་ལོ་རེ་དྲུག་པ་རབ་བྱུང་བཅུ་གསུམ་པའི་ཆུ་ཁྱི་༼སྤྱི་ལོ་༡༨༠༢༽ལོར་གཟུགས་སྐུའི་བཀོད་པ་རེ་ཞིག་བསྡུས་སོ།། 
 
བསྟོད་པ་འདིའི་མཚན་དོན།
 
གཉིས་པ་བསྟོད་པ་འདིའི་མཚན་དོན་ནི། འཕགས་མ་ཡུམ་ཆེན་མོ་ཤེས་རབ་ཀྱི་ཕ་རོལ་ཏུ་ཕྱིན་མ་དང་གཉིས་སུ་མེད་པ་སྨྲ་བ་ངག་གི་བྱེད་པོ་དབྱངས་ཅན་མ་ལ་བསྟོད་པའི་བསྟན་བཅོས་བརྗོད་བྱ་རྗོད་བྱེད་ཀྱི་ཆ་ཀུན་ནས་ལེགས་པར་བཤད་པ་དཔེ་ཨུཏྤལ་གྱི་ཕྲེང་བ་མཛེས་པ་དང་ཆོས་མཚུངས་པར་བསྟན་ཏོ།། དེ་དང་འབྲེལ་བའི་འཕགས་མ་དབྱངས་ཅན་མའི་བྱུང་བ་མདོ་ཙམ་ནི། འཕགས་མ་སྭ་ར་སྭ་སྟི་འདི་ནི། དོན་དུ་ནི་བཅོམ་ལྡན་འདས་མ་འཕགས་མ་ཤེས་རབ་ཀྱི་ཕ་རོལ་ཏུ་ཕྱིན་མ་ཉིད་ཡིན་ཏེ། ཀུན་མཁྱེན་འཇམ་དབྱངས་བཞད་པས། མང་མང་རྒྱལ་ཀུན་བསྐྱེད་ཡུམ་དབྱངས་ཅན་ཀྱེ།། དུང་དུང་སྙིང་ནས་དད་པ་འདི་དགོངས་ལ།། མྱུར་མྱུར་བྱོན་ནས་མགྲིན་པའི་འོ་མཚོ་རུ།། འགྲིག་འགྲིག་སྙན་འགྱུར་ལེགས་བཤད་གླུར་ལོངས་ཤིག། ཅེས་དང་། ཡོངས་འཛིན་བློ་བཟང་དཔལ་ལྡན་གྱིས། སྨྲ་བའི་སེང་གེ་མཐའ་དག་གི། སོར་རྟོག་ཤེས་རབ་ཕ་རོལ་ཕྱིན།། མ་ཅིག་ཁྱོད་ལ་བདག་དད་པས།། རེ་བའི་དངོས་གྲུབ་ཀུན་སྩོལ་ཅིག། ཅེས་གསུངས་པ་སོགས་ལུང་མཐའ་ཡས་པའི་ཕྱིར་རོ།། 
ཡང་ལྷ་མོ་འདི་ལ་འཇིག་རྟེན་ལས་འདས་མ་འདས་སྣ་ཚོགས་ཡོད་དེ། ཀུན་མཁྱེན་འཇམ་དབྱངས་བཞད་པའི་གྲུབ་མཐའ་ཆེན་མོ་ལས། ལྷ་མོ་འདིའི་ངོ་བོ་ནི་སངས་རྒྱས་ཐམས་ཅད་ཀྱི་ཡུམ་ཤེར་ཕྱིན་མ་ཡིན་ལ། རྣམ་པ་ནི་སྣ་ཚོགས་སུ་སྟོན་ཏེ། རྒྱལ་བ་གོང་མས་གསུང་ལས། ཙ་མུཎྚི་སོགས་མིང་བརྒྱ་མཚན་སྟོང་མ།། ཞེས་གསུངས་པ་ལྟར། ཚངས་མ། ཁྱབ་འཇུག་མ། དབང་མོ། གཤིན་རྗེའི་ལྕམ་ཙ་མུཎྚ། དྲི་ཟ་དམ་བུ་རའི་ཆུང་མ། དབྱངས་ཅན་མ། ལྷ་ཀླུ་གནོད་སྦྱིན་སོགས་འཇིག་རྟེན་པ་དུ་མའི་རྣམ་པ་དང་། སངས་རྒྱས་བྱང་སེམས་སྐྱེས་བུ་ཟུང་བཞི་དཀྱིལ་འཁོར་གྱི་འཁོར་ལོ་སོགས་འཇིག་རྟེན་ལས་འདས་པ་མཐའ་ཡས་པའི་རྣམ་པ་སྟོན་ཅིང་། གནས་ཀྱང་མཚོ་འགྲམ་བྲག་རི་རི་ཕུག་སོགས་སྣ་ཚོགས་ལ་གནས་ནས་གདུལ་བྱ་ཐམས་ཅད་ཀྱི་དོན་སྒྲུབ་པར་བཤད་པའི་ཕྱིར་ཏེ། ཞེས་གསུངས་པའི་ཕྱིར་དང་། མདོ་སྡེ་གསེར་འོད་ལས། གཤིན་རྗེའི་སྲིང་མོར་ལུས་སྟོན་ཅིང་།། རྟག་ཏུ་དར་གོས་སྔོན་པོ་བསྣམས།། མཛེས་དང་མི་མཛེས་ལུས་སྟོན་ཅིང་།། ཞེས་དང་། ཡང་དེ་ལས། ཕྱག་འཚལ་བཅོམ་ལྡན་དབྱངས་ཅན་མཆོག། ཟུང་བཞི་ཡ་བརྒྱད་དབྱངས་ཅན་མཆོག ནས། ཧ་རི་ཚིག་འཆང་དབྱངས་ཅན་མཆོག། མ་མོ་ཀུན་མཆོག་དབྱངས་ཅན་མཆོག། ཚོགས་བདག་ལྷ་མོ་དབྱངས་ཅན་མཆོག། ཅེས་དང་། གནས་ཀྱང་དེ་ལས། བར་འགའ་རི་དང་བྲག་ལ་གནས།། བར་འགའ་ཕུག་དང་ཆུ་བོའི་འགྲམ།། ནས། རྟག་ཏུ་ལྷ་མོ་དེ་མཆོད་ན།། ཐམས་ཅད་དུས་སུ་འཇིག་རྟེན་སྐྱོང་།། ཞེས་དང་། སེམས་ཅན་གང་དག་ཅི་འདོད་པ།། དེ་ཀུན་བསམ་པ་མྱུར་དུ་སྐོངས།། ཞེས་སོགས་གསུངས་པའི་ཕྱིར་རོ།། དཀོན་མཆོག་ཏཱ་ལར་འཇིག་རྟེན་པར་བཤད་པ་དང་། མདོ་ཟ་མ་ཏོག་ལས། སངས་རྒྱས་རྣམ་གཟིགས་འཇིག་རྟེན་དུ་བྱོན་པའི་ཚེ། འཕགས་པ་སྤྱན་རས་གཟིགས་དབང་ཕྱུག་གིས། སྙིགས་མའི་སེམས་ཅན་ཕྱི་རོལ་བའི་ལྷའི་གཟུགས་ཀྱིས་འདུལ་བར་གཟིགས་ནས། ལྷ་ཐམས་ཅད་མཁྱེན་པ་ཞེས་པའི་ཏིང་ངེ་འཛིན་ལ་ཞུགས་ནས། དཔྲལ་བ་ནས་དབང་ཕྱུག ཕྲག་པ་གཉིས་ནས་ཚངས་པ་དང་ཁྱབ་འཇུག སྤྱན་གཉིས་ནས་ཉི་ཟླ། མཆེ་བ་ནས་དབྱངས་ཅན་མ་བྱུང་བར་གསུང་པས། དེ་དང་སྒོ་བསྟུན་ཏེ་བསྟོད་པ་འདིར། འཇིག་རྟེན་དབང་ཕྱུག་ཞལ་གྱི་ཆུ་མཚོ་ལས།། ལེགས་འཁྲུངས། ཞེས་གསུངས་པ་སོགས་ནང་དོན་རིག་པ་ལས་གསུངས་ཚུལ་ལོ།། 

གསུམ་པ་བརྗོད་བྱའི་སྙིང་པོ་ནི། ཕྱི་རོལ་བའི་རིག་བྱེད་ལས་བྱུང་ཞིང་ནང་པ་སངས་རྒྱས་པ་དག་གིས་མདོ་རྒྱུད་དུ་མ་ལས་ལན་གཅིག་མ་ཡིན་པར་ཡང་ཡང་བསྟན་པའི་རྒྱལ་ཡུམ་འཕགས་མ་སྒྲ་དབྱངས་ལྷ་མོ་ཞེས་པ། རིག་བྱེད་པ་དག་གིས་ལྷ་ཚངས་པའི་ཡིད་ལས་སྐྱེས་པར་འདོད་ལ། རང་སྡེའི་རྒྱལ་བ་ཐམས་ཅད་ཀྱི་ཡེ་ཤེས་ཆོས་སྐུའི་རང་མདངས་ཟག་མེད་ཀྱི་ཕུང་པོ་བཞིན་ལག་གི་རྣམ་པར་ཤར་བ། ཡིད་ལ་ཆོས་རབ་རྣམ་འབྱེད་ཀྱི་ཤེས་རབ་དང་། ངག་སྡེབ་ལེགས་ཚིག་གི་སྤོབས་པ་གང་འདོད་དུ་འཇོ་བའི་བྱེད་པོ་ལྷག་ལྷ་ཁྱད་པར་དུ་འཕགས་པར་བཞེད་དོ།། དེ་ལྟ་བུའི་ལྷ་མོ་དེའི་གསང་གསུམ་གྱི་ཡོན་ཏན་གྱི་ཆ་ཤས་ཙམ་ཞིག་སྙན་རྩོམ་འདིའི་བརྗོད་བྱ་ཡིན་ལ། རྗོད་བྱེད་ཀྱི་ཚིག་ཕྲེང་ཨུཏྤལ་ཕྲེང་མཛེས་ཞེས་པ་ནི་གཙོ་བོ་ཚིག་ལ་ངོས་འཛིན་དགོས། ཚིག་སྦྱོར་གྱི་རྩོམ་སྟངས་སློབ་དཔོན་དབྱུག་པ་ཅན་གྱི་རྗེས་སུ་འབྲངས་ཏེ། རྩོམ་པ་པོའི་བློ་གྲོས་ཀྱི་རྩལ་ལས་བྱུང་བའི་ཚིག་བཀླགས་པ་ན། དོན་གྱི་སྤྱི་ཡིད་ངོར་ལྷང་ངེར་འཆར་ཐུབ་པ་ནི་རྩོམ་འདིའི་ཁྱད་ཆོས་ཡིན་ལ། ཚིག་རྒྱན་སྣ་ཚོགས་སྤེལ་བ་རབ་སྤེལ་དང་ཚིགས་བཅད་གཅིག་དོན་རྒྱན་རེའི་དཔེར་སོང་བ། ཆ་རྒྱན་དང་བསྙོན་དོར་གྱི་རྒྱན། ཉམས་ལྡན་གྱི་རྒྱན། རབ་རྟོག་སོགས་སྙན་ངག་ལ་བློ་ཅུང་ཟད་སོང་བ་ཞིག་གིས་ཤེས་པར་འགྱུར་ཞིང་། ཡང་སྐབས་འགར། ཅི། ཅི་བྱ། གང་། ཅི་དགོས། སོགས་ཀྱིས་གསུང་ཤུགས་ལ་འཕྲལ་གྱི་ནུས་པ་འབུར་དུ་ཐོན་ན་དགོས་པ་མཚོན་པ་དང་། ཡང་བརྫུ་ལ་བརྟེན། ཟོལ་ལ་བརྟེན། ཅེས་པས་ཅུང་ངོ་ཚ་བའི་དོན་གཞན་ཞིག་གིས་སྦེད་པའམ་སྒྲིབ་པར་སྟོན་པ་དང་། བསྟོད་པ་དང་འདོད་གསོལ་གྱི་ཁྱད་པར་བལྟས་པ་ཙམ་གྱིས་གོ་ནུས་པ་ནི་མཁས་མཆོག་ཁོང་འཕགས་ཡུལ་ལྷོ་ཕྱོགས་པའི་སྙན་ངག་གི་རྗེས་འབྲངས་པ་ཡིན་པའི་རྟགས་འཁྲུལ་མེད་དོ།། 
 
དགོས་པ་དང་ཉིང་དགོས།
 
བཞི་བ་དགོས་པ་དང་ཉིང་དགོས་ནི། སྐབས་འདིར་དགོས་འབྲེལ་ངག་འགོད་པ་སྐབས་སུ་མ་བབས་ནའང་། སློབ་ཚན་འདི་འདིར་སྒྲིག་པའི་དགོས་པ་དང་། འབྲེལ་ན་ཅུང་བདེ་བས་དེ་ལྟ་ན། ཚིག་གི་སྡེབ་སྦྱོར་ལ་བརྟེན་ནས་གནས་སྐབས་སྙན་རྩོམ་འབྲི་སྟངས་ཤེས་དགོས་པ་དང་། སྙན་ངག་ཤེས་ཏེ་ཚིག་རྒྱན་ལ་མི་རྨོངས་པའི་ཆུ་ཚད་ཐོབ་ན། རང་གི་མི་རིགས། རྒྱལ་ཁབ། རྗེས་སྐྱོང་གཞོན་ནུ་སོགས་དང་འབྲེལ། མེས་པོའི་ཤུལ་བཞག་གི་རིག་གནས་གན་མཛོད་སྲུང་སྤེལ་ཐུབ་པ་ནི་དགོས་པའི་དགོས་པ་སྟེ་ཉིང་དགོས་རེད་ཅེས་གཞོན་ནུ་རྣམས་ལ་འབོད་སྐུལ་བྱེད་རྒྱུ་དེ་ཡིན་ནོ།། དེ་ཡང་རྗེ་ཐམས་ཅད་མཁྱེན་པའི་སྙན་ངག་གི་ལམ་ནས་དྲངས་པའི་བློ་སྦྱོང་ཚིགས་བཅད་ལས། ཚིག་ལ་བལྟས་ན་རྩོམ་པའི་ལྟད་མོ་ཡོད། དོན་ལ་བསམ་ན་དམ་ཆོས་བྱེད་ལུགས་ཡོད། ཅེས་པའི་དོན་ལའང་དགོས་པ་ཉིང་དགོས་ཀྱི་གནད་རེ་ཡོད་དམ་སྙམ་མོ།། 
 
ཚན་པ་དགར་བ།
 
ལྔ་བ་ཚན་པ་དགར་བ་ནི། ན་མ་སྭ་ར་སྭ་སྟེ་ཡ། ཞེས་པ་དང་། དགེ་ལེགས་ཚོགས་གཉིས་བྱེད་པོས་ཉེར་བསྐྲུན་པའི། ཞེས་པ་ནས། དབྱངས་ཀྱི་རྒྱལ་མོ་དེང་འདིར་སྙིང་དབུས་བཞུགས། ཞེས་པའི་བར་དང་པོ་ལེགས་སྦྱར་སྐད་ཀྱི་འདུད་ཚིག་སྟེ་མཆོད་བརྗོད་ཡིན་ལ། ན་མ་ཕྱག་འཚལ་ལོ།། སྭ་ར་སྭ་སྟེ་དབྱངས་ཅན་མ། ཡ་བོད་ཀྱི་བཞི་བའི་ཚིག་ཕྲད་ལ་དང་དོན་གཅིག་བྱིངས་རྐྱེན་རྣམ་འགྱུར་ཅུང་ཙམ་མིང་ཚིག་གསར་བཤད་ལས་སྤྲོ། གཉིས་པ་བོད་སྐད་ཀྱི་མཆོད་བརྗོད་དང་འབྲེལ་ལྷ་མོ་སྙིང་དབུས་སུ་བཞུགས་པར་གསོལ་བ་འདེབས་པ་ཡིན་ལ་བསྟོད་པ་འདིའི་མདོར་བསྟན་གྱི་གཞུང་ཡང་རེད། བཞུགས་གསོལ་གྱི་སྔོན་དུ་སྤྱན་འདྲེན་མི་དགོས་སམ་ཞེ་ན། ད་ལྟ་ལོགས་སུ་སྤྱན་འདྲེན་མི་དགོས་ཏེ། ཐུགས་བསྐྱེད་ཀྱི་མཐུ་བསམ་གྱིས་མི་ཁྱབ་པ་རྗེ་ཐམས་ཅད་མཁྱེན་པའི་ཞལ་ནས་འདི་ལྟ་སྟེ། ཆུ་འཛིན་དཀར་པོའི་གློག་ཕྲེང་དྲྭ་བ་ཅན། མཁའ་ཡི་མཛེས་བྱེད་འདྲ་བའི་ཡིད་འཕྲོག་མ། དྲི་ཟའི་ན་ཆུང་དབུས་ན་འཇོ་སྒེག་མཁན། རིང་ནས་བརྩེ་བའི་ལྷ་མོ་ད་ཚུར་བྱོན།། ཞེས་སྤྱན་དྲངས་པས་རྗེས་འཇུག་དག་གི་ནམ་དྲན་པ་ན། མདུན་མཁར་གང་ནས་ཀྱང་གཤེགས་བྱོན་མི་མངའ་བར་ལྷུན་གྲུབ་ཀྱི་འཕྲིན་ལས་སྙིང་ལ་འཇུག་པའི་ཕྱིར་ཏེ། མདོ་ལས། གང་ཞིག་སངས་རྒྱས་ཡིད་བྱེད་པ།། དེ་ཡི་མདུན་ན་ཐུབ་པ་བཞུགས།། ཞེས་སོགས་སྤྲོས་པས་ཆོག་ཅེས་དགེ་རྒན་གྱི་ཞལ་ནས་ཐོས་སོ།། ཡུལ་དམ་པ་ལ་ཕྱག་འཚལ་བ་བྱ་བ་ཐམས་ཅད་ཀྱི་སྔོན་དུ་འགྲོ་བ་ནི་རང་སྡེའི་ཁྱད་ཆོས་སུ་སྨྲ་བར་བྱའོ།། ཀུན་གྱི་མཛེས་སྡུག་བསྡུས་ནས་བདག་གིར་བྱས།། ཞེས་པ་ནས། ཚངས་པའི་བུ་མོ་ཁྱོད་ལ་ཞེ་ནས་ཁྲེལ། ཞེས་པས་བསྟོད་པ་པོ་སྙིང་ནས་ལྷ་མོ་དབྱངས་ཅན་མར་དད་པར་སྟོན་ནའང་། ཚིག་གིས་སྒྲས་ཟིན་ཐད་ཀར་གོ་བར་བྱས་ན་སྨད་པ་ལྟ་བུར་སོང་བས་སྨད་པའི་ཆ་ལས་བསྟོད་པ་ཡིན་ཚུལ་ནི། འདོད་རྔམ་གྱིས་བརྟན་གཡོའི་མཛེས་སྡུག་བསྡུས། ཁེངས་པས་དབང་ཕྱུག་གི་གཙུག་རྒྱན་ཟླ་བ་བརྐུས་ནས་གདན་དུ་བྱས། བློ་གྲོས་གསལ་བོ་ཅན་ཀུན་དང་འགྲོགས་པས་མགོ་སྟོང་ཞེས་བཤད་ནས། ཚངས་པའི་བུ་མོ་ལ་སྙིང་ནས་ཁོ་བོས་ཁྲེལ་བར་བཤད་ནའང་། དོན་ལ། སྐུ་མཛེས་པ་ཕུལ་བྱུང་། དྲག་པོ་སོགས་ཆེ་དགུའི་གཙུག་ཏུ་བཀུར་འོས་པས་ཉ་གང་ཟླ་བར་ཞབས་སེན་དགོད་པ། བློ་གྲོས་གསལ་བས་བླང་དོར་འབྱེད་ཤེས་པ་དག་དང་འགྲོགས་པ་སྟེ་རྗེས་སུ་འཛིན་པས་ལྷ་མོ་ཁྱེད་ལ་སྙིང་ནས་དད། ཅེས་པ་སྟེ། སྙན་ངག་སྤྱི་དོན་ལས། ཐོས་པ་དགའ་ཁྱོད་གངས་དཀར་ཏེ་སེའི་སྤོར། གྲོགས་མེད་གཅིག་པུར་ཚོད་མའི་བཅུད་ལེན་གྱིས། དཔེ་མེད་དཀའ་སྤྱད་ངང་ལ་གཟད་པ་དེས། ཁྱོད་རྗེས་འབྲང་བ་བདག་ཅག་ཡི་རེ་མུག ཅེས་རྗེ་བཙུན་མི་ལ་ལ་བསྟོད་པ་ལྟ་བུའོ།།
ཆགས་བྲལ་རྣམས་ཀྱང་དཀའ་ཐུབ་འཇིག་བྱེད་པའི།། ཞེས་པ་ནས། ལྷག་པར་ཡིད་འཕྲོག་བརྟུལ་ཞུགས་བསྟེན་ཅི་དགོས། ཞེས་པའི་བར་སྐུ་དང་གསུང་དཀྱུས་གཅིག་ཏུ་བསྟོད། ཚིག་གི་ཉམས་བཏོན་ཚུལ་ནི་ཚིགས་བཅད་གཅིག་གི་ཕྱེད་སྔ་མའི་བསྟན་བྱ་དེས་གདུལ་བྱ་དག་གི་ཡིད་ཚིམ་པས། ཕྱེད་ཕྱི་མའི་བསྟན་དོན་མི་དགོས་པ་ལྟ་བུ་བསྙོན་དོར་གྱི་རྒྱན་གྱི་ཁྱད་པར་རྩོམ་པ་པོའི་ངག་གི་རྩལ་ལས་ཐོན་པ་ཡིན་ལ། སྐུའི་ཡོན་ཏན་གོ་སླ་ལ། གསུང་ནི་རྒྱུད་སྟོང་དབྱངས་དང་བསྡེབས་པའི་སྙན་འཇེབས་གླུ།། གསུང་བས་སྟོན་ཏེ། ཅུང་དཀར་བློ་བཟང་རྒྱ་མཚོས་ཀུན་མཁྱེན་གསང་རྣམ་ལས། གྲུབ་མཐའ་རྩ་བ་རྩོམ་ཚེ་དབྱངས་ཅན་མའི།། པི་ཝཾ་སྒྲ་ལས་དངོས་སུ་གསན་པ་དང་།། ཞེས་གསུངས། ཡ་མཚན་གྱུར་པ་ཅི། ཞེས་པས་མཛད་པ་ཀུན་ལས་གསུང་གི་མཛད་པ་མཆོག་ཏུ་སྟོན་དགོས་མོད། མཆོག་གི་ལང་ཚོ་འཆང་བ་དེས་ཆོག་གི།། ཞེས་ལང་ཚོ་ཙམ་གྱིས་གདུལ་བྱའི་ཡིད་ཚིམ་པ་ནི་ཕུལ་བྱུང་གི་ཡོན་ཏན་སྐུའི་ཆ་ཤས་ལའང་ཡོད་པར་སྟོན་པ་ལྟ་བུ་འོག་མ་རྣམས་ལ་སྦྱར་དགོས་སོ།།
གང་ཐུགས་འགྲོ་ལ་རྗེས་སུ་ཆགས་པ་ཡི།། ཞེས་པའི་ཚིགས་བཅད་གཅིག་གིས་ཐུགས་ཀྱི་ཡོན་ཏན་བསྟན་པ་ནི། རྗེས་ཆགས་ཞེས་པ་སྙིང་རྗེ་ལ་གོ་དགོས། སེམས་ཅན་རྣམས་ནི་ལས་ཉོན་གྱི་གཞན་དབང་དུ་སོང་བས་སྡུག་བསྔལ་གྱིས་རྟག་ཏུ་མནར། སངས་རྒྱས་རྣམས་ཀྱིས་དེ་ལ་དགོངས་ཏེ་ཐུགས་སྙིང་རྗེས་གདུང་བ་ན། རྗེས་ཆགས་ཀྱི་ཟུག་རྔུའི་འགྱུར་བ་ལྷ་མོ་འདིའི་སྐུའི་མདངས་ལ་ཤར་བའི་ཉམས་དཀར་ལ་དམར་བའི་མདངས་ཆགས་པ་ཉམས་ལྡན་གྱི་རྒྱན་དང་དཔེ་རྒྱན་བསྲེས་ཏེ་མཛེས་པར་བྱས་སོ།། 
དཀའ་ཐུབ་ལ་གནས་དྲང་སྲོང་རྒན་པོ་འགའ།། ཞེས་པ་ནས། སྔོ་ལྗང་ནེའི་གསིང་ངོགས་སུ་འཆགས་ཤིང་རོལ།། ཅེས་པའི་བར་གྱི་བརྗོད་བྱ་བྱུང་བ་བརྗོད་པའི་སྐབས་སུ་སོང་ལ། རྒྱན་གྱི་ཁྱད་པར་ཅུང་ཟད་བརྗོད་བྱའི་སྙིང་པོའི་དོན་ཚན་ན་གསལ་བས་བསྐྱར་འབྲི་བྱེད་མི་དགོས། འདི་ན་ལོངས་སྤྱོད་དཔལ་ཐོབ་ཐ་མལ་བ།། ཞེས་པ་ནས་ཚིགས་བཅད་གཅིག་གིས་བསྟོད་པའི་རྗེས་སུ་གསོལ་བ་བཏབ་ན་རེ་འབྲས་སྩོལ་འོས་པར་གདུང་བས་ཤུགས་ཀྱིས་ཞུ་བ་ཡིན་ལ། རྗེ་བླ་མས། གཏོང་བས་མཛེས་པའི་སྦྱིན་བདག་མཐོང་བ་ན།། འབྱོར་བས་དམན་པའི་སློང་མོ་བ་བཞིན་གྱུར།། ཞེས་པ་ལྟ་བུའོ།།
དེ་ཕྱིར་སྨྲ་མཁས་དྲན་གསལ་བློ་རྣོ་ཞིང་།། ཞེས་པ་ནས། བློ་ལྡན་བུང་བ་འགུགས་ལ་ཟླ་མེད་མཛོད། ཅེས་པའི་བར་ཚིགས་བཅད་བཞིས་འདོད་དོན་གསོལ་བ་འདེབས་པ་ཡིན་ལ། ཚིགས་བཅད་དང་པོས་ཐོས་བསམ་སྒོམ་གསུམ། དེ་ནས་གསུམ་གྱིས་རྩོད་འཆད་རྩོམ་པའི་བྱ་བ་ལ་དབང་བར་གསོལ་བའམ་དངོས་གྲུབ་ཐོབ་པར་ཞུ་བ་ཡིན། ཅུང་རྒྱས་པར་དཀའ་གནད་གསལ་བཤད་སྐབས་སྤྲོ་བར་འདོད་དོ།། འཇིག་རྟེན་དབང་ཕྱུག་ཞལ་གྱི་ཆུ་མཚོ་ལས།། ཞེས་པ་ནས། རླབས་ཀྱི་ཕྲེང་བ་འཛིན་པར་ཤོག། ཅེས་པའི་བར་ཤིས་བརྗོད་དམ་སྨོན་ལམ་ཡིན་ལ། ལྷག་པའི་ལྷ་ལ་བསྟོད་ན་ཕན་ཡོན་ཡོད་པ་ནི། དཔེར་ན་མདོ་སྡེ་བསྐལ་བཟང་ལས། དེ་བཞིན་གཤེགས་པ་དུས་མཁྱེན་རྒྱལ་པོ་ནི།། སྙན་ངག་མཁན་ཚེ་བདེ་གཤེགས་རྩ་མཆོག་ལ།། ཚིགས་སུ་བཅད་པའི་དབྱངས་ཀྱིས་བསྟོད་ནས་ནི།། དང་པོར་བྱང་ཆུབ་མཆོག་ཏུ་ཐུགས་བསྐྱེད་དོ།། ཞེས་གསུངས་སོ།། ཟུར་ལྟའི་ལུང་འགའ་རེ་བཅས་རེ་ཞིག་དེ་ཙམ་མོ།། མཛད་བྱང་ནི་རྩོམ་པ་པོའི་རྣམ་ཐར་ལས་གསལ་བས་གོ་སླ་སྙམ་མོ།། 
 
མིང་ཚིག་འགྲེལ་བཤད།
 
དྲུག་པ་མིང་ཚིག་འགྲེལ་བཤད་དམ་དཀའ་གནད་གསལ་བཤད་ནི། མེ་ཏོག་ཨུཏྤལ་ཞེས་འདོན་དགོས་ནའང་བོད་ཀྱིས་ལ་ཡིག་རྗེས་འཇུག་གི་ཚུལ་དུ་བཀླགས་པས་ཅུང་ཟུར་ཆག སྔོ་སེར་དཀར་དམར་གྱི་རིགས་བཞི་ཡོད་པར་བཤད་ཅིང་སྔོན་པོ་མཆོག་ཏུ་བཤད་དེ། འདྲ་དཔེར། ཨུཏྤལ་སྔོན་པོ་རྒྱལ་བའི་སྤྱན་ཟེར།
ན་མ་སྭ་ར་སྭ་སྟེ་ཡ། ལེགས་སྦྱར་གྱི་འདུད་ཚིག་གམ་མཆོད་བརྗོད་དེ། ན་མ་འདུད་པའམ་ཕྱག་འཚལ། སྭ་སྟཱི་མོ་རྐྱེན་ཨཱིབ྄་བྱིན་པའི་དབྱངས་ཅན་མ། ཡ་ཕྱག་འཚལ་བ་ལ་བཞི་བའོ།། ཞེས་བཞི་བའི་ངེ་བྱིན། ཨེ་ཕྲལ། ཨེ་ཨ་ཡའོ། ཞེས་པའི་ངེའི་ཨེ་ཨ་ཡ྄ར་སོང་། ངེ་ལ་ཨཀ྄་འོ་ཞེས། ཨ་བྱིན། ཀ྄་དབྱི། ཡ྄་ཨ་ལ་ཞུགས། འཕེལ་བའི་དབང་གིས་གོང་གི་ཏ་སྲོག་གི་ཨཱི་འཕེལ་བ་བྱས་ན། ན་མ་སྭ་ར་སྭ་སྟཻ་ཡ། ཞེས་གྲུབ་སྙམ་སྟེ་དཔྱད། ལེགས་སྦྱར་གྱི་སྐད་ལ་ལྷའི་སྐད་ཅེས་གྲགས་པ་ནི་སྟོན་པའི་ལྷ་ཡུལ་ནས་ཆོས་གསུང་ཚེ་འདོད་པ་དང་གཟུགས་ཀྱི་ལྷ་དག་གིས། སྐད་འདིས་གསུང་བར་ཐོས་ཞེས་གསུང་སྒྲོས་སུ་སྣང་། སྭ་སྟི་བྱིངས་སྒྲུབ་བྱས་ན་སྒྲ་བ་རྣམས་ལ་ས་ཀ་སྟེར་བྱེད་ཀྱི་མདོ་ལ་བཞེད་པ་མཚུངས་མིན་ཡོད་ཀྱང་འདིར་མི་སྤྲོ།
སྭ་ར་སྭ་སྟྱེ། བྱིངས་སྒྲུབ་ནི། སྦྲ་སྒྲ་དང་གདུང་བ་ལའོ།། ཞེས་པའི་བྱིངས་ལ། ཨི་མ་ཨསུ་འོས་རྐྱེན་ཨསུ་བྱིན། ཨུ་དང་་དབྱི། ཨསྲ། ཡོན་ཏན་ནོ་ཞེས་པས་སྦྲའི་སྲོག་གི་ར་ཨར྄་དུ་བསྒྱུར། དྲངས། ས་རྣམ་བཅད་བྱས་པས། སྭ་རཿགྲུབ། དེ་ལ། མ་དང་ཨ་མཐའ་ཨུ་བ་དྷཱ་ལས་བཏུ་ཨི་དག་གོས། རྐྱེན་བཏུ་བྱིན། བཏུ། ན་ལས་ཚ་ཏ་ལ་ས་འོས། ཏུའི་གོང་དུ་ས་བྱིན། སའི་ཨ་དང་་ཕྱིས། ཏུའི་ཨུ་བརྗོད་དོན་གྱིས་ཕྱིས་པས། བསྲཏྲ། པཱ་ཙའི་བཏི་ལ་སོགས་པ་རྣམས་ལ་འོས། གོང་གི་རྣམ་བཅད་ས་ཡིག་ཏུ་བསྒྱུར་ཏེ་བ་ཐོག་ཏུ་དྲངས་པས། སྭ་ར་སྭ་ས྄། ཥ་་ཨུ་ར་ལས་སོས། ཨཱིབ྄་བྱིན། པ་རྗེས་འབྲེལ་གྱིས་ཕྱིས། སྭ་ར་སྭ་ས྄་་ཨཱི། ་ཨཱི་ཐོག་ཏུ་དྲངས། ས྄་ཏ་ཐོག་ཏུ་དྲངས། སྭ་ར་སྭ་སྟཱི་གྲུབ། དེ་ལ་རྣམ་དབྱེ་བཞི་བའི་གཅིག་ཚིག་གི་ངེ་བྱིན། ངེ་ལ་ཨི་ཨུ་དག་ལས་སོས། ཨ་བྱིན། ་ཕྱིས། ངེའི་ང྄་འགྲོ་བའི་དོན་གྱིས་ཕྱིས། ཨ་ཨེ། ཨ་དང་ཨེ་འདུས་པ་ཨཻར་གྱུར། སྟཱིའི་སྲོག་གི་ཨཱི་ཕྲལ། ཨཱི་ཡར་གྱུར། སྟ་ཡ྄་རིམ་པར་ཨཻ་ཐོག་ཏུ་དྲངས་པས།། སྟྱཻ། སྭ་ར་སྭ་སྟྱཻ། གྲུབ། དབྱངས་ཅན་མའི་ཆེད་དུ། ཡ་བཏགས་ཕལ་ཆེར་འགྲེང་བུ་སྟེ།། ཡ་སྒྲ་ཅུང་ཞིག་ལྡན་པར་བཀླག ཅེས་སྔགས་ཀློག་པའི་སྒྲ་ཟུར་ཐོན་ཆེད་དུ། སྭ་སྟཻ་ཡ། ཞེས་འབྲི་གནང་མཛད་དམ་སྙམ་མོ། འདི་ལྟར་ན་རྣམ་དབྱེ་བཞི་བའི་གཅིག་ཚིག་གི་འགྱུར་བ་ཨཻ་དང་་ལ་མོ་རྐྱེན་ཨཱིབ྄་བྱིན་ཏེ་འགྱུར་བ་ཡ་ཡིན་ནོ།། 
དགེ་ལེགས་ནི། ལུང་གི་གཙོས་དམ་པའི་ཆོས་ཐོག་མཐའ་བར་གསུམ་དུ་དགེ་བའི་དོན། ཚོགས་གཉིས་ནི། བསོད་ནམས་དང་ཡེ་ཤེས་ཀྱི་ཚོགས་ཏེ། ཀུན་རྫོབ་རྣམ་ཅན་དང་དོན་དམ་རྣམ་ཅན་གྱི་ཚོགས་གཉིས་སུ་དབྱེ། དང་པོས་གཟུགས་སྐུ་དང་། ཕྱི་མས་ཆོས་སྐུ་འགྲུབ་པར་བྱེད།
གང་སྐུའི་དཀྱིལ་འཁོར་ཞེས་པའི་གང་སྒྲ། གང་ཐུགས་འགྲོ་ལ་ཞེས་གང་སྒྲ། གང་སྐུའི་འོད་དཀར་ཞེས་པའི་གང་སྒྲ་སྟེ། གང་སྒྲ་སྤྱི་སྒྲ་བྱེ་བྲག་ལ་འཇུག་ཚེ་དབྱངས་ཅན་མའི་སྐུ་ཞེས་སོགས་གོ་དགོས་ལ་མཚན་ནས་ཐད་གར་མ་སྨོས་པའི་ཞེ་ཚིག་ཀྱང་མཚོན། ཕུན་ཚོགས་དངོས་བརྒྱ། མཐུན་རྐྱེན་ཚོགས་པའི་དངོས་པོ་ཐམས་ཅད་ཀྱི་དོན། གང་སྐུའི་དཀྱིལ་འཁོར། ཞལ་གྱི་དཀྱིལ་འཁོར། ཞེས་པ་ཟླ་བ་ཉ་གང་པ་ལྟར་གྲ་ཟུར་མ་ཉམས་པར་སྟོན་པ་སྐབས་འདིར་གོ་ཚུལ་ལོ།། 
སྙིང་ལ་ཕུན་ཚོགས་དངོས་བརྒྱ་སྟེར་པའི་དཔལ།། ཞེས་པའི་དཔལ། 
ཤེལ་དཀར་ལྷུན་པོའི་དཔལ་འཆང་སྐུའི་ལང་ཚོ།། ཞེས་པའི་དཔལ། 
པད་དཀར་གསར་བའི་དཔལ་ལ་ཅོ་འདྲིར་འགྱུར།། ཞེས་པའི་དཔལ། 
གང་སྐུའི་མཛེས་སྡུག་དཔལ་གྱིས་ཡིད་འཕྲོག་སྟེ།། ཞེས་པའི་དཔལ། 
འདི་ན་ལོངས་སྤྱོད་དཔལ་ཐོབ་ཐ་མལ་བ།། ཞེས་པའི་དཔལ། 
ལུང་རིགས་གཉིས་སུ་འཐུང་བའི་དཔལ་གྲུབ་ནས།། ཞེས་པའི་དཔལ། ཞེས་པ་རྣམས་གོ་ཉམས་མི་འདྲ་བ་ཚིག་གྲོགས་ཀྱི་དབང་གིས་ཤེས་དགོས། དཔེར་ན་དང་པོ་བྱིན་རླབས་ཅན་དུ་གོ་བ་དང་། གཉིས་པ་གཟི་བརྗིད། གསུམ་པ་མཛེས་པའི་ཆ། བཞི་བ་ལང་ཚོའི་གཟི་མདངས། ལྔ་བ་འབྱོར་བ་རྒྱ་ཆེ་བ། དྲུག་པ་མཐུ་སྟོབས་ཏེ་སྐབས་དེ་དང་དེར་དྲན་པར་བྱའོ།།
དེ་ཕྱིར་སྨྲ་མཁས་དྲན་གསལ་བློ་རྣོ་ཞིང་།། གཏུགས་པ་མེད་པའི་ཤེས་རབ་དཔལ་ཐོབ་ནས།། ཞེས་པས་མཐུ་ནུས་གོ་དགོས་ཤིང་། 
སྨྲ་བ་མཁས་པ་ནི། དྲན་པ་གསལ་བ་བློ་རྣོ་བ་གཏུགས་པའམ་མཐར་ཐུག་པ་མེད་པ་སྟེ་ཤེས་རབ་ཀྱི་ཁྱད་པར་བཞིའི་འབྲས་བུ་ཡིན་ལ། གོ་བ་ལེན་ཚེ་སྨྲ་བ་མཁས་པའི་དཔལ། དྲན་པ་གསལ་བའི་དཔལ། བློ་རྣོ་བའི་དཔལ། གཏུགས་པ་མེད་པའམ་ཟད་པ་མེད་པའི་དཔལ་ཐོབ་ནས། ཐོས་བསམ་སྒོམ་པའི་ཐེམ་སྐས་ལ་འཛེག་སྟེ།། ཞེས་ཐོས་བསམ་སྒོམ་པ་ཐེམ་སྐས་ཀྱི་གཟུགས་སུ་བྱས་པ་ལ་གོ་བ་བྱས་ན། ཐེག་ཆེན་གྱི་ལམ་བགྲོད་ཚུལ་ཏེ། དང་པོ་གསུང་རབ་ཀྱི་དོན་ལ་ཐོས་པ་བྱས་ནས་སྤང་བྱ་དང་སྤོང་བྱེད་ཀྱི་གཉེན་པོ་སྒྲ་སྤྱིའི་སྒོས་ངེས། དེའི་རྒྱུན་གོམས་ཏེ་སྤང་གཉེན་ལ་དོན་སྤྱི་གསལ་བོ་ཤར། དེའི་རྒྱུན་བསྐྱངས་ནས་ཡང་ཡང་གོམས་པས་དོན་སྤྱི་ཇེ་ཕྲར་སོང་ནས་ཟད་པར་བྱས་པ་ན་སྤོང་བྱེད་གཉེན་པོ་རྩལ་རྫོགས་ནས་སྤང་བྱ་སྤོང་བའི་ནུས་པ་མཐུ་ཅན་དུ་སོང་། ཚོགས་སྦྱོར་གཉིས་སྒྲ་དོན་གྱི་སྣང་བ་དང་བཅས། མཐོང་སྒོམ་གཉིས་ན་ཆོས་ཉིད་མངོན་གསུམ་དུ་གཟིགས་པའི་ཡེ་ཤེས་མངོན་དུ་གྱུར་ཏོ།། 
དེས་ན་འདིར་ཐོས་བསམ་སྒོམ་པའི་ཤེས་རབ་དེ་དགོས་གལ་ཆེ་བས་ཅུང་ཟད་བཤད་ན། ཐོས་པ་ལ་ཐོས་པ་དང་། ཐོས་པའི་ཤེས་རབ་དང་། ཐོས་བྱུང་དང་། ཐོས་བྱུང་གི་ཤེས་རབ་དང་བཞི་ཡོད་པ་བཞིན་གཞན་གཉིས་ལ་ཡང་ཡོད་དོ།། 
དེ་ཡང་གསུང་རབ་ཀྱི་ཚིག་སྔར་མ་ཐོས་པ་ཉན་པ་དང་། ཉན་པ་མི་བརྗེད་པར་བློ་ལ་འཛིན་པ་དང་། བཟུང་བ་བྱང་བའི་ཆེད་དུ་ཁ་དོན་དང་གཤར་སྦྱང་བྱེད་པ་ལ་སོགས་པའི་སྒོ་ནས་གོ་བར་བྱེད་པའི་བྱ་བ་བློ་དང་བཅས་པ་དེ་ཐོས་པའི་ངོ་བོ་དང་དེའི་ཚེ་ཚིག་དང་དོན་ལ་དཔྱོད་པའི་ཤེས་རབ་དེ་ཐོས་པའི་ཤེས་རབ་གྱི་ངོ་བོ་དང་། གསུང་རབ་ཀྱི་དོན་གང་ཡང་རུང་བ་ལ་སྒྲ་སྤྱི་ཙམ་གྱི་སྒོ་ནས་ངེས་པ་རྙེད་པའི་ཞེན་རིག་དེ་ཐོས་བྱུང་གི་ངོ་བོ་དང་། དེ་འདྲའི་ངེས་པ་རྙེད་པའི་ཤེས་རབ་དེ་ཐོས་བྱུང་གི་ཤེས་རབ་ཀྱི་ངོ་བོའམ་མཚན་ཉིད་ཡིན་ནོ།། 
དེ་ལས་ཐོས་བྱུང་ནི་དཔེར་ན་འདུས་བྱས་མི་རྟག་པར་སྟོན་པའི་མདོའི་དོན་འདུས་བྱས་མི་རྟག་པ་ལ་རིགས་པ་ལ་མ་བརྟེན་པར་ཐོས་པ་བྱེད་པའམ་ཡང་ན་རིགས་པ་ལ་བརྟེན་ནས་དེ་ལ་ཐོས་པ་བྱས་ཀྱང་རྒྱུ་མཚན་གཏན་ལ་མ་ཕེབས་པ་སྟེ། འདུས་བྱས་ཐམས་ཅད་བྱས་པ་ཡིན་ན་ངེས་པར་མི་རྟག་པ་ཡིན་འདུག་སྙམ་དུ་ངེས་པ་རྙེད་པ་མ་ཡིན་པས་འདུས་བྱས་མི་རྟག་པ་ལ་ཚད་མའི་ངེས་པ་དང་ནི་བྲལ། འདུས་བྱས་མི་རྟག་པའི་དོན་སྤྱིའི་ཆ་ཤས་ཐམས་ཅད་ལེགས་པར་ཤར་ཡང་མི་ནུས། མདོའི་ཚིག་དང་འདུས་བྱས་མི་རྟག་པའི་མིང་ཚིག་གི་ཆ་དང་འདྲ་བའི་སྒྲ་སྤྱིའི་ཆ་རྣམས་ལེགས་པར་ཤར་བ་ཙམ་ལ་བརྟེན་ནས། འདུས་བྱས་མི་རྟག་པ་དེ་མ་ནོར་བར་ངེས་པའི་བློ་ལྟ་བུ། གསུང་རབ་ཀྱི་དོན་གང་ཡིན་ཡང་དེ་ལ་ཚད་མས་ངེས་པ་ཡང་མ་རྙེད། དེའི་དོན་སྤྱིའི་ཆ་ཤས་རྣམས་ཚང་བར་ལེགས་པར་ཤར་ཡང་མི་ནུས། གསུང་རབ་ཀྱི་མིང་ཚིག་གི་ཆ་འདྲའི་སྒྲ་སྤྱི་ལེགས་པར་ཤར་བ་ཙམ་གྱི་སྒོ་ནས་དོན་ལ་མ་ནོར་བར་ངེས་པའི་ཞེན་རིག་ཏུ་གྱུར་པའི་སེམས་དང་སེམས་བྱུང་ཐམས་ཅད་ཐོས་བྱུང་ཡིན་ཞེས་པའོ། དེ་འདྲའི་ཞེན་རིག་གི་བློ་རྣམས་ཀྱི་ནང་གི་ཤེས་རབ་དེ་ཐོས་བྱུང་གི་ཤེས་རབ་ཡིན་ནོ།། ཙམ་སྒྲས་ཐོས་བྱུང་ལ་ཚད་མས་ངེས་པ་ཡོད་པ་གཅོད་པ་ཡིན་ནོ།། 
གཉིས་པ་བསམ་པ་ལ་ཐོས་དོན་ལ་ཚད་མས་ངེས་པ་རྙེད་པའི་ཕྱིར་དུ་རྒྱུ་མཚན་གྱིས་དཔྱད་ཅིང་སེམས་པར་བྱེད་པའི་བྱ་བ་བློ་དང་བཅས་པ་དེ། བསམ་པའི་ངོ་བོ་ཡིན་ཏེ། དཔེར་ན་གསུང་རབ་ཀྱི་དོན་སྔར་མ་ཐོས་པའི་སྒྲ་སྤྱི་ཙམ་གྱི་སྒོ་ནས་ངེས་པ་རྙེད་པའི་དོན་བུམ་པ་མི་རྟག་པ་དེ་ལ་ཚད་མས་ངེས་པ་རྙེད་པའི་ཕྱིར་དུ། དཔེར་ན་བུམ་པ་དེ་བྱས་པ་ནི་ཡིན་འདུག་བྱས་པ་ཡིན་ན་མི་རྟག་པ་ཡིན་དགོས་སམ་མི་དགོས། ཇི་ལྟར་ཡིན་སྙམ་དུ་དཔྱད་པ་ལྟ་བུ་བྱས་པ་ལ་སོགས་པའི་རྒྱུ་མཚན་དུ་མས་བུམ་པ་མི་རྟག་པ་ཡིན་ཚུལ་ལ་དཔྱད་ཅིང་སེམས་པར་བྱེད་པ་དེ་ལྟ་བུའོ།། ཐོས་པའི་དོན་ལ་ཚད་མས་ངེས་པ་རྙེད་པའི་ཕྱིར་དུ་རྒྱུ་མཚན་གྱིས་དཔྱད་ཅིང་སེམས་པར་བྱེད་པའི་ཤེས་རབ་ཏེ། བསམ་པའི་ཤེས་རབ་ཀྱི་ངོ་བོ་ཡིན་ནོ།། ཐོས་པའི་དོན་ལ་སེམས་ཤིང་དཔྱད་ནས་ཚད་མས་ངེས་པ་རྙེད་པའི་ཞེན་རིག་དེ་བསམ་བྱུང་གི་ངོ་བོ་ཡིན་ཏེ། དཔེར་ན་བུམ་པ་བདེན་མེད་ཡིན་པར་ཐོས་བྱུང་གིས་ཕྱོགས་ཙམ་ངེས་པ་དེ་སླར་ཡང་རྟེན་འབྲེལ་ལ་སོགས་པའི་རིགས་པ་དུ་མས་དཔྱད་དེ་བུམ་པ་དེ་རྟེན་འབྲེལ་ནི་ཡིན་འདུག་རྟེན་འབྲེལ་ཡིན་ན་ངེས་པར་བདེན་མེད་ཡིན་གྱི་བདེན་གྲུབ་ཡིན་པ་མི་འཐད་པར་རྟོགས་ནས་ངེས་པ་རྙེད་པའི་བློ་ལྟ་བུའོ།། ཐོས་པའི་དོན་ལ་སེམས་ཤིང་དཔྱད་ནས་ཚད་མས་ངེས་པ་རྙེད་པའི་ཤེས་རབ་དེ། བསམ་བྱུང་གི་ཤེས་རབ་ཀྱི་མཚན་ཉིད་ཡིན་ནོ།། 
གསུམ་པ་སྒོམ་པ་ནི། བསམ་བྱུང་གི་ངེས་པ་རྙེད་པའི་དོན་དེ་ལ་དཔྱད་འཇོག་ཅི་རིགས་ཀྱི་སྒོ་ནས་ཡང་ཡང་འདྲེས་པར་བྱེད་པ་དེ་ཡིན་ལ། དེ་ལྟར་བྱེད་པའི་ཤེས་རབ་དེ་སྒོམ་པའི་ཤེས་རབ་པོ།། དེ་ལྟར་བསམ་བྱུང་གིས་ངེས་པ་རྙེད་པའི་དོན་དེ་ཡང་ཡང་གོམས་པས་རྟོག་ངོར་དོན་དེའི་དོན་སྤྱི་ཁོ་ན་ཤར་བ་ལས་མིང་ཡིད་ལ་འཆར་མི་དགོས་པས་སྒྲ་སྤྱིའི་སྣང་བ་ཟད་ཚེ་སྒོམ་དང་སྒོམ་པའི་བློ་གྲུབ་པ་ཡིན། འདི་དུས་འདོད་སེམས་གསུམ་པའི་ཐད་ཡིན་ཏེ། དེ་ཡན་ཆད་སྒོམ་པར་བྱེད་པ་ཡིན་ཡང་སྒོམ་མ་ཡིན་པར་ངོ་བོ་བསམ་བྱུང་དང་ཐོས་བྱུང་གང་རུང་ཡིན་ནོ།། སྒོམ་གྲུབ་མ་གྲུབ་སྒྲ་སྤྱི་ཟད་མ་ཟད་ཀྱིས་འབྱེད་པ་ཡིན་ནོ།། 
སྒོམ་བྱུང་ནི། བསམ་བྱུང་གིས་ངེས་པ་རྙེད་པའི་དོན་དེ་ཡང་ཡང་གོམས་པར་བྱས་པས་ཤིན་སྦྱངས་ཁྱད་པར་ཅན་གྱིས་ཟིན་པའི་གོང་སའི་རྟོག་བཅས་རྟོག་མེད་ཀྱི་བློ་ཐམས་ཅད་ཡིན་ཏེ། འདོད་སེམས་སུ་གྱུར་པའི་སྒོམ་ཡོད་ཀྱང་སྒོམ་བྱུང་མེད་པའི་ཕྱིར་རོ།། སྒོམ་བྱུང་གི་ཤེས་རབ་ནི་དེ་འདྲའི་བློ་རྣམས་ཀྱི་ནང་གི་ཤེས་རབ་དེ་ཡིན་ནོ།། ལྷག་མཐོང་མ་གྲུབ་པའི་དུས་སུ་སྟོང་ཉིད་རྟོགས་པའི་ཞི་གནས་དང་མཚུངས་ལྡན་གྱི་ཤེས་རབ་དེ་སྒོམ་བྱུང་ཡང་ཡིན་སྟོང་ཉིད་རྟོགས་པའི་ཤེས་རབ་ཡང་ཡིན་ཡང་སྒོམ་བྱུང་གི་ཤེས་རབ་ཡིན་གྱི་སྟོང་ཉིད་རྟོགས་པའི་སྒོམ་བྱུང་གི་ཤེས་རབ་མ་ཡིན་ཏེ་སྟོང་ཉིད་རྟོགས་པའི་སྒོམ་བྱུང་གི་ཤེས་རབ་ནི། སྟོང་ཉིད་རྟོགས་པའི་ལྷག་མཐོང་ལ་ཟེར་བ་ཡིན་པའི་ཕྱིར་རོ།། ཞེས་ཐུབ་བསྟན་དགེ་ལེགས་རྒྱ་མཚོས་བློ་དམན་དག་གི་ཆེད་དུ་གསལ་བར་བྱས་པའོ།། འཇིག་རྟེན་ན་སྐས་ཐེམ་རིམ་གྱིས་བསྒྲོད་པ་བཞིན་ཚོགས་སྦྱོར་མཐོང་སྒོམ་གྱི་ལམ་རིམ་གྱིས་བསྒྲོད་པ་དང་། སྐས་ཀྱི་རྩེར་སླེབས་ན་ཁང་བཟང་དུ་འཇུག་པ་བཞིན་སྐུ་གསུམ་ཁང་བཟང་གི་གཟུགས་སུ་བཀོད། ཚོགས་ལམ་དང་སྦྱོར་ལམ་ལམ་དངོས་མིན། མཐོང་ལམ་ནས་མཐོང་སྤང་ཉོན་སྒྲིབ་སྤང་ནུས་པ་དང་། སྒོམ་ལམ་ན་སྒོམ་སྤང་སྐོར་དགུར་ཕྱེས་ཏེ་རིམ་གྱིས་སྤོང་། མཐོང་ལམ་ནས་ས་དང་པོ་ཐོབ། སྒོམ་ལམ་སྐོར་བརྒྱད་ཀྱིས་རྣམ་གྲོལ་ལམ་ཐོབ་པ་ན་ས་དགུ་བ་ཐོབ། ས་བཅུ་བ་རྒྱུན་མཐའི་ཡེ་ཤེས་ནི་བར་ཆད་མེད་ལམ་དང་དེ་དང་མཉམ་བཞག་ཐུན་གཅིག་གིས་བསྡུས་པའི་རྣམ་གྲོལ་ལམ་ཐོབ་པ་དང་དག་པ་གཉིས་ལྡན་གྱི་ཆོས་སྐུ་ཐོབ། དག་པ་གཉིས་ནི་རྟག་པ་ཡིན་པས་ངོ་བོ་ཉིད་སྐུ་དང་། རྒྱུན་མཐའི་མཉམ་བཞག་ཡེ་ཤེས་ཀྱི་རྒྱུན་རྣམ་མཁྱེན་ནི་ཡེ་ཤེས་ཆོས་སྐུ་ཡིན། དེའི་བདག་རྐྱེན་བྱས་ཏེ་འོག་མིན་དུ་ལོངས་སྤྱོད་རྫོགས་པའི་སྐུར་བཞེངས། ལོངས་སྐུའི་བདག་རྐྱེན་བྱས་ཏེ་མཆོག་གི་སྤྲུལ་སྐུ་བྱོན། སྐུ་གསུམ་ཁང་བཟང་མཆོག་ཏུ་བསྒྲོད་པར་མཛོད།། ཅེས་པ་དང་། སྐུ་གསུམ་རླབས་ཀྱི་ཕྲེང་བ་འཕྱུར་བར་ཤོག། ཅེས་པའི་སྐུ་གསུམ་དེ་ལྟར་ཤེས་དགོས། འདི་དག་འོལ་བཤད་ཙམ་མོ།།
ཐོས་བྱུང་དང་བསམ་བྱུང་གིས་སྤང་བྱ་སྤོང་མི་ནུས། སྒོམ་བྱུང་གི་ཤེས་རབ་ཀྱིས་སྤོང་ཚུལ་ཤེས་དགོས། འདི་དག་རགས་པ་ཙམ་མོ།། ཡང་གོང་ནས་བསམ་གཏན་སྒོམ་པའི་བརྫུ་ལ་བརྟེན། ཞེས་པའི་བསམ་གཏན་དང་། སྒོམ། ཏིང་ངེ་འཛིན་རྣམས་དོན་གཅིག དེ་ནི་ཡོངས་འཛིན་ཡེ་ཤེས་རྒྱལ་མཚན་གྱིས། ཏིང་ངེ་འཛིན་གྱི་ངོ་བོ་ནི། མངོན་པ་ཀུན་ལས་བཏུས་ལས། ཏིང་ངེ་འཛིན་གང་ཞེ་ན། བཏགས་པའི་དངོས་པོ་ལ་སེམས་རྩེ་གཅིག་པ་ཉིད་དེ། ཤེས་པའི་རྟེན་བྱེད་པའི་ལས་ཅན་ནོ།། ཞེས་གསུངས་པ་ལྟར། བཏགས་པའི་དངོས་པོ་ལ་དམིགས་ནས་རྒྱུན་ལྡན་དུ་འཇོག་པའི་སེམས་རྩེ་གཅིག་པའོ།། ཏིང་ངེ་འཛིན་གྱི་ཡུལ་གྱི་ཁྱད་པར་ལ་བཏགས་པའི་དངོས་པོ་ཞེས་གསུངས་པ་ནི་ཏིང་ངེ་འཛིན་སྒོམ་པའི་ཚེ་བློས་བཏགས་པའི་དམིགས་པ་ལ་སེམས་འཛིན་པ་ཡིན་པས་བཏགས་པ་ཞེས་གསུངས་སོ།། 
དེ་ཡང་ཏིང་ངེ་འཛིན་གྱི་དམིགས་པ་ལ་རྣམ་གྲངས་མང་དུ་སྣང་ཡང་བསྡུ་ན་བཞིར་གསུངས་ཏེ། སྤྱོད་པ་རྣམ་སྦྱོང་གི་དམིགས་པ། ཉོན་མོངས་རྣམ་སྦྱོང་གི་དམིགས་པ། ཁྱབ་པའི་དམིགས་པ། མཁས་པའི་དམིགས་པའོ།། མཁས་པའི་དམིགས་པ་ལ་ཡང་། ཕུང་པོ་ལ་དམིགས་པ། ཁམས་ལ་དམིགས་པ། སྐྱེ་མཆེད་ལ་དམིགས་པ། རྟེན་འབྲེལ་ལ་དམིགས་པ་སོགས་མཐའ་ཡས་པར་གསུངས་སོ།། སྤྱིར་ཏིང་ངེ་འཛིན་ཙམ་ཕྱི་རོལ་བ་ལའང་ཡོད་མོད། འོན་ཀྱང་ལྷག་པ་ཏིང་ངེ་འཛིན་གྱི་བསླབ་པ་ནི་ནང་པའི་ཁྱད་ཆོས་ཡིན་ཟེར་དགོས། རྗེ་མི་ལས། སྒམ་པོ་པ་ལ། ཁྱོད་དབུ་རུ་བཞུགས་ཚེ་བཀའ་གདམས་མཉན།། གནས་པ་བཟང་པོའི་ཏིང་འཛིན་འཁྲུངས།། ཞེས་གསུངས།(སློབ་དེབ་སྟེང་གི་མཆན་ཕལ་ཆེར་དེ་ན་གསལ་བས་འདིར་མི་ལེན)
རྩོད་པའི་དངོས་གྲུབ་ཞུ་བའི་སྐབས་ཀྱི་དཔེ་ནི། གནའ་བོའི་དུས་སུ་ཕས་རྒོལ་ལ་གཡུལ་འགྱེད་པ་ན་གླང་བོ་ཆེ་ལ་འབྲས་ཆང་བླུད་དེ་བཟི་བར་བྱས། སྣ་ལ་མཚོན་ཆའི་འཁོར་ལོ་བཏགས་ཏེ་དགྲ་ཕྱོགས་སུ་རྦད་ན་ཕར་འཇོམས་ཤིང་། ཚུར་ཆང་གི་ནུས་པས་གླགས་མི་རྙེད་པར་རང་ཕྱོགས་རྒྱལ་བར་བཤད་པ་དཔེ་དང་། དཔེ་ཅན་ལོག་སྨྲ་ཚར་གཅོད་པའི་ཐལ་འགྱུར་དང་གཏན་ཚིགས་སོགས་སོ།། 
ཐལ་འགྱུར་ནི། དཔེར་ན། མུ་སྟེགས་ཚངས་པ་བས་སྒྲ་ནམ་མཁའི་ཡོན་ཏན་ཡིན་པས་རྟག་པ་ཡིན་ཟེར། འོན་ཀྱང་ཚངས་པས་བྱས་པར་ཡང་འདོད། འདི་ལ་སྒྲ་ཆོས་ཅན། མི་རྟག་སྟེ། བྱས་པའི་ཕྱིར་ཞེས་སྦྱོར་བ་བཀོད་ན་མ་ཁྱབ་ཟེར། དེས་ན་ཐལ་འགྱུར་གྱིས་སུན་འབྱིན་པར་བྱེད་དགོས། ཁོ་རང་གི་འདོད་པ་རྟགས་སུ་བཀོད་དེ། སྒྲ་ཆོས་ཅན། མ་བྱས་པར་ཐལ། ཅེས་འཕང་ན་ཅིའི་ཕྱིར་ཟེར། རྟག་པ་ཡིན་པའི་ཕྱིར། ཅེས་བཀོད་ན་དོན་འགྱུར་གྱི་ཐེ་ཚོམ་སྐྱེས་ཏེ་སྒྲུབ་ནུས་པ་ཞིག་ཡོད་གསུངས། འདིའི་རྟགས་ཚུལ་གསུམ་མིན་ཏེ། རྟག་པ་དེ་སྒྲ་ཆོས་ཅན་གྱི་སྟེང་དུ་འགོད་མི་རིགས་པས་ཕྱོགས་ཆོས་མ་གྲུབ། རྟག་པ་བྱས་པ་ལ་མེད་པས་ལྡོག་ཁྱབ་ཀྱང་མ་གྲུབ་པོ།། 
གཏན་ཚིགས་ནི། སྒྲ་བྱས་པར་ཚད་མས་ངེས་ནས། མི་རྟག་པ་ཡིན་མིན་ལ་ཐེ་ཚོམ་ཟ་བའི་གང་ཟག་ཞིག་ལ། སྒྲ་ཆོས་ཅན། མི་རྟག་སྟེ། བྱས་པའི་ཕྱིར་ཞེས་བཀོད་ན། བྱས་པ་དེ་ཕྱོགས་ཆོས་རྗེས་ཁྱབ་ལྡོག་ཁྱབ་གསུམ་ག་ཡིན་པ་ལྟ་བུའོ།། 
ལུང་རིགས་ནི། ལུང་ནི་སྡེ་སྣོད་གསུམ་ཡིན་ལ། དེའི་བརྗོད་བྱ་ནི་ཚུལ་ཁྲིམས་དང་ཏིང་ངེ་འཛིན་དང་ཤེས་རབ་ཀྱི་བསླབ་པ་གསུམ། དེ་དག་གི་དོན་ལ་དཔྱོད་པའི་ཚེ་གཞལ་བྱའི་གནས་གསུམ་ལས་མ་འདས།
གཞལ་བྱ་དང་པོ་མཐོང་བ་མངོན་གྱུར་གྱི་སྐོར་ལ་མངོན་སུམ་ཚད་མས་དཔྱད། གཉིས་པ་ཅུང་ཟད་ལྐོག་གྱུར་གྱི་སྐོར་ལ་རྗེས་དཔག་ཚད་མ་སྟེ་རྟགས་ལ་བརྟེན་ནས་དཔྱད། གསུམ་པ་ཤིན་ཏུ་ལྐོག་གྱུར་ལས་འབྲས་དང་སྐྱེ་བ་སྔ་ཕྱི་ལྟ་བུ་ལ་དཔྱད་པ་གསུམ་གྱིས་དག་པའི་ལུང་ལ་བརྟེན་ནས་དཔྱད་དགོས་པ་སྟེ། རྣམ་འགྲེལ་ལས། གནས་གསུམ་པར་ནི་འཕོས་པ་ན།། ལུང་འདྲེན་པ་ནི་མཁས་པའི་ལུགས།། ཞེས་གསུངས།
རྟགས། རིགས་པ། རྒྱུ་མཚན། གཏན་ཚིགས་བཞི་དོན་གཅིག་གོ། ཡང་མངོན་པ་ཀུན་བཏུས་ལས། རིགས་པ་དུ་ཞིག་གིས་རྣམ་པར་དཔྱོད་ཅེ་ན། བཞིས་དཔྱོད་དེ། ལྟོས་པའི་རིགས་པ་དང་། བྱ་བ་བྱེད་པའི་རིགས་པ་དང་། གཏན་ཚིགས་སྒྲུབ་པའི་རིགས་པ་དང་། ཆོས་ཉིད་ཀྱི་རིགས་པའོ།། ཞེས་གསུངས། དབལ་མང་པཎྚི་ཏས། རིག་པ་བཞི་ལ་རིག་པ་ཞེས་བརྗོད་པའི་རྒྱུ་མཚན་ཡོད་དེ། རིག་པ་དངོས་ནི་ཚད་མ་ལ་བྱེད་ཀྱང་། འདི་དག་གིས་རིག་པར་བྱེད་པས་ན་བྱེད་ལས་སམ་འདྲ་བའི་སྒོ་ནས་བཏགས་པར་གསུངས་པའི་ཕྱིར། འདི་ལྟར་ན་ས་མཐའ་བྲིས་པ་ནོར་རམ་དཔྱད། གསུང་བ་ལས། ལུང་རིགས་གཉིས་སུ་ཕྱེ་བའི་རིགས་པ་ནི་གཏན་ཚིགས་སྒྲུབ་པའི་རིགས་པ་ཡིན་ལ།
ཚན་ཚན་རིག་པ་ནི་ལྟོས་པའི་རིག་པ་ལས་དཔྱོད་པར་འཇུ་མི་ཕམ་པས་གསུངས་པར་སྣང་ངོ་།། 
འཆད་པ་དང་རྩོམ་པ་གཉིས་ནི། སྙན་ངག་མེ་ལོང་གི་སྤྱི་དོན་སྡེབ་ལེགས་རིག་པའི་འཆར་སྒོ་ལས། དེ་ཡང་སྙན་ངག་ཅེས་པ་ཚིག་བཅད་ལྷུག་སྤེལ་མའི་རྩོམ་ཙམ་ལ་གོ་བར་བྱས་ན་ད་དུང་ཁྱབ་ཆུང་ཆེས་པས། དེ་དག་ལས་གཞན་མཁས་པའི་དཀྱིལ་འཁོར་གདན་འཛོམས་པའི་དབུས་སུ་དོན་དང་ལྡན་པའི་འབེལ་གཏམ་བྱེད་པ། སྐྱེ་བོ་མང་པོའི་ཁྲོམ་དུ་གཙུག་ལག་ལས་དྲངས་པའི་གཞུང་འཆད་པ། དོན་གཉེར་དང་ལྡན་པའི་སློབ་བུ་རྣམས་ལ་གཞུང་ཁྲིད་བྱེད་པ། ཕས་ཀྱི་རྒོལ་བ་ལ་བརྒལ་ཞིང་བརྟག་པའི་སྒོ་ནས་རྩོད་པ་བྱེད་པ། སྐབས་བབས་ཀྱི་དོན་ལ་དམིགས་ཕུག་པའི་ཆེད་དུ་ཟུར་ཟ་དང་ཤགས་འགྱེད་བྱེད་པ། ཐ་ན་གྲོགས་ཕན་ཚུན་མཛའ་འདྲིས་ཀྱིས་ཀུན་སློང་མཚོན་པའི་སླད་དུ་མོལ་མཆིད་དང་། གླེང་མོལ་བྱེད་པ་ཚུན་གྱི་ཚིག་སྦྱོར་སྤེལ་བའི་ཚེ་ཡང་། རང་ཚིག་སྔ་ཕྱི་འབྲེལ་བ་སོགས་གསུངས་པ་ལྟར། བདག་གི་དགེ་རྒན་རིན་པོ་ཆེས་ཀྱང་། སྤྱིར་རྩོམ་པ་དཀའ་བར་གྲགས་མོད། དེ་ལས་ཀྱང་འཆད་པ་དཀའ་སྟེ། གཞུང་འཆད་པ་ལ་ཚིག་སྦྱོར་ཐད་ཀ་ནས་འོང་དགོས། རང་ལུགས་གཏད་སོ་ཡོད་པ་ཞིག་བཞག་ན། གཞན་ལུགས་འགོག་དགོས་ཤིང་། རང་ལུགས་ལ་དངོས་སུ་རྩོད་པའམ། ཡང་ན་དོགས་པ་ཁོངས་ནས་བསླངས་ཏེ་རྩོད་སྤོང་དགོས་པས་འཆད་པ་ལ་འཆད་རྩོད་རྩོམ་གསུམ་དགོས་ཤིང་། རྩོམ་ལའང་དེ་བཞིན་ཡ་བྲལ་མི་རུང་ཞེས་ལན་དུ་མར་གསུངས་སོ།། 
བདུན་པ་སྦྱང་གཞི་ནི། ལྷ་མོ་དབྱངས་ཅན་མ་ལ་བསྟོད་པའི་ཚེ་ཁྱད་ཆོས་གང་དག་བརྗོད་པ་དང་། རྗོད་བྱེད་ཀྱི་སྙན་ཆ་གང་དག་ཡོད། 
(སྙན་རྩོམ་འདིར་གཞིག་སྟེ་ཚིག་བརྐུས་པ་དང་དོན་གཡར་བ་མ་ཡིན་པར་ད་ལྟའི་སྤྱི་ཚོགས་དང་འཚམས་པའི་རྩོམ་རེ་ཕྲིས་ཤིག)
སྨྲས་པ། 
མ་ལུས་རྒྱལ་བ་བསྐྱེད་པའི་ཡུམ་གཅིག་མ།། 
མ་གྱུར་འགྲོ་ཀུན་སྐྱོབ་པའི་སྐྱབས་གཅིག་མ།། 
མ་རུང་ལོག་འདྲེན་བཟློག་པའི་མགོན་གཅིག་མ།། 
མ་ཅིག་ཨཱརྱཏཱ་རེ་གཏན་གྱི་མ།། 
 

བཙོན་ནས་བླངས་པའི་མགུར་གྱི་འགྲེལ་བ།
 
༄༅།། བཙོན་ནས་བླངས་པའི་མགུར་གྱི་འགྲེལ་བ་བརྡ་དོན་གསལ་བ། 
 
ཁམས་གསུམ་འཁོར་བའི་བཙོན་ཁང་དུ།། 
ཚུད་པའི་འགྲོ་བ་ཡོད་དོ་ཅོག། 
འཆིང་བྱེད་རྨུ་ཐག་རིང་མོ་འདི།། 
འཇམ་དཔལ་དཔའ་བོའི་རལ་གྲིས་ཆོད།། 
ཅེས་མཆོད་པར་བརྗོད་དེ་གང་བཤད་པར་བྱ་བ་ནི། མཁས་དབང་དགེ་ཆོས་ཀྱིས་རྐྱེན་ངན་ལམ་དུ་སློང་བའི་ཉམས་བཞེས་གནང་སྐབས་ཀྱི་གསུང་མགུར་ཚན་པ་ཞིག་རོབ་ཙམ་བཤད་པ་སྟེ། འདི་ལ་བརྡ་དགྲོལ་བ་དང་། གཞུང་དངོས། གནད་བསྡུ་བ་སྟེ་གསུམ་མོ།། 
 
བརྡ་དགྲོལ་བ། 
 
དང་པོ་བརྡ་འགྲེལ་བ་ནི། འདི་ན་ཞེས་པ་ཉེ་ཚིག་སྟེ། སྲིད་པ་འདི་ན་ཞེས་པའོ།། མྱི་ཤེས་ཞེས་པ་དང་མི་ཤེས་པ་དོན་གཅིག་སྟེ་བརྡ་རྙིང་ངོ་།། གཡུང་དྲུང་ལྷ་ཡི་རྨུ་ཐག་རིང་མོ་ཞེས་པ་ནི། གནའ་བོའི་བོན་གྱི་བརྡ་ཞིག་སྟེ། གཡུང་དྲུང་ནི་འགྱུར་བ་མེད་པའི་དོན་ལ་བཤད་ཅིང་། ལྷ་ནི་མགོན་སྐྱབས་བྱེད་པའི་ནུས་པ་ཅན་ཞིག་དང་། རྨུ་ཞེས་རྨུ་དང་བཙན་སོགས་འཇིག་རྟེན་པའི་ལྷ་ཞིག་གི་མིང་། ཐག་ནི་ཐག་པ་སྟེ་ལྷས་མི་ལ་སྡོང་གྲོགས་བྱེད་སྐབས་ཀྱི་ལྷ་མིའི་འབྲེལ་ཐག་ལྟ་བུ་ཞིག་ལ་གོ། 
བོད་ཀྱི་རྒྱལ་པོ་སྔ་མ་དག་རྨུ་ཐག་ལ་འཇུས་ཏེ་ལྷ་ཡུལ་ནས་མི་ཡུལ་ལ་བབས་ཤིང་། སྐུ་གཤེགས་ཚེ་སླར་རྨུ་ཐག་ལ་འཇུས་ཏེ་ནམ་མཁར་འགྲོ་བས་བང་སོ་མེད་པར་བཤད་པས་མཚོན། ད་ལྟ་རྨུ་ཐག་ཅེས་པ་རྨུ་ཐག་བལ་ཚོན་གྱིས་བརྒྱན་པ་ཞེས་སྐུད་པ་དཀར་པོ་ཞིག་གིས་ལབ་ཙེ་དཀྲིས་པས་མཚོན་ལ། བོད་ལ་གནའ་བོའི་དུས་ནས་དེ་ལྟར་དར་བས་ད་སྐབས་བླ་མ་རྣམས་ཀྱིས་ཡོན་བདག་དང་སློབ་མར་སྲུང་མདུད་གནང་བའང་དེའི་སྲོལ་རྒྱུན་ཡིན་པར་གསུང་སྒྲོས་དག་པ་ལས་ཐོས་སོ།། འདིར་ནི་ལས་ཉོན་རྨུ་ཐག་གི་གཟུགས་སུ་བཀོད་པའོ།། རིང་མོ་ནི་རྨུ་ཐག་རིང་མོས་འཁོར་བའི་ཡ་མཐའ་རིང་བ་མཚོན་ནོ།། 
མཐའ་མྱེད་ཆོས་དབྱིངས་ནི། རྟག་ཆད་ཀྱི་མཐའ་དང་བྲལ་བའི་བདེན་སྟོང་ངོ་།། རིག་པ་ནི། སྔ་འགྱུར་བའི་ཆོས་སྐད་ལྟར་ན་སེམས་དང་རིག་པ་ཤན་འབྱེད་དགོས་ནའང་། སྐབས་འདིར་བློ་རིག་ཤེས་གསུམ་དོན་གཅིག་པར་བཟུང་ན་ཆོག་གོ། རིག་པའི་དབྱིངས་ནི། དབྱིངས་དང་རིག་པ་དབྱེར་མེད་པའི་དོན་ནོ། བཏགས་ནི། འདི་ནས་སེམས་བདེན་པས་སྟོང་བ་གློ་བུར་གྱི་དྲི་མས་སྒྲིབ་པའི་དོན་ནོ།། 
རིག་པའི་བུ་ཆུང་ནི། རིག་པ་ཡེ་གནས་ཀྱི་ཤེས་པ་སྟེ་གཙོ་སེམས་དང་། བུ་ཆུང་སེམས་བྱུང་ངམ་སེམས་རྟོག་རགས་པ་གཉིས་འབྲེལ་སྒྲས་བདག་ཉིད་གཅིག་པར་བསྟན་ཏོ།། ལུས་ཀྱི་ནང་ནི། མིར་སྐྱེས་ཚེ་མའི་མངལ་དུ་རྣམ་ཤེས་དང་ཁུ་ཁྲག་ཉིང་མཚམས་སྦྱར་པའོ།། 
བཏགས་ནི། སྐབས་འདིར་བཅིངས་པའི་དོན་ནོ། ལུས་ནི་གཟུགས་ཕུང་ངོ་།། ཐོ་ཡོར་ནི། ཟག་བཅས་ཉེར་ལེན་གྱི་ཕུང་པོ་མི་རྟག་པ་སྟེ་འགྱེལ་སླ་བ་ཐོ་ཡོར་དང་ཆོས་མཚུངས་པར་བསྟན་ཏོ།། ཟས་དང་སྐོམ་ནི་གོ་སླའོ།། ཕྱི་རོལ་རྐྱེན་ནི། ནང་སྐྱེས་བུའི་ཤེས་རྒྱུད་ཀྱིས་མ་བསྡུས་པའི་ཞིང་ལས་སོ་ནམས་སོགས་ཚེ་འདིའི་འཚོ་ཆས་སོ།། བཏགས་ནི། སྐབས་འདིར་ཞེན་ཆགས་ཀྱིས་བཅིངས་པའི་དོན་ནོ།། 
ཐག་པ་གཅིག་ལ་གཅིག་མཐུད་པ་ནི། སེམས་ཀྱི་རང་བཞིན་གློ་བུར་གྱི་དྲི་མས་བསྒྲིབས་ཤིང་། ལས་ཉོན་གྱི་དབང་གིས་མངལ་དུ་མཚམས་སྦྱར། ཕྱི་རོལ་ཏུ་བཙས་པ་ནས་ཟས་སྐོམ་ལ་ཆགས་པ་སོགས་བརྒྱུད་ནས་འོང་བ་ལ་ཐག་པ་མཐུད་པའི་སྒྲས་བསྟན་ཏོ།། ཐག་པ་ཞེས་པ་སྐབས་ཀུན་ནས་ལས་ཉོན་གྱིས་འཁོར་བར་འཆིང་བའི་འཆིང་ཐག་ལ་གོ་དགོས་པས་ལས་ཉོན་གྱིས་འཁོར་བའི་གནས་སུ་སྐྱེ་ཤི་བརྒྱུད་མར་བྱེད་པ་འདི་ལ་དགོངས་ནས། ཐག་པ་འདི་ལས་ཉོན་དང་། དེ་སྒྲས་བསྟན་པ་སེམས་གཉིས་ཀྱི་འབྲེལ་ཐག་ཆད་ན་ལེགས་པར་བསྟན། གཅོད་པའི་མཚམས་དང་པོ་ནི་ཤི་བ་སྟེ་ཀུན་གྱི་མྱི་འདོད་པ་སྟེ་མི་འདོད་པའོ།། ལུས་སེམས་འབྲེལ་ཐག་ཆད་པ་ནི། བེམ་རིག་སོ་སོར་བྲལ་བའོ།། 
གཅོད་པའི་མཚམས་གཉིས་པ་ནི། ལས་ཉོན་གྱི་བཅིངས་པ་ལས་གྲོལ་བའི་ཐར་བའོ།། མྱི་ཤེས་ཞེས་པ་ནི། སྐབས་འདིར་སྟོན་པ་སངས་རྒྱས་ཀྱི་བཀའ་དང་འཕགས་བོད་མཁས་པའི་བསྟན་བཅོས་ལ་མ་བརྟེན་པར། སོ་སྐྱེ་རང་སྟོབས་ཀྱིས་དཔོག་མི་ནུས་པ་བདེན་བཞིའི་འཇུག་ལྡོག་གོ། ཐག་པ་རུལ་བ་ནི། ལས་ཉོན་གྱི་རྒྱུན་ཕྱི་མར་མཚམས་སྦྱོར་བྱེད་ཀྱི་ནུས་པ་ཉམས་པའོ།། ཐག་པ་རུལ་བྱེད་ནི་ལམ་བདེན་ནོ།། དབྱིངས་རིག་འདྲེས་པ་ནི། འོ་ཆུ་ལྟར་རྫས་ཐ་དད་མ་ཡིན་པར་གདོད་མའི་གནས་ལུགས་མངོན་དུ་གྱུར་པ་སྟེ། ཆོས་སྐུ་མངོན་དུ་བྱས་པའོ།། 
མཐའ་དང་བྲལ་བའི་ལྷ་མོ་ནི། ཡེ་ནས་དབྱིངས་རིག་དབྱེར་མེད་པའི་དོན་ལ་ལྷ་མོ་ཞེས་བརྗོད་དེ། གནས་ལུགས་རྟོགས་པའི་ཡེ་ཤེས་ལ་ཡུམ་ཆེན་ཤེར་ཕྱིན་ཞེས་གསུངས་པ་དང་དོན་གཅིག་ལ། འདི་སྔ་འགྱུར་བའི་ཆོས་སྐད་དང་སྦྱར་ན་བདེ་སྟེ་ཁམས་བདེ་བར་གཤེགས་པའི་སྙིང་པོ་ཞེས་པ་དང་དོན་གཅིག་གོ། ལྷ་མོའི་ཕ་ཡུལ་འཇིག་རྟེན་འདི་མིན་མོད། ཞེས་པ་ནི། འཇིག་རྟེན་འདི་གནས་སྣང་མི་མཐུན་པར་ཆོས་ཐམས་ཅད་ལ་བདེན་པར་འཛིན་པས་འཛིན་སྟངས་ཀྱི་ཡུལ་ལ་འཁྲུལ་བ་ཞིག་ཡིན། གནས་ལུགས་མཐར་ཐུག་པའི་ཡེ་ཤེས་ཀྱིས་གཟིགས་པའི་ཡུལ་ནི་བསམ་བརྗོད་ལས་འདས་སོ།། ཞེས་པའོ།།
ཞབས་ཀྱི་མཐེ་ཆུང་གཅིག་ནི། ལུས་ཤེས་འཁོར་གྱི་ཚོར་བའོ།། སྐུད་པ་ནི། ལས་ཉོན་ནོ།། ལུས་པོ་ནི། གཟུགས་ཕུང་ངོ་།། དམ་དུ་བཏགས་པ་ནི། གཉེན་པོས་གཞིག་དཀའ་བར་ཞེན་པའོ།། སྐུད་པ་འདི་ཉིད་ཆད་ཀྱི་བར་ནི་ཞེས་པ། ཤི་བ་ནི་རེ་ཞིག་དང་། ཐར་བ་ཐོབ་པ་ནི་གཏན་དུ་ཆད་པའི་བར་རོ།།
ལུས་ཀྱིས་གང་མྱོང་སེམས་ཀྱིས་མྱོང་བར་སྣང་།། ཞེས་པ་ལུས་ཚོར་གྱིས་གང་མྱོང་སེམས་ཀྱིས་མྱོང་བ་སྟེ། ཚོགས་དྲུག་གི་ཡུལ་སྣང་ལ་གང་ཤར་གྱི་ཁྱད་པར་ཚོར་བས་མྱོང་། ངོ་བོ་སེམས་ཀྱིས་མྱོང་བའི་དོན་ནོ།། ཕན་གནོད་གང་བྱས་པ་ནི། ཡུལ་རྐྱེན་གྱི་དབང་གིས་ལུས་ལ་ཕན་གནོད་གང་བྱས་པའི་ཚོར་བ་དེའོ།། ལྷ་མོ་དེ་ལ་བདེ་སྡུག་མྱོང་བར་ཟད། ཅེས་པ་ནི། ཚོར་བས་བདེ་སྡུག་ཉམས་སུ་མྱོང་བ་ནི། གཙོ་སེམས་ཀྱིས་ཀྱང་མྱོང་བར་ཟད་དོ།། གཙོ་སེམས་རང་སྟོབས་ཀྱིས་མྱོང་བ་མ་ཡིན་པར་གྲོགས་ཚོར་བའི་སྟོབས་ཀྱིས་མྱོང་བ་ཡིན་ནོ།། ཐག་པ་འདི་དེ་ཆད་ན་ཞེས་པ་གོང་སྨོས་ལྟར་རོ།། 
ལེགས་ཞེས་པ་ནི། ཐག་པ་ཆད་ན་བཟང་བའི་དོན་ཏེ། ཤི་བ་བཟང་ཞེས་པ་ཙམ་མ་ཡིན་པར་ཆོས་པ་རབ་འཆི་བ་ལ་བྲོད་ཅེས་བཀའ་གདམས་པ་དག་གིས་གསུང་བ་ལྟར་རྩོམ་པ་པོ་ཁོང་གིས་རང་ཉམས་ལ་སྦྱར་དེ་གསུངས་པའོ།། ཐག་པ་ཆད་པར་འཇིག་རྟེན་ཐམས་ཅད་སྐྲག། ཅེས་པ་འཆི་བ་ལ་སྐྲག་པ་དང་། འཁོར་བའི་གནས་ལ་ཞེན་ཆེ་བའི་དོན་ནོ།། ཐག་པས་འབྲེལ་བའི་ཐབས་ལ་འབད་པ་ན།། ཞེས་པ་མི་འཆི་བར་རིང་པོར་གནས་པའི་ཐབས་ལ་འབད་པའི་ཚེ་ཞེས་པའོ།། ན་ཞེས་པ་སྐབས་འདིར་ཚེ་སྐབས་སྟེ། རྗེས་འཇུག་བཅུ་བོ་མ་ཞུགས་ན།། མིང་གཞན་སྦྱོར་བ་ཡོད་མི་སྲིད།། ཅེས་པ་ལྟར་གྱི་བརྡ་རྙིང་ངོ་།།
ཐག་པའི་སྣེ་ཀུན་ཚེར་མས་དཀྲིས་པར་མཐོང་།། ཞེས་པ་ལས་ཉོན་གྱི་དབང་གིས་ལུས་འདི་བླངས་པ་ན། སྡུག་བསྔལ་གསུམ་གྱིས་བར་མེད་དུ་མནར་བའི་དོན། ཚེར་མ་སྡུག་བསྔལ་ལ་གོ་དགོས་སོ།། ཚེར་མའི་རྩེ་མོ་རེ་རེ་འགོག་སླད་དུ།། ཞེས་པ་སྐྱེ་རྒ་ན་འཆི་དང་འཕྲལ་གྱི་རྐྱེན་ངན་འབྱུང་བར་དོགས་ནས་དེ་མི་འོང་བའི་ཆེད་དུ་ཞེས་པའོ།། ཤེས་རིག་ལས་ཀྱི་རྣམ་གྲངས་རེ་རེ་བསླབ།། ཞེས་པ་ཁ་ཟས་གཡོ་སྐོལ་ནས་སྨན་དཔྱད་རིམ་གྲོ་སོགས་སྣ་ཚོགས་རང་གིས་སློབ་པའམ་གཞན་གྱི་འཕྲོད་བསྟེན་གྱི་ལས་ལ་ནན་ཏན་གྱིས་འཇུག་པའོ།། ཚེ་ཕྱི་མའི་འཁོར་བདེ་དོན་གཉེར་གྱི་ཆོས་བྱེད་པའང་དེའོ།། དེས་ན་ཚེར་མ་འགོག་པའི་ཁྲལ་ལས་འདི།། ཞེས་པ་ཚེ་འདིར་རྐྱེན་ངན་མི་འབྱུང་བའི་ཆེད་དུ་སེམས་རྒྱལ་པོས་བཀའ་བབས་པ་ན། ལུས་ངན་བྲན་གཡོག་གི་ཁྲལ་ལས་འདི། ཞེས་པའོ།། མ་ཤིའི་བར་དུ་བྲེལ་བས་བྱེད་པར་ཟད།། ཅེས་པ་གོ་སླའོ།། ཚར་མེད་སྤང་དུ་མེད་པའི་བྲེལ་བ་འདི།། ཞེས་པ་འཆི་རག་བར་ལས་བསགས་པ་ཚར་བ་མེད་ལ་རྣམ་སྨིན་ཐོག་ཏུ་བབས་པ་ལས་མ་ཟད་བར་དུ་སྤང་དུ་མེད་པས་བྲེལ་ཟིང་འདི་ཞེས་པའོ།། ཀུན་གྱིས་སྐྱེ་བ་བླངས་པའི་དོན་སྒོར་སྣང་།། ཞེས་པ་འཁོར་བར་གནས་པ་ཀུན་གྱི་ལས་ཉོན་གྱི་དབང་གིས་མི་ཡི་སྐྱེ་བ་བླངས་པའི་དོན་སྒོ་སྟེ་འབྲས་བུར་སྣང་། ཞེས་པའོ།། མཁའ་དང་མཉམ་པའི་སེམས་ཀྱི་ཆ་ཤས་གཅིག ཅེས་པ་གཟུགས་དབྱིབས་ཁ་དོག་རིང་ཐུང་མཐོ་དམན་ཡངས་དོག་སོགས་ཀྱིས་མཚོན་དུ་མེད་ཅིང་འཁོར་འདས་ཀུན་ལ་ཁྱབ་པས་ན། མཁའ་དང་མཉམ་པའི་སེམས་ཞེས་དང་། སྐབས་འདིར་ཆ་ཤས་ཞེས་པ་ལུས་ཤེས་འཁོར་གྱི་ཚོར་བ་སོགས་སོ།། ཤ་ཁྲག་ལས་ཀྱི་འདམ་དུ་ཚུད་པ་ན།། ཞེས་པ་ཤ་ཁྲག་ལུས་ཡིན་ནམ་སྙམ་སྟེ་གོ་སླའོ།། ཚ་གྲང་བཀྲེས་སྐོམ་རེ་དོགས་འཇིགས་སྐྲག་གི།། ཞེས་པ་སླ།། སྡུག་བསྔལ་འདི་ལ་ཟད་མཐའ་མྱེད་པ་སྙམ།། མྱེད་ཅེས་པ་མེད་ཀྱི་བརྡ་རྙིང་ངོ་།། གཞན་སླ།། 
འོན་ཀྱང་འབད་པ་བརྒྱ་ཡིས་བསྒྲུབ་བསྒྲུབས་པའི།། ཞེས་པ་སྐབས་འདིར་མིའི་ལུས་རྟེན་འདི་ཐོབ་པའི་ཆེད་དུ་སྐྱེ་བ་སྔ་མར་ཚོགས་བསགས་རྒྱ་ཆེ་བ་དགོས་ཤིང་། ལུས་འདི་བླངས་ཟིན་པ་ནའང་ཟས་གོས་གནས་མལ་སྙུན་གྱི་གསོལ་སྨན་སོགས་སྒྲུབ་པའི་ངལ་བ་མང་དུ་དགོས་པས་འབད་པ་བརྒྱ་ཞེས་པ་དང་། དེ་རེ་རེ་ལན་གཅིག་མ་ཡིན་པར་ཡང་ཡང་སྒྲུབ་པའོ།། ཞེས་སོ།། ཤེས་རིག་དཔལ་གྱིས་བསྐྲུན་པའི་ལུས་པོ་འདི།། ཞེས་པ་ཤེས་རིག་ནི་གོང་ནས་བཤད་ཟིན་ལ་སྐབས་འདིར་དཔལ་ཞེས་པ་ཕུན་སུམ་ཚོགས་པའི་དོན་ནོ།། 
ཆོས་ཉིད་གནམ་གྱི་རྒྱལ་མོའི་བཀའ་ལུང་བཞིན།། ཞེས་པ་སྐྱེ་བ་སྔ་མ་ཞིག་གི་འཕེན་བྱེད་ཀྱི་ལས་བསགས་སྟེ་འདིར་འཕངས། འདི་ནས་རྫོགས་བྱེད་ཀྱི་ལས་སྨིན་ཟིན་པ་ན་འཆི་དགོས་པ་ནི་ཆོས་ཉིད་ཡིན་ལ། དེ་ནི་གནམ་གྱི་རྒྱལ་མོ་སྟེ་དབང་ཆེན་པོ་ཅན་གྱི་རྒྱལ་པོ་ལྟ་བུ་ཡིན་པས་བཀའ་ལུང་བཟློག་ཏུ་མེད་པ་ཞིག་གོ། འདི་ནི་ངག་རྒྱུན་གྱི་གཏམ་དཔེ་ཞིག་སྟེ། དཔེར་ན། གནམ་ཨ་ནེ་གོང་སྨན་རྒྱལ་མོས་བཀའ་བབས་ན། གླིང་གེ་སར་རྒྱལ་པོས་ཀྱང་བཟློག་ཏུ་མེད། ཅེས་པ་ལྟར་སྐྱེ་མཐར་འཆི་བ་འབྱུང་བ་ཆོས་ཉིད་ཡིན། དེ་བཞིན་རེ་ཞིག་གནས་པ་འདི་ཡང་ལས་ཀྱི་བསགས་འབྲས་ཡིན་པས་ཆོས་ཉིད་ལས་མ་འདས་སོ།། ས་སྟེང་འདི་རུ་ལོ་ཤས་སྡོད་པར་ཟད།། ཅེས་པ་ལོ་ཤས་སྡོད་པར་ཞལ་བཞེས་གནང་བའོ།། ཟད་ཅེས་པ་སྡོད་པ་ལས་འོས་མེད་ཅེས་པའོ།། 
 
གཞུང་དངོས། 
 
ས་བཅད་གཉིས་པ་གཞུང་དངོས་ལ་གཉིས་ཏེ། སེམས་ཅན་འཁོར་བར་འཁོར་ཚུལ་དང་། འཁོར་བ་ལས་གྲོལ་ཚུལ་ལོ།། 
 
སེམས་ཅན་འཁོར་བར་འཁོར་ཚུལ།
 
དང་པོ་ནི། འདི་ན་སུ་དང་གང་གིས་མྱི་ཤེས་པ།། ཞེས་པ་ནས་གཅོད་པའི་ས་མཚམས་གཞན་ནི་ཡོད་མ་ཡིན་ཞེས་པའི་བར་གྱིས་བསྟན་ཏེ། སྲིད་པ་འདི་ན་འཁོར་བ་སྡུག་བསྔལ་གྱི་རང་བཞིན་ཅན་འདི། རྒྱུ་གང་ལས་བྱུང་ཞིང་། འདི་ལས་ཐབས་གང་གིས་ཐར་བར་འགྱུར་སྙམ་དུ་བསམས་པ་ན། ཕྱི་རོལ་པ་རྣམས་ཀྱིས་ཚངས་དབང་བདག་སོགས་ལས་བྱུང་ཞིང་བདག་བསྒོམས་པ་སོགས་ཀྱིས་ཐར་བར་འགྱུར་རོ་ཞེས་འཁྲུལ་བ་ཤ་སྟག་སྨྲའོ།། རྒྱལ་བ་ཡང་དག་པར་རྫོགས་པའི་སངས་རྒྱས་ཀྱིས་ནི་ཕྱི་ནང་གི་ཆོས་ཐམས་ཅད་རྒྱུ་རྐྱེན་རྟེན་ཅིང་འབྲེལ་བར་འབྱུང་བའི་དབང་གིས་སྣང་སྟེ། འདི་ལྟར་མ་དག་པའི་སྣོད་བཅུད་ཀྱི་འཇིག་རྟེན་ཀུན་ལས་འབྱུང་བའི་རྒྱུ་ནི་ལས་ཉོན་དུ་གསུངས་ཤིང་། དེ་ལྡོག་པའི་ཐབས་ནི་སྲིད་པ་འགོག་པའི་ལམ་ཡིན་ནོ་ཞེས་གང་གསུངས་པ་དེ་ལྟ་བུ་ནི། སུ་དང་གང་སྟེ་ཚངས་པ་སོགས་སུས་ཀྱང་མ་ཤེས་པའི་ལམ་ཆེན་པོ་སྔ་ན་མེད་པའི་ཆོས་ཀྱི་འཁོར་ལོ་ཡིན་ནོ།། 
སྟོན་པ་བླ་ན་མེད་པ་དེས་འཁོར་བར་འཇུག་རིམ་གསུང་ཚུལ་ནི། མདོ་ལས་མ་རིག་པའི་རྐྱེན་གྱིས་འདུ་བྱེད་ནས། སྐྱེ་བའི་རྐྱེན་གྱིས་རྒ་བ་དང་། ན་བ་དང་། ཤི་བ་དང་། མྱ་ངན་དང་། སྨྲེ་སྔགས་འདོན་པ་དང་། སྡུག་བསྔལ་བ་དང་། ཡིད་མི་བདེ་བ་དང་། འཁྲུག་པ་སྟེ་སྡུག་བསྔལ་གྱི་ཕུང་པོ་ཆེན་པོ་འདི་རབ་ཏུ་གྲུབ་པོ།། ཞེས་གསུངས་པ་ལྟར་ལ། དེ་དག་ཀྱང་འཁོར་བའི་ལམ་གསུམ་དུ་བསྡུ་ན། མགོན་པོ་ཀླུ་སྒྲུབ་ཀྱིས། དང་པོ་བརྒྱད་པ་དགུ་ཉོན་མོངས།། གཉིས་པ་བཅུ་བ་ལས་ཡིན་ཏེ།། ལྷག་མ་བདུན་ནི་རྣམ་སྨིན་ནོ།། ཞེས་གསུངས་པ་ལྟར་ན།
དང་པོ་མ་རིག་པ་དང་། བརྒྱད་པ་སྲེད་པ། དགུ་བ་ལེན་པ་གསུམ་ནི། ཉོན་མོངས་པའི་ལམ་གྱིས་བསྡུས་སོ།། གཉིས་པ་འདུ་བྱེད་དང་བཅུ་བ་སྲིད་པ་གཉིས་ནི་ལས་ཀྱི་ལམ་གྱིས་བསྡུས་སོ།། དེའི་ལྷག་མ་རྣམ་ཤེས་དང་། མིང་གཟུགས་དང་། སྐྱེ་མཆེད་དང་། རེག་པ་དང་། ཚོར་བ་དང་། སྐྱེ་བ་དང་། རྒ་ཤི་སྟེ་བདུན་ནི་རྣམ་པར་སྨིན་པ་སྟེ་སྡུག་བསྔལ་གྱི་ལམ་གྱིས་བསྡུས་སོ།། དེ་ལྟ་ན་གཞུང་འདིའི་ཉོན་མོངས་གསུམ་དང་ལས་གཉིས་ནི་སྲིད་པར་འཆིང་བྱེད་དམ་འདོགས་བྱེད་ཡིན་པས་རྨུ་ཐག་དང་། ཐག་པ་དང་། སྐུད་པའི་གཟུགས་སུ་བཀོད་དེ་འཆད་དོ།། འདི་ནི་མདོའི་དགོངས་པ་ཡིན་ཏེ། འདོད་པའི་འདམ་དུ་བྱིངས་གྱུར་ཅིང་།། སྲེད་པའི་སྲད་བུས་དམ་བཅིངས་པ།། འཆིང་བ་ཀུན་གྱིས་བཅིངས་དག་ལ།། རྐང་གཉིས་མཆོག་རྣམས་གཟིགས་སུ་གསོལ།། ཞེས་གསུངས་པའི་ཕྱིར་རོ།། དེས་ན་འདི་ལྟར་འཆད་དེ།
བཏགས་སོ།། གང་བཏགས་ན་མཐའ་བྲལ་གྱི་སེམས་འདིའོ།། ཚུལ་ཇི་ལྟར་བཏགས་ན་དྲི་མ་གློ་བུར་བས་རང་བཞིན་བསྒྲིབས་པར་བྱས་ཏེ་བཏགས་པའམ་བཅིངས་པར་བྱས་སོ།། 
ཡང་བཏགས་སོ།། གང་བཏགས་ན། རིག་པའི་བུ་ཆུང་སྟེ་རྣམ་ཤེས་སོ།། གང་དུ་བཏགས་ན། མའི་མངལ་དུ་ཕ་མའི་ཁུ་ཁྲག་གི་དབུས་སུ་ཉིང་མཚམས་སྦྱར་ཏེ་བཏགས་སོ།། 
ཡང་བཏགས་སོ།། གང་བཏགས་ན་མངལ་གྱི་གནས་སྐབས་རྫོགས་ཏེ་ཕྱི་རོལ་ཏུ་བཙས་པ་དེ་དང་དེའི་སྐྱེ་མཆེད་དོ།། ཚུལ་ཇི་ལྟར་བཏགས་ན་ཟས་སྐོམ་སོགས་འདོད་ཡོན་ལ་ཞེན་པའོ།། འདི་ལས་ཉོན་གྱི་དབང་གིས་ཚོགས་དྲུག་གི་ཡུལ་སྣང་འདོད་ཡོན་ལ་ཆགས་པའི་དོན་ནོ།། 
ཡང་བཏགས་སོ།། གང་བཏགས་ན་ཟས་སྐོམ་ནི་སྐྱེས་བུའི་ཤེས་རྒྱུད་ཀྱིས་མ་བསྡུས་པའི་འབྱུང་བ་བཞི་སོགས་ལ་རག་ལས་ཤིང་། ཞིང་ལས་སོ་ནམ། ཚོང་ཁེ་བུན་སྐྱེད་སོགས་རྩོལ་སྒྲུབ་ཀྱིས་ངལ་བས་བྱེད་པ་པོ་དེ་ཉིད་དོ།། ཚུལ་ཇི་ལྟར་ན་འཚོ་ཆས་ཀྱི་དོན་དུ་སྲོག་གཏོང་བས་ཀྱང་ཤེས་སོ།། 
དེ་ལྟར་འཁོར་བ་ཐོག་མ་མེད་པ་ནས་ད་ལྟའི་བར་དུ་སྐྱེ་ཤི་བརྒྱུད་མར་འབྱུང་ཞིང་། དེ་ཡང་རྒྱུ་རྐྱེན་མེད་པ་མ་ཡིན་པར་ལས་ཉོན་གྱིས་ཐག་པ་གཅིག་ལ་གཅིག་མཐུད་པའི་ཚུལ་གྱིས་བྱུང་ངོ་།། དེ་ལྟར་སེམས་ཉོན་མོངས་པའི་དབང་དུ་སོང་། དེས་ལས་བསགས། ལས་ཀྱི་དབང་གིས་འཁོར་བར་སྡུག་བསྔལ་མྱོང་ངོ་།། དེ་ལྟར་ཡིན་ཏེ། རྟེན་འབྲེལ་སྙིང་པོའི་ཚིག་ལེའུར་བྱས་པ་ལས། གསུམ་པོ་དག་ལས་གཉིས་འབྱུང་སྟེ།། གཉིས་ལས་བདུན་འབྱུང་བདུན་ལས་ཀྱང་།། གསུམ་འབྱུང་སྲིད་པའི་འཁོར་ལོ་དེ།། ཉིད་ནི་ཡང་དང་ཡང་དུ་འཁོར།། ཞེས་གསུངས་པ་ལྟར་རོ།། འཁོར་བར་འཆིང་བྱེད་ཀྱི་ཐག་པ་རིང་མོ་འདི་གཅད་པར་རིགས་མོད། འོན་ཀྱང་གཅད་པའི་ས་མཚམས་གཞན་མེད་དེ་གཉིས་སུ་གྲངས་ངེས་སོ།། ཞེས་པའོ།། 
 
འཁོར་བ་ལས་གྲོལ་ཚུལ།
 
གཉིས་པ་འཁོར་བ་ལས་གྲོལ་ཚུལ་ལ། ས་མཚམས་དང་པོ་དང་། གཉིས་པ་དང་། དེ་དག་གི་རྒྱས་བཤད་དོ།། 
 
ས་མཚམས་དང་པོ།
 
ས་མཚམས་གཅིག་ནི་ཀུན་གྱིས་མྱི་འདོད་པ།། ཞེས་པ་ནས་ཐག་པ་རུལ་ནས་དབྱིངས་རིག་འདྲེས་པ་ཉིད་ཅེས་པའི་བར་རོ།། འདིའི་ས་མཚམས་དང་པོ་ནི་འཆི་བ་ཡིན་ལ་དམྱལ་བ་བ་མ་གཏོགས་སྐྱེ་བོ་རང་ག་བ་སུ་ཡང་མི་དགའ་མོད། གོང་ནས་ཐག་པ་འདི་དེ་ཆད་ན་ལེགས་མོད་དེ། གསུངས་པ་ལ་གཞིག་ན་བཀའ་གདམས་པའི་གསུང་སྒྲོས་སུ་ཆོས་པ་རབ་འཆི་བ་ལ་བྲོད་ཅེས་པ་ལྟར་ཁོང་གི་རང་ཉམས་དང་སྦྱར་རམ་སྙམ། ཁོང་རྣལ་འབྱོར་པ་ཞིག་ཡིན་ན་ཐག་པ་ཇི་ལྟར་ཆད་ཀྱང་ལེགས་ཏེ། འཇིགས་མེད་བསྟན་པའི་ཉི་མས། འབྲལ་བ་ལ་ངང་གིས་འབྲལ་བ་དང་།། སྒོམ་བྱུང་གི་བྲལ་བ་གཉིས་ཤིག་ཡོད།། འབྲལ་ལུགས་དང་པོ་དེ་མཁྱེན་བཞེད་ན།། མི་འཆི་ཀ་མ་ལ་དྲིས་ཤིག་ཨང་།། འབྲལ་ལུགས་ཕྱི་མ་ལ་བསླབ་བཞེད་ན།། འོད་གསལ་ངང་སྒོམ་ལ་བགྲོ་གླེང་མཛོད། ཅེས་གསུངས་པ་ལྟར་ལགས་ནའང་གསང་བའི་གནས་སོ།། ཐ་མལ་བའི་དབང་དུ་བྱས་ན་ཆོས་ཀྱི་ཚིགས་སུ་བཅད་པ་ལས། ཀྱེ་མ་རིང་པོར་མི་ཐོགས་པར།། ལུས་འདི་རྣམ་ཤེས་བྲལ་གྱུར་ཏེ།། ཡན་ལག་ཕྱེས་ནས་བོང་བ་བཞིན།། ས་ཡི་སྟེང་དུ་འཇོག་པར་འགྱུར།། ཞེས་གསུངས་པ་ལྟར་བེམ་རིག་བྲལ་བ་སྟེ། འདི་ཡན་གྱིས་སྡུག་ཀུན་གཉིས་བསྟན་ཏོ།། 
 
ས་མཚམས་གཉིས་པ།
 
ས་མཚམས་གཉིས་པ་ནི། སོ་སྐྱེ་རང་སྟོབས་ཀྱིས་དཔོག་མི་ནུས་པ་འགོག་པ་མངོན་དུ་བྱ་བ་དང་། ལམ་རྒྱུད་ལ་བསྟེན་ཚུལ་ཡིན་ལ། དེ་ནི་སྲིད་པའི་རྩ་བ་མ་རིག་པ་ནི་རིག་པ་ཡེ་ཤེས་ཀྱི་འགལ་ཟླ་ཡིན་པས་དེ་ངོས་བཟུང་ནས། དེ་དང་འཛིན་སྟངས་འགལ་བ་ཟག་མེད་ཀྱི་ཤེས་རབ་ཉིད་ཡིན་ཡང་། དེའི་རྟེན་ཏིང་ངེ་འཛིན་དང་། དེའི་རྟེན་ཚུལ་ཁྲིམས་ཀྱི་བསླབ་པ་ཡིན་པའི་ཕྱིར་ལམ་བདེན་གྱི་ངོ་བོ་བསླབ་པ་གསུམ་ཡིན་ཏེ། སློབ་དཔོན་དབྱིག་གཉེན་གྱིས། ཚུལ་གནས་ཐོས་དང་བསམ་ལྡན་པས།། སྒོམ་པ་ལ་ནི་རབ་ཏུ་སྦྱོར།། ཞེས་སོགས་གསུངས་པ་ལྟར་ལམ་གྱིས་མཐོང་སྒོམ་གྱི་སྤང་བྱ་མཐའ་དག་སྤངས་པ་ན་འཁོར་བའི་འབྲེལ་ཐག་ལས་ཉོན་བག་ཆགས་དང་བཅས་པ་ཐག་པ་རུལ་བ་ལྟར་འཆིང་བའི་ནུས་པ་ཉམས་པར་འགྱུར་ལ། འདིས་འགོག་པ་བསྟན་ཏོ།། འཆིང་བ་དང་བྲལ་མ་ཐག་གི་སྐད་ཅིག་གཉིས་པ་ནས་དབྱིངས་རིག་འདྲེས་པ་སྟེ། ངོ་བོ་ཉིད་སྐུ་དང་ཡེ་ཤེས་ཆོས་སྐུ་གཉིས་ངོ་བོ་གཅིག་ལ་ལྡོག་པ་ཐ་དད་པའི་ཚུལ་མངོན་དུ་བྱས་ཤིང་། དེའི་སྐད་ཅིག་གཉིས་པ་ནས་ལོངས་སྤྲུལ་གྱི་སྐུར་རིམ་གྱིས་སྤྲུལ་ནས་དག་མ་དག་གི་ཞིང་ཁམས་རབ་འབྱམས་སུ་འཕྲིན་ལས་ཟད་པ་མེད་པར་འཇུག་པ་ནི། ཐག་པ་རུལ་ནས་དབྱིངས་རིག་འདྲེས་པ་ཉིད། ཅེས་པའི་དངོས་ཤུགས་ཀྱི་བསྟན་དོན་ནོ།། འདི་ནས་བདེན་བཞི་བཤད་ཟིན་ཏོ།། 

གསུམ་པ་དེ་དག་རྒྱས་པར་བཤད་པ་ནི། དྲི་མ་གློ་བུར་བ་སེམས་ཀྱི་གཤིས་ལ་མ་ཞུགས་པར་བསྟན་པ། དེའི་གནས་ལུགས་ད་ལྟའི་འཛིན་ཚུལ་དང་མི་མཐུན་ཚུལ་བསྟན་པ། ལུས་དང་སེམས་ཀྱི་འབྲེལ་བ་འདི་སྡུག་བསྔལ་བའི་གནས་སུ་བསྟན་པའོ།། དེ་ལས་དང་པོ་ནི། སེམས་འདི་མཐའ་དང་བྲལ་བའི་ལྷ་མོ་སྟེ།། ཞེས་གསུངས། 
དེའི་དོན་ནི། རྗེ་བཙུན་བྱམས་པའི་རྒྱུད་བླ་མ་ལས། སེམས་ཅན་ཁམས་ཀྱི་ཉོན་མོངས་སྦུབས།། མ་འབྲེལ་ཐོག་མ་མེད་པ་ནས།། སེམས་ཀྱི་རང་བཞིན་དྲི་མེད་ནི།། ཐོག་མ་མེད་པ་ཡིན་པར་བརྗོད།། ཅེས་དང་། མདོ་ལས། སེམས་རྟོགས་ན་ཡེ་ཤེས་ཡིན་པས་སངས་རྒྱས་གཞན་དུ་མི་འཚོལ་བའི་འདུ་ཤེས་རབ་ཏུ་བསྒོམ་པར་བྱའོ།། ཞེས་གསུངས་པ་ལྟར་ལ། སེམས་བདེན་པས་སྟོང་བར་རྟོགས་པ་ནི་ཡེ་ཤེས་ཡིན་པས། བརྒྱད་སྟོང་དོན་བསྡུས་ལས། ཤེས་རབ་ཕ་རོལ་ཕྱིན་གཉིས་མེད།། ཡེ་ཤེས་དེ་ནི་དེ་བཞིན་གཤེགས།། བསྒྲུབ་བྱའི་དོན་དེ་དང་ལྡན་ཕྱིར།། གཞུང་ལམ་དག་ལ་དེ་སྒྲ་ཡིན།། ཞེས་པ་ལྟར་ལམ་ཤེར་ཕྱིན་ཡིན་ལ། རང་སྲས་སྐྱེས་བུའི་བཞེད་དོན་སྒྲུབ་བྱེད་ཀྱི་མཁྱེན་པ་དེ། ཡུམ་གྱི་འཇོག་བྱེད་དུ་གསུངས་པ་ལས་ཤེས་པར་བྱའོ།། སེམས་གདོད་མ་ནས་མཐའ་བྲལ་ཡིན་པས་མི་ཆོག བདེན་སྟོང་དུ་རྟོགས་དགོས་ཤིང་། འདི་རྟོགས་དཀའ་སྟེ། ཇི་སྐད་དུ་བྲག་དཀར་སྤྲུལ་སྐུའི་མི་ཕམ་དགག་ལན་ལས། སེམས་ཉིད་སྟོང་པ་ཅིར་ཡང་མི་རྟོགས་པ།། རྒྱུད་ལ་སྐྱེས་པར་རློམ་བཞིན་ཕ་ཡུལ་དང་།། གཉེན་བཤེས་ནོར་རྫས་སྲོག་བས་གཅེས་པ་རུ།། འཛིན་པའི་སྒོམ་ཆེན་དེ་ཡང་ངོ་ཚའི་གནས།། ཞེས་དང་། དཔྱད་པས་ངེས་ཤེས་དྲངས་ནས་བསྒོམ་ཚུལ་དང་།། དམ་པའི་མན་ངག་ཇི་བཞིན་ངོ་འཕྲོད་ཚུལ།། ཇི་ལྟར་བྱས་ཀྱང་ངེས་འབྱུང་བྱང་ཆུབ་སེམས།། ལམ་གྱི་གཞི་རྩར་གཟུང་བ་གནད་དུ་གཅེས།། སོགས་ཚོགས་གཉིས་ཟུང་འབྲེལ་གྱི་མཐུ་ལས་སྒྲིབ་གཉིས་ཀྱི་གཉེན་པོ་ཞིག་རྒྱུད་ལ་སྐྱེ་ཡི། སེམས་ལ་དབྱིབས་དང་ཁ་དོག་མེད་པར་རྟོགས་པས་གར་ཡང་མི་བྱིན་ནོ།། ལྷ་མོ་ཞེས་པ་ཅི་སྙམ་ན། སེམས་ཉིད་སྟོང་གསལ་གསང་བའི་མཁའ་སྤྱོད་ཡུམ།། ཞེས་པ་ལྟར་སྔགས་ཕྱོགས་ཅུང་འདྲེས་པར་མངོན་ལ། སྔ་འགྱུར་བའི་ཆོས་སྐད་ལྟར་ན། དབྱིངས་རིག་དབྱེར་མེད་སྐུ་གསུམ་ཐིག་ལེའི་ཀློང་།། ཤེས་རབ་རང་བྱུང་རྗེ་བཙུན་ཏྰ་རེ་མ།། རང་རྩལ་འཕགས་མ་ལྷ་མོ་ཉེར་གཅིག་བཅས།། ཞེས་དང་། མདོ་ལས་མ་ནི་ཤེས་རབ་ཕ་ནི་ཐབས།། ཉེ་དུ་བྱང་ཆུབ་ཕྱོགས་རྣམས་དང་།། ཞེས་གསུངས་བ་ལྟར། མཁས་གྲུབ་ཆེན་པོ་རོལ་བའི་རྡོ་རྗེས། རྣམ་པ་གཅིག་ཏུ་ན་ཨ་མ་རྒན་མོ།། ཁོ་ནའི་དྲིན་གྱིས་ནི་གྲོལ་བར་རེ་སྟེ།། ཞེས་སོ།། མདོར་ན་སེམས་བདེན་པས་སྟོང་པ་འདི་ལ་རང་བཞིན་གནས་རིགས་དང་རྒྱས་འགྱུར་ཀྱི་རིགས་ཞེས་གསུངས་ཤིང་། ཁམས་བདེ་བར་གཤེགས་པའི་སྙིང་པོ་ཡང་འདིའི་མཚན་གྱི་རྣམ་གྲངས་སོ།། 
དེ་ལས་གཉིས་པ་དེའི་གནས་ལུགས་ད་ལྟའི་འདི་དང་མི་འདྲ་ཚུལ་ནི། ལྷ་མོའི་ཕ་ཡུལ་འཇིག་རྟེན་འདི་མིན་མོད།། ཅེས་པས་བསྟན་པ་ནི། རྗེ་རོལ་བའི་རྡོ་རྗེས། གཟུང་འཛིན་འདི་ཉིད་ཀོ་འདི་ལྟར་ཡིན་ན།། དུས་གསུམ་རྒྱལ་བས་ཀྱང་སྐྱོབ་ཐབས་མི་འདུག།། ཅེས་གསུངས་པ་ལྟར་གཟུང་འཛིན་འཁྲུལ་བའི་སྣང་བ་འདི་དག་བདག་འཛིན་གཉིས་ཀྱི་སྣང་བར་བྱུང་ཞིང་། བདག་འཛིན་གྱི་བློ་སྤང་དུ་ཡོད་མེད་དང་། ཉོན་མོངས་སེམས་ཀྱི་རང་བཞིན་ལ་ཞུགས་མ་ཞུགས་འཛིན་སྟངས་ཀྱི་ཡུལ་ཡོད་མེད་ཤེས་པའི་གནད་འདི་ལ་ཐུག་པ་ཡིན་ཏེ། གང་ཟག་གི་བདག་འཛིན་གྱི་ཡུལ་གང་ཟག་བདེན་གྲུབ་དང་། ཆོས་ཀྱི་བདག་འཛིན་གྱི་འཛིན་སྟངས་ཀྱི་ཡུལ་ཆོས་བདེན་གྲུབ་དེ་ཡོད་ན་བདག་འཛིན་གཉིས་པོ་བློ་དོན་མཐུན་ཡིན་པས་རྣམ་པ་ཀུན་ཏུ་སྤང་མི་ནུས་སོ།། 

 ཞེས་དགེ་འདུན་ཆོས་འཕེལ་གྱི་བཙོན་ནས་བླངས་པའི་མགུར་རོབ་ཙམ་འགྲེལ་བ་བརྡ་དོན་གསལ་བ་ཞེས་པ་འདི་ནི་དུས་རབས་ཉི་ཤུ་བའི་གསེར་ཞལ་མཇལ་བའི་དགའ་སྟོན་ལ་རོལ་སྐབས་ཤིག་ཏུ། འཇུ་སྐལ་བཟང་བས་ནན་བསྐུལ་མ་བཟློག་པར་མགོ་ལོག་པ་བདེ་ལེགས་རབ་རྒྱས་སུ་འབོད་པས་རྣམ་རྟོག་གི་རང་མདངས་ཡི་གེར་བྲིས་པ་དགེའོ།།
 

གཏམ་པདྨའི་ཚལ་གྱི་ཟློས་གར་གྱི་སློབ་ཁྲིད་ཟིན་བྲིས།
 
༄༅།། ལྷ་ཆོས་དང་མཐུན་པའི་གཏམ་པདྨའི་ཚལ་གྱི་ཟློས་གར་གྱི་སློབ་ཁྲིད་ཟིན་བྲིས། 
 
ན་མོ་གུ་རུ་ཤྲཱི་རཱ་ཛ་ཡ། 
ཀུན་རྫོབ་བྱང་ཆུབ་སེམས་ལ་མྱོང་བ་ཐོན།། 
དོན་དམ་ཡེ་ཤེས་བླ་མ་མངོན་དུ་གྱུར།། 
མདོ་རྒྱུད་ཆོས་ཀྱི་མཛོད་ལ་དབང་འབྱོར་བ།། 
སེམས་དཔའ་ཆེན་པོ་དཔལ་དགེ་སྤྲུལ་སྐུས་སྐྱོངས།། 
ཞེས་མཆོད་པར་བརྗོད་དེ། གཏམ་པདྨའི་ཚལ་གྱི་ཟློས་གར་གྱི་མཆན་ཐོར་བུ་བཀོད་པ་ནི། ལྷ་གཅིག་ཆུའི་པདྨ་ནི་ནང་པའི་ལྷ་སྤྱན་རས་གཟིགས་ཡིན་ཞེས་ལུང་རིགས་ཀྱིས་སྒྲུབ་པར་སྣང་ནའང་། ཕྲན་གྱི་རྟོག་ངོར་རྒྱ་མོ་བཟའ་ཀོང་ཇོ་ཡིན་སྙམ་སྟེ། ལྷ་སའི་ཇོ་ཁང་གི་དཀར་ཆགས་རྒྱལ་དབང་ལྔ་བའི་མཛད་པ་ལས། འདིའི་མཚན་ལ་མཚོ་ལས་སྐྱེས་པའི་པདྨ་ཞེས་གསུང་བར་མངོན། སྔོན་གྱི་ཡིག་རྙིང་ཞིག་ཏུ་སྲུས་ལེན་ཧཱ་ཞེས་བྲིས་སྣང་བ་ནི། སྲུས་ཆུ་དང་། ལེན་ཧཱ་མེ་ཏོག་གི་མིང་ཡིན་པས་ཆུའི་མེ་ཏོག་ཞེས་མཚན་དུ་བཏགས་པར་སྣང་། སྐབས་འདིར་ལྷ་གཅིག་ཆུའི་པདྨ་ཞེས་པ་ལྷ་གཅིག་ནི་ཀོང་ཇོའི་ཞེ་ཚིག་དང་། ཆུའི་པདྨ་ཞེས་པ་དང་མཚོའི་པདྨ་དོན་གཅིག དེའི་བྱིན་གྱིས་བརླབས་པ་ནི། མཐའ་འདུལ་དང་ཡང་འདུལ་གྱི་གཙུག་ལག་ཁང་ཐམས་ཅད་དེའི་འཕྲིན་ལས་ལས་བྱུང་བས་སོ་སྙམ། བརྟུལ་ཞུགས་པདྨ་རྒྱལ་པོ་ནི། པདྨ་འབྱུང་གནས་སོ། ཏཱ་རེ་པདྨོ་དངོས་སུ་བཞུགས་པ་ནི། འདན་སྒྲོལ་མ་ལྷ་ཁང་། བྲམ་ཟེ་ཁྱེའུ་པདྨ་དགྱེས་པ་ནི། རྫ་དཔལ་སྤྲུལ་ཨོ་རྒྱན་འཇིགས་མེད་ཆོས་ཀྱི་དབང་པོ།། 
གཞུང་འདིའི་དོན་འཆད་པ་ལ། སྙན་ངག་མེ་ལོང་ལེའུ་གཉིས་པའི་དཔེ་གཟུགས་ཀྱི་རྒྱན་དང་། བསྡུས་བརྗོད་ཀྱི་རྒྱན་སོགས་གསལ་བོར་ཤེས་དགོས་ཤིང་། དཔེར་ན་རྫོང་དཔོན་བཀྲ་ཤིས་དགེ་ལེགས་གསེར་སྦྲང་སྟེ་འདབ་ཡངས་ཀྱི་གཟུགས་སུ་བཀོད་པ་དང་། འཇུ་ཚའི་བུ་མོ་གཡུ་སྦྲང་ངམ་ངག་སྙན་གྱི་གཟུགས་སུ་བཀོད་པ་དང་། འབུ་སྦྲང་དང་མེ་ཏོག་སོགས་ལ་གནོད་པ་ནི། སྤྲིན་ནག་གི་གྲིབ་མ་ས་ལ་ལྷུང་བའི་པདྨོ་རྣམས་ཅིག་ཆར་དུ་ཁ་ཟུམ་པ་སོགས་གྱི་ངོ་བོར་བསྡུས་པ་ལྟ་བུའོ།། གསེར་གྱི་སྦྲང་ཆུང་པདྨའི་འདབ་ཡངས། རྫོང་དཔོན་བཀྲ་ཤིས་དགེ་ལེགས། གཡུ་ཡི་སྦྲང་ཆུང་པདྨའི་ངག་སྙན། འཇུ་ཚ་མགོན་པོ་དར་རྒྱས་ཀྱི་བུ་མོ། ཀྱེ་ཀྱེ་ཡིད་འོང་གཞོན་པའི་ལང་ཚོ་ཞེས་པ་ནས། རང་སེམས་རང་དབང་ཆེ་བ་ལགས་མོད། ཞེས་པའི་བར་གྱི་དྲི་བ་དང་ལན་གྱི་ཚུལ་གྱིས་སྦྲང་ཆུང་གཉིས་ཆོས་བསྒྲུབ་པ་ལ་ཞལ་འཆམ་མོ།། ལྗོངས་ཀྱི་དྲང་སྲོང་དོན་ཀུན་གྲུབ་པ། བླ་མ་ཨ་བཀྲ་ཚང་། དེས་སྦྲང་ཆུང་གཉིས་ལ་ཆོས་གསུངས་པ་ནི། ན་མོ་ཨརྱ་དམ་པ། མི་མཆོག་སྐྱོབ་པ་ལྷ་ཡི་ལྷར་གྱུར་པ།། སོགས་ནས། ཡང་དག་རྫོགས་པའི་སངས་རྒྱས་ཐོབ་པར་ཤོག། ཅེས་པའི་བར་གྱིས་ཐུན་མོང་དང་ཐུན་མོང་མིན་པའི་སྔོན་འགྲོའི་ཆོས་རྣམས་རྫོགས་པར་བསྟན་ཟིན་ནས། སྦྲང་ཆུང་གཉིས་ཉམས་ལེན་ལ་བཀོད་པའི་ཚུལ་ལོ།། མིག་སྨན་ཐིག་ལེའི་དགོན་པ་ནི། རྫ་རྒྱལ་དགོན་པ། ཕུང་པོ་ལྷག་མ་མེད་པར་ཡོངས་སུ་མྱ་ངན་ལས་འདས་པ་ནི། ཆེར་མ་འགྱངས་བར་བླ་མ་ཨ་བཀྲ་ཞིང་གཞན་དུ་གཤེགས་པའོ།། 
དེ་ནས་ངག་སྙན་ལོ་ཉི་ཤུ་ནས་ཉེར་ལྔའི་བར་སྦྲང་ཆུང་གཉིས་བཟའ་ཚོ་བྱས་ཏེ་སྤྱོད་ལམ་ཕལ་ཆེར་དྲང་སྲོང་གི་བཀའ་བཞིན་དུ་བསྒྲུབས་ལ། རེས་འགའ་ནི་བག་མེད་པའི་རྩེད་མོ་དང་འདོད་པའི་ཡུལ་ལ་ཆགས་ཏེ་རིང་ཞིག་འདས། དེ་ནས་ངག་སྙན་གྱིས་མེ་ཏོག་གི་ཟིལ་མངར་འཐུང་ཞིང་། འདབ་ཡངས་ཀྱིས་ནམ་མཁའ་ལ་འཕུར་ལྡིང་གཡོ་བའི་སྐབས་ཤིག ཉི་མའི་འོད་མདངས་སོགས་ནས། མྱ་ངན་གྱིས་གདུང་བས་སྙིང་ལ་ནོན་ཏེ་ས་ལ་འགྲེ་ལྡོག་བྱེད་ཅིང་འདི་སྐད་དུ། ཀྱི་ཧུད་ཀྱི་ཧུད་འཇིགས་ཤིང་སྐྲག་པ།། སོགས་ནས། འདབ་ཡངས་སྡུག་སྡུག་ཅེས་པའི་བར་རོ།། 
ངག་སྙན་གྱིས་རང་ཉིད་པདྨའི་སྦུབས་སུ་ཐིམ་པ་སོགས་ཤེས་ནས་འདབ་ཡངས་ལ་ལན་བཏབ་པ། ཀྱེ་ཀྱེ་འདབ་ཡངས་སོགས་ནས། དེ་ལས་གཞན་པའི་ཞུ་དོན་མེད་ལགས། ཞེས་པའི་བར་དང་། དེ་ནས་ཡང་འདབ་ཡངས་ཀྱིས་ངག་སྙན་ལ་སེམས་གསོ་བཏང་བ་ནི། ཀྱེ་ཀྱེ་ངག་སྙན་ནས་ཅི་དགའ་གང་དྲག་ཐབས་བརྒྱ་འབད་དགོས། ཞེས་གསུངས་ཏེ་བཟློག་ཐབས་སྣ་ཚོགས་ལ་བརྩོན་ཚུལ་ནི། དཔེ་དང་དཔེ་ཅན་མཚུངས་ཆོས་གསུམ་གྱིས་མཚོན་ཚུལ་ནི། རིམ་བཞིན། དཔེ་ཕོ་རོག དཔེ་ཅན་རག་མགོ་བླ་མ། མཚུངས་ཆོས་ནི་ལུང་སྟོན་ཚུལ་ལམ་མོ་འདེབས་ཚུལ་ལྟ་བུའོ།། དེ་བཞིན་དུ། མཆིལ་བའི་ཚོགས་དཔོན་ནི། འདན་ཆོས་འཁོར་དགོན་པའི་བླ་མ། སྦལ་བ་ནི། སྨན་པ་ཚེ་དཔལ། དུག་སྦྲུལ་ནི། བྱ་མགོ་བྱིས་མཆུས་སྨན་པ། འཕྱི་བ་ནི། བླ་མ་ཆོས་ཐར། ཁུ་བྱུག་ནི། མོ་མ་དཔལ་གྲགས། རྐྱང་ནི། སྨན་པ་ཕན་བདེ་རྒྱ་མཚོ། སྡོམ་ནི། མདོས་པ་ས་སྐྱ། འོལ་བ་ནི། བྱུང་རེ་གཅོད་པའོ།། འདི་དག་དཔལ་སྤྲུལ་རིན་པོ་ཆེ་འཁྲུངས་ཡུལ་གྱི་གསུང་སྒྲོས་སམ་ངག་སྒྲོས་ལས་བཤད་པར་ཐོས་སོ།། 
གསུང་སྒྲོས་སམ་ངག་སྒྲོས་འདི་དག་ནི། གངས་པ་དགོན་གྱི་མཁན་ཐུབ་བསྟན་འགྱུར་མེད་ལགས་ཀྱིས་དཔེ་རྙིང་ཞིག་གནང་བ་ལས་བཤུས་སོ།། དེ་ནས། སྲོག་ཆགས་ཆེ་དགུས་ལབ་ཚུལ་ལ་བལྟས་ན་ངག་སྙན་ལ་སྲོག་སྐྱོན་མེད་པ་འདྲ་སྙམ་སྟེ་འདབ་ཡངས་བློ་ཅུང་ཟད་ལྷོད་པོར་ཡོད་པའི་ཚེ། གློ་བུར་དུ་སྤྲིན་ནག་ལྷོག་ལྷོག་སོགས། ངག་སྙན་གྱིས་རང་གི་ནད་ཇེ་ཐུར་སོང་སྟེ་གསོན་ཐབས་བྲལ་བའི་ཚུལ་རྟོགས་ནས་ཞལ་ཆེམས་ནི་འདི་སྐད། ཀྱེ་མ་འདབ་ཡངས་ལྷ་ཡི་སྲས་སོགས་ནས། ད་ནི་སྐུ་ཁམས་ཇི་བདེར་བཞུགས། ཟེར་ནས་བཟློག་མ་ཐུབ་པར་རྐྱེན་ལམ་དུ་ཤོར། འདབ་ཡངས་ཀྱིས་ངག་སྙན་གྱི་ཞལ་ཆེམས་བཞག་པ་སེམས་ལ་བཟུང་ནས་ཕྱིན་ཆད་ཀྱི་ཐུགས་ཀྱི་དམ་བཅའ་ནན་མོ་མཛད་ཚུལ་སོགས་ནི། ཀྱི་ཧུད་ཀྱི་ཧུད་སོགས་ནས། བླ་མས་བྱིན་གྱིས་རློབས་ཤིག ཅེས་གསུངས་ནས། བྲམ་ཟེ་ཁྱེའུ་པདྨ་དགྱེས་པའི་གནས་དང་ཉེ་བ་གཡུ་ཤུག་ཟིལ་བ་མཐའ་ཡས་པའི་ལོ་མའི་དྲུང་ནས་འཕུར་ལྡིང་བྱེད་ཅིང་སྐྱོ་ཤས་ཀྱི་གླུར་བླངས་པ། ཀྱེ་མ་ཉམས་དགའ་མེ་ཏོག་གི་སྐྱེད་ཚལ་སོགས་ནས། ཁས་ལེན་ཡིན་ནོ་རང་སེམས་འདི་དཔང་པོ།། ཞེས་པའི་བར་ནི། ཆོས་བསྒྲུབ་པ་ལ་དམ་བཅའ་བའི་མགུར་སྨེ་སྔགས་ཀྱིས་བླངས་སོ།། དེ་ནས། པདྨ་དགྱེས་པའམ་ཨོ་རྒྱན་འཇིགས་མེད་ཆོས་ཀྱི་དབང་པོའི་ཐུགས་དགོངས་ལ། གསེར་སྦྲང་འདབ་ཡངས་འདི་སྔོན་ནས་ཆོས་ལ་དཀར་ཞིང་བྱ་བ་གང་ཡང་ཚུགས་ཐུབ་ཅིང་གཞུང་བཟང་བ་ཞིག་ཡིན་མོད་ཀྱི། ད་རེས་རྐྱེན་གྱིས་བསྒྱུར་པའི་ངེས་འབྱུང་གློ་བུར་པ་ལ་ནམ་ཕུགས་རང་མེད་ལས་ཆེ་བརྟགས་དཔྱད་ཅིག་བྱེད་དགོས་དགོངས་ནས་འདི་སྐད་དུ། ཀྱེ་ལགས་གསེར་སྦྲང་འདབ་ཡངས་སྙིང་གི་གྲོགས།། སོགས་ནས། ཐུགས་བཞག་བརྟག་དཔྱད་མཛོད་དང་བདེན་གཏམ་ཡིན།། ཞེས་པའི་བར་རོ།། དེ་ནས་གསེར་སྦྲང་གི་ཡིད་ལ་ཅུང་མ་འཐད་ནས་སླར་ཡང་འདི་ལྟར་ཞུས། ཨེ་མ་དབེན་པའི་ནགས་ཚལ་ན་སོགས་ནས། ཚིག་ལ་སྦ་གསང་མེད་པར་ཞུ། ཞེས་ཞུས་པ་དང་། དེ་ནས་བྲམ་ཟེའི་ཁྱེའུ་པདྨ་དགྱེས་པས་ཀྱང་འདབ་ཡངས་ཀྱིས་ཞུས་པ་ཐུགས་ལ་འཐད་དེ་ཁོ་རང་གི་བློ་དང་འཚམ་པའི་ཆོས་གསུངས་པ་ནི། ཀྱེ་ཀྱེ་ཡིད་གཅུགས་སྙིང་གི་གྲོགས་ཞེས་པ་ནས། གནད་དུ་འདྲིལ་ལོ་ཨེ་མ་ཧོ།། ཞེས་ཟེར་བས། འདབ་ཡངས་ཀྱི་ཡིད་ལའང་ལྷག་པར་འཐད་དེ་བློ་གྲོས་མཐར་ཕྱིན་པ་ཡིན་སྐད་དོ།། ཞེས་གསུངས་པའི་བར་རོ།། འདི་མན་མཇུག་རྩོམ་མམ་གཞུང་གི་དོན་བསྡུས་པ་ནི། སྟོན་མཚན་མཁའ་ལ་རྒྱས་པའི་འོད་དཀར་བཞིན།། ཞེས་པ་ནས། དུས་ཀུན་ཐུགས་རྗེས་ཟུངས་ཤིག་ཐུགས་རྗེ་ཅན།། ཞེས་པའི་བར་རོ།། མཛད་བྱང་ནི། ལྷ་ཆོས་དང་མཐུན་པའི་གཏམ་སོགས་སོ།། 
ཞེས་པ་འདི་མགོ་ལོག་རབ་རྒྱས་ཀྱིས་རང་ཁུལ་དགེ་ཐོན་སློབ་གྲྭའི་སློབ་ཁྲིད་གྲ་བསྒྲིགས་སུ་བཀོད་པའོ།།
 

གེ་སར་གྱི་མིང་ལ་དཔྱད་པའི་འཕྲོས་མོལ། 
 
དྲི་བ། གླིང་སྒྲུང་ལས་གེ་སར་ལ་ལྷ་སྲས་ཇོ་རུ་དང་། སེང་ཆེན་ལྷའི་བླ་མ་ཞེས་ལྷ་དང་ལྷའི་བུའི་མཚན་ནས་འབོད་དོན་ཅི། 
དྲིས་ལན། དེ་ནི་གང་བྱུང་དུ་འུད་བསྟོད་བྱས་པ་ཙམ་མིན་པར་གཏན་ཚིགས་ཡང་དག་པ་བདེ་བར་གཤེགས་པའི་མདོ་ན་གསལ་ཏེ། མདོ་སྡེ་གསེར་འོད་ཀྱི་རྒྱལ་པོ་ལྷའི་དབང་པོའི་དམ་ཚིག་བསྟན་པའི་ལེའུ་ལས། མིར་སྐྱེས་པ་ཡི་རྒྱལ་པོ་ལ། ཇི་ལྟ་བུར་ནི་ལྷ་ཞེས་བགྱི།། གང་གི་རྒྱུས་ན་རྒྱལ་པོ་ལ།། ལྷ་སྲས་ཞེས་ནི་བགྱི་བར་གྱུར།། ཞེས་སོགས་ཀྱིས་དྲིས་པ་དང་།། ལྷ་དབང་རྣམས་ཀྱི་བྱིན་རླབས་ཀྱིས།། མ་ཡི་རུམ་དུ་འཇུག་འགྱུར་ཏེ།། ལྷ་ཡིས་སྔར་ནི་བྱིན་རླབས་ནས།། ཕྱི་ནས་མངལ་དུ་འཇུག་པར་འགྱུར།། སུམ་ཅུ་རྩ་གསུམ་ལྷ་དབང་གིས།། རྒྱལ་པོའི་སྐལ་བ་བྱིན་ནས་ནི།། མི་རྣམས་ཀྱི་ནི་རྒྱལ་པོར་སྤྲུལ།། ཞེས་སོགས་ལན་དང་བཅས་བསྟན་པའི་ཕྱིར་རོ།། 
གཞན་ཡང་ཁོང་གིས་བསྟན་འགྲོ་ལ་གནོད་པའི་དགྲ་བོ་རྣམས་ཕམ་པར་བྱས་པ་སོགས་ཀྱིས་ཀྱང་ཁོང་ལྷ་སྲས་ཡིན་པར་འགྲུབ་སྟེ། མདོ་དེ་ལས། ལེགས་པར་བྱེད་ལ་སེམས་ཅན་དགོད།། ཉེས་བྱས་ལས་ནི་བཟློག་པར་བྱ།། གང་ཚེ་སྡིག་པ་བྱེད་པ་རྣམས།། ཚུལ་བཞིན་གདུལ་བར་བྱེད་པའི་ཚེ།། ཡུལ་འཁོར་དུ་ནི་ལོ་ལེགས་ཤིང་།། རྒྱལ་པོ་གཟི་བརྗིད་ལྡན་པར་འགྱུར།། རྒྱལ་པོ་གྲགས་དང་ལྡན་འགྱུར་ཞིང་།། སྐྱེ་དགུ་རྣམས་ཀྱང་བདེ་བར་སྐྱོངས།། ཞེས་གསུངས་པས་ཀྱང་ངོ་།། 
དྲི་བ། གེ་སར་ཞེས་པའི་མིང་དེ་གང་བྱུང་དུ་བཏགས་པའི་མིང་འདོད་རྒྱལ་བ་ཞིག་ཡིན་ནམ། 
དྲིས་ལན། གེ་སར་ཞེས་པ་མེ་ཏོག་གི་ཟེའུ་འབྲུའི་རྒྱན་གསལ་བའི་མིང་ཡིན་མོད། དེ་ཡང་འདིར་འདྲ་བ་རྒྱུ་མཚན་དུ་བྱས་ནས་བཏགས་པ་ཡིན་ན་མི་ཆོག་པ་མེད་དེ། དཔེར་ན། ཐོག་མར་དགོས་དབང་གིས་ཉམ་ཐག་ལྟོ་གོས་ངན་ངོན་ལ་བརྟེན་པའི་ཇོ་རུ་དེ་ཉིད། གློ་བུར་དུ་རྒྱལ་པོའི་གཟི་བྱིན་དང་ལྡན་པར་གྱུར་པ་ལྟ་བུའི་མཚུངས་ཆོས་ཡོད་པའི་ཕྱིར། འཇུ་མི་ཕམ་རྣམ་རྒྱལ་བས། འདམ་གྱི་པདྨ་སྣང་པའི་དང་པོ་ལ།། གློག་ཕྲེང་མེ་ལོང་དམར་པོའི་དཀྱིལ་དུ་ཤར།། འབྲུག་སྒྲའི་དཔའ་བོ་རླུང་གི་བང་ཞོན་པ།། ཀུན་ཀྱང་དབང་དུ་གྱུར་ལ་གསོལ་བ་འདེབས།། ཞེས་པའི་རྐང་པ་དང་པོའི་བསྟན་དོན་ཡིན་པ་དང་།། རང་རེ་མགོ་ལོག་གི་ཡུལ་སྐད་དུ། ཉམ་ཆུང་གི་དཔའ་རྩལ་ངོམ་པ་ལ་གེ་སར་རོ།། ཞེས་བཤད་པ་ལྟ་བུ་ཡིན་པས་འདོད་རྒྱལ་དུ་བཏགས་པ་ཞིག་མིན་ནོ།། 
དྲི་བ། ཡུལ་སྐད་ལ་ཡིད་རྟོན་རུང་ངམ། 
དྲིས་ལན། ཡུལ་སྐད་ལ་ཡིད་རྟོན་མེད་ཟེར་ན། དཔལ་ལྡན་ཟླ་བ་གྲགས་པས། འཇིག་རྟེན་གྲགས་པའི་ཐ་སྙད་མ་བརླག་ཅིག་ཅེས་གསུངས་པ་ལའང་ཡིད་རྟོན་མེད་པར་འགྱུར་རོ།། 
དྲི་བ། དེས་ན་གེ་སར་ལ་སེང་ཆེན་རྒྱལ་པོ་ཞེས་འབོད་པ་ལའང་རྒྱུ་མཚན་ཞིག་ཡོད་དམ། 
དྲིས་ལན། སེང་ཆེན་ཞེས་པའང་། ཁྱིའི་མིང་ལ་སེང་ཕྲུག་ལྟར་གང་འདོད་དུ་བཏགས་པ་ཞིག་མིན་ཏེ། རྒྱལ་པོའི་ལུགས་ཀྱི་བསྟན་བཅོས་ལས། གཞན་གྱི་དྲིང་ལ་མི་འཇོག་པར།། བདག་ཉིད་གཅིག་པུས་བགྱི་བའི་དོན།། མཐར་ཕྱིན་པ་ནི་བྱའོ་ཞེས།། སེམས་པ་སྐྱེས་བུ་སེངྒེ་ཡིན།། ཞེས་པའི་དགོངས་པ་དང་འབྱོར་བའི་ཕྱིར་ན་རྒྱུ་མཚན་དེ་དང་ལྡན་པའོ།། 
དྲི་བ། འོ་ན་གླིང་སྒྲུང་ལས་སྤྱི་དཔོན་རོང་ཚ་ཁྲ་རྒན་ལྷ་ཕྲུག་སློང་དུ་སོང་ཞེས་པ་དེ་ལ་གོ་བ་ཇི་ལྟར་ལེན་དགོས། 
དྲིས་ལན། སྐབས་དེའི་གནས་ཚུལ་ལ་དཔག་ན། འབངས་རྣམས་སྡུག་བསྔལ་ལས་སྐྱོབ་ནུས་པའི་མི་རྗེ་ཁྱད་པར་དུ་འཕགས་པ་དེ་ཉིད་ལ། མི་རྣམས་ཀྱི་སྣང་ངོར་སྐྱེ་བོ་ཕལ་བ་ཞིག་མ་ཡིན་པར་ལྷའི་བུ་ཞིག་མི་ཡུལ་དུ་ཕེབས་པར་སྣང་རུང་བ་ནི་རྒྱ་བོད་ཀྱི་ལོ་རྒྱུས་གཞན་ལས་ཀྱང་དཔོག་ནུས་ལ། དཔེར་ན་གོང་མ་རྒྱལ་པོ་རིམ་བྱོན་ལ། 
གནམ་བསྐོས་ཞེས་འབོད་པ་དང་སྒོ་ཀུན་ནས་མཚུངས་པ་དང་། གཞན་ཡང་ལོ་རྒྱུས་སྨྲ་བ་པོ་སུ་ཡིན་ཀྱང་། བརྗོད་བྱ་དེའི་གཤིས་ཇི་བཞིན་པར་བརྗོད་པ་ལས་ཅུང་བརྒལ་ཏེ། རབ་བཏགས་སོགས་ཀྱི་རྒྱན་རེ་དང་སྦྱར་ན་གོ་ཉམས་ཁྱད་པར་ཅན་རེ་ཐོན་རྒྱུ་ཡོད་པ་ལས། གེ་སར་བཟང་། རྐྱང་ངི་མགྱོགས་འབྲུག་མོ་ཡག ཁྲོ་ཐུང་ངན་ཞེས་བརྗོད་པ་ཙམ་གྱིས་ནི་ལོ་རྒྱུས་སྙན་རྩོམ་གྱི་གྲལ་དུ་བགྲང་མི་ནུས་ལ། འདི་དང་འདི་ལྟ་བུ་ལ་གེ་སར་གྱི་སྒྲུང་གི་སྒྱུ་རྩལ་གྱི་ཁྱད་ཆོས་ཡིན་ཞེས་བཤད་ནའང་མི་ཆོག་པ་མེད། རེ་ཞིག་ལ་དེ་ཙམ་གྱིས། བདེ་བར་སྨོན། ཞེས་འཕྲོས་མོལ་འདི་ནི་དྲི་བ་པོ་འཇམ་དབྱངས་ཀུན་ཁྱབ་ཀྱིས་ཟིན་བྲིས་སུ་བགྱིས་པའོ།། 
 

དྲིས་ལན་བློ་གསལ་མིག་གི་དགའ་སྟོན། 
 
དྲི་བ། དགེ་རྒན་རིན་པོ་ཆེ། དམངས་སྲོལ་རིག་གནས་ཁ་ཤས་ཀྱི་སྐོར་ལ་ཕྲན་གྱིས་དྲི་བ་འགའ་དྲི་འདོད་ཡོད་པས། ཁྱེད་ཀྱིས་བྲེལ་ཟིང་གི་ཕྱག་ལས་སྣ་ཚོགས་ཁྲོད་ནས་དེ་རིང་ཕྱི་དྲོར་ཆེད་དུ་དུས་ཚོད་བཀོད་སྒྲིག་བྱས་ཏེ་ཁོ་བོ་ལ་དྲིས་ལན་འགའ་གསུང་བར་ཐུགས་རྗེ་ཆེ་ཞུ། 
དྲིས་ལན། ཐུགས་རྗེ་ཆེ་ཞུ་མི་དགོས། མི་རིགས་རང་གི་སྲོལ་རྒྱུན་རིག་གནས་ལ་སྲུང་སྐྱོབ་དང་རྒྱུན་འཛིན་ལེགས་པོ་བྱེད་དགོས་པ་ནི་ང་ཚོ་ཚང་མའི་འོས་འགན་རེད། ཁྱེད་ལ་གནད་དོན་ཅི་ཡོད་ན་ཤོད་དང་། ངེད་ཅག་གིས་མཉམ་དུ་དཔྱད་བསྡུར་བྱེད་ཆོག
དྲི་བ། བོད་མི་རྣམས་ཀྱིས་བསང་མཆོད་བྱེད་པའི་དུས་སུ་སྐབས་འགར་བསང་འབུམ་ཞེས་བརྩི་སྲོལ་ཡོད་པ་གང་འདྲ་ཡིན། 
དྲིས་ལན། རཾཡཾཁཾ། མེ་རླུང་ཆུའི་ས་བོན་རེད། ཨོཾཨཱཿ ཧཱུྃ་ལན་གསུམ བསང་མཆོད་འགོ་གཅིག གཉིས། གསུམ། བཞི། ལྔ། དྲུག བ དུན། བརྒྱད། དགུ། བཅུ། བཅུ་གཅིག བཅུ་གཉིས། བཅུ་གསུམ་མཆོད། ཅེས་གདངས་རིང་པོ་འཐེན། དེ་བཞིན་དུ། 
བསང་བརྒྱ་ཚོ་གཅིག་ནས——བརྒྱ་ཚོ་བཅུ་གསུམ་མཆོད། 
བསང་སྟོང་ཚོ་གཅིག་ནས——སྟོང་ཚོ་བཅུ་གསུམ་མཆོད། 
བསང་ཁྲི་ཚོ་གཅིག་ནས——ཁྲི་ཚོ་བཅུ་གསུམ་མཆོད། 
བསང་འབུམ་ཐེར་གཅིག་ནས——འབུམ་ཐེར་བཅུ་གསུམ་མཆོད། 
བསང་ས་ཡ་གཅིག་ནས——ས་ཡ་བཅུ་གསུམ་མཆོད། 
བསང་བྱེ་བ་གཅིག་ནས——བྱེ་བ་བཅུ་གསུམ་མཆོད། 
བསང་དུང་ཕྱུར་གཅིག་ནས——དུང་ཕྱུར་བཅུ་གསུམ་མཆོད། ཅེས་པ་དང་ཡང་ན། སངས་རྒྱས་བསྟན་པ་དར་བའི་བསང་འབུམ་གཅིག་ནས——བཅུ་གསུམ་མཆོད། སེམས་ཅན་བདེ་སྐྱིད་དར་བའི་བསང་འབུམ་གཅིག་ནས——བཅུ་གསུམ་མཆོད། འཛམ་གླིང་ཞི་བདེ་ཡོང་བའི་བསང་འབུམ་གཅིག་ནས——བཅུ་གསུམ་མཆོད། ལྷ་བླ་མ་ཡི་དམ་སངས་རྒྱས་བྱང་སེམས་དཔའ་བོ་མཁའ་འགྲོ་ཆོས་སྐྱོང་སྲུང་མ་དགྱེས་པའི་བསང་འབུམ་གཅིག་ནས——བཅུ་གསུམ་མཆོད། ཡུལ་ལྷ་གཞི་བདག་ནོར་ལྷ་གཏེར་བདག་མགུ་བའི་བསང་འབུམ་གཅིག་ནས——བཅུ་གསུམ་མཆོད། དཔལ་ལྡན་བླ་མའི་སྐུ་ཚེ་བརྟན་པའི་བསང་འབུམ་གཅིག་ནས——བཅུ་གསུམ་མཆོད། ཆབ་སྲིད་མངའ་ཐང་དར་བའི་བསང་འབུམ་གཅིག་ནས——བཅུ་གསུམ་མཆོད། ཕོ་ལྷ་དགྲ་ལྷ་སྐྱེས་ལྷ་དགྱེས་པའི་བསང་འབུམ་གཅིག་ནས——བཅུ་གསུམ་མཆོད། ཁ་ལས་ཀླུང་རྟ་དགེ་ཞིང་བསམ་དོན་ལྷུན་གྱིས་གྲུབ་པའི་བསང་འབུམ་གཅིག་ནས——བཅུ་གསུམ་མཆོད། ཟེར་བ་ལྟར་བསང་འབོད་བྱེད་མཁན་དེའི་འདོད་པ་བཞིན་དུ་ཁ་སྨོན་སྣ་ཚོགས་ཀྱང་བྱེད་སྲོལ་ཡོད་པ་ཤེས་པར་མཛོད་ཅིག། 
དྲི་བ། ཀླུང་རྟ་ཞེས་པའི་གོ་དོན་དང་། ཀླུང་རྟ་དང་རླུང་རྟའི་ཁྱད་པར་ཅི། སྟག་སེང་ཁྱུང་འབྲུག་གི་གཟུགས་རིས་དང་དེའི་དབུས་ཀྱི་རྟ་མཆོག་ནོར་བུ་མེ་འབར་བཏེགས་པ་བཅས་ཀྱི་མཚོན་དོན་ཅི་ཡིན། 
དྲིས་ལན། ཀླུང་རྟ་ནི་འཇུ་མི་ཕམ་པས་རྒྱ་ནག་གི(力量大) ཞེས་པ་བོད་སྐད་དུ་སྟོབས་ཤུགས་ཆེ་ཞེས་པའི་དོན་ཡིན་གསུངས། དེ་ཟུར་ཆགས་ནས་ཀླུང་རྟ་ཞེས་འབྱུང་རྩིས་ལས་གསལ། འབྱུང་བཞིའི་རླུང་ནི་ཀ་ཀླུང་མིན་པས་ཀྱང་ཤེས། རླུང་རྟ་ནི། རྒྱ་ཚང་རི་ཁྲོད་པའི་དགྲ་བླའི་རླུང་རྟ་བསྡུས་པ་ཞིག་ཡོད་པའི་ཡིག་ཆུང་ན། རྣལ་འབྱོར་བ་ཡི་ལས་རླུང་དར་རྒུད་ཀྱིས།། བྱ་བའི་རྟ་ལ་རྒྱུགས་འགྱེལ་གཉིས་སུ་སྣང་།། ཞེས་གསུངས་པ་ལྟ་བུས་མཚོན་ནོ།། 
རླུང་རྟའི་ཕྱོགས་བཞིར་སྟག་སེང་ཁྱུང་འབྲུག་གི་རི་མོ་བཞི་ཡོད་པ་ནི་གནའ་བོའི་བོན་གྱི་དགྲ་བླ་བཞིའི་མཚོན་རྟགས་སུ་གྲགས། ཁྲ་དགེ་སློང་གི་བསང་མཆོད་ན། དཔའ་སྙིང་རྒྱ་སྟག་གི་ཐིག་ལེ་གསལ་གསལ་གྱིས།། གཟི་བརྗིད་སེང་ཆེན་གྱི་ལུས་རྩལ་རྒྱས་རྒྱས་གྱིས།། དབུ་འཕང་ཁྱུང་ཆེན་གྱི་གནམ་འཕང་བསྟོད་བསྟོད་ཀྱིས།། སྙན་གྲགས་གཡུ་འབྲུག་གི་ངར་སྐད་ལྡིར་ལྡིར་གྱིས།། ཞེས་པས་མཚོན། རླུང་རྟའི་དབུས་ཀྱི་རྟ་མཆོག་གི་མཚོན་པ་ནི། ལོ་སྐོར་བཅུ་གཉིས་ཞེས་པ། བྱི་བ་གླང་སྟག་ཡོས་འབྲུག་སྦྲུལ་རྟ་ལུག་སྤྲེལ་བྱ་ཁྱི་ཕག་རྣམས་ཡིན་ལ། དེ་རེ་རེ་ལ་ལྕགས་ཆུ་མེ་ས་ཤིང་སྟེ་འབྱུང་བ་ལྔ་རེ་འཁོར་བས་ལོ་དྲུག་ཅུ་ཡོད། དྲུག་ཅུའི་ནང་ནས་ཤིང་སྟག མེ་སྦྲུལ། ལྕགས་སྤྲེལ། ཆུ་ཕག་བཞི་རླུང་ལྷ་སྡེ་བཞི་ཡིན། རིམ་བཞིན་ཤིང་དར་ལྗང་ཁུ་དང་། མེ་དར་དམར་པོ། ལྕགས་དར་དཀར་པོ། ཆུ་དར་སྔོན་པོ་བཞིའི་དབུས་སུ་རྟ་མཆོག་གིས་མཚོན་རྟགས་དགོས་པར་རྒྱ་ནག་འབྱུང་རྩིས་ལས་གསུངས། དེ་དག་ནི་རྟ་རྐྱང་བ་ལས་ནོར་བུ་བཀལ་དགོས་པར་མ་བཤད་ནའང་། མཁས་དབང་མི་ཕམ་པའི་དར་ཁྲ་བཟོ་སྟངས་ལ་རྟ་མཆོག་ལ་ནོར་བུ་བཀལ་ཡོད་པས་ཁུངས་ཡོད་པར་མངོན་ནོ།། 
དྲི་བ། དར་ལྕོག་ནི་ཇི་ལྟར་བྱུང་བ་ཡིན། དར་ལྕོག་དང་ཇོ་དར་གྱི་ཁྱད་པར་ཅི། 
དྲིས་ལན། དར་ལྕོག་ནི། མཁས་དབང་དགེ་ཆོས་ཀྱིས་དེབ་དཀར་ན། འབྲོག་པ་རུ་སྡེ་རྣམས་སྔོན་གྱི་རྒྱལ་པོ་དག་གིས་བོད་ཀྱི་ས་མཚམས་སྲུང་བར་མངགས་པའི་དམག་ཡིན་པས། དམག་གི་རུ་ཁག་རེ་རེས་དར་རེ་ཕྱར། སྦྲ་ནག་རེ་ཕུབ་ནས་ཡོད་པ། ཕྱིས་སུ་གྲོང་ཁྱིམ་གྱི་རྣམ་པར་གྱུར་པ་ན་ཆོས་དང་འབྲེལ་ནས་མ་ཎི་དང་དཔུང་རྒྱན་སོགས་རུ་དར་སྟེང་དུ་དཔར། དེ་ནས་རིམ་གྱིས་སྟོད་རྒྱ་གར་གྱི་ཆུ་བོ་གངྒཱ་མན་ཆད་ནས། སྨད་རྒྱ་ནག་གི་གྲོང་དཀྱིལ་དུ་ཡོད་པའི་བོད་ཀྱི་ཁྱིམ་ཚང་ཞིག་ཡིན་ཕྱིན་ཁང་འགོར་དར་ལྕོག་སློང་བའི་སྲོལ་དེ་ད་ལྟའི་བར་དུ་ཡོད། ཅེས་གསུངས་པ་ནང་བཞིན་རེད། 
ཇོ་དར་ནི་མི་ཤི་བའི་སྤུར་གང་དུ་བཞག་ས་དེར་མ་ཎིའི་དར་ལྕོག་བཙུགས་པའི་མིང་རེད། དར་འགོ་ཡང་ཟེར། སྟག་ལེབ་འདས་ལོག་པས། ཆོས་མཚན་ལྡན་མ་ཎིའི་དར་ལྕོག་འདིས།། ངན་སོང་གསུམ་གྱི་སྐྱེ་སྒོ་གཅོད།། ཅེས་ཕན་ཡོན་ཆེ་བར་གསུངས་ཡོད། 
དྲི་བ། བོད་མིས་ཇ་ཆང་སོགས་བཞེས་སྐབས་ཐོག་མར་ལག་གཡས་པའི་སྲིན་མཛུབ་ཀྱིས་མཆོད་ཀ་འཕེན་དོན་ཅི། 
དྲིས་ལན། ལག་གཡས་པའི་སྲིན་མཛུབ་གྱིས་ཇ་ཕུད་དང་ཆང་ཕུད་སོགས་ལ་མཆོད་ཀ་འཕེན་སྲོལ་ཡོད་པ་འདི་ནི་གནའ་བོའི་དུས་ནས་དར་བ་ཞིག་ཏུ་མངོན་ཏེ། བྱིས་པ་རྣམས་ལ་གཏམ་སློབ་སྐབས་སུ་ངག་རྒྱུན་དུ། མཐེ་བོང་ལ་མཐོན་པོར་ངོ་དགའ་ཞུ་བྱེད་ཟེར། གོང་མོ་ལ་རང་གི་ཟ་མ་ཟ་བྱེད། དཀྱིལ་མཛུབ་ལ་གསེར་གྱི་འགུ་ཡ་སྐོན་ས། སྲིན་མཛུབ་ལ་ལྷ་ལ་མཆོད་པ་འབུལ་བྱེད། མཛུབ་ཆུང་ལ་ཞི་ལི་ཞེ་སྡང་སློང་བྱེད་སོགས་ཟེར་སྲོལ་ཡོད་པ་དང་། ཕྲུ་གུ་མའི་མངལ་ནས་སྐྱེ་བའི་ཚེ་ལག་གཡས་པའི་སྲིན་མཛུབ་རང་གི་སྣ་སྦུག་ཏུ་བཅུག་ཡོད་པས་མའི་མངལ་གྲིབ་གྱིས་མ་གོས་ཤིང་གཙང་མ་ཡིན་པས་བཟའ་བཏུང་གི་ཕུད་སོགས་ཀྱང་སྲིན་མཛུབ་ཀྱིས་མཆོད་ཀ་འཕེན་པའི་སྲོལ་དེ་དར་བ་རེད། 
དྲི་བ། ལ་ཁའི་ལབ་རྩེ་བརྩིགས་པའི་སྲོལ་དེ་ཇི་ལྟར་བྱུང་བ་ཡིན། ལབ་རྩེ་ལ་བཤད་ཚུལ་གང་འདྲ་ཡོད། 
དྲིས་ལན། ལབ་རྩེ་དང་ལ་བཙས། ལབ་ཚེ། དཔའ་མཁར་སོགས་མིང་གི་རྣམ་གྲངས་མང་། ཐོག་མར་བོད་འདི་ལ་བོན་ཆོས་དར་བའི་དུས་སུ་ལྷ་འདྲེ་ལ་བསྟོད་བཀུར། མཆོད་འབུལ་སོགས་བྱེད་ཚུལ་དར་བས། ས་རྡོ་རི་བྲག མཚོ་དང་ལྟེང་ཀ་ཆུ་མིག་རྣམས་ལ་ཕོག་ཐུག་སོང་ན་ཡན་ལག་ཞ་བོར་འགྲོ་བར་བཤད་པས། བོན་གྱི་ཀླུ་འབུམ་དཀར་ནག་ཁྲ་གསུམ་དང་། ས་བདག་བཤགས་འབུམ། གནམ་ས་སྣང་བརྒྱད་སོགས་འདོན་སྲོལ་ཡོད། ས་བདག་ཀླུ་གཉན་ལ་བསང་མཆོད་ཀྱི་ཆོ་ག་བན་བོན་གཉིས་ཀར་ཤིན་ཏུ་མང་། རི་བོ་མཐོ་བརྗིད་ཅན་ཕལ་ཆེར་ལ་ལ་བཙས་བརྩིགས་ཡོད། ཁས་ཁ་དང་ལམ་ཆེན་དང་། གནས་སྐོར་གྱི་ལམ་ཁ་དང་དགོན་པའི་སྐོར་ལམ་སོགས་སུ་རྡེའུ་འབུམ་བརྩི་སྲོལ་ཡོད། རྡེའུ་འབུམ་དང་ལ་བཙས་མི་འདྲ། ལ་བཙས་ཀྱི་ནང་དུ་གོ་མཚོན་དང་མཆོད་རྫས་སོགས་འཇོག་སྲོལ་ཡོད་ལ། ད་དུང་སྲོག་ཤིང་དང་དམུ་ཐག་དཀར་པོ་ཞིག་གིས་དཀྲི་དགོས། ཕྱིས་སུ་ནང་ཆོས་དར་བ་ནས་རྒྱལ་མཚན་རྩེ་མོའི་དཔུང་རྒྱན་གྱི་གཟུངས་མདོའི་དར་ལྕོག་མང་པོ་འཛུགས་སྲོལ་ཡོད་དོ། མདོར་ན་ནང་བསྟན་མ་དར་བའི་སྔོན་ནས་བོན་གྱི་བསེ་མཁར་རམ་རྟེན་མཁར་ལ་བཙས་འཛུགས་སྲོལ་ཡོད་ལ། དེ་ནི་ཡུལ་ལྷ་བཞུགས་སའི་རྟེན་ཡིན་པར་བཤད་ཅིང་། དགྲ་བླ་བཅུ་གསུམ་གྱི་རྟེན་མཁར་ལ་བཙས་བཅུ་གསུམ་འཛུགས་སྲོལ་ཡང་ཡོད་དོ།། 
དྲི་བ། དེང་སྐབས་འཛམ་གླིང་གི་མཁས་པ་མང་པོས་འཇིག་རྟེན་འདིར་མི་ཡི་འགྲོ་བ་བྱུང་བ་ནས་ལོ་ངོ་ས་ཡ་གསུམ་ལ་ཉེ་བའི་ལོ་རྒྱུས་ཡོད་པར་ངོས་འཛིན་གནང་གི་ཡོད། ཆེད་ལས་མཁས་པ་འགས་བོད་ཡུལ་སྟོད་སྨད་ཀྱི་ས་འོག་ནས་སྔོག་འདོན་བྱས་པའི་རིག་རྫས་དང་མི་རུས་སོགས་ལ་བརྟག་དཔྱད་བྱས་པར། བོད་ཀྱི་ལོ་རྒྱུས་དེ་ལོ་གྲངས་བརྒྱད་སྟོང་ལྷག་ལ་འགྲོ་ཐུབ་པ་མངོན་སུམ་ཚད་གྲུབ་ཡིན་མོད། འོན་ཀྱང་། བོད་ཀྱི་ལོ་རྒྱུས་དེབ་ཐེར་འགར་རྒྱ་གར་དུ་སྟོན་པ་སངས་རྒྱས་ཞལ་བཞུགས་པའི་དུས་སུ་སྟོན་པས་རི་བོ་གངས་ཅན་དུ་མ་འོངས་པར་མཚོ་བྲི་ནས་མི་རྒྱུད་འབྱུང་བར་ལུང་བསྟན་པའི་ཚུལ་བྲིས་ཡོད། ཡོངས་གྲགས་སུ་སངས་རྒྱས་ཤཱཀྱ་ཐུབ་པ་སྐུ་མྱ་ངན་ལས་འདས་ནས་ད་ལྟའི་བར་ལོ་གྲངས་ཉིས་སྟོང་ལྔ་བརྒྱ་ལྷག་ཙམ་ལས་འདས་མེད་པས། དོན་དངོས་དང་མི་མཐུན་པའི་བཤད་ལུགས་དེ་ཚོ་འབྱུང་བའི་རྒྱུ་མཚན་ཅི་ཡིན་ནམ། 
དྲིས་ལན། བོད་ཡུལ་འདི་མཚོ་བྲི་བའི་ཤུལ་ཡིན་པ་བདེན་པར་ངེས་སྙམ། རི་མཐོ་ལུང་ཟབ་ཀྱི་བྲག་རིའི་རྩེ་ན་ཆུའི་དྲེག་པ་ཆགས་ཡོད་ལ། སྐམ་སར་ཆུ་ནང་གི་རྡོ་དང་རྣམ་པ་འདྲ་བ་ཤ་སྟག་གིས་གང་ཡོད་པས་ཀྱང་ཤེས་ནུས་སོ། སྟོན་པ་སངས་རྒྱས་ཀྱི་འཁྲུངས་ལོ་ལ་བཞེད་ཚུལ་མི་འདྲ་བ་མང་པོ་ཡོད་མོད། སྟོན་པ་ཤཱཀྱ་ཐུབ་པ་འཇིག་རྟེན་འདིར་མ་བྱོན་པའི་སྔ་རོལ་གྱི་ལོ་སྟོང་ཕྲག་མང་པོའི་གོང་ནས་ཀྱང་གངས་ཅན་བོད་ཀྱི་ཡུལ་འདི་ཡང་རྒྱ་གར་ནག་དང་འདྲ་བར་འགྲོ་བ་མིའི་རིགས་ཡོད་ཅེས་སྔོན་གྱི་ལོ་རྒྱུས་སྨྲ་བའི་བོད་ཀྱི་མཁས་དབང་ཆེན་པོ་བུ་སྟོན་ཐམས་ཅད་མཁྱེན་པ་དང་། འགོས་ལོ་གཞོན་ནུ་དཔལ། པན་ཆེན་བསོད་ནམས་གྲགས་པ། སྟག་ཚང་ལོ་ཙཱ་བ་སོགས་མཁས་པ་མང་པོས་གསུངས་ཡོད་པ་ཁྱེད་ཀྱིས་མ་གཟིགས་སམ། འདི་ནི་བོད་ཀྱི་ལོ་རྒྱུས་སྨྲ་མཁན་གཙོ་བོ་རྣམས་ཀྱི་བཞེད་དགོངས་ཡིན་ལ། འདི་དག་དང་མི་མཐུན་པའི་བཤད་ཚུལ་རེ་གཉིས་ཡོད་སྲིད་ཀྱང་། དེ་དག་གིས་བོད་ཀྱི་མཁས་པ་ཚང་མའི་ཚབ་བྱེད་མི་རུང་ངོ་།། དེ་ལུགས་ཞུ། 
དྲི་བ། བླ་མ་རྣམ་པས་སློབ་མ་དང་ཆོས་དད་མང་ཚོགས་ལ་ཕྱག་དབང་དང་ཕྱག་མདུད་སོགས་གནང་སྲོལ་ཡོད་པའི་ནང་དོན་ཅི། 
དྲིས་ལན། བླ་མས་ཕྱག་དབང་གནང་བ་ནི། སློབ་མས་བྱིན་རླབས་ཞུས་པའི་བླ་མའི་ཕྱག་གིས་རེག་པ་ན་སློབ་མ་དད་ལྡན་ཡིན་ན་དབང་ཐོབ་སྲིད། ཕྱག་མདུད་ནི་བོན་གྱི་དམུ་ཐག་ཅེས་པ་ལྷ་དང་མིའི་འབྲེལ་ཐག་ཡིན་ཟེར་བས་གནའ་སྲོལ་ལས། མདུད་པ་བོར་ཏེ་སྔགས་ཀྱིས་བྱིན་རླབས་བྱས་ནས་གནང་སྲོལ་དར་བ་རེད། དགོན་པར་ཞལ་འདེབས་ཕུལ་བ་ན་ངེས་པར་འབྱོར་ལན་དུ་ཕྱག་མདུད་གནང་སྲོལ་ཡོད། 
དྲི་བ། བོད་དུ་འཁོར་ལོ་སྐོར་ཚུལ་ཇི་ལྟར་བྱུང་བ་ཡིན། དེ་ལ་ཕན་ཡོན་གང་དག་ཡོད། གཡས་སྐོར་བྱེད་དགོས་དོན་ཅི། 
དྲིས་ལན། བཀྲ་ཤིས་རྟགས་བརྒྱད་ཡོད་པའི་ནང་གསེས་ཀྱི་འཁོར་ལོའི་རི་མོ་འདི་དམ་པའི་ལྷ་ཆོས་དང་སྦྱར་ན། བརྗོད་བྱ་སྡེ་སྣོད་གསུམ་དང་རྗོད་བྱེད་བསླབ་པ་གསུམ་གདུལ་བྱའི་རྒྱུད་ལ་འཕོ་བར་བྱེད་པའི་ཆོས་ཀྱི་འཁོར་ལོ་མཚོན། འཇིག་རྟེན་མི་ཆོས་དང་སྦྱར་ན་སྡང་དགྲ་ཟིལ་གྱིས་གནོན་ཅིང་གང་བསམ་ཡུལ་ལ་སླེབས་པའི་དོན་མཚོན། རྒྱལ་བའི་གསུང་རབ་ནང་དུ་བཞག་ནས་ཆོས་དད་མང་ཚོགས་ཀྱིས་ལག་ཏུ་སྐོར་བའི་འཁོར་ལོ་འདི་དག་ནི་རྒྱ་གར་ན་མགོན་པོ་ཀླུ་སྒྲུབ་རིང་ནས་ཡོད། གྲུབ་ཆེན་ནཱ་རོ་བས་མར་བ་ལ་གནང་། དེས་མི་ལ། དེས་དྭགས་པོ་ལྷ་རྗེ་ལ་གནང་ནས་བོད་དུ་དར་བ་དང་། ཐོག་མར་མ་ཎི་ཕྲེང་གཅིག་པ་ཞིག་ཡིན་པར་གསུངས། ད་ལྟ་ནི་མ་ཎིའི་དུང་འཁོར་དང་། ཐར་མདོའི་འཁོར་ལོ། གདུགས་དཀར་འཁོར་ལོ། བཀའ་འགྱུར་འཁོར་ལོ་སོགས་མང་པོ་བཞུགས་པས་གསུང་རབ་མཐོང་ཐོས་དྲན་རེག་གི་ཕན་ཡོན་ནི་བསམ་གྱིས་མི་ཁྱབ་པ་ཡོད་པར་གསུངས་སོ།། 
སྔོན་ལྷའི་དབང་པོ་ཚངས་པ་དང་བརྒྱ་བྱིན་གྱིས་སངས་རྒྱས་ལ་འཁོར་ལོ་དང་དུང་དཀར་གཡས་སུ་འཁྱིལ་བ་ཕུལ་ནས་ཆོས་འཁོར་སྐོར་བར་བསྐུལ་བའི་ལོ་རྒྱུས་སོགས་ཡོད། དེ་བཞིན་གཤེགས་པའི་ཞབས་ཀྱི་མཐིལ་དུ་བསོད་ནམས་ཀྱི་སྟོབས་ལས་འཁོར་ལོའི་མཚན་མ་རང་བཞིན་གྱིས་མངོན། བྱང་ཆུབ་སེམས་དཔའ་གཞན་དོན་དུ་དུང་དཀར་གཡས་སུ་འཁྱིལ་བར་སྐྱེ་བ་བླངས་བའི་རྣམ་ཐར་ཀྱང་ཡོད། འཁོར་ལོ་གཡས་ཕྱོགས་སུ་སྐོར་བ་ནི་མཚན་བཟང་སུམ་ཅུ་རྩ་གཉིས་ལས་སངས་རྒྱས་ཀྱི་སྐུ་ཡི་བ་སྤུ་དང་། མཛོད་སྤུ། གཙུག་ཏོར་བཅས་གཡས་ཕྱོགས་སུ་འཁྱིལ་ནས་ཡོད་པ་དང་། བཀྲ་ཤིས་རྟགས་བརྒྱད་ལས་ཆོས་དུང་དཀར་པོའང་གཡས་སུ་འཁྱིལ་ནས་ཡོད་པས། དེ་དག་ནི རྟགས་མཚན་ཆེས་ལེགས་པར་གྲགས་པས་བོད་མིས་སངས་རྒྱས་རྗེས་དྲན་དང་ཁོང་གི་སྐུ་གསུང་ཐུགས་ཀྱི་ཡོན་ཏན་ལ་སྐྱབས་ཞུ་བྱེད་ཆེད་འཁོར་ལོ་གཡས་ཕྱོགས་སུ་སྐོར་བ་མ་ཟད། མཆོད་རྟེན་དང་དགོན་སྡེ། གནས་རི་སོགས་ལའང་གཡས་སྐོར་བྱེད་སྲོལ་དར་བ་རེད་སྙམ། 
དྲི་བ། ཕྲེང་བའི་ཁ་གྲངས་ལ་ཕྲེང་རྡོག་བརྒྱ་དང་བརྒྱད་ཡོད་དགོས་པའི་དོན་ཅི། 
དྲིས་ལན། འདི་ནི་གཟུངས་སྔགས་ཕལ་ཆེར་ཞིག་རྒྱུན་དུ་ཉི་མ་རེ་བཞིན་མ་ཆད་པར་བརྒྱ་རྩ་བརྒྱད་རེ་བཟླ་བར་གསུངས་པའི་གྲངས་དང་འགྲིག་པའི་ཆེད་དུ་རེད། བརྒྱ་དང་བཅུ་གཅིག་ཅན་ཡང་ཡོད་དོ།། 
དྲི་བ། དམངས་ཀྱི་ངག་རྒྱུན་དུ། འབད་བརྩོན་རི་བོ་ཙམ་ཞིག་བྱེད་པ་ལས། བསོད་ནམས་མེ་སྟག་ཙམ་ཞིག་བསགས་ན་དགའ། ཞེས་ཟེར་སྲོལ་ཡོད་པར་གོ་བ་ཇི་ལྟར་ལེན་དགོས། 
དྲིས་ལན། བླུན་པོ་ཅི་ཡང་མི་ཤེས་པ་ལས་འབྲས་ལ་རྨོངས་བ་རྣམས་ཀྱིས་རང་གི་དོན་དུ་འབད་པ་ཆེན་པོ་བྱས་ན་འབྲས་བུ་ལོངས་སྤྱོད་ཆེན་པོ་ཐོབ་ཐུབ་པར་སེམས་ནའང་། དེ་ནི་འཁྲུལ་བ་ཡིན་ཏེ། སྔར་སྦྱིན་པ་བཏང་བའི་འབྲས་བུ་ད་ལྟ་ལོངས་སྤྱོད་ཕུན་སུམ་ཚོགས་པ་ཐོབ་པ་ལྟ་བུ་ཡིན་པའི་ཕྱིར་རོ།། ལོངས་སྤྱོད་འབད་མེད་དུ་ཐོབ་པའི་ཕྱུག་པོ་དང་། མི་ཚེ་ངལ་རྩོལ་ལ་ཟད་པའི་དབུལ་བོ་མང་པོ་མངོན་སུམ་དུ་མཐོང་རྒྱུ་ཡོད་པས་ཤེས་སོ།། རི་བོ་ཙམ་ཆེན་པོ་དང་། མེ་སྟག་ཙམ་ཆུང་ངུའི་དཔེར་བཀོད་པ་རེད། 
དྲི་བ། དམངས་ཁྲོད་དུ་ཚེ་སྔོན་ལས་ལ་བཟུར་རྒྱུ་མེད། རྒས་ཡ་ཐོད་གཉེར་མ་ཕྱི་རྒྱུ་མེད་ཅེས་པའི་གཏམ་དཔེ་ཡོད་པས་སེམས་ཅན་གྱི་ལས་ཟེར་བ་དེ་ཇི་འདྲ་ཞིག་ལ་ངོས་འཛིན་དགོས། 
དྲིས་ལན། སྐྱེ་བ་སྔ་ཕྱི་དང་ལས་འབྲས་མི་བསླུ་བར་ཁས་མ་བླངས་ཕྱིན་ནང་པ་སངས་རྒྱས་པ་མིན་ཏེ། འཇིག་རྟེན་པའི་ཡང་དག་པའི་ལྟ་བ་དང་རྒྱབ་འགལ་དུ་སོང་བའི་ཕྱིར། ཚེ་སྔོན་མ་བྱས་པའི་ལས་ཀྱི་རྣམ་སྨིན་ནི་ཡོད་མི་སྲིད་ལ། ཚེ་སྔ་མ་ཡ་མཐའ་ཐུག་པ་མེད་པས་ལས་འདི་བྱས་དང་འདི་མ་བྱས་མཐའ་མི་མངོན། ཚེ་སྔ་མའི་དགེ་བའི་ལས་ཀྱི་འབྲས་བུ་བདེ་བ་ཡིན་ལ། མི་དགེ་བའི་འབྲས་བུ་སྡུག་བསྔལ་ཡིན། ལས་མ་བྱས་པ་དང་མི་འཕྲད། བྱས་པ་ཆུད་མི་ཟ་ཞེས་སངས་རྒྱས་ཀྱིས་གསུངས་ཡོད། ལས་ལ་འཕེན་བྱེད་རྫོགས་བྱེད་གཉིས་ཡོད། དགེ་བའི་ལས་ཀྱིས་འཕང་འབྲས་སུ་མི་ལུས་ཐོབ་ནའང་། རྫོགས་བྱེད་མི་དགེ་བའི་དབང་གིས་ནད་སོགས་ཆག་སྒོ་མི་འདོད་པ་ཤ་སྟག་གིས་མི་ཚེ་ཟད་པ་དང་། མི་དགེ་བའི་ལས་ཀྱི་འཕང་འབྲས་སུ་དུད་འགྲོར་སྐྱེས་ནའང་། བཀོལ་སྤྱོད་སོགས་ཀྱི་སྡུག་བསྔལ་མེད་པར་བདེ་བར་གནས་པ་ལྟ་བུ་ནི་རྫོགས་བྱེད་དགེ་བའི་དབང་གིས་ཡིན་པར་གསུངས་བ་རེད། ཚེ་སྔོན་མའི་ལས་བཟང་ངན་གང་ཡིན་ནའང་སྨིན་ཟིན་པ་ནས་བཟློག་དཀའ་སྟེ། དཔེར་ན་ལས་ཀྱི་དབང་གིས་རྒ་བས་ནོན་ན་གདོང་གི་གཉེར་མ་ཕྱིས་ནས་དག་རྒྱུ་མེད་པ་ལྟ་བུའོ།། ཞེས་ཟེར། 
དྲི་བ། བོད་མི་རྣམས་ཀྱིས་བླ་ཚེ་སྲོག་གསུམ་ལ་ངོས་འཛིན་ཇི་ལྟར་གནང་གི་ཡོད། 
དྲིས་ལན། བླ་ནི། མངལ་སྐྱེས་ཀྱི་ལུས་འདི་ཐོག་མར་མའི་མངལ་དུ་ཆགས་སྐབས། ཕ་ལས་ཐོབ་པའི་ཐིག་ལེ་དཀར་པོ་དང་། མ་ལས་ཐོབ་པའི་རཀྟ་དམར་པོ་ཡུངས་འབྲུ་ཙམ་རེ་ལ། རུས་པ་སོགས་དཀར་པོ་དང་། ཤ་སོགས་དམར་པོ་རིམ་གྱིས་ཆགས་པའི་ས་བོན་བྱེད། དེ་གཉིས་རླུང་གིས་རྩ་ཁམས་དེད་དེ་དཀར་པོ་གཡས་སུ་འཁོར། དམར་པོ་གཡོན་དུ་འཁོར། གཟུགས་ཀྱི་ཕུང་པོ་ལ་ང་ཞེས་འཛིན། དེ་འདྲའི་རྒྱུ་མཚན་གྱིས་བླ་ཟེར་བ་ཞིག་སྲིད། ཚེ་ནི་དུས་ཀྱི་མིང་ཡིན་ཏེ། ཚེ་གང་པོ་ལ་ཞེས་པ་དང་། མི་ཚེ་ཞེས་པས་མཚོན། སྲོག་ནི་དྲོད་ཡིན་པས་ལུས་ཀྱི་དྲོད་ཡལ་བ་ན། སྲོག་གི་དབང་པོ་འགག་པ་ཡིན་ནོ།། 
དྲི་བ། བོད་མིས་རྣམ་ཤེས་ཟེར་བ་དེ་ཇི་ལྟར་ངོས་འཛིན་བྱེད་བཞིན་ཡོད། 
དྲིས་ལན། མིག་གི་རྣམ་ཤེས་དང་། རྣ་བའི་རྣམ་ཤེས། སྣའི་རྣམ་ཤེས། ལྕེའི་རྣམ་ཤེས། ལུས་ཀྱི་རྣམ་ཤེས། ཡིད་ཀྱི་རྣམ་ཤེས་བཅས་རྣམ་ཤེས་ཚོགས་དྲུག་གི་སྟེང་དུ། ཀུན་གཞིའི་རྣམ་ཤེས་དང་ཉོན་ཡིད་ཀྱི་རྣམ་ཤེས་གཉིས་བསྣན་པས་བརྒྱད་དོ།། རྣམ་ཤེས་གཅིག་པུར་སྨྲ་བའང་ཡོད་ལ་རྣམ་ཤེས་ནི་ནང་དོན་རིག་པའི་བཤད་གཞི་ཤིན་ཏུ་ཆེ་བ་ཞིག་ཡིན་པས་ལས་སླ་མོ་ཞིག་གིས་རྟོགས་མི་ནུས་སོ།། 
དྲི་བ། བླ་མ་ཁ་ཤས་ཀྱིས་གཤིན་པོ་ལ་འཕོ་བ་འདེབས་པའི་ཚེ། འདས་པོའི་ཚངས་བུག་ནས་སྐྲ་རྟགས་མཐེབ་ཤུལ་ཙམ་རེ་ལྷུང་གི་ཡོད་པ་དང་།
རྣལ་འབྱོར་བ་ཁ་ཤས་འདས་པའི་སྐབས་སུ་ནམ་མཁར་འཇའ་སྤྲིན་གྱིས་གང་ཞིང་། རི་ལུང་འཇའ་ཚོན་གྱིས་བཏུམས་སྟེ་སྐུ་ཕུང་ཇེ་ཆུང་དུ་འགྲོ་བཞིན་ཡོད་པ་རེད། སྣང་ཚུལ་འདི་དག་གི་རྒྱུ་མཚན་ཅི་ཡིན་ནམ། 
དྲིས་ལན། འདི་དག་ནི་བསམ་གྱིས་མི་ཁྱབ་པའི་གནས་རེད། དཔྱད་གཏམ་སྨྲ་རྒྱུ་མེད་དོ།། 
དྲི་བ། སྔགས་པ་ནུས་ལྡན་རྣམས་ཀྱིས་སྔགས་ཀྱི་ནུས་པ་ལ་བརྟེན་ནས་ལོ་ཏོག་སྲུང་ཕྱིར་དུ་སེར་བ་འགོག་པ་དང་། ཕྱུགས་ཟོག་སྲུང་ཕྱིར་དུ་ཁ་བ་འགོག་པ། གཞན་ཡང་ནད་རིམས་སོགས་འགོག་ཐུབ་ཟེར་བ་བདེན་ནམ། 
དྲིས་ལན། འདི་ཡང་རྫས་སྔགས་ཀྱི་ནུས་པ་དང་། རྟེན་འབྲེལ་གྱི་བཅོས་པ་བསམ་གྱིས་མི་ཁྱབ་པ་ཡིན་པས་སོ་སྐྱེ་རང་ག་བས་དཔྱད་པར་མི་ནུས་ཏེ། སངས་རྒྱས་ཁོ་ནའི་སྤྱོད་ཡུལ་ལོ།། 
དྲི་བ། བོད་མི་རྣམས་ཀྱིས་གནས་ཆེན་ཁག་ལ་མཇལ་སྐོར་དུ་ཕྱིན་ན་བྱིན་རླབས་དང་ཕན་ཡོན་ཆེན་པོ་ཡོད་ཟེར་དོན་ཅི། 
དྲིས་ལན། བོད་མི་རྣམས་གནས་ཆེན་ཁག་ལ་མཇལ་སྐོར་བྱེད་པར་སེམས་སྤྲོ་བ་ནི། ནང་དོན་རིག་པར་རྒྱལ་པོ་ཀྲི་ཀྲིའི་བུ་མོ་བདུན་གྱི་སྐྱེ་བ་སྔོན་མ་ཞིག་ལ་ཤིང་གི་ལོ་མར་གནས་པའི་སྲིན་བུ་བདུན་དུ་སྐྱེས་ཚེ་ཤིང་ལོ་ཆུ་ནང་ཞིག་ཏུ་ལྷུང་བ་ཆུས་འཁོར་ཕྱོགས་ཤིག་གིས་བདེ་བར་གཤེགས་པའི་མཆོད་རྟེན་ཞིག་ལ་སྐོར་བ་བྱས་པའི་དགེ་རྩ་སྨིན་ཏེ། སངས་རྒྱས་འོད་སྲུང་གི་དུས་སུ་བུ་མོ་བདུན་རབ་ཏུ་བྱུང་བ་སོགས་ཀྱི་མདོ་ཡོད་པ་དང་། ཡང་སྔོན་དུས་སུ་རྒྱ་གར་གྱི་གྲོང་ཁྱེར་ཆེན་པོ་དྲུག་སྟེ། མཉན་ཡོད་གནས་བཅས་ཙམ་པ་ཀ ཝ་རཎ་སི་ཡངས་པ་ཅན།། རྒྱལ་བོའི་ཁབ་སྟེ་གྲོང་ཁྱེར་དྲུག། ཅེས་པའི་གྲོང་ཁྱེར་ལ་སྐོར་བ་བྱས་པའི་དངོས་གྲུབ་ཐོབ་པར་བཤད་པ་ཡོད་དོ།། 
བོད་ལ་ནང་ཆོས་དར་བ་ནས་སྐོར་བ་བྱེད་སྲོལ་ལ་བག་ཆགས་ཟབ་མོ་ཡོད། དེ་ལ་རྒྱུ་མཚན་ཚད་ལྡན་ཡོད་པ་མ་ཤེས་ནའང་སྐོར་བ་བྱེད་པ། ཕྱག་འཚལ་བ། མ་ཎི་འདོན་པ་སོགས་ཕ་མེས་ཀྱི་སྲོལ་རྒྱུན་དུ་གྱུར་ཏེ་ད་ལྟ་བོད་ཐམས་ཅད་དེ་དག་ལ་དགའ་བོ་བྱེད་པ་ཡིན། དེ་དག་ལ་ཕན་ཡོན་འདི་ཡོད་ཅེས་བཤད་མ་ཤེས་ནའང་གཞན་གྱིས་དོན་མེད་པ་དང་ཕན་ཡོན་མེད་པར་བཤད་པ་ཐོས་ན་བཤད་མཁན་ཁོ་རང་གླེན་པར་བརྩི་བ་ནི་བོད་སྤྱིའི་གོམས་གཤིས་ལྟ་བུ་ཡིན་ནོ།། 
མི་ལ་རས་པ་དང་། ཞབས་དཀར་ཚོགས་དྲུག་རང་གྲོལ་སོགས་བོད་ཀྱི་གྲུབ་ཆེན་མང་པོ་ཡང་ཇོ་མོ་གླང་མ་དང་། གངས་ཏི་སེ། རྨ་ཆེན་གངས་རི། མ་ཕམ་གཡུ་མཚོ། མཚོ་སྔོན་པོ་སོགས་གནས་ཆེན་ཁག་ལ་མཇལ་སྐོར་དུ་ཕེབས་ཤིང་མཚམས་ལ་བཞུགས་ཏེ་དངོས་གྲུབ་ཐོབ་པའི་གཏམ་རྒྱུད་མང་པོའང་བཤད་སྲོལ་ཡོད་དོ།། 
དྲི་བ། གནའ་བོའི་ལོ་རྒྱུས་ཡིག་ཚང་དུ་མར་རང་རེའི་ཡུལ་འདི་ལ་འགུ་ལོག་དང་མགོ་ལོག་ཅེས་ཡི་གེ་འབྲི་སྲོལ་དུ་མ་བྱུང་དོན་ཅི། སོ་སོར་སྒྲ་བཤད་གང་འདྲ་ཡོད། 
དྲིས་ལན། གནའ་བོའི་འབྲི་སྟངས་ལ་རང་རེའི་ཡུལ་འདིའི་མིང་ལ་འགུ་ལོག་ཅེས་བྲིས་ཡོད། དེ་ནི་ཁམས་སྡེ་དགེའི་མངའ་ཁོངས་ཀཿ ཐོག་དགོན་པའི་ཐག་ཉེ་ན་འགུ་ཁོ་ལུང་བ་ཟེར་བ་ཞིག་ཡོད་པ་དེ་ནས་མགོ་ལོག་གི་མེས་པོ་ཚོ་ཆད་པའི་རྒྱུ་མཚན་ཡོད་སྐད། འབྲི་ལྷ་རྒྱལ་འབུམ་ཕ་བུས་སྨར་གྱི་ཁོ་ཁོ་ཨུ་སུ་ཞེས་པའི་རི་མགུལ་དུ་རྨ་རྒྱལ་གསོལ་བའི་ལྷ་ཁང་དང་གསས་མཁར་བཞེངས་ཤིང་། གཉན་པོ་གཡུ་རྩེ་སྲུང་མར་བརྟེན་ནས་མཆོད་པས་ཆོས་སྲིད་ཀྱི་མངའ་ཐང་དགུང་ལས་མཐོ་བ་ལ་གཉན་མཁར་བ་གསུམ་གྱི་དཔོན་དམག་རྣམས་ཕྲག་དོག་སྐྱེས་ནས་མཉམ་འབྲེལ་གྱིས་འགུ་ལོག་པ་ལ་དམག་དྲངས་ཏེ་དཔོན་རྣམས་གསོད་པ་དང་སྡེ་རྣམས་མངའ་འོག་ཏུ་བཙུད་དགོས་པར་བགྲོས་ནས་གཡུལ་འགྱེད་བྱས་མཐར། གཉན་མཁར་བ་གསུམ་གྱི་དམག་དཔོན་གང་དྲག་ཐམས་ཅད་ཤི་ཤོར་བས། ཁྲབ་དཀར་བརྒྱ་ཡི་རྒྱུན་ཐག་བཅད།། རྨོག་དཀར་བརྒྱ་ཡི་ནང་རྫོང་བཅག། ཟེར་བའི་དམག་ཉེས་ཆེན་པོ་བྱུང་བས། འགུ་ལོག་པ་ཞེས་པའི་མིང་དེ་ཡང་ཚུར་མགོ་ལེན་པར་ཡོང་བ་ལ་ཕར་མགོ་ལ་ཤོར་བའི་དོན་དུ་མགོ་ལོག་པ་ཞེས་ཐོགས་པར་བཤད་སྲོལ་ཡོད། འདོད་རྒྱལ་དུ་བྱས་ནའང་མི་ཆོག་པ་མེད་སྙམ་ནའང་། ཁ་སྐད་དུ་མགོ་ལོག་ལོག་ཐམས་ཅད་སྐྱིད་སྡུག་གཅིག་ཡིན་ཞེས་བཤད་ཚུལ་ཡང་ཡོད། དེ་ལྟ་ན་མི་ཡིན་ཚད་ཕལ་ཆེར་ཟིན་ཡོད་སྙམ། ནང་དོན་རིག་པར་གླིང་བཞིའི་མི་རྣམས་ཀྱི་བྱད་དབྱིབས་གླིང་རང་རང་དང་འདྲ་བར་བཤད་པས་ད་ལྟ་སའི་གོ་ལ་ཟླུམ་པོ་ཡིན་པར་ཚན་རིག་གིས་ར་འཕྲོད་ན་མགོ་ཡང་གོ་ལ་དང་མཚུངས་ཞེས་བཤད་ན་རྩེ་མཚར་ཙམ་དུ་རུང་ལ། དེ་ལྟ་ན་སྤྱི་མིང་བྱེ་བྲག་ལ་བཏགས་པར་མངོན་ནོ།། 
དྲི་བ། སྟོད་མངའ་རིས་སྐོར་གསུམ་དང་། བར་དབུས་གཙང་རུ་བཞི། སྨད་མདོ་ཁམས་སྒང་དྲུག་ཏུ་དབྱེ་བ་ལས། སྔོན་གྱི་དུས་སུ་མགོ་ལོག་ནི་ཁམས་ཕྱོགས་སུ་གཏོགས་པར་བཞེད་པ་དང་། དེང་སང་ཨ་མདོའི་ཁོངས་སུ་བཅད་དོན་ཅི། 
དྲིས་ལན། སྔོན་གྱི་དུས་སུ་མགོ་ལོག་འདི་ཁམས་ཕྱོགས་སུ་ཡོད་པ་གནའ་བོའི་ལོ་རྒྱུས་ཡིག་ཚང་མང་པོ་ནས་མཐོང་ཐུབ། བྲག་དགོན་པ་དཀོན་མཆོག་བསྟན་པ་རབ་རྒྱས་ཀྱིས་བརྩམས་པའི་དེབ་ཐེར་《མདོ་སྨད་ཆོས་འབྱུང་》ཞེས་པ་ལས། དེ་ཡང་བར་ཁམས་ལྷོ་མགོ་ལོག་གི་ཡུལ་ནས་འབྲི་རིགས་ཀྱི་དཔོན་ཞིག་འོངས་ཏེ་དཔོན་རབས་མང་པོའི་བར་དུ་འགུ་ཁོའི་ལུང་པར་བསྡད་པའི་དཔོན་ཆེན་ཞིག་བསྟན་པ་སྔ་དར་གྱི་དུས་ནས་ཡོད། བར་སྐབས་ཤིག་འབྲི་ལྷ་རྒྱལ་ཞེས་པ་བྱུང་། ཞེས་གསལ་བོར་བྲིས་ཡོད་པ་དང་། བླ་བྲང་བཀྲ་ཤིས་འཁྱིལ་གྱི་སྐྱབས་མགོན་སྐུ་ཕྲེང་ལྔ་བའི་དུས་སུ་མགོ་ལོག་ཡུལ་ཕྱོག ས་ཚུགས་སྐབས། ལྷ་ས་དང་། ཁམས་པ། མགོ་ལོག་གསུམ་གྱི་གྲྭ་བ་རྣམས་མགོ་ལོག་ཡུལ་ཕྱོགས་སུ་འཇོག་གནང་མཛད་ཡོད་ལ། སྟོད་ཀྱི་རྩེ་བ་རྒྱལ་པོ་ཞེས་པའི་རྒྱལ་ཕྲན་ཞིག་དང་མགོ་ལོག་མོ་གྱོད་ཞིག་གི་རྐྱེན་གྱིས་འཁྲུག་པ་བྱས་ཚེ། རྩེ་རྒྱལ་སྡེ་དགེ་རྒྱལ་པོ་ཞིག་གི་གཉེན་ཚན་ཡིན་པས་སྡེ་དགེ་དང་མགོ་ལོག་ལོ་མང་པོར་འཁྲུག། སྐབས་དེར་མགོ་ལོག་གི་དཔོན་པོ་ཨ་སྐྱོང་དཔོན་ངག་གི་གདུང་སྲས་དཔལ་ཆེན་མགོན་པོ་ཡིན་པས་འཁྲུག་རྐྱེན་གྱིས་མགོ་ལོག་ཁམས་པ་དང་ཁ་བྲལ། ཕྱིས་སུ་གོ་མིན་ཏང་གི་དབང་བསྒྱུར་སྐབས་མ་ཇག་གིས་དབང་དུ་བསྡུ་མ་ཐུབ་ནའང་འཁྲུག་པ་མང་པོ་བྱས། སྤྱི་ལོ་ ༡༩༥༤ ལོར་བཅོས་བསྒྱུར་བྱས་པ་ནས་བཟུང་མཚོ་སྔོན་ཞིང་ཆེན་དུ་མགོ་ལོག་ཨ་སྐྱོང་ཁག་གསུམ། ཡུལ་ཤུལ་དང་བཅས་ཨ་མདོའི་ཁོངས་སུ་གཏོགས་པར་བྱས་སྙམ། 
དྲི་བ། རྨ་སྟོད་ཀྱི་རྩེ་ལྷ་བཅུ་གསུམ་དང་། རྨ་སྨད་ཀྱི་མཐོན་པོ་དགུ་སྒྲིག་དག་གང་ཡིན། 
དྲིས་ལན། གནའ་མིའི་ངག་རྒྱུན་དུ། མཆོང་རྩེ་ཆོས་ཉིད་ལྷ་ལྡན། མེ་ཏོག་ཚོམ་བུ་བཀོད་འདྲ། དར་རྩེ་གངས་དཀར་ལྷ་མཛེས། ན་ཆུང་བག་མར་ཆས་འདྲ། མཚལ་རྩེ་བྲག་ལྷ་ཐོག་རྒོད། དགྲ་བགེགས་གཞོམ་ལ་ཆས་འདྲ། རྡོ་རྩེ་པདྨ་ལྷ་ཁང་། རྣམ་རྒྱལ་མཆོད་རྟེན་བཞེངས་འདྲ། ཧུ་རྩེ་རབ་འཇིགས་ལྷ་རྒྱལ། གཡག་རྒོད་རི་ནས་བྱུང་འདྲ། ཨེ་རྩེ་ཆོས་ཕྱོར་མཚོ་ལྷ། རུས་སྦལ་ན་ལ་ལྡིང་འདྲ། སྤོས་རྩེ་ལྷ་ཡག་རྒྱལ་མཚན། དར་གྱི་གདུགས་དཀར་ཕུབ་འདྲ། རྟ་རྩེ་རི་ཕྱོར་ལྷ་བཟང་། གླང་ཆེན་ལམ་ན་འགྲོས་འདྲ། བང་རྩེ་གཡུ་ཡག་ལྷ་བཙན། བན་དེས་ཆོས་གོས་གསོལ་འདྲ། སེང་རྩེ་ལྷ་མོ་དྲེལ་བཅིབས། བྱིས་པས་མེ་ཏོག་འབུལ་འདྲ། ཀླུ་རྩེ་དབང་ཕྱུག་ལྷ་དགའ། རྒན་པོས་ཆོས་སྐད་ཉན་འདྲ། སྤ་རྩེ་ཐང་ལྷ་མེ་འབར། སྤྲིན་དཀར་ཐང་ལ་ལྷུང་འདྲ། བྲག་རྩེ་བསྟན་སྐྱོང་ལྷ་སྒང་། ཨུ་དམ་ཝ་ར་འཁྲུངས་འདྲ། ཞེས་པ་དང་། ཨ་དཀར་གསལ་རི་མཐོན་པོ། ཆུ་འཛིན་སྤྲིན་དཀར་འཕྱོ་འདྲ། བྲག་རིའི་མར་སྒམ་མཐོན་པོ། བཙན་རྒྱལ་དགྲ་ལ་ཁྲོས་འདྲ། ཁོ་ཏིའི་ཤེལ་སྙིང་མཐོན་པོ། དམར་གཏོར་ལྷ་ལ་ཕུལ་འདྲ། སྲིབ་ཀྱི་མཚལ་དམར་མཐོན་པོ། དཔའ་བོའི་གོ་མཚོན་བཏགས་འདྲ། བང་གི་བཀྲ་ཤིས་མཐོན་པོ། བྱ་རྒྱལ་མཁའ་ལ་ལྡིང་འདྲ། ཆ་ཡི་དུང་རི་མཐོན་པོ། བུམ་ཆུང་ཏོག་གིས་བརྒྱན་འདྲ།། དབྱིག་གི་ནོར་བུ་མཐོན་པོ།། མི་ནག་དཔུང་བ་བརྫེས་འདྲ། མཆོང་ལུང་གསེར་མཁར་མཐོན་པོ། གྱད་ཆེན་རི་ལ་སླེབས་འདྲ། སྒྲོག་གི་ལྷ་རི་མཐོན་པོ། ངང་ཆུང་མཚོ་ཁར་སླེབས་འདྲ། ཞེས་པའམ་ཡང་ན། མཛོ་མོ་རི་རྩེ་དང་། ཡག་ར་སྟག་རྩེ། རྨ་ལ་མཚལ་རྩེ། ཀླུ་ནག་མདུང་རྩེ། བོང་ཚང་གཡུ་རྩེ། མཚོ་བར་དཀར་རྩེ། དཀར་ལི་ལྷ་རྩེ། ཧུ་ལ་སྟག་རྩེ། རྡོ་ནག་མདུང་རྩེ། བྲག་དཀར་ལྷ་རྩེ། བྱེ་མ་སྟག་རྩེ། སྤ་ལ་སྟག་རྩེ། བྱུ་རུ་སྟག་རྩེ་སོགས་རྨ་སྟོད་ཀྱི་རྩེ་བླ་བཅུ་གསུམ་དང་། བྲག་རའི་མར་སྒམ་མཐོན་པོ་དང་། ཁོ་ཏིའི་ཤེའུ་སྙིང་མཐོན་པོ། ཆ་ཡི་དུང་རི་མཐོན་པོ། དཀར་པོའི་ཆོས་ལུང་མཐོན་པོ། མུན་མོའི་གསེར་ཏིས་མཐོན་པོ། སྒྲོག་འཛོང་རི་ཕྱོར་མཐོན་པོ། ཏིང་གི་ཏིང་རི་མཐོན་པོ། རྐུང་གི་ལྷ་རི་མཐོན་པོ། ཆུ་དཀར་གསའ་རི་མཐོན་པོ་སོགས་རྨ་སྨད་ཀྱི་མཐོན་པོ་དགུ་སྒྲིག་ཅེས་བགྲང་སྲོལ་ཡོད། 
དྲི་བ། སྨྲ་ཤོད་མ་ལག་དྲུག་ཟེར་བ་ནི་གང་དག་ཡིན། 
དྲིས་ལན། གནའ་མིའི་གླུ་གཞས་ལ། སྨྲ་རོལ་མ་ལག་དྲུག་གི་ཆེ་བ་ཡིན། རྔ་ཁོག་བ་གླང་སྐྱ་མོ་སྨར་གྱི་ལག རྡོ་ཁོག་རི་ཐང་ཕྱུག་མོ་སྨར་གྱི་ལག འཛི་སྐ་ལྷ་མོ་དར་ཐང་སྨར་གྱི་ལག གཡུ་ཁོག་སྟག་མོ་འཕྲེད་ཉལ་སྨར་གྱི་ལག རྩང་ཁོག་འདོ་བ་ཁལ་བཀལ་སྨར་གྱི་ལག སྒེག་ཁོག་བྷན་ངྷ་གྲུ་བཞི་སྨར་གྱི་ལག་ཅེས་ཟེར་བ་ལྟར་ཡིན་ནོ།། 
དྲི་བ། མགོ་ལོག་གི་ལོ་རྒྱུས་ཐོག་ཏུ་ཡ་མཚན་ཆེ་བའི་དོན་དག་གང་འདྲ་བྱུང་མྱོང་། མདོར་བསྡུས་ཤིག་གསུང་བར་ཞུ། 
དྲིས་ལན། ཨ་སྐྱོང་ཁག་གསུམ་གྱི་དཔོན་རབས་སྔ་མའི་གདུང་རྒྱུད་གཉན་པོ་གཡུ་རྩེའི་སྲས་མོ་ཞིག་གི་སྲས་ཡིན་ཟེར་བའི་གཏམ་རྒྱུད་ལྷ་སྒྲུང་འདྲ་བ་ཞིག་ཡོད་པ་དེ་ངོ་མཚར་མི་ཆེའམ། རི་བོ་རྨ་རྒྱལ་གྱི་གངས་རི་གཉན་པོ་གཡུ་རྩེའི་རྩེར་ནམ་ཞིག་ན་སྤར་རྒྱུ་རེད་ཟེར་སྲོལ་ཡོད། ད་སྐབས་རྨ་ཆེན་གངས་ཇེ་ཆུང་འགྲོ་བ་དང་། གཡུ་རྩེར་གངས་རྒྱ་ཇེ་ཆེ་རེད་ཟེར་བ་དེ་བདེན་སྲོལ་ཡོད། 
ཆོས་རྒྱལ་མྱ་ངན་མེད་ཀྱིས་བཞེངས་པའི་མཆོད་རྟེན་བརྒྱ་རྩ་བརྒྱད་ཀྱི་ནང་ཚན་ཡིན་ཟེར་བའི་པདྨ་རྫོང་ཁོངས་ཀྱི་མཆོད་རྟེན་བཀྲ་ཤིས་སྒོ་མང་དེ་མ་འོངས་པར་ཀླུའི་ཡུལ་དུ་གདན་དྲངས་པའི་ལུང་བསྟན་ཡོད། 
དཔལ་ཡུལ་མགར་ཀློང་སྐུ་ཚེ་སྔོན་མས་མངོན་སུམ་དུ་གཏེར་བླངས་པའི་ལོ་རྒྱུས་མང་ལ། དེའི་ཆོས་རྒྱུན་དཔལ་ཡུལ་དགོན་དང་པད་ཡག་དགོན་ན་ད་ལྟ་མ་ཉམས་པར་བཞུགས་ཡོད། 
ཨེ་སྐྱེས་མཁའ་སྤྱོད་གླིང་བས་གཉན་པོ་གཡུ་རྩེའི་རྫ་རི་འདི་སྒྲུབ་པ་བཀའ་བརྒྱད་ཀྱི་གནས་སུ་གཟིགས་ཤིང་ཟབ་གཏེར་མང་པོ་སྤྱན་དྲངས། དེའི་ཆོས་རྒྱུན་དཔལ་ཡུལ་དགོན་པ་དང་པདྨ་རྫོང་གི་དགོན་འགའ་རེ་ན་བཞུགས་ཡོད། 
རྡོ་གྲུབ་ཆེན་བསྟན་པའི་ཉི་མའི་གསུང་རྩོམ་གྱི་ཚིག་སྦྱོར་འདི་སློབ་དཔོན་དཎྚས་ཀྱང་འགྲན་མི་བཟོད་པ་ཞིག་རེད་ཅེས་བོད་ཁམས་ཡོངས་ལ་གྲགས། 
ཨ་མདོ་དགེ་བཤེས་འཇམ་དཔལ་རོལ་བའི་བློ་གྲོས་ལ་འཕགས་མ་རིག་བྱེད་དབང་མོས་ཙན་དན་དམར་པོའི་ཕྲེང་བ་ཞིག་ཕུལ་བ་དང་གཟིགས་སྣང་སྣ་ཚོགས་པ་ཡོད་པར་མདོ་དབུས་ཀུན་ན་གྲགས། 
ཁྲ་གླིང་དགོན་པའི་ཉེ་འདབས་སུ་འགྲོ་དོན་སྐྱོང་མཁན་གླིང་གཏེར་དུ་གྲགས་པ་ཁོང་གི་ཁོ་ཁོ་ཨུ་སུའི་ཁང་ལུང་གི་རི་ཁྲོད་ཅིག་ནས་གླིང་གི་ཨ་སྟག་ལྷ་མོའི་རྒྱུད་ཀྱི་མི་མ་ཡིན་པ་མང་པོ་ཞིག་མཐོང་བར་མ་ཟད། དེ་དག་གིས་འཇམ་དཔལ་མཚན་བརྗོད་འདོན་པ་དང་ལྷན་དུ་མཚན་བརྗོད་གསུང་བར་ཞལ་ནས་གསུངས་སྐད། འདི་བའི་ཆོས་རྒྱུན་ཁྲ་གླིང་དགོན་དུ་ད་ལྟའང་བཞུགས། 
ཁྲག་འཐུང་བདུད་འཇོམས་གླིང་པའི་ཐུགས་སྲས་སུ་གྱུར་པའི་ཨ་གནམ་བླ་མ་ཆོས་དབྱིངས་ཕུན་ཚོགས་ཁོང་ས་རྡོ་རི་བྲག་ཁང་ཁྱིམ་སོགས་ལ་ཐོགས་མེད་ཟང་ཐལ་དུ་ཕེབས་པ་དང་། དག་ཞིང་དུ་གཤེགས་སྐབས་མལ་ཤུལ་དུ་སྐྲ་སེན་ཙམ་ལས་མ་ལྷག་པར་འཇའ་ལུས་ཆོས་སྐུ་ཆེན་པོ་གྲུབ་སོང་ཞེས་རྒྱུས་ཡོད་པའི་མི་མང་བོའི་ཁ་ན་རླུང་ལྟར་དུ་གྲགས་སོ།། 
དུར་བུད་རས་པ་ཤེར་རྒྱམ་གྱིས་ཨ་སྐྱོང་བསྟན་འཛིན་རྒྱ་མཚོ་དང་གཙང་བ་སེ་སྤྲུལ་གཉིས་ལ་གླིང་གི་འབྲི་སྲས་ནམ་མཁའ་ཐོག་འགྱུར་གྱི་རྣམ་ཐར་དགའ་བདེའི་ཞལ་ལུང་ཐུགས་ཐོག་ནས་གསུང་སྐབས་སུ། འབྲི་སྲས་ནམ་མཁའ་ཐོག་འགྱུར་དམག་དཔོན་བཙན་ལྷ་ཡ་མེད་ཀྱིས་བཀྲོངས་ཚེ་གང་ནས་ཐོན་མ་ཤེས་པའི་མདའ་ལྕགས་སྟོང་མ་ཞིག་གིས་ངའི་མཁལ་མ་གཡས་ནས་བརྒྱབ་ནས་ཤི་སོང་ཟེར་བ་དང་མཉམ་དུ་དབུགས་འགག་སོང་བ་ན། ཨ་སྐྱོང་བསྟན་འཛིན་རྒྱ་མཚོས་ཀི་སྒྲ་དང་བཅས་ལན་འགའ་བོས་ཚེ། ཚེ་ཕྱི་མའི་བར་དོའི་སྣང་བ་སྣ་ཚོགས་ཤིག་སྒྲུང་གི་ལམ་ནས་བཤད་སྐད། 
ཁྲོམ་ཐོག་ཨོ་རྒྱན་སྐྱབས་ཀྱིས་གླིང་གི་ལོ་རྒྱུས་གང་དྲིས་ན་དེ་ནས་ཐོགས་མེད་དུ་གྱེར་ལ། མི་ཚེ་གང་བོར་བཤད་ནས་ཚན་པ་གཅིག་ཀྱང་མཇུག་མ་རྫོགས་ཟེར། 
སྦྲ་གསར་སྤྲུལ་སྐུ་དོན་ཁོས་རྨ་རྒྱལ་གྱི་བློན་པོ་རྒེའུ་ཐུང་གི་བྲག་ནས་ཁྲོམ་གཏེར་བླངས་ལ། དེའི་ཤོག་སེར་ཡི་གེར་ཕབ་ཚེ་དྲུང་ཡིག་བརྒྱད་ཀྱིས་དུས་གཅིག་ཏུ་ཕབ་པ་ན་རེ་རེ་བཞིན་གསུང་པའི་ཚིག་དོན་དང་མཚམས་མི་འཕྱུགས་ཟེར། 
མཁས་དབང་འཛམ་ཐང་བ་རབ་ཀ་བླ་མ་རྨ་ཆེན་གངས་སྐོར་དུ་ཕེབས་ལམ་ནས་ཉིན་འགར་བོར་སོང་། ཕྱིར་ཕེབས་པ་ན་གནས་ཡིག་མདོར་བསྡུས་ཤིག་གཟིགས་སྣང་ལྟར་བྲིས་པ་ད་ལྟའང་བཞུགས་ཡོད། གཟིགས་སྣང་མཐའ་མེད་པ་ཞིག་གསུང་སྐད་ལ། གནས་བརྟན་མི་ཕྱེད་པ་འཁོར་དགྲ་བཅོམ་པའི་ཚོགས་དང་དངོས་སུ་མཇལ་བར་གསུངས།། 
ཁྲ་དགེ་སློང་ཚུལ་ཁྲིམས་དར་རྒྱས་སྐབས་འགར་འཕུར་ནས་ཕེབས་པ་དང་། བདེ་བར་གཤེགས་པའི་གསུང་རབ་ཐམས་ཅད་ཐུགས་ཐོག་ནས་འཆད་པ་ལ་མི་ཐོགས། དེའི་ཡབ་ཡིན་པར་གྲགས་པ་ཤར་འོད་ཨ་བོ་ཁ་ཤོ་ཟེར་བ་མི་མ་ཡིན་ཀླུ་བཙན་གྱི་བུ་ཡིན་ལ། འཕྲང་འགག་དོག་ས་ནས་རྟ་ཁུར་ནས་འགྲོ་བ་དང་། ཤྭ་བ་བསད་པའི་གྲོད་པུ་དང་ནང་ཁྲོལ་མ་བླངས་བར་སུག་སྒྲོག་སྤྲད་ནས་ཁུར་འོང་། རི་དྭགས་ལ་ལག་རྡོས་བརྒྱབ་ནས་གསོད། དྲེད་མོང་ལ་སྦེ་དབྱུག་གིས་རྒྱབ་ནས་མགོ་ཚལ་བར་བྱེད་ཟེར། 
རྭ་རྒྱའི་ཤིང་བཟའ་པཎྚི་ཏ་ལ་རྨ་ཆེན་གྱིས་ཙན་དན་སྦྲུལ་སྙིང་གི་ཀ་བ་ཞིག་ཕུལ་བ། གངས་རི་དང་རྫ་རིའི་མཚམས་ནས་འབྲོང་གཉིས་ཀྱིས་ཁུར་འོངས་ནས་སྐྱ་སྟིག་ལྷ་བ་ཟེར་བའི་རྒད་པོ་ཞིག་ལ་སྤྲད། དེར་སྔོན་ནས་ཤིང་བཟའ་རིན་པོ་ཆེས་ཁྱོད་གངས་སྐོར་དུ་སོང་དང་། ང་ལ་སངས་རྒྱས་སྟོང་སྐུའི་ལྷ་ཁང་གི་ཀ་བ་བཞི་རྨ་ཆེན་གྱིས་གནང་རྒྱུ་རེད། དེ་ཁྱོད་ཀྱིས་ལོན་པའི་སྐལ་བ་ཡོད་གསུངས། 
རྭ་རྒྱའི་མཛོད་པ་གསུང་རབ་རྒྱ་མཚོའི་བློ་འཕྲུལ་ཤ་སྟག་ལ་བརྟེན་ནས། བཀའ་འགྱུར་གྱི་ཤིང་དཔར་ལྷ་ཁང་བཅས་སངས་རྒྱས་སྟོང་སྐུའི་ལྷ་ཁང་ཁྱད་མཚར། གསེར་གྱི་བཀའ་འགྱུར་རྣམས་བཞེངས་བར་གསུང་རྒྱུན་དག་པ་ཡོད། མི་འདིའི་བློ་འཕྲུལ་བཀྱེ་ཚུལ་བཤད་པས་མི་ཚར་བ་ཞིག་ཡོད་ནའང་ཕལ་ཆེར་བཞད་གད་ཀྱི་ཉམས་ཙམ་ལས་ད་ལྟ་བཤད་ན་རྣ་བར་མི་འགྲོ་སྙམ། 
དེ་རིང་བཤད་མཚམས་འདི་ནས་འཇོག་ད་བདེ་མོ་གྱིས། བཀྲ་ཤིས། ཞལ་དྲོ། སྐུ་ཚེ་རིང་། 
དྲིས་ལན་བློ་གསལ་མིག་གི་དགའ་སྟོན་ཞེས་པ་འདི་ནི་སྤྱི་ལོ་༢༠༠༦ ལོའི་ཟླ་ ༡༠ བའི་ཆེས་༡༥ ཉིན་གྱི་ཕྱི་དྲོར་ཁོ་བོ་ཡོངས་ཀྱི་དགེ་བའི་བཤེས་གཉེན་དམ་པ་མཁས་པའི་དབང་པོ་ངག་དབང་བདེ་ལེགས་རབ་རྒྱས་མཆོག་གི་ཞབས་དྲུང་ག་ལ་བ་དེར་བཅར་ནས། དམངས་སྲོལ་རིག་གནས་ཁ་ཤས་ཀྱི་སྐོར་ལ་རང་གི་རྨོངས་བློར་གང་ཤར་གྱིས་དྲི་བ་འདོན་པ་ལ་དམ་པ་གང་གིས་ཞལ་གསུང་གནང་བ་ཇི་བཞིན་དུ་འདིར་བསྲེ་བསླད་མེད་པར་གནད་དྲིལ་ནས་སུག་བྲིས་སུ་བགྱིས་པའི་དགེ་བའི་མཐུས་ཀྱང་འགྲོ་བའི་ཤེས་བློ་རྨོངས་བའི་དྲི་མ་སེལ་ཞིང་བློ་གསལ་མིག་གི་དགའ་སྟོན་དུ་གྱུར་ཅིག་གུ།
 

དྲིས་ལན་ཚངས་བའི་ཐིག་རིས།
 
རྒྱལ་ཀུན་ངག༷་གི་དབང༷་ཕྱུག་འཇམ་དཔལ་དབྱངས།།
ཚོགས་སྨོན༷་དག་པའི་གདུལ་བྱར་ལམ༷་བཟང༷་པོ།།
གསལ་བའི་བྱེད་པོ་ཡོངས་འཛིན་བཅུ་གསུམ་དང་།།
དབྱེར་མེད་ཐུ་མིའི་ཞལ་རྡུལ་སྤྱི་བོས་མཆོད།།
 
མཁས་ལས་ཆེས་མཁས་འཕགས་བོད་མཁས་མང་གིས།།
རིགས༷་དང་མི་རིགས༷་རིག་ལམ་སྤྲིན་གྱི་སྒྲས།།
བསལ༷་ཚེ་བསལ༷་བྱ་སྔར་ནས་བསལ་ཟིན་ཀྱང་།།
ལོག་རྟོག་ལོག༷་བཤད་ལོག༷་འཛིན་ཡ་རེ་ང་།།
 
གྲུབ་དབང་མཚོ་སྐྱེས་རྒྱལ་བའི་ཐུགས་ཀྱི་སྲས།།
བསིལ་ལྗོངས་རྣལ་འབྱོར་ཀུན་གྱི་གཙུག་གི་རྒྱན།།
དཔའ་བོ་ཆོས༷་དབྱིངས༷་རྡོ་རྗེའི་གསང་གསུམ་ཁྱོན།།
སོ་སོའི་སྐྱེ་བོས་གཞལ་འདི་གད་མོའི་གནས།།
 
འོན་ཀྱང་ཡི་གེའི་རི་མོ་ནོར་བ་ཡིས།།
བྱིས་པ་ནོར་འཁྲུལ་གཡང་ལ་ལྷུང་བའི་གཏམ།།
མང་བར་མ་ཟད་བསྟན་པ་རིན་པོ་ཆེ།།
གནས་མིན་ཡེ་གེའི་སྦྱོར་བར་རག་ལས་སྙམ།།
དག༷་ཡིག༷་ཉི་མའི་ཐིག༷་ལེ་ནི། དག་མི་དག་དཔྱད་དཀའ་སྟེ། འཕགས་པ་ཁོ་ནའི་སྤྱོད་ཡུལ་ཡིན་པའི་ཕྱིར། མཐོང་བ་མངོན་གྱུར་གྱི་ཆོས་ལ་ནི་དཔྱད་པ་སླ་སྟེ། མངོན་གསུམ་ཚད་མའི་ཡུལ་ཡིན་པའི་ཕྱིར། ཁྱོད་ཀྱིས་དྲིས་པ་ལ་ལན་ཞིག་འདེབས་རིགས་ཏེ། ང་སྨྲ་ཤེས་དོན་གོའི་རིགས་ཡིན་པའི་ཕྱིར། ངས་བཤད་པ་ལ་ཁྱོད་ཀྱིས་ཞིབ་པར་དཔྱད་རིགས་ཏེ། ཁྱོད་བློ་གྲོས་མི་དམན་པའི་བག་ཆགས་ཅན་ཡིན་པའི་ཕྱིར། དེ་ལྟ་ན་བཤད་པར་བྱ་བ་དངོས་ནི། རྣམ་དབྱེ་དང་པོ་ལ། མིང་ཙམ་ཞིག་འཇོག་དགོས། མིང་ཙམ་ལ་མིང་རྐྱང་ཞིག་དང་། མིང་རྐྱང་མ་ཡིན་པའི་མིང་ཙམ་གཉིས་ཡོད། མིང་རྐྱང་གི་མཚན་གཞིར་བུམ་པ་ཞེས་བརྗོད་པའི་སྒྲ་འཇོག མིང་རྐྱང་མ་ཡིན་པའི་མིང་གི་མཚན་གཞིར་བསྒྲུབ་མཛད་སོགས་འཇོག བུམ་པ་ཆོས་ཅན། ཁྱོད་མིང་མིན་ཏེ། ཁྱོད་ཀྱི་དབྱིབས་ལ་སོགས་པ་མིག་ཤེས་ཀྱིས་གཟུང་བྱ་ཡིན་པའི་ཕྱིར། བུམ་པ་ཞེས་བརྗོད་པའི་སྒྲ་ཆོས་ཅན། ཁྱོད་མིང་ཡིན་ཏེ། ཁྱོད་ཀྱི་འཇུག་ཡུལ་ལྟོ་ལྡིར་བ་ཅན་གྱི་བེམ་པོ་དེ་གཞི་གྲུབ་པའི་ཕྱིར། བུམ་པ་ཞེས་བརྗོད་པའི་སྒྲ་ལ་དུས་གསུམ་སྐུལ་ཚིག་དབྱེ་རྒྱུ་མེད་དེ། བུམ་བྱ་བུམ་བྱེད་བུམ་བུམ་ཤིག་ཅེས་ཤེས་བྱར་མི་སྲིད་པའི་ཕྱིར། སྒྲུབ་མཛད་སོགས་ལ་དུས་གསུམ་སྐུལ་ཚིག་དབྱེ་རྒྱུ་ཡོད་དེ། བསྒྲུབ་བྱ། སྒྲུབ་བྱེད། བསྒྲུབས་སྒྲུབས་ཤིག་རྣམས་ཡོད་པར་སངས་རྒྱས་ཀྱིས་གཟིགས་པའི་ཕྱིར། ཡང་བུམ་པ་ཀ་བ་སོགས་ཀྱི་སྒྲ་མིང་རྐྱང་ཡིན་ཏེ། བསྒྲུབ་མཛད་སོགས་དང་མི་འདྲ་བའི་གནད་བཤད་ཟིན་པའི་ཕྱིར། བྱེད་པོ་གཞན་འབྲེལ་གྱི་ལས་དང་། རང་གི་ངང་གིས་གྲུབ་པ་སོགས་ཀྱི་ཁྱད་སུམ་རྟགས་ལ་བློ་གྲོས་ཤིན་ཏུ་རྒྱས་པ་ཞིག་གིས་དཔྱད་པ་ལས། རང་རེ་ལྟ་བུའི་དག་ཡིག་སན་སུན་རེ་ལ་ལག་མྱང་བྱས་པ་ཙམ་གྱིས་དཔྱད་ཁུལ་ནི་འོ་བརྒྱལ་ལས་མེད་དོ།། 
ངག་འཆལ་གྱི་ཚིག་ཕྲེང་འདི་ལ་གཟིགས་ཏེ་གོ་རྒྱུ་ཡོད་ན་ནི་བཟང་། གལ་ཏེ་ལོག་པར་བཤད་པ་ལས་མེད་ན་ཡང་བྱ་ཐབས་བྲལ། འདི་ལྟར་ཡི་གེར་བྲིས་ན་གཞན་གྱིས་ཁྲེལ་བའི་གནས་ཡིན་པར་མ་ཟད། མཆེད་གྲོགས་རྣམས་དང་དམ་པ་འགའ་ཞིག་གིས་ཀྱང་ཐུགས་ཁྲེལ་བའི་རྒྱུར་འགྱུར་སྲིད། མི་ཤེས་པ་སྡང་སེམས་ཅན་ཞིག་གི་ངག་བརྒྱུད་ན་བླུན་རྒན་ངའི་ཡིད་ཚང་ཉམས་བྱེད་ལས་མེད་མོད་དེ། ཁྱོད་ཀྱིས་ནན་བསྐུལ་འཕྲིན་དུ་བསྐུལ་བ་མ་བཟོད་པར་རི་མོར་བྱས་པ་ཡིན། ཕྱིན་ཆད་འདི་ལྟར་རང་རེ་ལ་མི་འོས་ཏེ། ཆུ་ཕྲན་རྟག་ཏུ་ཅ་ཅོ་ཆེ།། རྒྱ་མཚོ་ཅ་ཅོ་ག་ལ་སྒྲོག།། ཅེས་པའི་གསུང་དེ་རྡོ་རྗེའི་ཚིག་བླ་ན་མེད་པ་ཡིན་པའི་ཕྱིར་རོ།། 
དྲིས༷་པ་ཡིན༷་ན༷་འདི་ཉིད་དཔྱད་གཞིར་མཛོད།།
རྒོལ༷་བ༷་ཡིན༷་ན༷་ཚིག་ཟུར་གཅིག་གིས་བཅོམ།།
ནོར༷་བ༷་ཡོད་ན༷་མཁས་པའི་སྤྱན་སྔར་བཤགས།།
མཁོ་བ༷་མེད་ན༷་དྲང་སྲོང་མེ་ལྷར་ཕུལ།། ཞེས་བྱས་སོ།།
ཞེས་པ་འདི་ཡང་གཙང་ཞོལ་བླ་མ་ཐོ་ཐོས་ནན་ཞུས་ངོར་མཚོ་བྱུང་སྤྲིན་རྒྱ་མཚོས་བྲིས་པ་དགེ
 

འཆར་སྣང་གི་རི་མོ་དགོད་པ།

 
གངས་ཅན་བོད་ཀྱི་རིག་གནས་བསྐྱར་གསོ་བྱས་ཏེ། སློབ་གྲྭ་སོ་སོ་ནས་བོད་ཀྱི་སྐད་ཡིག་ཁྲིད་དཔྱོད་བྱེད་པ་སོགས་ནི། ཏང་གི་སྐབས་བཅུ་གཅིག་པའི་ཀྲུང་ཨུ་ཚང་འཛོམ་གྲོས་ཚོགས་ཐེངས་གསུམ་པ་ཚོགས་ཚུན་གྱི་ལམ་ཕྱོགས་དང་བྱེད་ཕྱོགས་སྲིད་ཇུས་བཅས་ཡང་དག་པ་ཡིན་པའི་མཚོན་བྱེད་གལ་ཆེ་བ་ཞིག་རེད་ལ། རྒྱལ་ཁབ་དང་མི་རིགས་ལ་ཕན་པ་ཡོད་པའི་བྱ་བ་རླབས་ཆེ་བ་ཞིག་ཀྱང་རེད། ནུབ་བྱང་མི་རིགས་སློབ་གྲྭ་ཆེན་མོ་ཚུགས་ནས་ལོ་ལྔ་བཅུ་བརྒལ། སློབ་མ་ཁྲི་བཞི་ཐོན། བོད་ཀྱི་རིག་གནས་བཅུ་བོ་འདི་ཀྲུང་ཧྭ་མེས་རྒྱལ་གྱི་རིག་གནས་སྐྱེད་ཚལ་ཆེན་པོའི་ནང་གི་འདབ་སྟོང་བཞད་པའི་པདྨ་དཀར་པོ་ཞིག་ཡིན་པར་མ་ཟད་འཛམ་གླིང་རིག་གནས་ཀྱི་གཏེར་མཛོད་ཆེན་པོའི་ཁྲོད་ཀྱི་གཟི་འོད་འབར་བའི་ནོར་བུ་ཞིག་ཀྱང་ཡིན་པས་འདི་ཉིད་མྱུར་སྐྱོབ་དང་ལེགས་སྒྲིག་བྱེད་པའི་བྱ་བའི་ཁྲོད་དུ་ངེས་པར་དངོས་ཐོག་བདེན་འཚོལ་དང་། གཟབ་ནན་བག་ཡོད་ཀྱིས་ཚན་རིག་གི་རྣམ་འགྱུར་ཡང་དག་པ་ཞིག་འཛིན་དགོས་པ་ལས་རང་ལྟ་མཆོག་འཛིན་དང་ཧོལ་རྒྱུགས་སྣང་མེད་གཏན་ནས་བྱེད་མི་རུང་སྙམ།། དེ་ལྟ་ན་ད་ལྟ་མཁས་པ་ཁག་གཅིག་གིས་སློབ་རྟེན་སྒྲིག་སྐབས་ལྗོངས་ཞིང་ལྔའི་སློབ་དེབ། རྣམས་ཡི་གེ་དག་པའི་ཆ་དང་དེབ་ཀྱི་སྤུས་ཚད་ལེགས་ནའང་། བོད་ཀྱི་མཁས་དབང་སྔོན་མའི་ཤུལ་བཞག་གི་རྩོམ་དང་། ཁྱད་པར་བཀའ་བསྟན་གྱི་གཞུང་ལས་ཚན་བཤུས་བྱེད་སྐབས། བུད་མེད་ཨུཏྤལ་བསྡུས་ཁྲིད། སློབ་ཚན་འདི་མཛངས་བླུན་ལས་བསྡུས་ཤིང་ཕྲི་སྣོན་ཅུང་ཟད་བྱས། ཞེས་དང་། ཁུ་བྱུག་གི་གཏམ། ཞབས་དཀར་ཚོགས་དྲུག་རང་གྲོལ་གྱིས་བརྩམ། འདིར་སློབ་དེབ་ཀྱི་དགོས་མཁོ་ལྟར་བདམས་ལ་བཅོས་པ་ཅུང་ཟད་བྱས་ཡོད་ཅེས་དང་། གསེར་སྦྲམ་ལས་བདམས། རྩོམ་པ་པོ་ཚེ་ཏན་ཞབས་དྲུང་མཆོག་ཡིན། སློབ་དེབ་ཀྱི་དགོས་དབང་གིས་བཅོས་སྒྲིག་བྱས་ཡོད། ཅེས་དང་། མི་ལའི་མགུར་ཚན་རེའི་དབུ་ནས་དོར་བ་འདི་དག་དགོས་པ་ཅི་ཡོད་བསམ་གཞིག་མ་བྱས་ན། གནའ་རྩོམ་དང་། བཀའ་བསྟན་གྱི་རིན་ཐང་ཉམས་ཚར་བ་རེད་སྙམ། བཀའ་བཟོ་བཅོས་བྱས་ན་རྗེ་བཙུན་བྱམས་པས། གང་ཞིག་རྒྱལ་ལས་ཆེས་མཁས་གསུངས་པས་བག་ཡོད་པར་བྱོས་ཤིག 
༈ གཞན་ཡང་རང་མོས་སྙན་ངག་གི་དགོས་པ་དང་བཟང་ཆའང་གཏན་ནས་མི་ཤེས་ཤིང་། སྲོག་རྒྱུན་རིག་གནས་རྣམས་བོད་གྱི་འཆིང་རྒྱར་འཛིན་པའི་ཚོགས་ཆུང་རེའང་ཡོད་སྐད་པས། རང་མགོ་རང་གིས་གཅོག་པ་ལ་ཀུན་གྱིས་གཟབ་དགོས་སྙམ། ༤ མདོར་ན་ཏང་དང་རྒྱལ་ཁབ་ཀྱི་དབུ་ཁྲིད་འོག་ནས་རང་གི་རིག་གནས་སློབ་པའི་རང་དབང་ཡོད་པར་མ་ཟད། ཕྱིའི་རྒྱལ་ཁབ་ཀྱི་རིག་གནས་གོང་འཕེལ་ཆེད་འདི་ལ་ཐེབས་རྩ་འཇོག་པ་འདི་ལྟ་ན། བོད་རང་གི་རང་ལ་དམའ་འབེབས་མ་བྱས་ན་སྙམ་མོ།། 
སྤྱི་ལོ་ ༢༠༠༡ ལོའི་ཟླ་ ༡༡ ཚེས་ ༢༥ ལ་རབ་རྒྱས་ཀྱིས།
 

ཕོ་ཡ་མཚན་ཅན་རི་ཁྲོད་ཀྱི་རས་པ་ང་། 
 
གསུངས་ནི་བོ། དང་བོ་མཐུ་གཏད་སོགས་དྲག་པོ་མངོན་སྤྱོད་ཀྱི་ལས་སྦྱོར་གནང་ཚུལ་དེ་ལ་དགོངས་ནས་ལས་འབྲས་ལ་ངེས་པ་རྙེད་ཚུལ། དམ་ཆོས་བཙལ་ཚུལ། བླ་མ་བསྟེན་ཚུལ་རྣམས་ཡ་མཚན། བར་དུ་བླ་མའི་གདམས་ངག་ངེས་མེད་ཀྱི་རི་སུལ་ནས་དཀའ་བ་མི་བཟད་པ་སྤྱད་དེ་ཉམས་སུ་བཞེས་ཚུལ་ཡ་མཚན། མཐར་གྲུབ་འབྲས་མངོན་དུ་གྱུར་ནས་སྙིགས་དུས་ཀྱི་ཚེ་ཐུང་གཅིག་ལ་ཟུང་འཇུག་ཕྱག་རྒྱ་ཆེན་པོའི་སྐུ་འགྲུབ་ཚུལ་ཡ་མཚན་པའི་རྣམ་ཐར་ཅན་རི་ཁྲོད་ཀྱི་རས་པ་དཔའ་བོ་ང་གསུངས་ནི་རེད། དབྱར་ཟླ་གསུམ་རི་ཁྲོད་ཀྱི་གངས་ལ་སྒོམ།། ཁམས་རྨུགས་པ་སངས་བའི་རླུང་དྭངས་ཡིན་གསུངས་ནི་བོ། དུས་དབྱར་ཟླ་གསུམ་ཚ་བ་ཆེ་བས་གནས་རི་ཁྲོད་ཀྱི་གངས་རི་ལ་བསྒོམས་ན་དུས་དང་གནས་ཀྱི་རྟེན་འབྲེལ་གྱིས་ལུས་ཀྱི་འབྱུང་ཁམས་དྭངས། སྒོམ་གེགས་རྨུགས་པ་སངས། རླུང་སེམས་ལས་སུ་རུང་བའི་དགོས་པ་ཡོད་གསུངས་ནི་རེད། སྟོན་ཟླ་གསུམ་རོ་སྙོམས་ལྡོམ་བུ་བྱེད།། ལུས་འབྱུང་བཞི་གསོ་བའི་འབྲུ་ཙམ་མེད།། གསུངས་ནི་བོ། དུས་སྟོན་ཟླ་གསུམ་ཚ་གྲང་ཆ་མཉམ་པས། གནས་ངེས་མེད་ལ་གཙང་སྨེ་དང་སྐྱིད་སྡུག་རོ་སྙོམས་ཀྱི་ལྡོམ་བུ་བྱེད་ཚེ། གང་བྱུང་གི་འདོད་ཡོན་ལ་མ་ཆགས་པར་རོལ་བ་ལས། ལོག་འཚོ་འབྲུ་རྡོག་གཅིག་ཙམ་མེད་གསུངས་ནི་རེད། དགུན་ཟླ་གསུམ་ནགས་མའི་གསེབ་ཏུ་སྒོམ།། རླུང་གདུག་རྩུབ་ཅན་ངར་མའི་སྒྲིབ་ཡོལ་ཡིན་གསུངས་ནི་བོ། དུས་དགུན་ཟླ་གསུམ་སྐྱི་སེར་གྱི་གྲང་ངར་རྒྱས་པའི་སྒང་། གནས་ནགས་ཀྱི་ཚང་ཚིང་རྒྱས་པའི་ཀློང་དུ་བསྒོམས་ན། ཕྱི་ལྷགས་རླུང་གི་གནོད་པ་ལས་སྐྱོབ་ཤིང་། ནང་རྩ་རླུང་ཁམས་ཀྱི་འདུ་པ་སྙོམས་པའི་དགོས་པ་ཡོད་གསུངས་ནི་རེད། དཔྱིད་ཟླ་གསུམ་གཡའ་དང་སྤང་ལ་སྡོད།། རླུང་བད་ཀན་མཁྲིས་པའི་བཅག་ས་ཡིན།། གསུངས་ནི་བོ། དུས་དཔྱིད་ཟླ་གསུམ་ལ་འབྱུང་བ་ཆ་མི་སྙོམས་པས། གནས་གཡའ་སྤང་མཚམས་སུ་བསྡོད་ན། ནད་རླུང་མཁྲིས་བད་ཀན་སློང་བའི་རྐྱེན་མེད་པས་ནང་རེ་དོགས་འཁྲུལ་བའི་རྣམ་རྟོག་ཡལ་བའི་དགོས་པ་ཡོད་གསུངས་ནི་རེད། དབྱར་དགུན་མེད་པར་སྒོམ་ལ་ཡེངས་མེད་བརྩོན།། ལུས་འབྱུང་བཞི་འཇིག་པའི་སྡུག་ཚིས་ཡིན།། གསུངས་ནི་བོ། དུས་དབྱར་དགུན་མེད་པར་རྒྱུན་དུ་གདམས་ངག་སྒོམ་པ་ལ་ཡེངས་བ་མེད་པར་བརྩོན་པ་ནི། ལུས་འབྱུང་བཞི་སྐད་ཅིག་རེ་རེ་ནས་འཇིག་འགྲོ་བས་མ་ཞིག་པའི་སྔོན་དུ་སྡུག་ཚིས་ཏེ་སྙིང་པོ་ལེན་པ་ཡིན། རྗེ་བཙུན་རིན་པོ་ཆེ་ཁོང་དོན་དམ་པར་འཆི་བ་མེད་པར་གཉུག་མའི་བཙན་ས་ཟིན་ནའང་རྟག་འཛིན་ཅན་གྱི་གདུལ་བྱ་ལ་གོ་རྒྱུ་ཅན་གསུངས་ནི་རེད། དུས་རྒྱུན་དུ་ཡེངས་མེད་བྱ་ར་གཏོང་།། ལས་ཉོན་མོངས་དུག་ལྔའི་འཇོམས་ཐབས་ཡིན།། གསུངས་ནི་བོ། དུས་རྒྱུན་དུ་ཡེངས་པ་མེད་པར་རྟག་སྦྱོར་གྱིས་བརྩོན་པ་བསྐྱེད་དེ་རང་རྒྱུད་ལ་དྲན་ཤེས་ཀྱིས་བྱ་ར་གཏོང་བ་འདི་འཁོར་བར་འཁོར་བྱེད་ཀྱི་དགྲ་བོ་ཉོན་མོངས་དུག་ལྔ་འཇོམས་པའི་ཐབས་བླ་ན་མེད་པ་ཡིན་གསུངས་ནི་རེད། འཚོ་བ་གང་བྱུང་ཟ་བ་དེ།། འདོད་སྲེད་ཆུང་བའི་སྐྱིད་རྟགས་ཡིན་།། གསུངས་ནི་བོ། འཁོར་འདས་དག་མཉམ་དུ་རྟོགས། ཚོགས་དྲུག་རོ་སྙོམས་སུ་སོང་། གང་ཤར་བདེ་སྟོང་ཡེ་ཤེས་བསྐྱེད་པའི་གྲོགས་སུ་ཤར་བས། འཇིག་རྟེན་པའི་ལོངས་སྤྱོད་ལ་སྲེད་པ་ཆུང་ཞིང་སྡུག་བསྔལ་གཏན་ཟད་དུ་སོང་བའི་སྐྱིད་རྟགས་ཡིན་གསུངས་ནི་རེད།། དུས་རྒྱུན་དུ་ཆོས་ལ་འབད་པ་དེ།། རྣལ་འབྱོར་བརྩོན་འགྲུས་ཆེ་བ་ཡིན། གསུངས་ནི་བོ། ཚེ་གཅིག་ལ་ཟུང་འཇུག་གི་སྐུ་གྲུབ་སྟེ། དོན་གཉིས་ལྷུན་གྱིས་འགྲུབ་པ་འདི་རྣལ་འབྱོར་གྱི་དབང་ཕྱུག་མི་ལ་རས་པའི་བརྩོན་པ་དྲག་པོ་བརྟེན་དེ། རིམ་གཉིས་བསྒོམ་པའི་ཚོགས་གཉིས་རྫོགས་པ་དོན་གྱིས་བསྟན་པ་རེད། 
འོ་ད་རྗེ་བཙུན་རིན་པོ་ཆེའི་རྣམ་ཐར་ཡ་མཚན་ཅན་འདིའི་རྗེས་སུ་ཞུགས་ན་མི་རིང་བར་དོན་གཉིས་འབད་མེད་དུ་འགྲུབ་རྒྱུ་རེད།
 བདེ་ལེགས་རབ་རྒྱས་ཀྱིས་མཛད་པའོ།། 
 

རྒན་པོའི་སེམས་ཀྱི་འཆར་སྣང་། 
 
དེང་གི་དུས་འདིར་ཏང་དང་རྒྱལ་ཁབ་ཀྱི་དབུ་ཁྲིད་ཅང་ཀྲུའུ་ཞི་མཆོག་གིས་བརྩེ་གཟིགས་ཀྱིས་བསྐྱངས་ཏེ། མེས་རྒྱལ་ཆེན་པོའི་ཆ་ཤས་སུ་གནས་པའི་གྲངས་ཉུང་མི་རིགས་མཐའ་དག་ལ་མི་རིགས་ཀྱི་རང་རང་གི་གོམས་སྲོལ། རིག་གནས། ཆོས་ལུགས། སློབ་གསོ་བྱེད་སྟངས་སོགས་ལ་རང་དབང་ཐོབ་པས་སེམས་ཀྱི་འཆིང་རྒྱ་གྲོལ། གཏམ་བཤད་པ་ལ་རང་དབང་ཐོབ། དཔལ་ཡོན་གུས་ཞབས་ཀྱི་སྲོལ་བཟང་ཚུགས། མི་རིགས་ཕན་ཚུན་མཐུན་སྒྲིལ་གྱི་དགའ་སྟོན་ལ་སྤྱོད་པའི་སྐབས་འདིར་བཟོ་གསོ་སྒྲ་ཚད་ནང་རིག་པ་སྟེ་རིག་གནས་མཐའ་དག་སློབ་པའི་རང་དབང་རང་ལ་ཡོད། རང་བྱ་རང་གིས་སྐྱོང་ཆོག་པ་ནི་ཡང་དག་པའི་སྲིད་ཇུས་ཀྱི་གཟི་བྱིན་ནོ་སྙམ། དེ་ལྟ་ནའང་ད་ལྟ་མཁས་དབང་ཁག་གཅིག་གིས་༼ལྗོངས་ཞིང་ལྔའི་མཉམ་སྒྲིག་དགེ་འབྲིང་སློབ་དེབ་༽རྣམས་ཡི་གེའི་དག་ཆ་དང་དེབ་ཀྱི་སྤུས་ཚད་སོགས་དགེ་མཚན་མང་པོ་འབུར་དུ་ཐོན་ཡོད་ནའང་རྒན་བུའི་མིག་སྔར་དེབ་འགའ་ཞིག་འོང་བ་ལ་རྟོག་འཆར་གྱི་སྣང་ཤས་གཤམ་དུ་གསལ། ༡ བུད་མེད་ཨུཏྤ་ལ་བསྡུས་ཁྲིད། སློབ་ཚན་འདི་ནི་མཛངས་བླུན་ལས་བཏུས་ཤིང་ཕྲི་སྣོན་ཅུང་ཙམ་བྱས། ཞེས་དང་། ༢ ཁུ་བྱུག་གི་གཏམ། ཞབས་དཀར་ཚོགས་དྲུག་རང་གྲོལ་གྱིས་བརྩམས། འདིར་སློབ་དེབ་ཀྱི་དགོས་མཁོ་ལྟར་བདམས་ལ་བཅོས་པ་འགའ་རེ་བྱས་ཡོད། ཅེས་དང་། ༣ ༼གསེར་སྦྲམ་༽ལས་བདམས། རྩོམ་པ་པོ་ཚེ་ཏན་ཞབས་དྲུང་མཆོག་ཡིན། སློབ་དེབ་ཀྱི་དགོས་དབང་གིས་བཅོས་སྒྲིག་བྱས་ཡོད། ཅེས་དང་། གཞན་ཡང་མི་ལའི་མགུར་ཚན་འགའ་བཀོད་པའི་དབུ་ནས་རྐང་པ་རེ་གཉིས་དོར་བ་ལ་བསམ་ན་ཤེས་པ་འཕྱོ། གོང་སྨོས་དག་གིས་མཚོན་དེ་འདྲ་མང་བས་འདི་དག་ལ་དགེ་མཚན་དང་ཕན་ནུས་ཅི་ཞིག་ཡོད་དམ་སྙམ་མོ།། 
ཁྱད་པར་མདོ་ཚིག་བཅོས་པ་ལ་ཡིད་ཕམ་སྟེ། འཕགས་བོད་མཁས་གྲུབ་སུ་ལ་ཡང་སྔོན་གྱི་དུས་འདི་འདྲ་མི་དབང་། བཀའ་དང་བསྟན་བཅོས་སློབ་གཞིར་བཟུང་ན་༼གནའ་བཟང་དེང་སྤྱོད་༽བྱེད་དགོས་ལ། ༼སྙིགས་དོར་བཅུད་ལེན་༽ཞེས་པ་ནི། བརྗོད་བྱ་ལག་ལེན་མི་བྱེད་པའི་དོན་ཏེ། དཔེར་ན་ནང་རིག་པའི་སྡེ་སྣོད་དག་ལས་རྒྱང་འཕེན་པ་སོགས་ཀྱིས་ལུང་ཚིག་བཀོད་དེ་ལེགས་པར་ཤེས་པ་ན་སྤོང་པ་ལྟ་བུའོ་སྙམ། རྗེ་ཙོང་ཁ་བའི་རྣམ་ཐར་ཚིགས་བཅད་བཅུ་བདུན་པ་དང་། རྒྱལ་བོ་དགེ་བའི་དབང་པོས་མཛད་པའི་དཔག་བསམ་འཁྲི་ཤིང་གི་ཡལ་འདབ་ང་དགུ་བ་ཚན་བཤུས་བྱེད་ཚུལ་ནི་ཡིད་ལ་སྤྲོ་དགའ་འཕེལ་པའི་རྐྱེན་དུ་གྱུར་ཏོ།། 

